
Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ӨГҮҮЛЛЭГҮҮД

	 

	
СУМ

	 

	Их бууны сумны модон хайрцаг дээр тавьсан шилэн хорготой дэнгийн гэрэлд Дэндэв ойртон тонгойж алган дээрээ тавьсан сумыг эргүүлж тойруулан үзэв. Мянга есөн зуун хориод оны үеийн орос винтовын жирийн л нэг сум байлаа. Бөгсөнд нь жижиг гуулин цагариг гагнаж урт нарийн сураар оосорлосон байна. Байлдагч Цогт дайсны гүнд тусгай даалгавар биелүүлэхээр явахдаа сумангийн улс төрийн удирдагч Дэндэвт тэр сумыг хадгалуулахаар үлдээжээ.

	Чухам тэр сумнаас болж хувьсгалт залуучуудын эвлэлд залуу байлдагч элсэж чадаагүй ажээ. Баянцагааны тулалдааны дараа сумангийн олон байлдагч, нам, эвлэлд элсэх өргөдөл гаргав. Арван наймтай байлдагч Цогт эвлэлд элсэх өргөдөл бас бичсэн билээ. Баянцагааны өндөрлөгөөс японы цэргийн их хүчийг монгол, зөвлөлтийн армийн анги нэгтгэлүүд хамтын хүчээр ховх цохин Халхголын зүүн эрэгт таягдан хаясан нүсэр ширүүн тулалдаанд сумангийн байлдагчид, тэдний дотор байлдагч Цогт үнэхээр гарамгай байлдсан тул хувьсгалт залуучуудын эвлэлд элсэнэ гэдэгт Дэндэв огт эргэлзэхгүй байв. Гэтэл санаснаар нь болсонгүй.

	Тулалдааны завсар чөлөөнд харилцах шуудуу дотор болсон эвлэлийн хурлаар Цогтын тухай хэлэлцэх үед «Сахиус зүүдэг, шашин шүтдэг хүн хувьсгалт залуучуудын эвлэлийн дайчин эгнээнд байж таарахгүй» гэсэн шүүмжлэл гарав. Цэргүүд усанд орж байх үеэр Цогтын хүзүүнд суран оосортой сахиус байхыг байлдагчид үзсэн гэнэ. Залуу байлдагчийн хүзүү, хацар, чих нь час улаан болж гутлынхаа хоншоорыг ширтэн зогсож байсныг Дэндэв тодхон санав. Сахиусныхаа учрыг тэр тайлбарлахыг завдан байтал цэргүүд давшилтад орох болж, хурал завсарласан билээ. Түүнээс хойш хуралдах зав чөлөө гарсангүй.

	Дэндэв майхны гурвалжин үүдээр барайн харагдах шөнийн тэнгэрийг хяламхийн харлаа. «Тэнгэр бүрхэж бороо орох нь ээ. Энэ муу гар бас л ясандаа янгинаад амар заяа үзүүлэхгүй нь дээ» хэмээн тэр өөртөө хэлээд зүүн гарынхаа шууг базлан ярвайлаа.

	Арван найман жилийн тэртээ гамин, баронынхонтой тулалдаж явахад олсон шарх нас ахих үес тэнгэр муудахыг андахгүй болсонд Дэндэв унтууцна. «Дөч гэдэг эр хүний хувьд танагтай л нас сан. Чөдрийн ганц морио эмээллэж унаад, аавынхаа цахиур бууг үүрээд журамт цэрэгт элсэхээр явж байхдаа Цогттой адил сэргэлэн цовоо, цэл залуу байлаа. Хөдөө хээр унтаад босоход залуу биеийн халуун илчинд хэвтрийн ормоор цас хайлмагтан, уур савсахаас наагуур байдаг сан. Залуу нас мөн ч сайхнаа!» хэмээн тэр санаашрахуй, будаг нь холцорсон төмөр ногоон дуулга дороос нүд цавчилгүй эгцлэн харж байсан байлдагч Цогтын хүүхэд царай Дэндэвийн сэтгэлд тодрон харагдах шиг боллоо. Сумангийн дарга түүнээс:

	— Халх гол ус ихтэй, гүнзгий! Чи сэлж чаддаг гэсэн байхаа? гэв.

	— Тийм ээ! Нөхөр сумангийн дарга! Би Сэлэнгэ мөрөнд сэлж өссөн...

	— Чамтай хамт сайн усч, улаан армийн хоёр байлдагч явна. Та нар дайсны гүнд байгаа утсан холбоо бүхий тагнуулын цэгийг устгах ёстой. Байрлалыг чамтай хамт явах хүмүүс тодорхой мэдэж байгаа. Амь нас эрсдэж мэдэх хэцүү даалгавар. Тийм учраас ч санал асуусан юм.

	— Мэдлээ! Нөхөр сумангийн дарга аа?

	— Бид чамд итгэж байна. Чи Баянцагаанд эрэлхэг зоригтой байлдсан шигээ энэ даалгаврыг сайн биелүүлээрэй.

	— Заавал биелүүлнэ! Нөхөр дарга аа!

	Дайсны гарт орж болзошгүй баримт бичиг, хэрэгтэй чухал гэсэн зүйлээ сумангийн улс төрийн удирдагчид орхиорой.

	— Мэдлээ! Гүйцэтгэе!

	Хоёр хоногийн өмнө энэ майханд байлдагч Цогтын цовоо дуу цангинаж, сэргэлэн бор нүд нь зориг шийдэмгий гялалзан байсныг Дэндэв дурсан санав. Залуу байлдагч цэрэг цамцныхаа энгэрийн товчийг яаралгүй тайлж, хүзүүндээ зүүсэн суран оосортой сумыг авч өгөхдөө илт ичингүйрэн, шулуун монхордуу хамрын нь үзүүрт хөлс бурзайн байсныг Дэндэв ажигласан билээ.

	— Ээж минь үүнийг амь нас шигээ хайрлан хямгадаж яваарай гэсэн юм. Намайг эргэж иртэл хадгалахыг хүсье! гэж тэр хэлээд өсгийгөө товхийтэл хавсран ёслоод эргэхдээ энхрий цайлган инээмсэглэл эрэлхэг шарангуй царайд нь тодорч байлаа.

	Дэндэв ясархаг өргөн шанаагаа бүдүүн хуруутай палигар гараараа тулан, хөө тортог болсон шилэн хорго дотор маналзан байгаа дэнгийн голыг ширтэв. «Ийм сахиус хаа байсан юм. Би ч багадаа бас л сарьсан ууттай сахиус зүүж явсандаа. Арван нэгэн онд (1921 он) бидний үүрч явсан орос винтовын сум л байна. Даавуу, илгийн оронд сумны хонгиог гэр болгон далдалсан сахиус юм болов уу? Хэрэв сахиус мөн бол яалаа гэж надад орхих билээ. Амь насаа аливаа хорлолоос авран хамгаалах учиртай шүтээнээ орхих учиргүй. Эх, эцэг нь Цогтыг цэргийн албанд мордоход нь зүгээр л бэлгэшээж өгснийг саваагүйтэж хүзүүндээ зүүсэн байж мэднэ... Үгүй ээ! «Ээж минь үүнийг амь нас шигээ хайрлан хямгадаж байгаарай» гэж түүнд захисныг бодоход цаанаа нарийн учиртай нандин зүйл байх. Амьд мэнд эргэж ирвэл өөрөөс нь учрыг асууя. Цогт яавч мухар сүсэгт автах хүүхэд биш ээ! Сэргэлэн цовоо айхыг мэдэхгүй. Баянцагааны тулалдаанд давшилтын тэргүүн эгнээнд явж байсан... »

	Дэндэв бүлээн болтол атгасан нөгөө сумаа энгэрийн халаасандаа хийгээд майхнаас гарав.

	Халхголын зүгээс өвс ногооны ааг ханхалсан сэрүүн салхи сэвэлзэнэ. Галын шугам дээр ховор тохиолддог намуухан, тайван шөнө байлаа. Голын зүүн эрэгт бугшсан дайсны байрлалаас шөнийн баргар тэнгэр өөд үе үе гэрэлт сум, пуужингаар буудах бөглүү чимээ сонстоно. Өндөрт зуралзан цойлон гарсан пуужин агаарт дүүжлэгдсэн мэт агшин зуур хөдөлгөөнгүй гялбалзан байснаа зэвхий цагаан утаан сүүл ардаа үлдээн, хурц гэрэл цацруулан унаж байна. Хориглолтын шугамын шуудуу, гинжин окопын зүгээс өчүүхэн төдий ч чимээ үл гарна Тэнд цэрэг эрс шинээлээ нөмрөн суугаагаар зүүрмэглэж, харуулынхан дайсны байрлалын зүг нүд цавчилгүй ажиглан сэрэмжилж байгааг Дэндэв мэдэж байлаа, 

	Тамсагт байхаас эхлэн ижилдэн дассан сумангийн залуусаа Дэндэв төрсөн хүүхдүүд шигээ хайрлана. Хэн нэг нь тулалдааны талбарт амь эрсдэн унахад цээж дотор нь хөвчрөн байсан нэгэн чавхдас тасрах мэт болж, өөрөө буруутан мэт царай барайлган сэтгэлдээ халаглан уйлдаг байв. Байлдагч Цогт болзсон өдөр буцаж ирсэнгүй. Тэр сураг чимээгүй болсноос хойш мөнөөх олон чавхдасны нэг чинээндээ тултал хөвчирсөн авч «Амьд»! Тийм зоригтой, золбоотой залуусыг үхэл дийлэх учиргүй!» хэмээн зөн билиг нь түүнд хэлнэ. Гэлээ ч санаа сэтгэл тавгүйднэ. Залуу идэр цагтаа шагайсан буу, далайсан сэлмийн өөдөөс явж байхдаа үхлийн тухай зүрх шимшрэн бодож байсангүй. Гэтэл одоо цус үзэхээр бүх бие нь зарсхийн, амь үрэгдсэн идэр сайхан эрсийн цогцсыг хараад зүрх нь шимшрэн «Яалаа гэж энэ вэ? Эхийнхээ хөхний сүүний үнэрийг мартаагүй цэл залуу амьтныг ёрын муусайн самуурай тануус яах гэж хөнөөв»! хэмээн хилэгнэн бодно. Дэндэв газарт завилан суугаад шөнийн харанхуйд ! нүүгэлтэн барайх голын эргийн бургасан шугуй тийш харж өнийн явдлаа дурслаа. Арван найман жилийн тэртээ ухаан санаанд нь хэзээ ч үл арилах тод мөр үлдээсэн үйл явдлууд, харийн дайсны эсрэг тулалдан байгаа энэ өдрүүдэд байн байн нүдний нь өмнө босоод ирэх мэт болдог нь санаандгүй хэрэг биш байлаа.

	Саяхны нэг өдөр. Дайсны хориглолтын галын хүчийг илрүүлэх зорилгоор суман дайралтад орсон билээ. Галын хүчийг илрүүлээд ухрах тушаалтай байлаа. Гэтэл санаандгүй явдал болжээ. Огцом ширүүн дайралтад сандарсан япон цэргүүд хориглолтын эхний шугамаа орхин сандран ухарсанд урам зориг бадарсан дайчид араас нь нэхэн хөөлөө. «Монгол, зөвлөлийн цэргийн анги, нэгтгэлүүд их хүчээр гэнэтийн дайралт хийж байна» гэж эндүүрсэн японы цэргийн командлал нууцалж байсан бэлтгэл нөөц хүчээ тулалдаанд оруулав. Ганц суман цэргийн өөдөөс японы армийн баруун жигүүр бараг тэр чигээрээ хөдөлж, хүч тэнцвэргүй ширүүн тулалдаан эхлэв. Сумангийн дарга байлдагчдадаа дохио өгч, давшилтаа зогсоон тулалдааны талбараас яаралтай гарахыг тушаав. Гэтэл хожимджээ. Японы армийн баргын морин цэргийн хороо тэдний гарах замыг хаав. Бүслэлтийг сэт дайрахаас өөр аргагүй болов. Дайсан бүслэлтээ хумин чангалсаар гурван талаас нь уулгалан дайрлаа. Суман шийдвэрлэх тулалдаанд орлоо. Хүн хүчний тоогоор хэдэн арав дахин давуу дайсантай ач тач тулалдав. Бүслэлтийг сэтэлж гарах найдваргүй болоод байтал улаан армийн таван хуягт туслахаар ирлээ. Дайсны бүслэлт эмх журмаа алдан сандарч, морьт суман бүслэлтээс гарах хаалга нээгдэв.

	Хуягт тэрэгний цамхгаар цээжээ ил гаргасан нэгэн байлдагч «Ах дүү нар минь! Сайн байна! Дайраад гар! гэж оросоор хашхирч байв. Тэр байлдагчийн нүүр царай Дэндэвт маш танил дотно харагдсан билээ.

	Арван нэгэн онд (1921) цагаантны дээрэмчдийн эсрэг мөр зэрэгцэн тулалдаж явахдаа үерхэн нөхөрлөсөн Гаврилтай тэр байлдагч жигтэйхэн адилхан ажээ. Зөвлөлтийн армийн цэргийн дарга, байлдагчидтай нүүр учрах бүр Гаврил санаанд нь ордог боловч хуягтын цамхгаар цээжээ ил гаргасан орос цэрэг гойд адилхан үзэгдэж, «Төрөл садан нь, үгүй бол үр, хүүхэд нь ч байж магадгүй» гэсэн горьдлого Дэндэвт төрсөн билээ.

	Цогттой хамт явсан идэр эрс ч гэсэн Гаврилтай адил дайсанд аянга цахилгаан адил догшин, нөхөртөө хаврын нар мэт ээлтэй, ариун үнэний төлөө амиа өгөхөөс үл няцах зоригтнууд. Тэдэнтэй хамт байгаа цагт алзахгүй. Чухам энэ гээд ганц хоёр үгээр хэлж чадахгүй боловч сэтгэл зүрхэнд нь хайрын гал бадраах эрхэм сайхан чанар орос хүнд байдгийг улаан цэрэг Гаврилтай нөхөрлөсөн цагаас эхлэн Дэндэв таньж мэдсэн билээ.

	Аавыгаа дагаж хил хавийн орос тосгоноор байн байн явж, өвс хадлангийн цагаар орос буриад хүүхдүүдтэй тоглож наадан өссөн тул улаан цэрэг Гаврилтай тэр саадгүй хэл нэвтэрдэг байлаа. Цагийн байдал хэцүү хатуу үед цөөн хэд хоног үерхэн нөхөрлөсөн авч насан турш сэтгэл зүрхэнд нь хоногшсон Гаврил одоо ч гэсэн түүний дэргэд инээмсэглэн зогсож байх шиг. 

	Хүний хөлөөр налсан өтгөн өвсөн дээр Дэндэв хажуулдан хэвтээд халааснаасаа цаасан иштэй тамхи гарган асааж, алганыхаа хонхорт галыг нь нууж татав. Тэр нүдээ аньж, Гаврилын царай төрхийг санаандаа үзэхийг хичээлээ.

	Урагшаа түрсэн хөнхөр дух дороос цэнхэр туяа татуулан гялалзах сэргэлэн дүрсгүй нүд нь эхлээд харагдав. Цагаантны баг цэрэгтэй Арцат уулын мухар аманд хоёулхнаа тулалдахын өмнө яг л тийм шийдэмгий цогтой нүдээр Дэндэвийн эгц өөдөөс харж «Чи яв! Тагнаж мэдсэнээ дарга нарт мэдэгд! Би эднийг хоргоож байя! Удахгүй араас чинь очно» гэж билээ. Тэр явдал цагаантны гол хүч, байрлалыг тагнаж мэдэх, даалгавраа биелүүлээд баруун замын байлдааны ангидаа буцаж явах замд нь болжээ.

	1921 оны тавдугаар сарын тэр өдөр Гаврил, Дэндэв хоёр тагнуулд яваад буцав. Арцат хэмээх битүү модтой уулын нэгэн давчуу мухар амыг өгсөн модон дундуур тэд явж байлаа. Гаврил эмээл дээрээ хазгай суугаад арван найман онд улаан армид орсон цагаас эхлэн цагаантантай хэрхэн тулалдаж явснаа хуучилна. Уралаас Алс дорнод хүртэл цагаан намынхны үлдэгдлийг мөшгөн байлдаж явахдаа хоёр удаа шархтаж, нэг удаа дайсанд олзлогдоод тамлуулж буудан хороогдохын даваан дээр партизан цэргүүд хэрхэн аварсан тухай Гаврил их л хөхиүн ярина.

	Тэр хоёр явсаар уулын амны мухарт тулж ан амьтны жимээр даваа өөд өгсөж явтал хуш, хар модны нойтон мөчир дээгүүр нь битүү зулж далдалсан овоохой тааралдав. Анчин, үгүй бол оргож боссон хэн нэгэн саяхан барьсан тэр овоохой тийш Гаврил Дэндэв хоёр буугаа бэлэн барьсаар дөхөж очлоо. Гэтэл морьд нь үргэн цовхчиж, тэр хоёр эмээл дээрээсээ арай л ховх үсрэн газарт унасангүй.

	Нэхий дээлийн тамтаг туранхай биедээ хэдэрсэн, шингэн буурал гэзэг нь сэгсийсэн, хөл нүцгэн монгол авгай модон дотроос ирвэс адил дүүлэн гарч ирээд тэдний урдуур хөндөлдөж билээ.

	Буурал авгайн нүд солиорсон хүнийх адил дүгрэглэн цэхэлзэж байв.

	— Муусайн яргачид аа! Та нар намайг л ал! Тийшээ битгий ойрт! Алах талах учиртай бол намайг л... хэмээн айж эмээсэн царгиа хоолойгоор мөнөөх авгай хашхиран морьдын нь цулбуураас шүүрэн авч зуурав. Цагаантны дээрэмчдийн хөлөөс дүрвэж зайлсан нутгийн гэмгүй ардууд ийнхүү уул, хаданд дүрвэн гарсантай Гаврил Дэндэв хоёр бишгүйдээ тааралдсан тул учир явдлыг даруй ухаарч, буурал авгайг тайтгаруулахыг хичээв

	— Эгчээ! Та айх хэрэггүй ээ! Бид нар цагаантан биш ээ! Улаантан, журамт цэргийнхэн байна шүү дээ. Та хараач! Энэ орос цэргийн малгайн цох дээр улаан таван хошуу байгаа биз дээ! хэмээн Дэндэв мөнөөх авгайд хэлэв.

	Буурал авгай Гаврил Дэндэв хоёрыг удтал ээлжлэн харж байснаа цээжнийхээ гүнээс ёолох мэт чимээ гарган санаа алдаад дал мөрөө чичрүүлэн мэгшин уйлав. Тэр авгай гашуудан уйлангаа гэгэлзүүлэн ярьж байлаа

	— Бурхан гончигсум! Бидний л урд насандаа хийсэн нүглийн лай ланчиг юм байлгүй дээ. Хавь ойрын амьтан, ах дүүг цагаантнууд алж талаад сүйдэлсэн. Гэр орныг нь түймэрдсэн. Би төрөх шахсан ганц охиноо аваад амь зулбан зугтааж гараад уулын энэ мухарт хоргодож байна. Хүүхдүүд минь, овоохойд орох хэрэггүй. Охин минь төрөх гэж ядаж байгаа Буян санаж эндээс явцгаа! Хүнд амсуулах аяга цай ч байхгүй ээ! Яараад тогоо шанагаа ч авч чадаагүй хэмээн түүний ярьсныг Дэндэв Гаврилд орчуулж хэлэв. Залуу улаан цэрэг магнайгаа үрчийлгэн цэнхэр нүдээ гялалзуулан мөнөөх авгайг өрөвдөнгүй ширтэн байснаа ганзагалсан богцоо уудлав. Идэх юм юу ч олсонгүй. Өмднийхөө халааснаас алчуурт боосон домбон ёотонгийн хэлтэрхий гаргаж:

	— Ээж минь, үүнийг ав! Хэрэг болно. Бид хоёр замд авч гарсан хүнсээ дуусчихлаа. Бид удахгүй үүгээр дайрч өнгөрнө. Тэр үед та нар шинэ хүнтэй ч болсон байх биз. Бид заавал тусална гэв.

	— Хүү минь, хэрэггүй ээ! Охин бид хоёр үхсэн малын сэгээр яаж ийгээд болоод байна хэмээн буурал авгай цааргалснаа алчуурт боодолтой ёотонг Гаврилын гараас тосон авч «Нас буянаа нэм!» хэмээн ерөөгөөд:

	— Хүүхдүүд минь, болгоомжтой яваарай! Цагаантны цөөвөр чоно хаа сайгүй явж байгаа шүү. Охин бид хоёр шөнө ч тухтай амарч чадахгүй юм гэв.

	Тийнхүү ярилцан байтал эмэгтэй хүний зовуурилан ёолох чимээ овоохойноос сонстов. Буурал авгай Гаврил Дэндэв хоёр тийш яв гэж гараараа дохин нэвсийтэл овоолсон модны мөчир доогуур сурамгай шурган орж билээ.

	Даваа өөд өгсөх замд Гаврил цагаантнуудыг харааж, хөмсөг зангидан ууртай явлаа.

	— Цагаантан гэдэг чинь хөрөнгөтөн, нударганчууд байгаа юм. Хүн дүрст араатан л гэсэн үг. Манай тосгонд тэд шүд чигчийлэх мод, амьд ганц ч хулгана үлдээгээгүйг би нүдээрээ үзсэн. Аав, ээж, дүү нар минь тэдний гарт үрэгдсэн, Цагаантан монголд ч ялгаагүй алж талж байна. Амьд малын хонго шулж, жирэмсэн эмэгтэйн хэвлийг сэлмээр хүүлэн алсныг чи нүдээрээ харсан шүү дээ. Яах гэж тэд алж, шатааж байна? Биднийг айлгах гэж байгаа юм. Ширээнээс нь мулт цохилоо гэж бидэнд өширхсөндөө гэмгүй хүмүүсийн амь насыг тэд хөнөөдөг юм. Цагаантныг жоом шиг няцлах хэрэгтэй. Тэднийг зуу дахин цаазлан шийтгэсэн ч ял нь цагаадахгүй. Энэ дэлхийн хөрснөөс эцсийн хөрөнгөтөн нударганыг арчиж зайлуулсан цагт л бид амар тайван аж төрнө. Өөр зам байхгүй» гэж Гаврил цухалдан ярьж байсан билээ.

	Тэр хоёр модон дундуур явсаар хадан цохиот хамар дээр гараад эргэн харав Гэтэл хорь гаруй морьтон цагаан цэрэг уулын ам өгсөн мөнөөх овоохойг чиглэн явж байлаа.

	Гаврилын нүднээс цэнхэр оч цацрах мэт болж, шанааны нь булчин гүрэлзэн:

	— За Дэндэв ээ! Би энд үлдлээ. Чи яв! Тагнаж мэдсэнээ дарга нарт мэдэгд! Би эднийг хоргоож байя! Удахгүй араас чинь очно гэж тайван хэлэв.

	— Үхсэн ч, сэхсэн ч би чамаас салахгүй ээ! Энэ цөөвөр чононууд төрж байгаа бүсгүй хүнийг яавч зүгээр орхихгүй гэж Дэндэв хэлэв.

	— Тийм ээ! Яргачдын гар загатнаж яваа. Гэхдээ чи энд үлдэж болохгүй. Даалгавар биелүүлснээ дарга нарт заавал мэдэгдэх ёстой.

	— Тэгвэл чи яв! Би үлдлээ.

	— Дэмий маргаж, цаг алдах хэрэггүй. Би үлдэнэ л гэсэн бол үлдэнэ. Гүйцээ!

	— Би ч бас...

	Гаврил Дэндэвтэй маргаад түүнийг явуулж чадахгүйгээ мэдээд:

	— За яах вэ! Чи тэр урд байгаа мөргөцөг дээр гараад буу тавьж, цагаантнуудын анхаарлыг тат! Би амдаж очъё! Намайг буудаж эхэлмэгц чи заавал яваарай гэв.

	Хүч тэнцвэргүй тулалдаан цаг шахам үргэлжлэв. Дэндэв явсангүй. Тэр цагаантнуудын хажуу талаас гал нээв. Урдаас нь Гаврил мэргэн буудаж байлаа. Цагаантнууд таван хүнээ алуулж, уулын ам уруудан уван цуван зугтаалаа. Дэндэв мориндоо ухасхийн мордоод Гаврил дээр давхин очлоо.

	Гаврил хадан дээр цээжээрээ тэгнэн хэвтэж байлаа. Түүнийг Дэндэв тэврэн өндийлгөж, өвөр дээрээ хэвтүүлэв. Онгож гандсан цэрэг цамцны нь энгэр цусанд будагдаж царай нь цонхийжээ. Торго мэт зөөлөн алтан шар халимаг үс нь салхинд өрвөлзөн хийснэ. Гаврил Дэндэвийг үзээд инээмсэглэх гэснээ чадсангүй.

	— Чи яагаад явсангүй вэ? Явж мэдээгээ хүргэ! Би энд байж байя! Болгоомжтой яваарай! гэж тэр шивгэнэн хэлээд шархаа нуух гэсэн юм шиг алгаараа таглав.

	Цамцны нь энгэрийг цуу татан Гаврилын шархыг Дэндэв боож байхдаа сум, мэсний олон шархны сорвитойг үзээд зүрх нь шимширч билээ. «Хоёрхон шархтсан гэж байсан. Эрүүл газаргүй болтлоо шархтаж шүү дээ. Хорин хэдэн насандаа чи минь их юм үзэж дээ» хэмээн тэр улаан цэрэг нөхрөө хайрлан бодож байлаа. Гаврил Дэндэв өөд сүүмгэр цэнхэр нүдээр ширтэн «Намайг бас л шархтууллаа. Арай ч алж чадсангүй» гэж шивгэнэн байв. Хадны цаанаас хүний толгой шоволзон үзэгдэв. Дэндэв ухасхийн дэргэдээ тавьсан буугаа шүүрэн авлаа. Гэтэл мөнөөх сэгсгэр буурал авгай «Хүү минь, би байна. Битгий буудаарай» гэж үглэсээр тэдний дэргэд ирлээ.

	— Охин минь төрчихлөө. Буун дуунаар төрсөн. Хүүтэй боллоо. Та хоёрын хойноос эгч чинь санаа зовоод гэснээ Гаврилыг хармагц «Ээ хөөрхий минь! Хүний сайхан үрийг ингэх гэж дээ! хэмээн уулга алдан дэргэд нь сөхрөн суув.

	Дэндэв буурал авгайтай хамжин Гаврилыг овоохойд аваачиж хэвтүүлээд «Чи минь тэсэж үзээрэй. Би эмч дагуулаад одоохон давхиад ирнэ» гээд яаран мордсон билээ. Дэндэв мэдээгээ хүргээд баруун замын байлдааны тусгай ангийн орос эмчийг дагуулан шөнө дунд буцаж ирэхэд Гаврил «Би тэслээ! Чамайг иртэл...» гээд монгол нөхрийнхөө гар дээр амсгаа хураасан билээ...

	Дэндэв өндийж суугаад санаа алдав. Арван найман жилийн өмнө болсон тэр явдал өчигдөрхөн болсон мэт санагдана. «Цогт өнөө шөнө л буцаж ирэхгүй бол... Үгүй ээ! Амьд яваа! Заавал эргэж ирнэ Тэр гурав амьд ирэх учиртай» хэмээн Дэндэвийн зөн билиг бас хэлэв. 

	Монгол, орос гурван байлдагч үнэхээр амьд мэнд буцаж явлаа. Дайсны гүнд байсан утсан холбоо бүхий тагнуулын цэгийг тэр гурав устгаж даалгавраа биелүүлээд буцаж явлаа. Пуужингийн гэрэлд дайсны байрласан гинжин окоп, харилцах шуудуу харлан харагдана. Япон цэргүүдийн толгой энд, тэндгүй шоволзоно. Хоёр хоногийн өмнө чөлөөтэй нэвтрэн гарсан газар дайсан хэдийнээ хориглолтын бүс байгуулжээ. Саша Цогтыг тохойгоороо ёврон чихэнд нь «За яах вэ?» гэж оросоор шивгэнэв. Цогт уруулаа зуун хэмлэж санаа алдан толгой сэгсэрлээ. Тэр хоёр дэргэдээ хэвтэж байгаа Петягийн төлөө санаа зовж байлаа. Даалгавар биелүүлэх үеэр япон цэргийн бага дарга түүний цээжийг хутгалсан ажээ. Шархтай нөхрөө Цогт. Саша хоёр ээлжлэн үүрч элсэн манхан, дов толгод дундуур хоёр хоногийн турш газар элэглэн мөлхсөөр галын шугамд тулж ирээд байгаа нь энэ.

	Цогт Петягийн цээжинд чихээ наалдуулан чагнаад «Жив! Жив!» хэмээн баяртай шивгэнэв. Саша толгой дохин халуун элсэнд жигнүүлж бүлээн болсон дашмагаа чихэндээ ойртуулан сэгсрээд санаа алдлаа. Цогт бас өөрийнхөө дашмагийг авч тагийг нь эрэгдэн онгойлгож, Петягийн аман дээр тонгойлгов. Пуужингийн сүүмгэр цагаан гэрэлд гялтганасан ганц хоёр дусал Петягийн омголтсон уруул дээр дусахыг тэр хоёр харлаа. Өөрсдийнх нь ам бас цангаж, тэсэхийн аргагүй болжээ. Хэл нь хуурайшин, хоолой нь аргана. Гараараа элс малтаж үзсэн боловч чийгтэй атга элс ч үл олдоно. Харгана өвсний навч зулгааж зажилсан боловч ам нь улам завааран гашуун оргино.

	Үүр цайхаас өмнө Халхголд хүрч чадахгүй бол Петя тэсэхгүй, өөрсдөө ч амьд байх найдваргүй болно гэдгийг тэр хоёр сайн мэдэж байлаа. Элсэн манхны ирмэг дээр элэглэн хэвтээд бодлогошрон байсан Цогт гутлаа тайлж тавиад, буугаа Сашад өгч:

	— Та хоёр эндээ намайг хүлээж бай! Би нэвтэрч болох газар байна уу? үзээд ирье! Дэмий хэвтээд яах вэ? гэж монголоор хэлээд манхны хормой уруу гулган буулаа. Газрын бартаа бараадан дайсны хориглолтын шугамын дагуу удтал мөлхөв.

	Гинжин окоп шувтарч, харилцах шуудуу эгц хойшоо зах хязгааргүй мэт үргэлжлэн байгааг агаарт харвасан пуужингийн гэрэлд харав. Арван хэдэн алхмын цаана японы харуулын цэрэг буу мөрөвчлөн нааш цааш холхих нь зурсхийх гэрэлд бүртэлзэн үзэгдлээ. «Энэ хавиар арай сийрэг юм байна. Тавин метр дотор нэг харуул байна. Үзээд алдана даа» гэж тэр бодов.

	Цогт буцаж мөлхөн Саша, Петя хоёр дээр ирлээ. Мэддэг цөөн хэдэн орос үгээ эвлүүлэн дохиж занган байж Сашатай ярилцаж, Петяг үүрэн саяын ирсэн замаараа буцаад мөлхлөө. Пуужингийн гэрэл мэлсхийн тусах үес зог тусан хүлээж цааш явах замаа ажиглаж шинжин алгуур урагшилна.

	«Харуулыг дуу чимээ гаргалгүй устгаж чадвал зорьсон хэрэг бүтнэ. Хэрэв чадахгүй бол Саша бас мөрөөрөө шархтсан. Би ганцаараа дөнгөх болов уу?... Чадахгүй гээд гарах газар байхгүй. Би ганцаараа түүнийг цааш нь харуулах ёстой. Заавал чадах учиртай» хэмээн Цогт өөрийгөө зоригжуулав. Нөхдийнхөө амь насыг хариуцах үүрэг өөрт нь ноогдсоныг Цогт ухаармагц ядарч сульдсан бие нь халуу оргин булчин шөрмөс нь алгуур хөвчрөн чангарч, хүч чадал хуримталж байх шиг. Хэсэгхэн газар бөөгнөрөн ургасан харганын бутны ард тэд хүрч ирлээ. Дэндэв гараараа дохиж Сашаг Петягийн дэргэд үлд гэв. Саша толгой сэгсрэн «Болохгүй! Хоёулаа хамт явъя! Миний мөр өвдөөгүй! Дажгүй! хэмээн оросоор шивгэнэн хэлэв. Цогт чичлүүр хутгаа сугалан амандаа зуугаад цааш мөлхлөө. Саша түүний араас буугаа чирэн дагав. Шөнийн харанхуйд газрын баримжаа алдаж үзээгүй Цогт тавиад алхам газар мөлхөөд пуужингийн гэрэлд дайсны харуул байсан шуудуу тийш өлийн харлаа.

	Майхан цув нөмөрч, буугаа урдаа хөндлөн барьсан япон цэрэг харилцах шуудууны амсар дээр цаашаа харан сандайлан сууна. Цогт гутлаа бас л тайлж, Сашагийн дэргэд тавиад «Эндээ хүлээ» гэж хуруугаараа дохив. Элсэн дээгүүр тэр чимээ анир гаргалгүй аажуу мөлхсөөр япон цэргийн ард ойрхон очлоо. Саша түүний араас хараа салгалгүй сэтгэл догдлон ширтэнэ.

	Агаарт цойлон гарсан пуужингийн гэрэл замхран харанхуй болмогц «Бос! Дайр!» гэж Цогт өөртөө тушаав. Тэр ирвэс адил үсрэн япон цэргийг гэдрэг даран унагаж, хашхирахаас нь өмнө амжиж чичлүүр хутгаа цээжинд нь шаав. Япон цэргийн хоолойноос «Хэг» гэсэн огцом чимээ гарч, Цогтын хутганы иш атгасан гарыг нь даган бүх биед нь цахилгаан гүйдэл тарах шиг болж, хүйт оргив. Саша хэдийнээ ирчихсэн байгааг Цогт хараад яагаад ч юм уйлмаар санагдсанаа биеэ барив. Нөхдийнхөө амийг аврах найдвар дахин бий болсонд тэр баяртай байлаа. Алагдсан японы майхан цувыг Сашад нөмрүүлэн, бууг нь бариулж зогсоогоод өөрөө Петяг авчрахаар явлаа. Цогт мөлхсөнгүй. Пуужингийн гэрэл замхармагц ухасхийн бөгтийн гүйнэ. Тэр Петяг үүрээд бас л гүйлээ. Агшин бүр амь насны үнэтэй. Харуул солих, үгүй бол харуулаа эргэхээр япончууд ирвэл бүх хэрэг талаар өнгөрнө. Цогтын чих шуугин, амьсгаадна. Япон цэргийн оронд майхан цув нөмрөн зогсож байсан Сашагийн дэргэд тэр чухам яаж ирснээ мэдсэнгүй.

	Петяг майхан цуван дээр хэвтүүлэн Цогт Саша хоёр чирэв. Брезент цув элсэнд үрэгдэн, бас бут сөөгт тээглэн их чимээ гаргаад байх шиг болсонд цуваа орхиж, Цогт Петяг үүрээд мөлхлөө.

	Орос, монгол гурван байлдагч Халхголын бургасанд орох үес дайсны хориглолтын шугам дээр чимээ шуугиан дэгдэж, хүнд хөнгөн пулемёт урт богино ээлжээр гал нээж, гэрэлт пуужин дараа дараалан агаарт хөөрч байлаа.

	Голын эргийн чийглэг сэрүүн агаараар Цогт Саша хоёр ховдоглон амьсгаалж, намуухан шуугин урсах Халхгол тийш тэмүүлэв. Саша баярлаж догдолсондоо чичирхийлсэн сулхан дуугаар «Молодец! Молодец!» хэмээн шивгэнэн Цогтын толгойг тэврэн духанд нь духаа тулган аяархан инээж байлаа. Тэр хоёр голын уснаас ханатлаа ууж, Петягийн хэнхдэг цээжийг усаар шавшин норгоод шархны боолтыг нь засаж гол гатлахын өмнө хүчээ сэргээхээр хайрга чулуун дээр дээшээ харан хэвтэцгээлээ.

	Улс төрийн удирдагч таны дуудсан ёсоор байлдагч Цогт ирлээ! хэмээн илтгэхийг сонсоод Дэндэв эргэж харав. Залуу дайчин эрийг дарга нь тэвэрч үнсмээр санагдсан авч биеэ барив. Цогт ядарч эцсэн авч цовоо сэргэлэн байгааг Дэндэв ажиглав.

	— Та нар даалгавар амжилттай биелүүлсэнд баяр хүргэе!

	— Баярлалаа! Нөхөр дарга аа!

	— Сайн амарч чадав уу?

	— Чадсаан, нөхөр дарга аа!

	Дэндэв энгэрийнхээ халааснаас мөнөөх суран оосортой сумыг гаргаж алган дээрээ тавиад Цогтыг анхааралтай ширтэв. Байлдагч залуугийн хүүхэд царай ягааран, харц буруулав.

	— Энэ сахиусыг чинь би чамайг явснаас хойш биеэсээ салгалгүй чиний хойноос залбирч байлаа. Их чадалтай сахиус бололтой гэж Дэндэв хошигнов. Цогтын царайд цайлган инээмсэглэл тодорч:

	— Тийм ээ! Нөхөр улс төрийн удирдагч аа! Энэ «сахиусыг» надад өгсөн хүний ачаар би амьд яваа юм гэв Дэндэв царайгаа төв болгож:

	— Хэн чамд үүнийг өгсөн юм бэ? гэж үг бүрээн сунжруулан нухацтай асуув.

	— Улаан цэрэг Гаврилын дурсгал юм аа!

	— Хэн гэнэ ээ?

	— Улаан цэрэг Гаврил!

	Дэндэв зүүд нойроосоо сэрж ядах мэт нүдээ анивчин толгойгоо сэгсрэн модон хайрцаг дээр лагхийтэл чанга суугаад Цогтын царай өөд удтал гөлрөв. Залуу байлдагч өөдөөс нь эгцлэн харж, номхон зогсож байлаа. Дэндэв мартсан ямар нэг чухал зүйлээ гэнэт санасан мэт гарынхаа алгыг тэнийлгэн мөнөөх сумыг анх удаа үзэж байгаа мэт гайхан харснаа:

	— Хүү минь! Энэ сумны тухай чи юу мэдэхээ яриач! хэмээн цуцаж сульдсан хоолойгоор Цогтод дуулдах төдий хэлэв. Байлдагчийн сэргэлэн бор нүд гялалзан дуугүй зогсож байснаа:

	— Нэг улаан цэрэг шархтаад... Тийм ээ, намайг Арцатын ам гэдэг газар дөнгөж төрөөд байхад болсон явдал юм гэнэлээ. Тэр улаан цэрэг цагаантнаас биднийг хамгаалж байгаад шархтаад... Тэгээд цаасны өөдөс дээр бичиг бичээд, энэ сумны дотор хийж миний өлгий дээр тавьсан юм гэнэлээ хэмээн түгдчин хэлэв.

	— Тэр бичиг одоо энэ сум дотор бий юу? хэмээн Дэндэв догдлон асуув.

	— Бий! Сургуульд сурч байхдаа би түүнийг хуулж аваад цээжилсэн. Дараа нь орос хэл мэддэг хүнээс асууж, өөрөө орчуулж уншсан. «Хүү чиний өлгий дээр дэлхийн хувьсгалын туяа тусч байна. Үгээгүйчүүд дарлагдсан анд нөхдийнхөө төлөө амь бие хайргүй тэмцэхийг амьдралынхаа зорилго болгосон улаан цэрэг Гаврил. Т. М. дурсгав» гэж оросоор бичсэн байна.

	Дэндэв ихэд догдолсноос салганан байгаа бүдүүн хуруугаараа сумны хошууг арай ядан сугалж гуулин хонгиог алган дээрээ сэгсрэв. Имэрч хуйлсан шар цаас түүний палигар алган дээр чимээгүй уналаа. Яг л ийм үнгэгдсэн нимгэн шар цаасанд Гаврил мохоор ороож шуналтайяа татдаг байсныг тэр тодхон санав. Дэндэв шар цаасыг дэлгэн хэд дахин нүд гүйлгэн уншлаа. Бүдүүн балтай харандаагаар сарийлган бичсэн тэр зурвасыг үзээд улс төрийн удирдагчийн нүднээ уярлын нулимс цийлгэнэв. Тэр цэрэг цамцныхаа захны товчийг тайлан уртаар амьсгаалан: «Гаврил минь байна! Мөн байна! Гаврил!» хэмээн байлдагч Цогтыг цочтол чанга хэлээд, арван найман жилийн тэртээ хагацсан анд нөхөртэйгөө уулзсан мэт залуу байлдагчийг тэврэн: Хүү минь, ийм ариун нандин дурсгал манай хүн бүрийн зүрх сэтгэлд бий шүү! Энэ чинь, жирийн явдал биш. Энэ сум жирийн сум биш!» хэмээн дахин давтан өгүүлж байлаа.

	 


ГОВИЙН ШУГУЙ

	 

	Шөнийн тэнгэр уудам говийн бүлээн элгэн биеийг нөмрөн тэврээд өдрийн халууны алжаал тайлан сэрүүцэх хүслэнг нь ханган жаргаах мэт эргэн тойронд нам гүм, анир чимээгүй. Үй түмэн од сул бөнжгөнөн ярайсан намрын шөнийн хилэн хөх тэнгэр айдас хүрэм, толгой шүргэм ойрхон ажээ. Говийн элсэрхэг халуун хөрснөөс хуурай бүлээн агаар одод жирвэлзсэн тэнгэр өөд суунаглан дэгдэн буйг бүх бие цогцсоороо би сэрэн мэдэрч байлаа. Хөл доор сувгийн ус шивгэнэн урсана. 

	Галт гуай хүрз мөрлөж, шилэн хорготой керосин дэн өмнөө өргөн сувгийн далан дээгүүр аажуухан алхан айсуй. Тэр дэнлүүгээ байн байн доошлуулан сувгаар урсах ус руу тонгойж, элс шороо хуралдсан эсэхийг шалгана. Сувгийн шувтрах үзүүрийн далан дээр сууж байгаа миний дэргэд тэр бээр ирмэгцээ мөрлөж явсан хүрзээ газарт тавиад керосин дэнгээ ойртуулан дээрээс бөгтийн харснаа нүүр дүүрэн мишээж «За ингээд өнөө шөнийн ажил дууслаа» гэж аяархан хэлээд зэрэгцэн суулаа. Түүний хонин бор нүд, могцгорхон хамар, үргэлж инээмсэглэл тодрон байдаг нимгэн уруул дүгрэг хүрэн нүүрт нь маш нийцтэй уран зохицоод алиадуу амарлингуй төрхийг бүрдүүлжээ. Царай өөд нь харах бүр хэзээний танил дотно хүн мэт санагдах авай. Чухам хэнтэй төстэйг нэр оноон хэлж үл чадна. Галт гуай шилэн хорготой дэнгээ унтраахаар тонгойх үес тод шар гэрэлд нь магнай, хамар дээр нь бурзайсан хөлс гялтганан, духны нь үрчлээ улам гүн, тод болсон харагдана.

	Үдийн наран доор харааны үзүүрт цэнхэрлэн, зэрэглээн дунд тасархайтан үзэгдэж асан алсын уулс, шөнийн харанхуйд уусан үгүй болоод гагцхүү сувгийн цаад эрэгт хаяа тулсан зулзган улиасан шугуй оддын сүүмгэр гэрэлд бараантана.

	Галт гуай хоолойгоо засан, биеэ займчин сууснаа цэнэж болгоомжилсон нам дуугаар өгүүлэх нь:

	— Таныг би сайн танихгүй ч гэлээ нуугаад байх юу байх вэ. Надад тус болж үз! Би өөрөө бичих гэж элдвээр оролдоод ердөө бардаггүй. Бодсон санаснаа бичих гээд харандаа, цаас бариад суухлаар нөгөө санаанд багтаад байсан үгнүүд үргэсэн шувуу шиг алга болчих юм. Хүнд сэтгэлээ бичгээр илчилнэ ээ гэдэг тун бэрх ажил юм байна. Нүүр учраад яривал санасан бодсоноо яаж ийгээд ойлгуулж дөнгөнө л дөө. Гэтэл тэр хүн маань хол байдаг. Зориуд яваад очъё гэхлээр хаашаа ч юм бэ дээ, ажлын зав чөлөө болохгүй ч гэх юм уу, нэг л болж өгөхгүй юм. Бага залуудаа бичиг номын мөр хөөж явсан биш. Дөчөөд оны сүүлчээр бичиг үсэгт тайлагдахчаа болсон хүн дээ, би! Сонин гарчиглахтайгаа, албан бичиг данс дээр өөрийнхөө нэрийг муухан мурийлгахаас цаашгүй. Тэгээд бас захиа бичих санаатай шүү хэ... хэ хэмээн өөрийгөө дооглон инээд алдав.

	Түүний яриаг би дуугүй сонсож суулаа. Галт гуай сувгаар урсах усны шивгэнээг чагнах мэт хэсэгхэн зуур дуугүй түгдийн сууж байснаа үргэлжлүүлэн ярилаа.

	— Хүний санасан бодсоныг төлөөнөөс нь өөр хүн бичнэ гэдэг ч бас санааны зоргын хэрэг биш юм аа. Сургуулийн хүүхэд ч гуйлаа. Сайн таних хүнээр ч бичүүлж үзлээ. Санаанд нэг л таардаггүй. Тэдний буруу биш юм. Үг гэдэг адармаатай. Цаасан дээр буух тун дургүй. Тэр тусмаа над шиг бичиг номын дөргүй хүн бүүр ч барах эд биш юм. Морь уургалж үзээгүй хүн эмнэг хангал уургалах гэж дэмий элдэхтэй адил гэх юм уу даа! Бичиг номын мөр хөөсөн залуус та нарт бол юу байх вэ. Өөрийн санасан бодсоноо байтугай өрөөл бусдын ухаан санаанд байгааг цаасан дээр дурайтал буулгах төвөггүй байдаг биз... Би тэр хүнд санаа сэтгэлээ заавал илчлэх учиртай юм. Олон юм дэмий нуршаад яах вэ дээ! Бодож санаж явдгаа би ярья. Та эвлүүлээд бичээд өгвөл сайн сан. Тэгээд л боллоо.

	Танилцаад удаагүй явуулын хүнээс Галт гуай бэргэж цэрвээд байгаа нь хэлэх үг, дууны өнгөнөөс нь илт тул би хааяа нэг «Аан, тийм ээ» хэмээн дуугарч суулаа. Балтгар чийрэг биетэй, могцгорхон хамартай энэ өвгөжөөр хүн чухам ямар хүнд сэтгэлээ илчлэх захиа бичүүлэх гээд байгаа юм бол хэмээн сониуч зан хөдөлж, бас хэн нэгэн бүсгүйд хайр сэтгэлээ илчлэх гэж халгаж ядан түгдчин байгаагаар түүнийг төсөөлөн бодож инээмсэглэн байтал «Тэгээд л боллоо» гэж эвтэйхэн тулгахыг нь сонсоод «за, үгүй» хоёрын хооронд гацсан би зориг муутайхан:

	— Та ярь л даа. Би чадах ядахаараа туслахыг хичээе гэв.

	Галт гуай далангийн сул шороон дээр хөлөө жийн суугаад ярих юмаа санаандаа цэгцлэн байгаа бололтой хэдэн хором дуугүй сууснаа зугуухан ярьж эхэллээ.

	— За тэгэхлээр ийм юм аа. Би гэдэг хүн хорвоогийн тоосыг тавин хэдэн жил хөдөлгөхдөө баярлах, гомдохыг бишгүйдээ л үзлээ. Амраг хань, алаг үрийн жаргал эдлэн инээж баярлаж явлаа. Үхэл хагацал үзээд уйлж унжин хуруу хумсаа мэрж ч байлаа. Хүн болж төрсөн хойно энэ яваа насандаа мань мэт юуг эс үзэх билээ. Өрөөл бусдын адил зовлон жаргал хоёрын хооронд эргэлдсээр яваад насныхаа ихэнхийг барсан хүн дээ би!

	Мөрөн дээрх бөндгөрөө даахгүй гашуудан гуних нэг цаг байхад дэлхийн хөрсөнд хөл хүргэлгүй шахам дэгж дэвэн баярлах цаг бас байдаг биз. Харин би гэдэг хүн угийн болхи молхи болоод тэр болгоныг сайн санадаггүй юм. Нас хөгшрөөд, мартаж гээх нь их болоод тэр л дээ. Ер нь тэгээд өнгөрсөн базаахгүй явдлыг сэтгэлдээ босгоод мартагнасан гомдлоо нэхээд байвал хүн гэдэг амьтан өмнөө байгаа сайхныг олж харахаа больдог юм билээ.

	Би амьдралдаа нэг хүнд сүрхий их гомдож, бас өөр нэг хүнд хэзээ ч мартахгүйгээр баярлаж явдаг юм. Хүнийг хүн л гомдоож, хүн хүндээ баяр жаргал эдлүүлдэг юм байна. Хатуу хүтүү үг бусдаас бишгүйдээ л сонсож явлаа. Хариуд нь хар буруу санан өширхөж байгаагүй. Санааныхаа мухарт далдлан бэтгэрээгүй. Өөрөө ч бас таль туль гээд муу үг бусдад хэлж явсан байлгүй яах вэ.

	Нэгдэл маань байгуулагдаад ойндоо хүрэх дөхөж байсан юм даг. Манай энэ нутагт зун нь ган, өвөл нь зуд турхан болсон яггүй хатуу жил байлаа. Тэр жилийн намар арван нэгтэй ганц сайхан хүүгээ алдаад уй гашуу сэтгэлд бугшаад элэгдэж мартагнаагүй байтал өвлийн сүүл сарын хуучаар эхнэр Болжмаа минь моринд чиргүүлээд дөнгөж амь голтойгоо аймгийн төвийн эмнэлэгт хүргүүллээ.

	Хоёр гурав хоног дэргэдээс нь холдолгүй сахиж байтал Болжмаа минь ухаан ороод «Чи минь буц даа. Миний бие гайгүй байна. Хэдэн мал хэцүүдлээ» гээд байхлаар нь «үнэхээр ч тийм юм уу даа» гээд буцлаа. Гэртээ харьтал санаа сарниад, сэтгэл гэгэлзээд л нэг л болдоггүй. Муу зөн байн байн ухаан санаа үймүүлээд байлаа. «Үхлүүт амьтныг юу бодож орхиод ирэв дээ, тэнэг толгой чи» гээд өөрийгөө харааж загнаад ч тайтгарсангүй. Эмнэлэг бараадсан хойно дажгүй гээд л санаагаа засах аядаж байлаа. Манайх тэр өвөл эндээс өртөө гаруй газар Шорвонгийн хонхорт өвөлжсөн юм. Өвлийн эхэн сард л цас будраад хүйтний эрч өдөр хоногоор чангараад л хатуу өвөл болохын дохио өгөөд байсан. Аймгаас буцаж харьсны дараахан хэд хоног дараалан цас малгайлан орж, байсхийгээд газар тэнгэр нийлсэн шуурга нүдэж гарлаа. Манай нутагт тийм их цас орж, нүүр нүдгүй цасан шуурга тавьж байхыг би л мэдэхгүй юм. Санаа сэтгэл уймрахтай зэрэгцээд цасан шуурга шуурч бүүр ч балмагдан барьсан тавьснаа мэдэхээ больсон би гэдэг хүн нэгдлийн хонь, ямаа нийлсэн гурван зуу гаруй мал төллүүлэх гээд цор ганцаараа чадах ядахаараа зүтгээд байлаа. Тэгэхээс өөр арга байгаагүй юм. Нэгдэл үүсгэн байгуулахад оройлон оролцсон хүний нэг би өөрөө юм чинь.

	Нэр нүүрээ бодсон ч шинэ тулгар нэгдлээ бодсон ч өөрт учирсан зовлон гачаалыг тэвчээд, нойр хоолоо умартан борви бохис хийх чөлөөгүй зүтгээд байлаа. Зун, намартаа олигтой тарга хүч аваагүй мал гэдэг даанч арчаагүй юм билээ. Яах ийхийн завгүй арваад төл алдчихлаа. Тэр үед одоотой адилгүй. Нэгдлээс атга өвс, чимх давс хужир хүргээд ирэх болов уу гээд горьдох юм даанч үгүй байсан даа.

	Эхнэр бид хоёр айлаас гуйж гувшин хөлсөлж авсан тэмээгээр хад чулуу зөөж байж барьсан тал хашаа л хэдэн малд нөмөр болж байсан юм. Арга ядахдаа гэрийнхээ давхаргыг хуулж нөгөө муу хашаа ухаантай юман дээгүүр нөмөргөж үзлээ Намайг Шорвонгийн хонхорт ганцаараа гурван зуу гаруй төллөх малтай үлдсэнийг нэгдлийн дарга нар мэдэж л байсан. Машин унаа цас хунгарт боогдоод хөдлөхийн аргагүй байсан ч гэлээ ганц нэг хүн яаж ийгээд явуулж туслуулж болох л доо. Хавь ойрд айл амьтан байхгүй. Хувийн аж ахуйтан голлож байсан юм чинь амь амиа хичээгээд аль цас нимгэнтэй нөмөр дулаан газар бараадаад тал тал тийшээ хэдийнээ нүүцгээсэн байлаа. Ачлагын унаатай сан бол би ч бас юугаа хийж дүмбийж суух билээ.

	Хаашаа ч харсан цас нэлмийж, мөс гилтгэнээд шаазан аяганы ёроолд халтирч унасан шоргоолж шиг ганцаараа тэлчлээд, зүтгээд байлаа. Өдөр, шөнөө ч ялгахаа байлаа. Салхи шуурга тогтож хэд хоног цас нэмж ороод өнгөрсөн боловч хүйтэн гэдэг яггүй. Сэгсүүргэн дотортой дээл нэвт жиндээд байсан юм. Сар шахам малтайгаа ноцолдлоо. Бас л арваад төл хорогдлоо. Нөгөө муу тал хашаандаа малынхаа дунд босоогоор хонох ч энүүхэнд. Сүүлдээ гэрийнхээ хаалгыг олж чадахгүй, олсон ч татаж, онгойлгож чадахгүй болтлоо ядарч туйлдлаа. Эхнэр юу болж, яаж байгааг ч мэдэгдэхгүй. Сураг чимээ сонсгох хүн ч байсангүй.

	Одоо би сайн санахгүй байна. Унтсан юм уу, ухаан балайрсан юм уу, бүү мэд ээ! Эзээгүй л дөнгөж сая гардаж авсан нэг ишиг тэврээд гэртээ орохоор явж байсан юм даг. Нэг мэдсэн чинь хамаг бие хөрж хөшчихсөн гэрийнхээ гадаа, хаяанд хэвтэж байна. Тэвэрч явсан ишигний чих дэрдийгээд нүд нь цайгаад осгоод үхчихжээ. Хөрвөөж, мөлхөж байж арай ядан өндийж суулаа. Хацар, хамрын үзүүр хагарч цэврүүтээд, нэхий нударга дотор байсан гарын хуруу хүртэл хөлдсөнийг би хожим мэдсэн юм. Үнэгэн лоовууз эрүүвчилж боогоод, шинэхэн нэхий дээл өмссөн байж тэр шүү дээ! Тийм явдал болсныг сонссон хүн байтугай биеэр үзсэн би өөрөө ч эргэж санаад үнэмшдэггүй юм. Хүн тэсэхээ хүрвэл тэсдэг бөх амьтай амьтан.

	Нөгөө нэгдэл байгуулахад хөл алдаж гүйгээд байсан ёргио Галт хэдэн малтайгаа Шорвонгийн хонхорт хөлдөөд үхэж гэнэ гээд тавлаж ярих хүн тэр үед захаасаа аваад байсан даа. Ямар хүч намайг дахин хоёр хөл дээр минь босгосныг би одоо болтол бодоод бодоод олдоггүй юм. Энүүхэндээ гэхэд нэр нүүр, нэгдлээ бодоод хор шар хөдөлсөн юм болов уу даа.

	Малын хэлэн дээр тавих юмгүй боллоо. Бэлчээх ч газар байсангүй. Эргэн тойрон цас дарчихсан юм чинь. Хонхор хотгор, жалга судаг байсан газрын цасыг таамгаар ухаж төнхөж үзлээ. Хатсан шаваг, борог өвс цухуйхлаар урам ороод үүрийн гэгээнээс үдшийн бүрий болтол цас малтдаг боллоо. Модон малтуур ч эхний өдөр л салмарч зомгол болчихлоо. Ганц далбин төмөр хүрз бариад үзэлцээд байлаа. Иш нь тэсдэггүй.

	Гэрийнхээ унинаас сугалж ишлээд малтаад байсан. Мал бас сонин амьтан шүү! Хормой доогуур шургачаад, хошуугаа цасанд шаагаад зүтгээд байдаг юм билээ. Өдөр хоногийн багцааг мэдэх байтугай өөрийнхөө амьд хүн гэдгийг ч мартаад... Ганц бие эр хүн гэдэг даанч арчаагүй. Аяга шөл хийгээд уух ухаан тэр үед ороогүй л юм даа. Хөлдүү ааруул, хатсан боорцог өвөртлөөд, өлсөхөө мэдэхээр амандаа ганц нэгийг чулуудаж хүлхдэг байсан. Ам цангах янзтай бол цас үнхээд болоод байлаа. Одоог бодох нь оо нас, бие танагтай байсандаа л тэссэн байлгүй. Амь голтой төдий юм дүүжигнэсээр байгаад урь унахыг үзлээ.

	Мал ч төллөж шувтрах дөхлөө Үхсэн, зулбасан гучаад тооны төл, бас хэдэн осгож өлбөрсөн хонь, ямаа гэрийн хаяанд хөглөрч байсныг цуглуулж хураалаа. Айхавтар ширүүн дайн болоод өнгөрсөн юм шиг л байсан. Орон гэр ч хүн орохын аргагүй болсон байлаа.

	Хурга, ишигний хоргол, өтөг, дээл хувцас, дэвсгэр гудас хөглөрөөд... Өөрийнхөө, эхнэрийнхээ дээл, тэр ч атугай талийгаач хүүгээсээ үлдсэн бариувчаар хүртэл малаа нэмнэж байсан юм чинь! Жилбэ муутай төллөсөн хэдэн малаасаа нэмээд хороочихгүй юм сан гэсэндээ хэлэн дээр нь тавьж, ходоодыг нь хуурч болох аль байдгаа шавхлаа. Эхнэрийнхээ сураг гаргах санаа их байвч хэдэн малд уягдаад гэрийнхээ хаяанаас холдож чадахгүй бас хэд хонолоо. Цас аажим аажмаар хайлан нимгэрч өдөр хоног ирэх тутам уясаж байлаа. Хүн амьтны бараа харагдах болов уу гэж горьдоод эргэн тойрноо нүдээ хөхөртөл харуулддаг байсныг яана. Тэгтэл нэг өдөр машины дуу сонстох шиг боллоо. Ядарч зүдэрч байсан болоод тэр юм уу, бүү мэд! Гадаа гэрт орж гарч байхад байн байн чих дүнгэнээд шуугьдаг болсон болохоор нөгөө л өвчин хөдөллөө дөө гээд эхлээд нэг ч их гайхаж тоосонгүй. Гэтэл арай л өөр чимээ гараад байна. Хэн нэг хүн заавал ирнэ гээд горьдож байсан болохоор чимээ гарсан зүг тэсэлгүй саравчлан харлаа Үнэхээр нэг «Газ— 69» машин шил толио наранд гялбуулан манайхыг зүглэн баруун хойноос айсуй. Баярласан гэж жигтэйхэн! Хар аяндаа нулимс нүд бүрхээд өөрийн эрхгүй хэнгэнэтэл уйлж билээ. Төчнөөн олон хоног хүний бараа хараагүй болоод ч тэр үү, манайхыг дарга нар мартаагүй юм байна гэж бодоод ч тэр үү, хүүхэд шиг усан нүдэлж, урсгаад...

	Хормой ханцуй нь самалдаг болтлоо ноорч навсайсан нэхий дээлээ салбалзуулсаар угтаад гүйлээ. Гүйхээ ч алд. Гэрийнхээ хаяанд л цовхроод байсан. Машин ч ойртсоор байлаа. Би ч хөөрсөн сэтгэлээ арай ядан тогтоож, дарга нарын нүдэнд намбатай төрхтэй харагдах бодол төрлөө. Дээл хувцсаа солих, ёс төртэй уулзах санаатай гэр лүүгээ ухасхийтэл амжил болсонгүй. Нөгөө машин яах ийхийн завгүй давхиж ирээд цас манаруулан, чахруулан тоормослоод зогслоо. Би ч навсайгаад тосоод очлоо. Хамгийн түрүүнд нэгдлийн дарга Дамчаа гараад ирлээ. Надтай холоос мэндлээд шууд л малын хашаа тийш очлоо. Дарга даамал бололтой хэдэн хүн машинаас бууж даргыг дагаад малын хашааны дэргэд очоод бас л өнгийн харцгааж байна. Би хүн үзээд, тэр тусмаа даргыгаа үзээд баярлаж хөөрснөөс үг дуугарч чадахгүй дэмий л инээд алдан тэднийг бараадлаа. Гэтэл дарга хөмсөг зангидан хямсалзаад нэг л ёозгүй царайтай намайг шилбэлзэн хардаг байна. Бусад нь даргыг дуурайсан ч юм уу, ер нь надад тэгж санагдсан юм уу, бүү мэд! Бүгдээрээ өштөн дайснаа харж байгаа юм шиг баргар царайлан мөс шиг хүйтэн, жигшсэн харцаар намайг сүлбэлээ. Саяхан миний сэтгэлд бадарч байсан баярын гал ч унтарлаа. Тэгтэл дарга савхин бээлийтэй гарынхаа хурууг гозолзуулан намайг чичилж:

	«Өчнөөн олон төл үхүүлж, сэгээр нь хашаа барьчхаад чи юундаа ханхалзаад байгаа юм. Танайх шиг ийм олон төл үхүүлсэн айл бидний очсон газар алга байна. Чи малчин хүн үү, эсвэл хотны захад босгосон мануухай юу?!» гээд л бууж гарлаа. Дамчаа даргын хэлсэн үг бүр миний зүрх рүү хүйтэн тэвнээр шивээд байх шиг л болоод байлаа. Би ч тэсээд байлаа. Гомдож байна ч гэж жигтэйхэн. Цээж дотроо хингэнүүлэн, нүднээсээ нойтон юм дусаахгүйг хичээгээд зогсоод байлаа. Тэгтэл хэн нэг нь «Ийм юмнуудыг шүүхэд шилжүүлбэл таарна. Нэгдлийн өмч бол улсын өмч. Ийм дайсантай хайр найргүй тэмцэх хэрэгтэй» гэдэг байна.

	Миний уур омог ч гэнэт дүрсхийдэг байна. Нэг мэдэх нь ээ Дамчаа даргыг хуруугаараа хариу чичлэн «Чам шиг дулаан хөнжилдөө дугжирч ширэн дээлийн халаасанд гараа шургуулан ханхалзаж байгаад хэдэн төл хороочхоогүй ээ! Өчнөөн олон хоног Шорвонгийн хонхорт үхэх сэхэхээ мэдэхгүй зүтгэсээр байгаад л ийм боллоо» гээд хэлээд тавьчихлаа.

	Дааринд нь давс хийж, дарьд нь гал оруулсан юм байлгүй. Дамчаа дарга саарал кракул захтай ширэн дээлдээ багтаж ядталаа уурлан: «Чам шиг мануухайгаар ардын нэгдэл дутахгүй. Арил! Тонил!» гээд л агсарч машиныхаа хаалгыг тасхийтэл хаагаад цас манаруулан давхиад явчихдаг байна.

	Ардаар дутдаггүй ардын нэгдэл байдаг юм гэнэ. Намайг юу ч гэж хэлсэн тэсээд л өнгөрөх байсан даа. Өөрийгөө гаргуунд гаргаж, нэгдэл нийгмээ гэж сүсэглэн зүтгэсний эцэст тийм үг дуулдаг байна. Би өөрт тохиолдсон гай зовлонгоор бамбай хийж олон төл хороосон нүглээ цагаатгуулах гээгүй л дээ. «Чам шиг мануухайгаар ардын нэгдэл дутахгүй» гэсэн тэр хэдэн үг миний зүрхэнд айхавтар лав тусжээ. Одоо болтол санаанаас гардаггүйг бодоход сүрхий шархтсан хэрэг. 

	Галт гуайн хоолой чичирхийлэн, уйлах нь уу гэмээр гэгэлзэн ярьж байснаа цээжнийхээ гүнээс амьсгаа татан санаа алдаад дуугүй болов. Олон жилийн өмнөх явдал ухаан санаанд нь зураг мэт тод буугаад хуучин шархыг нь хөнджээ.

	Намрын шөнийн тэнгэр доор газрын хөрс нь бүв бүлээнээрээ буй их говь амгалан нойрсоно. Дулаан бүлээн оргисон сэвэлзүүр салхин үе үе хөдлөхүй таана, хөмлийн үнэртэй хамт зулзаган улиасан шугуйн зүгээс давирхайн хурц содон үнэр ханхийнэ. Хилэн хөх тэнгэрт одод улам ч хурцаар гэрэлтэнэ. Үй түмэн тэр од юу юугүй толгой дээрээс асгаран унах вий гэмээр айдас хүрэм сүрлэг ажээ.

	Галт гуай өндийн завилж суугаад далангийн хайрга чулуунаас шажигнатал атган сархийтэл асгаснаа дахин уртаар санаа алдан харанхуй тийш гөлрөн яриагаа үргэлжлүүлэв. Түүний өтгөн намуухан дуу цээжний нь гүнээс алгуур урсан гарч шөнийн харанхуйд уусан замхарна.

	— Намайг Шорвонгийн хонхорт хэдэн малтайгаа мунгинаж байх үеэр эхнэр маань эмнэлгийн орон дээр амьсгаа хураасныг би сар гаруйн дараа мэдсэн юм. Аймгаас хэд хэдэн удаа суманд хэл хүргэсэн боловч надад дуулгасангүй. Цас мөсөн далайд живсэн надад тэр тухай дуулгах хүн нэгдлийн төвд тэр үед байсангүй. Тэр жил миний хувьд гай зовлон нүүрлэсэн жил байсан. Ёстой мэнгэ голлоно гэдэг болсон доо! Энэ хорвоод хөл доороос тулах газраас өөр юмгүй. Гэр орон ч хүнгүй хоосон, сэтгэл ч тогтох санаагүй хоосон. Тэр хоосон зайг харанхуй, уй гашуу л эзлээд байлаа. Амьд явах хэрэг байна уу даа. Юу хүлээж хорвоогийн шороо хөдөлгөх юм билээ ч гэж бодогдоод байлаа. Хүн гэдэг зовлонг даадаг юм билээ. Талийгаачийг маань хол ойрын төрөл садан нь хамжиж байгаад оршуулсан байжээ. Төрөл садан нь намайг элдвээр муучлан хэлцгээсэн гэдэг. Амьсгаа хураахад нь толгойг нь түшихээ байг, ясыг нь барихад оролцож чадаагүй юм чинь бусдын тэгж хэлдэг ч зөв.

	Бүүр хожим яргуй нүдэлж байсан цагаар би аймаг орж булшин дээр нь ёсыг дагаж атга шороо цацсан даа Махнаас мах, яснаас яс тасрах шиг л болсон. Төрөл садантай нь ч уулзаагүй. Ямар нүүрээр ч уулзах юм билээ. Хоршооноос хоёр шил архи авч өвөртлөөд хөтөлгөө морьтойгоо тэр өдрийнхөө үдэш аймгийн төвөөс гарлаа. Нүдний өмнө газар тэнгэр урваж хөрвөөд... Цээж дотор ч юм уу» толгой дотор ч юм уу, хаа мэг газар тэсэж байхын аргагүй шархирч өвдөөд байх шиг л байсан. Хожим нутгийн улсаас сонсоход харанхуйд галзуу юм шиг хашхиран замын чулуунаас гал бутартал давхиад өнгөрсөн гэдэг. Хаашаа яах гэж давхиж явснаа ч мэдэхгүй байсан. Эргэн тойрон тас харанхуй. Ёроолгүй харанхуй ангал уруу унаад байх шиг. Тэр харанхуй руу гасалж гангинан биеэ татаж авах тэнхээгүй үйрч бутран унаж байсан шиг санагддаг. «Амьд явах хэрэг байна уу даа! Юу хүлээж хорвоогийн шороо хөдөлгөх юм билээ. Муу мануухай, хүний адаг, чи хэнд ч хэрэггүй. Ханиа амьсгаа хурааж байхад зулбасан ишиг, хурга тэврээд солио туссан юм шиг улаан нүцгэн гараараа цас малтаад... Яах гэж тэр вэ? Чи хүн үү, адгуус уу? Ардын нэгдэл чам шиг мануухайгаар дутахгүй... »

	Ухаан санааны аль нэг булан мухраас ч юм уу, ганга жалгын ёроолоос ч юм уу хэн нэг хүн намайг ингэж тавлаж хашхираад байх шиг. Чихний омог шүргэн исгэрэх салхин хүртэл миний муу муухайг дуудаад байх шиг... Нөгөө хоёр лонх юмнаасаа замдаа ганц ч дусал уугаагүй хэр нь ээ тэгж солиорсон юм. Өөрийн ухаан эргэж ирэх үед биеэ татаж аваагүй бол тэр чигээрээ болох байсан даа. Шөнөжин давхиад гэрийнхээ гадаа өглөөний нарнаар очсон байлаа. Гэртээ орж чадсангүй. Дутуу татсан өрхний завсраар хүйтэн хар яндан ёрдойгоод утаа ч үнэртэхгүй. Амьсгаа хураан хураатлаа намайг хүлээсэн түүнийг маань хөлдүү цогцос тэр гэрт байгаа юм шиг санагдаад... Морины хурдаар гэрээ хэд тойрон уйлан халагласаар Болжмаатайгаа анх амрагийн ёсоор учирсан Цэнхэрийн хоолойн адагт байдаг молцог элсэн дээр очдог байна. Яах гэж тийшээ очсоноо би мэдэхгүй. Мөс шиг хүйтэн салхи улин исгэрч, эргэн тойрон зэвхий даагаад тун ёозгүй байсан. Хөлдүү хүйтэн элсэн дээр элгээ наагаад хэвтэж байхад газар дэлхий хумигдан агшаад адууны халтар хомоолын чинээ болсон ч юм шиг. Би өөрөө сохор хар хорхойн дайтай болоод тэр хөлдүү хар хомоол доор няц даруулж байгаа ч юм шиг... Солиорч галзуурах дөхсөн хүний санаанд л тийм хөгийн юм ордог байлгүй. Хавирга сүвээг хатуу юм нухаж өвдүүлээд байлаа. Бээрч хөхрөөд, үеэрээ хөдлөхгүй сарвайсан гараа өвөртөө хийгээд үзлээ. Тэгсэн чинь аймгаас гарахдаа авсан хоёр шил архины нэг нь хурууны үзүүрт тааралддаг байна.

	Хэзээ яах гэж авснаа ч мартсан байжээ. Суга татан гаргаж бөглөөг нь бүлт цохиод ам руугаа цутгав. Архи завжаар савиран асгарч, гүрээ даган урсаж байлаа. Амтгүй хүйтэн ус л хоолойгоор урсан ороод байх шиг болсон. Түүнээс хойш юу болсныг мэдэхгүй... Нэг мэдэх нь ээ аргалын утаа үнэртэж байна. Булчин шөрмөс хөшилдөн бүх бие халуу оргиод амьдаараа галд орсон юм шиг Нүд бүлцийж, хавдаад, хүчлэн байж нээсэн аньсага завсраар харвал айлд хэвтэж байна. Зуухны аман тушаа нэг хүн бөгтийн суугаад тамхи татаж байна. Эхлээд таньсангүй. Загийн хоолойд нутагладаг Зэвгээ гуай намайг хээр хэвтэж байхад олоод гэртээ авчирсан нь тэр байжээ. Гурав хоног тэднийд хэвтэж байгаад хөл дээрээ бослоо. Хоол, цай ч хоолойгоор давдаггүй ээ! Хүйтэн хатуу юм хоолой дээр тээглэчхээд... Дамчаа даргын «Чам шиг мануухайгаар ардын нэгдэл дутахгүй» гэж гүрээний судсаа чинэрүүлэн, гүрэлзүүлэн хэлсэн үг чихэнд хангинаад байлаа. Тэр үг миний ясанд хүртэл шингэсэн байжээ. Зэвгээ гуай намайг хоёр гурав хоног баахан зэмлэж асарч аргадлаа. Хорвоод хүн хүнийхээ дэмд хүн шиг явдаг гэнэ. Тэр үед би энэ үгэнд итгээгүй. Айлд орхисон хэдэн малаа туугаад эзгүй гэртээ харилаа. Хашаа ч харсан хоосон ханхайгаад, жавар хоргодсон юм шиг хүйтэн жихүүн. Болжмаа минь байхад ямар ч тэсгэм хүйтэнд гэр дотор халуу дүүгээд, авдар сав, нүдэнд өртөх бүх юм өнгөтэй байдаг сан. Орон гэртээ орно гэхлээр зүрх үхээд, элдвийн юм бодогдоод өдөржин мал даган гиюүрч явдаг байлаа. Шөнийн бор хоногтоо л нүдний хор гаргахаар гэртээ орно. Нутаг усныхан санаа сэтгэл засах гэж бууж мордох үед аргагүйн эрхэнд бас гэртээ орж, тогоо шанага хангинуулна. Орж ирсэн хүнтэй ярих ч юм олдохгүй. Юу ч ярих юм билээ. 

	Хаврын хавсарга өнгөрөөгөөд хэдэн малыг нь нэгдэлд буцааж тушаана гэж дотроо хатуу шийдлээ. Хувьд байсан хоёр морь, саалийн гурван үнээг шар Ваанчиг гэдэг панзчинд өгөөд арваад тооны хургатай хонь болголоо. Нэгдлийн малыг тоо бүрэн буцааж өгөх санаатай л тэгсэн юм. Эцгээс үлдсэн хэт хутга, хэдэн мөнгөн аяга, талийгаачийн хоёр хурган дотортой дээл, энэ тэрхнээ бөөгнүүлээд бас арав гаруй хонь, ямаа авлаа. Тоо толгой нь ч яах вэ бараг бүрэн боллоо. Хүнээр өргүүлэх шахсан хэдэн турсага буцааж өглөө гэж нөгөө Дамчаад муу хэлүүлэхгүй юм шүү гэсэндээ чадах ядахаараа хөдөлсөн дөө. Тэр жил эрт дулаарч, газрын хөрсөнд чийг ч овоо байсных уу, мал дорхноо сэргэж, хонхорхой гэдэс нь төмбийгөөд, алхаа гишгээ нь ч чангараад ирлээ.

	Нар ээсэн нэг дулаан өдөр хэдэн малаа туугаад нэгдлийн төвийг зүглэлээ. Эргэлзэж тээнэгэлзсэн ч үгүй. Эзэн нь нэгдэлд хэрэггүй юм чинь энэ хэдэн малыг хүргэж өгөөд данс дугуйлна гэсэн бодол миний толгойд бугшаад байсан юм. Тэгээд ч сухайн хатсан мөчир шиг гон бие амьтан хэнийгээ тэжээх гэж мал дагах юм билээ гэж бодогдоод, «Чам шиг мануухайгаар ардын нэгдэл дутахгүй» гэсэн Дамчаа даргын үг нэгдлийн төвд ойртох тутам чихэнд улам ч чанга цуурайтаад байх шиг. Цээж дотор ч зүрх булгилан шархираад байх шиг... Орь дуу тавин уйлж хашхирмаар ч болсон. Тэхдээ дусал нулимс унагасангүй. Орилж бархираа ч үгүй. Нэгдлийн төв хүрмэгц хэдэн хонь ямаагаа ширүүлэн туусаар Дамчаа Даргын конторын үүдэнд аваачаад тогтоож бөөгнүүллээ. Тэр үед сум нэгдлийн төв гэж ердөө л хоёр гурван шавар тагз, арван хэдэн гэр байсан даа. Мориноосоо ч буусангүй. Малын хөлийн чимээгээр гэр гэрээс л хүмүүс гараад намайг гайхан харцгааж байлаа. Би Дамчаа даргыг дуудах гэтэл дуу гарсангүй. Нөгөө хатуу хүйтэн юм хоолойд тээглэчхээд уснаас гаргаж хаясан загас шиг ам ангалзаад байсан. Хэдий хугацаа өнгөрснийг мэдэхгүй. Их л удах шиг болсон. Тэгтэл Дамчаа дарга хэдэн хүний хамт шавар байшингаас гараад ирлээ. Дамчаа даргыг хараад уур омог дүрс хийгээд гаараад явчихлаа. Хоёр сар гаруйн өмнө Шорвонгийн хонхорт эцэж туйлдаад сүг болсон амьтан навсганаад тосоод очиход холоос ихэмсгээр мэндлэхчээ болж, малын хашааны дэргэд тэнгэрт дуугаа хадаан аашилж загнаж байсан нь нүдний өмнө дахин буугаад ирлээ. Уур омог бадарснаас ч тэр юм уу ам хамраар галын дөл савсах шиг болж, нөгөө хоолойд тээглээд байсан хатуу хүйтэн юм ч дорхноо алга боллоо. Өөрийн мэдэлгүй ташуур гозолзуулан «За хө! Дамчаа чи малаа тоолж ав! Толгой бүрэн байгаа! Чи намайг юу гэж хэллээ. Ардын нэгдэл над шиг дээлийн гол, хотын захын мануухайгаар яах вэ!» гэж зандран хэлээд мориндоо ташуур өгөн тоос манарган эргэж ч харалгүй арилсан юм. Нэгдлийн захиргаа намайг хэд хэдэн удаа дуудуулсан боловч би очоогүй. Нөгөө хэдэн хонь, ямааг айлд тарааж өгсөн сураг дуулдана. Зургаан сард нэгдлийн зөвлөлийн хурлаар миний тухай асуудлыг авч хэлэлцэхэд би бас очоогүй. Хөөнө, хөөхгүй гэж баахан маргалдаад дараа шийдэхээр хойшлуулсан дуулдсан. Шүүхэд дуудах байх гэж бодсон чинь бас дуудсангүй. Би гэдэг хүн энэ тэрийг бодох санах ч ухаан сэхээгүй айл хэсэн архидаж толгойгоо ганзагалж явдаг боллоо. Нэг хэсэг нь өрөвдсөндөө зарим нь төвөгшөөн салахын мөн болохдоо аяга тагш хатуу юм харамладаггүй байсан биз. Би ч балгах тусам эрээ цээрээ алдаж агсан тавихдаа ч тавьж, уйлахдаа ч уйлж, дуулахдаа ч дуулж явдаг хүн болжээ. Өдөр хоног ч яаж өнгөрснийг мэдэхгүй... Намрын өвс шиг найгасан амьтан айлаас айлд бууж нутгийнхны нүдний булай, амны зугаа болдог байна. Түүнийгээ ч өөрөө ухаарсангүй. Тэгж явахдаа талийгаачтай ханилахаас өмнө наана цаанатай явсан Шоовдор гэдэг хүүхэнтэй нэг мэдсэн чинь залуугийн явдлаа сэргээчихсэн байлаа. Надаас эгчмэд хүүхэн. Намайг хань ижлээ алдсан амьтан гэж өрөвдсөн ч биз. Залуудаа бие, сэтгэлийн хэлхээтэй байснаа бодоо ч биз. Архичин гэж ад үзсэнгүй. Нялх хүүхэд шиг л асарч бөөцийлдөг боллоо. Шоовдор маань гуч нэлээн гарсан хойноо Луузан гэдэг өвгөжөөр хүнтэй ханилж байсан юм. Тэр нь арван хэдэн жил болоод мухар олгойгоор нас барж, ганц охинтойгоо үлдсэн юм.

	Намайг тэднийхээр эргэлдэж байх үед охин нь аймгийн төвд сургуульд сурдаг байлаа. Долоодугаар ангийн сурагч. Амташсан хэрээ арван гурав эргэнэ гэгчээр эхлээд бууж морддог байснаа сүүлдээ хэд хоногоор тухалдаг боллоо. Алийн болгон хорин тавт шиг морин дэл дээр сагсалзаж явах вэ дээ! Дулаан гэр, халуун цай үгүйлдэг нас хойно балгахаа ч татаж Шоовдортой гал голомт нэг боллоо. Хүний аж төрөл гэдэг алагтай, булагтай хойно. Үхсэнийхээ хойноос үхдэггүй юм болохоор нас ахисан ч гэсэн бас нэг эхнэрийн царай хардаг байна. Хөөрхий Шоовдор маань ааш зан сайтай л даа. Царайгаар нь цай сүлэх биш. Охин нь долоодугаар ангиа төгсөөд бичээч болж, сумын төвд суулаа. Шоовдор бид хоёр амины хэдэн малаа аваад сумын төв бараадлаа. Саалийн гурван үнээ, ямаа, хонь нийлсэн хориод богтой. Би ч малд ойртохоо болилоо. Жил шахам архидсанаас болсон байлгүй, үгүй бол санаа сэтгэл хямарч донсолсноос ч тэр үү, ажил хийхээ больсноос ч магадгүй. Ханиад томуу салдаггүй. Сав л хийвэл хэвтэнэ. Шоовдор маань ч асрамж сайтай. Цай шөл хийгээд миний өмнө бөндгөнөөд байлаа. Би ч айлын эрх хүүхэд шиг улам цаашлаад бүүр бордооны мал шиг хойрго боллоо. Шоовдор тээр шаасангүй. Гадаа гарч эр болж, гэрт орж эм болж, борви бохис хийлгүй хөдөлсөн хэр нь ээ улам л царай ороод, алхаа гишгээ нь хөнгөрөөд. Хөгийн юм шүү, хорвоо гэдэг! Би ч дутах юмгүй. Идэж уугаад, гэдсээ илээд хэвтэхээс өөр юм мэдэхгүй амьтан боллоо. Хөхүүл хүүхэд шиг мах мариа ч дийлдэхээ болилоо. Ямар сайндаа гутлаа өөрөө өмсөж чадахгүй, гэдэс тээглээд гар хүрэхээ больдог байна. Хүн гэдэг амьтан амархан муу зантай болчихдог юм байна билээ. Аян шалтаг олдвол хааяа нэг сайн балгачихна. Сүүлдээ гэрийнхээ хаяанаас ч холдохоо болилоо. Идэж уусныхаа горыг гаргахаар гэрийн босгоор алхаж гарахыгаа хүртэл тээр шаадаг болсон доо. Нүүр гарын арьс нимгэрч үнээний дэлэн шиг ягаарч гэрэлтээд, хөлийн хуруу хүртэл өөхөлчихсөн байсан. Зун гэрийнхээ сүүдэр даган айраг цагаа гүзээлж, өвөл, хавар өөхтэй мах, шар тос ханхалсан сүүтэй цайнаас уруул салгахгүй, үнээний зэлнээс хол гишгэхгүй юм чинь таргалахгүй яах вэ. Шоовдор намайг охиноосоо далдуур «Миний хашин хаан» гэж эвийлнэ Тосоор гоож! Хөгширсөн хойноо эхнэр болсон эмдээ эрхлэх ч янзтай. Миний овилгогүй нь тэр биз. Өдөр, шөнө ээлжлээд, сар жил урсаад л байлаа. Эцэстээ залхуу зангаа татаж авах чадалгүй боллоо. Бүгдээрээ нэгдэлд элсээд, сум нэгдэл даяар ажил өрнөөд байсан аж. Нөгөө Дамчаа дарга ааш зангаасаа ч болсон ч юм уу, ажлын арга чадвараар гологдсон ч юм уу? хусагдаад оронд нь өөр хүн боллоо. Би баярлаж тавласан ч үгүй, хөөрхий минь гэж өрөвдсөн ч үгүй. Сураг сонсож байхад шинэ дарга бас л хий шуугиулж дүйвүүлсэн, сав л хийвэл хуралдуулдаг, амлаж ярихдаа сайн, ажил болгож хөөцөлдөхдөө маруухан хүн байна гээд хүмүүс шивэр авир ярих сонсогддог боллоо. Надад тэр үед ямар дарга халагдаж, хэн нь шилэгдэн дэвшиж байгаа нь огт падгүй хэрэг байсан. Хүчээ нэгтгэсэн малчин олны санаа эвлэн зүгширч, нам засгаас дэмжиж тэтгэсний ачаар нэгдэл гэдэг айл өөдлөн дэгжиж байгаа нь нүдний өмнө ил боллоо. Олны хэл ам гэдэг хэцүү... За тэгээд аливаа хүнийг ярьж чаддаг сайхан амлаж чаддагаар нь бус хийж бүтээснээр нь үнэлдэг цаг юм чинь. Нөгөө шинэ дарга бас л халагдлаа.

	Оронд нь сургууль төгссөн нэг залуу ирлээ. Урьд нь малын эмч байсан хүн гэнэ. Улаанбаатарт намын сургууль дүүргэсэн, шижигнэсэн сайхан залуу байлаа. Боддог ч, хэлдэг ч, хийдэг ч хүн гэнэ. Одоогоос таван жилийн өмнөх явдал шүү дээ! Би ч залхуугаараа нутаг усандаа байтугай замбуулинд зартай болоод байсан цаг. Эцэг, эх нь хүүхдээ загнахдаа хүртэл «Чи Галт шиг залхуу амьтан болох нь уу» гэдэг болсон юм. Энэ ч бага хэрэг. Намайг дуурайх санаатай залхуу зальхай аашилдаг залуу хүн энд тэнд бий болсон сурагтай. Над шиг идэж уугаад хэвтэхгүй хэр нь ээ архи дарсанд толгой мэдүүлж, дэл сул явдгаа их гавьяатай хэрэг гэж санадаг тийм турсагууд намайг бүүр амьд шүтээнээ болгосныг би хожим мэдээд гайхаш тасарсан юм. Муу юм модон ултай гэдэг л тэр байхгүй юу! Талийгаачаас хойш архи дарс ууж, шалдар булдар явсныг минь, за тэгээд хэн ч хүч хүрэхгүй зартай залхуу болсныг минь тэр тархинууд үлгэр домогт итгэсэн хүүхэд шиг л бишрэн дуурайхыг хичээдэг байжээ. Надад туссан залхуу өвчин тэгж өсөж яваа залууст хамрын ханиад шиг халдах юм гэж би зүүдлээ ч үгүй. Ухвар мөчид тархинууд! Зарим нь ганц нэг лонх юм өвөртлөөд манайхаар ирдэг байсан. Нутаг усны ахмад хүний хувьд амар мэнд асууж, хүндэлж байна л гэж бодоод өнгөрдөг байлаа. Тэгсэн чинь амьд шүтээндээ сэржим өргөж явсан турсагууд байж л дээ...

	Галт гуай яриагаа огцом таслан түсхийтэл инээснээ «Хэцс! Тархигүй турсагууд!» гэж огт өөр хүний хоолойгоор чанга хэлээд санаа алдсанаа «Миний л муу хаялгын гай!» гэж гэмшингүй шивгэнэв. Ухаан санаандаа үзэгдсэн «тэр турсагуудыг» зандрах үед би цочин түүн тийш харлаа. Пинтүү үстэй том толгой, шувтан чийрэг мөр нь алсын бүдэг гэгээнд сааралтан харагдана. Тэнгэрийн хаяа зүүнээсээ сэрүүн хөх туяа татуулан, тэр зүгийн одод амь нь тасарч байгаа загасны нүд адил цэхэлзэн бүдгэрч байлаа. Сувгийн цаадтайх зулзаган улиасан шугуй дээгүүр баргар ногоон туяа татжээ. Газрын хөрснөөс хуурай бүлээн агаар тэнгэр өөд суунаглахаа хэдийнээ больсон байв. Харин чийг даасан хүнд сэрүүн агаар хонхор хотгор даган урсаад, үе үе үл үзэгдэх шувууны хөнгөн жигүүр бие шүргэн өнгөрөх адил зөөлөн салхи үүсгэн байна.

	Анх нүүр учрах үес өөрийн болхи доройг мэдээд түүнээсээ зайлах чадалгүйдээ цухалдаж явдаг юм уу гэмээр унтууцсан царайтай, хүнээс бэргэн, дуугаа хураан байсан энэ хижээл эр аж төрлийнхөө нарийн ширийн явдлыг өөрийн болоод хөндлөнгийн миний сэтгэлийг хөдөлтөл төвөггүй хүүрнэхийг сонсож суухад ёроолгүй гүн усанд байн байн хөл алдан айдас хүрэх адил жигтэй сэрэл үүсэх авай.

	Галт гуай тасалдсан ярианыхаа зах сэжүүрийг харанхуйд хайх мэт тонгойсхийн займчин байснаа үгээ зөөн үргэлжлүүлэн ярилаа.

	— Хүний ухаан хэнзэрдэг бол минийх хэнзрэх байтугай юм болсон. Тавь шахсан хойноо л юмны наад цаад учрыг бага сага төсөөлдөг болж байна. Ангайж идэж, ялхайж хэвтэхээ жаргалын туйл гэж боддог байсан үе бий. Бүүр тэгж итгэдэг тэр итгэлийг маань хөндөх гэсэн хэнбугайг ч үзэн яддаг байлаа. Дамчаа даргын дараачийн дарга миний гар хурууг нэгдлийн ажилд оролцуулах гээд дийлээгүй. «Над шиг мануухайгаар ардын нэгдэл дутахгүй» гэж ярдаглаад л тэр шүү дээ. Энэ үг эцэстээ би гэдэг хүн биеэ оторлож бусдын амыг таглах хуяг бамбай болдог байна. Иргэн хонины сүүл шиг чихэлдэж ялбайсан амьтан хоймрын орон дээр хөхүүл хүүхэд шиг тарвалзан хэвтсээр долоо найман жилийн нүүр үзжээ. Зүрх муу, даралт их гээд л өвчин хэлдэг боллоо. Хөөрхий Шоовдор маань ч их ядарч түргэн өтөлж байлаа. Санчгийнх нь үсэнд буурал сор гялтайх боллоо. Манайх сум нэгдлийн төвийг бараадан амины хэдэн малынхаа хишгийг хүртээд, Шоовдор хааяа нэгдлийн ажилд гүйгээд, охин бичээч хийгээд аж төрөл болоод л байлаа.

	Намын сургууль төгссөн залуу дарга ирснээс хойш манай нэгдэл биеийн тааваар алхуулж байсан морьтон, ташуур өгөөд ухасхийн давхихтай адил улам хөгжиж ажил гэдэг буцалж гарлаа. Гэрт хэвтээд байсан надад хүртэл тэр их ажлын дөл мэдэгдээд байсан юм. Орсон гарсан хүн бүр «Манай Сэнгээ дарга» гээд л хөл алдаад магтах үгээ олж яддаг боллоо. Ийм тийм нийтийн ажил гээд Шоовдор маань ч гүйдэг боллоо. Би хярсан тарвага шиг хэвтээд л байсан. Шуудуу ухна ч гэх шиг, ногоо тарина ч гэх шиг... Хөгшин залуугүй л хөдлөөд байлаа.

	Нэг өдөр нөгөө Сэнгээ дарга манайд ирлээ. Намайг «оролдохоор» хэзээ нэг өдөр ороод ирнэ гэдгийг би мэдэж байсан юм. Хариу хэлэх үг хоолой дээр бэлэн байлаа. Тэгтэл надад юу ч хэлсэнгүй. Танилцаж, бие асуучхаад, цай уучхаад яваад өгдөг байна. «Хэрсүү тархи» юм гэж би бодоод өнгөрлөө. Нэгдэлчдийн баяраар манайхаар орж шинэлж золгохдоо бас л энээ тэрээ гэсэнгүй. Айлынхаа өвгөнтэй шатар тоглоод сууж байтал нэг үдэш орж ирээд охиныг асуулаа. Ажил гарч гэнэ. Тогоон дээр болж байсан хоолноос амсчхаад яваад өгсөн. Би ч давдаг даваагаа давжээ гэж бодож байлаа. Тэгтэл ажлын зав чөлөөгөөрөө манайхаар орж надтай ганц нэг шатар нүүдэг боллоо. Би ч олигтой шатарчин биш л дээ Дурнаас цаашгүй. Цаг нөхцөөх гэж л тоглодог ухаантай. Намайг голохгүй, хааяа шатар нүүдэг болсныг нь би далдуур сэжиглээд байлаа. Нэг л өдөр «Та нэгдэлд тийм ажил хийгээч гэх байх. Ухаантай тархи! Эвээр оролдох нь байна шүү!» гэж бодогдоод амыг нь таглах мэргэн үгээ шатрын нүүдэлтэй хамт бодсон шигээ маадгар суудаг байлаа. Тэгсэн нь юу ч хэлсэнгүй шүү! Охинд маань санаатай гүйгээд байна уу ч гэж бас бодлоо. Байдлыг нь ажаад байхад гэр бүлтэй, тийм ээ иймээ зангүй, гүндүүгүй дарга байлаа. Тэгж тэгсээр би ажиглах сэжиглэх ээ ч больсон. Залуу гэлгүй хүндлэх сэтгэл аяндаа төрөөд ирлээ. Ухаантай ул суурьтай, даргархаг эрэлхүү зангүй. Хөгжөөж шуугиулж ч чаддаг, өөрөө ч инээсэн шиг инээж хэлэх гэснээ хэлж ч чаддаг сайхан хүн байлаа. Хэн хүнгүй л «Манай Сэнгээ дарга» гэж зусар хачиргүй магтдаг нь аргагүй юм байна гэж хувьдаа дүгнэлээ. Ес тайлагдаж хавар болж байсан цаг. Бие ч хямраад сэтгэл ч хямраад гэрийнхээ хаяанд энэ тэрийг ажиглан гиюүрэн сууж байсан нэг өдөр даргын хөнгөн тэрэг хаяагаар өнгөрч явснаа тоормослон зогслоо. Сэнгээ дарга байна. Машиныхаа хаалгыг онгойлгон надтай мэндлээд «Галт гуай та салхинд гарахгүй юу? Суугаад яв. Би ногооны талбай дээр очоод буцаад ирнэ» гэлээ. «За тэгье» гээд би гэртээ орж дээлээ солиод аахилж уухилсаар машинд нь суулаа. «Ноднин ногоо тарих талбай бэлтгэнэ гээд байсан. Юу хийдэг улс юм, Үзье» гэж хэдийнээс бодогдоод байсан юм. Говьд төмс, саримс тарьж ургац авна гэдэг санаанд багтахгүй байсан болоод л тэр биз. Нөгөө талбай дээр нь давхиад очлоо. Улаан шороо манарсан багахан газар байна. Арваад хүн хүрзээр газар сэндийлж байна. Зарим нь бууц цацаж байна. «Юм ургахгүй дээ» гэсэн санаа лавслаа. Сэнгээ даргыг хайрласандаа «Дэмий юм хийж байна. Нэр чинь муудна даа» гэж хэлмээр санагдсан боловч дараа хэлье гээд өнгөрлөө. Тэндээсээ давхиад одоо энэ усан сан байгаа газар ирлээ. Хориод хүн далангийн шороонд чулуу шигтгэн дотор талыг нь цементэлж байна. Хөвхийсөн царайтай тэр хэдийг хараад «Хад чулууг хялгасаар хөрөөдөхийн үлгэр болж байна даа» гэж бодлоо. Тэр үед миний ухаан санаа хүртэл хойрго няргуун болсныг би өөрөө ч мэдсэнгүй. Гэртээ ирээд элдвийг бодлоо. «Залуу хүн алдаж гэнэдэж байна» гэж бодлоо. Түүнийгээ ч дараа нь хэлээд тавьчихлаа. «Хүн санаачилж, хийж туршиж байж л буруу зөвийг танина шүү дээ» гэхээс өөр юм Сэнгээ дарга хэлсэнгүй. Түүнээс хойш нэлээн хэд хоног өнгөрлөө. Хаврын дулаан тогтуухан өдөр байсан даа. Гэрийн онгорхой хаалгаар алсын уулс цэнхэрлэн дуниартаад, зэрэглээ жирэлзээд, ургамлын үндэс хөөж, зарим эртэч цэцэг ургамал нүдэлж байсан цаг. Яагаа ч үгүй эрт охин гүйгээд ирлээ. Сумын төвийнхөн нөгөө талбайд төмсний үр суулгах юм гэнэ ээ. Тэгтэл ч даргын машин давхиад ирлээ. Охин яаруу сандруу ажлын хувцсаа өмсөөд гарлаа. Би ч араас нь дагаад гарсан. Машин дотор хоёр гурван хүн сууж байна. Дарга ч өөрөө байж байна. Намайг хараад мэндэлж «Өнөөдөр сайхан өдөр байна. Та салхинд гарахгүй юу» гэлээ. «Эсгий хийхэд нохой хэрэггүй» гэж хэлчих шахсанаа «Төмс яаж тарьдгийг харъя» гэсэн сониуч зан хөдөллөө. Машинд суугаад нөгөө газраа манаргаад буулаа. Хүмүүс нэг эгнэж зогсоод, урд нь сэндийлж зөөллөсөн хөрсийг хүрзээр гишгэн, үрийн төмс булж байна. Сэнгээ дарга «ингэ, тэг» гэж зааварлан, заримд нь яаж газар ухаж, яаж булахыг биеэрээ зааж байна. Би талбайн захад хараад л сууж байлаа. Удсан ч үгүй дарга, жолооч бид гурав машиндаа суугаад хөдөллөө. Хол ч явсангүй. Дарга жолоочдоо «зогс» гээд машинаас буулаа. Шуудууны хоёр талаар хааш хаашаа хорь гучаас хэтрэхгүй алд газар сэндийлж бууц цацсан байна. «Ногооны талбайг хойтонгоос энэ хүртэл өргөтгөх санаатай. Юм ургах эсэхийг нь энэ жил туршаад үзье. Аль вэ нөгөө хүрз, үрийн төмс гаргаад ир» гэж жолоочдоо дарга хэлж байна. Би машинаас буугаад бас л газар ялхайгаад суучихлаа. Дарга жолооч хоёр газар ухаад л, үрийн төмс булаад байна. Шуудай төмс дундаа орлоо. «Дарга хүн хүртэл хөдөлж байхад би хэн болоод ингэж нойтон аарц шиг ялбийж суудаг билээ» гэсэн бодол толгой дотор эргэлдээд, нэг мэдэх нь ээ тэр хоёр дээр очсон байлаа «Та яах нь вэ? Сууж бай! Бид хоёр одоохон дууслаа» гэж дарга хэлж байна. Би шуудайтай төмснөөс авч хормойлоод аахилж уухилсаар тэр хоёрын ухсан газар төмс чулуудлаа. Гэдэс тулаад бөгтийж чадах биш. Сэнгээ дарга, жолооч хүү хоёрын хүрзэдсэн нүхэнд би үрийн төмс чулуудаж, тэр хоёр дээрээс нь шороо хаяад байлаа. Цаг гаруй болоод ажил дууслаа. Хагас шуудай төмс ч нөгөө газраа яг таарлаа. Би ядарсангүй, харин нуруу хөшчихсөн байна. Долоо найман жил тарвалзаж хэвтсэн юм чинь аргагүй шүү дээ. Дарга машиндаа суугаад «За бид гурав ч бас ногоогоо тарьчихлаа. Намар ч багсайсан ургац авна даа. Хүүдий шуудайгаа л эртнээс зэхэх юм шүү» гэлээ. Би ч хариуд нь наргиан болгож «Над шиг булцгар, тос даасан төмс ургах вий» гэлээ. Түүнээс хойш хэд хоносныг санахгүй байна. Дарга нэг өдөр давхиад ирлээ. «Ногооны талбайдаа очих уу?» гэлээ. Суулгасан төмс юу болж байгаа бол гэсэн бодол намайг амар заяа үзүүлэхгүй байсан юм чинь. Уухайн тас машинд нь ороод суучихлаа. Давхиад очлоо. Алганын чинээ талбайн энд тэндгүй лааны дөл шиг турьгүй ногоон навч цухуйсан харагдана. Баярлах ч шиг, гайхах ч шиг. Дарга, жолооч хоёр хүрз аваад газрыг нь янзаллаа. Би ч сөхөрч суугаад улаан нүцгэн гараараа хамжлаа. Шуудууны даланг сэтлээд ус орууллаа. Одоо бид хоёрын сууж байгаа энэ газар шүү дээ! Дараа нь бид нэгдлийн ногооны талбайд очлоо. Биднийхээс арай том навч нахиа цухуйсан харагдана. Талбай нь том болоод ч тэр үү, санаа дагаад ч тэр үү яг л тэгж харагдсан юм. Баавай гэдэг дал гарсан өвгөн, эмгэнтэйгээ талбайн захад умгар бор гэрээ бариад буучихжээ. Ногооны талбайд мал оруулахгүй гэж харж байгаа гэнэ. Бас усалж торддог гэнэ. Эрүү өвдөг нь нийлэх шахсан эмгэн нь гэрийнхээ хаяанд суугаад зэвтэй төмөр утас тэгшлэн залгаж байна. Ногооны талбайг тойруулаад шон хатгаж, төмөр утас татаж хаших юм гэнэ. Их ажилтай хоёр байна. Өвгөн эмгэн хоёр хүртэл чадах ядахаараа хөдөлж байгааг үзээд миний нүүр халуу оргиж, ичих ч шиг болсон. Түүнээс хойш сэтгэл тайвангүй боллоо. Нөгөө алганы чинээ газрыг маань мал гишгэж, навч нахиаг нь хонь, ямаа зулгааж байгаа болов уу гэж бодогдоод болдоггүй, Хог дээрээс төмөр утас цуглуулаад тэгшилж залгалаа. Шон хийх мод, төмөр ч оллоо. Нэг өдөр бас л даргыг харуулдан амдаж байгаад машинд нь сууж, нөгөө газраа очлоо. Овоо ургачихжээ. Навч нахиа нь саглайгаад... Хамжиж байгаад төмөр утас татаж хашлаа. Даланг сэтэлж усаллаа. Түүнээс хойш байн байн очдог боллоо. Аахилж уухилаад гэдсээ чирээд мөлхөж, зэрлэгийг нь зулгаана. Ойр зуур хэрэглэх багаж ч олж авлаа. Шоовдор маань хүртэл намайг «Даргын дархан ногоочин» гэж хочилдог боллоо. Би ч энээ тэрээ юм бодсонгүй. Ногоо тарьсан алганы чинээ газар л сэтгэлд уяатай. Зун нь эрүүл газар буурь сэлгэж буух нэрээр гэрээ ойртуулж барилаа. Үнээний зэлнээс холдож үзээгүй би гэдэг хүн хоёр гурван километр газар явган явж, нөгөө төмс тарьсан газартаа өдрийн хугасыг өнгөрөөдөг боллоо. Явган яваад ч тэр үү, нар салхинд борогшоод ч тэр үү, бие хөнгөрч, алхаа гишгээ чангараад байх шиг. Намар бушуу болоосой гэхээс сэтгэл яараад, өтөлсөн хойноо хүүхэд цагийн сониуч зан хөдлөөд болдоггүй. Намар болж ургацаа ч хураах боллоо. Даргынхаа машинд суугаад хүрз аваад очлоо. Нэрэлхээд хүүдий шуудай авсангүй. Газрын хөрсөнд хүрзний ир ширхийн шигдэх үед хөлийн улнаас цахилгаан гүйдэл толгой хүртэл гүйх шиг болж билээ. Ухсан газраас юу гарч ирдэг бол гэж тэвдсэндээ тэр шүү дээ! Нойтон шороо наалдсан, зангидсан гарын чинээ хэдэн төмс бөндгөс гээд ил гараад ирэхлээр баярласандаа арай л нулимс унагаагүй. Хүн гэдэг яльгүй юманд баярлаж, урам ордог тархи юм билээ. Гэрийн буурин чинээхэн тэр газраас таван шуудай шахам төмс гардаг байна. Сэнгээ дарга надад нэг шуудайг, жолоочдоо нэг шуудайг, үлдсэнийг нь нэгдэлд тушаачихлаа. Гэрийнхээ хаяанд гозойлгоод тавьсан шуудайтай төмсийг харах бүр инээмээр ч, уйлмаар ч санагдсан. Би гэдэг хүн залхуу өвчинд баригдаж хүнээ байгаад долоо найман жил дэмий өнгөрөөснийгөө сая ухаарч харамсаад тэр шүү дээ! Сонссон хүн итгэмээргүй явдал болсон юм. Тэр жилийн явдал надад элдвийг эргэцүүлж бодоход хүргэлээ. Үнэндээ ч би энэ хорвоод дахин төрснөөс өөрцгүй явдал болсон билээ. Сайн хүн ухаантай даргын ачаар тэр шүү дээ! «Хүн хүнийхээ дэмд хүний зэрэгтэй явдаг» гэж тэр жил Зэвгээ гуайн хэлсэн үг орой руу минь ороод ирж билээ. Хожим ханилсан сайн ханийн халамжийг би буруу ухаарч, гар хуруу хөдөлгөхгүйгээ жаргал эдэлж байна гэж халуурхаж байсан минь буруу хойшоо байжээ.

	Тэр жилийн өвөл нэгдлийн төвд анх байгуулсан эмчилгээ тэжээлийн цэгт ирсэн хэдэн мал тэжээж өдөр хоног өнгөрөөлөө. Ажлын хөлс гэж шалихгүй. Гэхдээ л ажил хийснийх цөөн хэдэн төгрөг авдаг байна. Амьдралдаа анх удаа улсаас цалин авч байгаа нь тэр. Сумын хоршооноос эхнэртээ алчуур, охиндоо үзэг өөртөө нэг лонх юм аваад баярлаж, хөл хөнгөрсөн хүн харьж билээ. Хавар нь «ногоо тарья» гэж Сэнгээ даргаас өөрөө гуйхаар очлоо. Дуртай зөвшөөрч байна. Нэгдлээс нэг морь тэрэг өглөө. Ногооны талбайг ч өргөтгөлөө. Хаврын ажлыг нийтийн хүчээр нугалж орхилоо. Сэнгээ дарга ер нь авхаалжтай сэргэлэн хүн байгаа юм. Хаанаас авчирсныг бүү мэд. Улиасны хэдэн нүцгэн мөчир надад үзүүлж «Хоёулаа суулгаж үзье. Ургах учиртай» гэлээ. Гучин ширхэг мөчир суулгалаа. Одоо сумын төвийн сургуулийн хашаанд шуугьж байгаа тэр хэдэн улиас шүү дээ. Би ч ажлын амтанд ороод зүтгээд байлаа. Би гэдэг хүн угийн, хүүхэд байхын лазан тархи байж л дээ. Бөгс хүндтэй, юм юманд сүүл барих санаатай. Айл гэр толгойлох болоод арай дээрдсэн. Одоо хуучин Галтаас хөгшин бие нь л үлдлээ. Залхуу өвчин тусаад, өөх махандаа боогдоод хөдөлж чадахгүй байсан нь хаа байх вэ! Нэгдлийн ногооны талбайд ажилладаг жил тэр их өөх хайлж шувтраад дууссан. Бие хөнгөн, ухаан саруулсаад сайхан болсон. Зүрх, даралт гэж ч ярихаа болиод хэдэн жил боллоо. Хөдөлж л байвал хүний бие чангараад байх юм. Сэнгээ дарга олон хүнийг өөд татсан хүн дээ. Манай нэгдлийн нэрийг улс даяар дуурьсгасан. Намын шинэ даалгавар, томилолт аваад өөр аймагт явахынхаа өмнө энэ улиас тарьсан талбайд Сэнгээ дарга ирж модны сүүдэрт надтай нэлээд ярьж суусан. Ярилцах ч гэж дээ. Сэнгээ дарга л манай нэгдлийн ирээдүйн тухай, жимсний цэцэрлэг бий болгох тухай л өөрийн бодож төлөвлөж явснаа намайг голохгүй ярьсан юм, 

	Тэр үед би «Та намайг хөдөлгөх оньсыг нарийн бодож олсон доо» гэж наргиан болгож хэлээд тавьчихлаа. Тэгсэн чинь Сэнгээ дарга надад баярлаж талархсанаа илчилж намайг бүүр тэвдүүлчихсэн юм. Та нэгдэлдээ ажил хийдэг болсны ачаар дэл, сул явдаг олон сайхан залуу таны жишээгээр ажил хөдөлмөрийн амт шимтийг үзэж зөв замдаа орсон» гээд л ярилаа. Надад ч хэлэх юм олдсонгүй. Дэмий л нүүрээ улайлгаж, хөлсөө гоожуулж суулаа.

	Сэнгээ даргын явдаг жилийн хавар энэ талбайд улиасны таван мянган ширхэг мөчир, бас захаар нь шар хуайс, бургас суулгасан юм. Одоо сайхан ургаж байна. Жил жилд нэмж суулгасаар байгаад одоо хоёр түмэн улиасны суулгацтай боллоо. Суулгац авъя гэсэн нэгдэл манай энэ хавьд олон бий. Манай аймгийн дарга нар ирээд аймгийнхаа төвд хүртэл аваачиж ургуулах тухай ярьцгаасан. Гурван настайг нь арваад төгрөгөөр, таван настайг нь арван хэдэн төгрөгөөр үнэлээд байгаа. Энэ намар, ирэх хавар нэг түмийг нь худалдах тухай нэгдлийн зөвлөлийн шийдвэр гарсан. Бид ч бас хойтон хавар хоёр түмээс наашгүй шинэ суулгац тарих санаатай. Болж өгвөл тоог нь улам ахиулна. Суулгац гэдэг нярай нялх хүүхэд шиг арчилгаа ихтэй.

	Долоон сарын эхээр Шоовдортойгоо хамт Улаанбаатар орж улсын наадам үзээд ирлээ. Нэгдлийн зардлаар, бас эхнэрээ дагуулаад шүү! Шоовдор маань надаас дутуугүй баярласан даа. Нэгдэлдээ саальчин болоод залуучуудтай уралдаад байгаа. Бид хоёр ч сайшаал шагналаас хоцрохоо болиод байгаа шүү. Охин маань гэрлээд тусдаа айл гэр болсон. Удахгүй эмгэн бид хоёр гурав дахь ачийнхаа барааг харах даг аа! Өтлөх насан дээрээ би өөдөлж явна аа гэхэд хилсдэхгүй. Нэгдэл маань надад хэрэгтэй, би ч нэгдэлдээ хэрэгтэй хүн юм аа. Ер нь тэгээд ардаар дутдаггүй улс, хүнээр дутдаггүй нэгдэл гэж хаа байх вэ дээ! Ухаан мунхарч, тамир тэнхээ тасартал бас хэдэн жил бий гэж бодож байна. Хүний бие санаагаа гүйцэх биш. Гэхдээ санасан санааны зах зух нүдэнд харагдахаар гарт баригдахаар биелээд ирэхлээр хүн урамшдаг юм байна.

	Говьд маань хангайн мод ургаж, алим, жимс алаглан дэлгэрэхийг хөгшин би нүдээрээ үзэх хувьтайгаар барахгүй улам өргөжин хаяа тэлж байгаа цэцэрлэгийн үрийг суулгалцаж, шав, суурийг тавилцсан юм шүү! гээд бодоход сэтгэл өег байдаг юм.

	Гутарсан чигээрээ гутраад, уруудсан чигээрээ уруудсан бол юунд хүрэх байсан бол! Одоо санахаас толгойны үс өрвөсхийж, айх ч шиг болдог. Хүн хүнийхээ дэмд хүний зэрэгтэй явна гэдэг айхавтар оносон үг шүү. Сайн хүн, сайхан даргын ачаар л миний нүд нээгдэж, мунхаг ухаанд минь гэрэл гэгээ туссан юм даа!. 

	Сэнгээ дарга маань манай нэгдлийн ой, нэгдэлчдийн баяр алгасалгүй нийт олонд баярын захиа ирүүлдэг. Хүн бүрд захиа бичиж суух зав чөлөө хаа байх вэ. Манайхан ч хариу захиа бичдэг. Би гэдэг хүн олонтойгоо нэр хамтруулаад л, нэг их том хүн шиг л захидлын доор «Галт» гээд л гарынхаа үсгийг мурийлгахыг яана. Тосоор гоож!

	Өөрөө, хувиасаа нэг захиа бичье гээд, хэдийнээс бодоод. Бодоод бодоод бодын шийр дөрөв гэгчээр санаанаас цаашгүй ээ! Тэгээд л танд түвэг удаж байгаа минь энэ. 

	Үүрийн шаргал туяанаа Галт гуайн үрчлээт дүгрэг нүүр зэс цутгамал адил улайран харагдана. Шөрмөслөг бахим гараа өвдөг дээрээ тавиад зулзаган улиасан шугуй тийш төрсөн үрээ хайрлах эцэг хүний дулаан харцаар ширтэн мишээж сууна.

	Шөнийн хилэн хөх тэнгэрт сул бөнжгөнөн, толгой шүргэм ойрхон байсан үй түмэн од өөдөө холдон холдсоор, бүдгэрэн бүдгэрсээр сансрын зах хязгааргүй мандалдаа шингэн үзэгдэхгүй болжээ.

	Гар сунгах төдийд алган дээр буугаад ирмээр ойрхон байсан тэр түг түмэн одны нэгийг ч бол би хараа тогтоон шинжиж, сэтгэлдээ хоногштол таньж мэдээгүйн адил намрын шөнийн турш чин сэтгэлээсээ хүүрнэхийг нь сонсож суухдаа Галт гуайн сэрэхүй, мэдрэхүйн тансгийг бахдан байснаас түүний ухаан бодлын ертөнцөд нь лав нэвтрэн орж чадаагүй тул санаанд нь таацаж нийцсэн захиа бичиж дөнгөх болов уу? хэмээн эргэлзэж зүрхшээн байлаа.

	Сувгийн ёроолд тунаад усны урсгал хаасан элс, лаг шаврыг Галт гуай хүрзээр зайлуулж цэвэрлээд, зулзаган шугуй дундуур намайг дагуулан цааш алхлаа. Түүний алхаа гишгээ, гар биеийн хөдөлгөөн, үг ярианд өөртөө итгэлтэйн шинж, санасан зорьсондоо хүрэх зориг хүсэл төгөлдөр байгаа нь илт ажээ.

	Өглөөний сэвшээ салхинаа зулзаган шугуй намуухан шуугина. Говийн уудам цэлгэр мандал тийш өнгийж, мэлс цэлсхийн мандсан тунгалаг наран доор үй түмэн нов ногоон дөл улалзан тэнгэрт тэмүүлэх авай. Амьсгаалж ханашгүй сэрүүн тунгалаг, уураг тархи, бие цогцсыг сэрээсэн анхилуун сайхан агаарт умбан явсаар улиасан шугуйн цаад хаяанд бид хоёр хүрлээ. Түүнээс цааш алимын мод, жимсний бут сөөг үргэлжилнэ. Шугуйн өмнө биеэс залган нэгдлийн ногооны талбай байна. Ногооны талбайн захад буй хоёр гэрийн яндангаар шингэн цэнхэр утаа эгц дээшээ суунаглана. Хойхон талд нь Галт гуайн дан модон байшин харагдана.

	Галт гуай эргэн тойрноо эзэн хүний нүдээр ажиглан сэтгэл хангалуун мишээгээд:

	— За энэ миний хувийн газар. Хувийнх ч юу байх вэ, нэгдлийн маань нутгийн алга дарам газар л даа! Энэ жижигхэн цэцэрлэг бусдаасаа ялгарах юм огт байхгүй. Харин миний хувьд их дурсгалтай. Нөгөө миний хэлдэг гэрийн буурин чинээ газар шүү дээ! Манай агрономч хүү үүнийг Галт гуайн цэцэрлэг гэдэг юм.

	Энэ өндөр ургасан өтгөн навчтай улиасыг Болжмаагаа дурсаж, Шоовдор бид хоёр тарьсан юм. Дэргэд нь байгаа гурван настай улиас талийгаач хүүгийнх!...

	Харин энэ хурц ногоон навчтай сибирийн улиасыг Сэнгээ дарга бид хоёр сайхан нөхөрлөсний дурсгал болгож тарьсан юм аа. «Хоёулаа дурсгалын мод тарья» гэсэн чинь Сэнгээ дарга хүүхэд шиг баярласан шүү! Эндээс явдаг өдрөө давхиж ирээд өөрөө усалж «За Галт гуай минь дүү чинь ингээд тантай ураг төрлөөс өөрцгүй ах дүү болж мөнхөрлөө. Энэ мод сайхан ургаж байвал дүүгээ сайн явж байна л гэж бодоорой» гээд надад баруун хацраа өгч үнсүүлчхээд явсан даа! Би уярсандаа болоод доголон нулимстай гар даллан үлдсэн юм. «Тарьсан мод нь сайхан ургаж байна. 

	Үүнийг бас бичих захиандаа заавал дурсдаг юм шүү!» гээд тэр бээр намайг итгэл найдвар хүлээлгэсэн дөлгөөн дулаан харцаар ширтэхэд энэ эгэл сайхан хүний сэтгэлд зүрхэнд мартагдашгүй дүр төрхөө үлдээсэн тэр зүс үзээгүй залуу дарга юутай аз жаргалтай хүн бэ гэж бахдан бодож билээ.

	Нэгдлийнхэн Говийн шугуй, Галтын шугуй гэж нэрлэдэг зулзаган улиасан шугуй захгүй их говийн бүлээн элгэн биед амьд байгалийн мөнхийн сүр жавхланг илтгэсэн нов ногоон туяа татууланхан үржин дэлгэрсээр байнам. Тэр шугуйн дотор сайн хүний сайхан сэтгэлийг дурсан билэгдсэн хурц ногоон навч нахиа өтгөн саглагар мөчрөө дөрвөн зүг найман зовхист сарвайн дэлгэсэн нэгэн мод бас бий!


ХАР БОЛЖМОР

	 

	Задгайрсан нэвсийсэн бараан үүлс тариан толгойг шүргэн алдан алгуур нүүж, усархаг хүйтэн бороо зогсоо чөлөөгүй шаагин шавшин байна. Борооны усанд хэдийнээ ханасан газрын хөрс иссэн хөвөө адил сэвсийн барзайгаад хонхор хотгорт тогтсон булингарт бараан тогтоол усан дээр том том цагаан хөөс үүсэн, хагаран бужигнана. Машин тэрэгний дугуйгаар ухагдаж чигжирсэн ором хэвгий даган ус урсаж, хаа сайгүй шавар шалбааг нялцайн, лагасан хөрс арзайж бурзайжээ.

	Дэмид тариан талбайг захалсхийн ажлын бор бааз гуталтай чацархаг хөлөө хол хол шидлэн ус, шавар туучин үсчүүлэн алхана. Ногоовтор туяатай тунгалаг онин нүдээ анивчин байн байн толгой сэгсрэн инээмсэглэнэ. Мөр, цээжийг нь барьсан хөвөнтэй оготор хүрэм нь нэвт норж гутал дотор нь ус шалчигнах авч, түүнийг үл ажран хөхиүн хөгжилтэй явна. Хуучин шаахай, дотуур өмд, цамц, нүүр гарын алчуур төдийхөн буланд нь түнтийтэл чихээд сурын тасархайгаар угт нь тулган лав боосон шуудай дал мөрөн дээр нь бөндгөнөж ус шүүрэн савирах ажээ. Норж ялбийсан эрүү малгайны нь саравчийг даган нүүр лүүгээ урсах борооны усыг нойтон алгаараа байсхийгээд шувтран арчиж сэтгэлдээ өөртэйгөө хүүрнэн байлаа «Хөгийн тэнгэр шүү! Хадлан тарианы цаг болохоор уйлагнаад салахгүй. Ажлын садаа гэдэг ч ёстой л энэ дээ. Цагаа олж цутгадаг болоосой. Тав, зургаан сард л ингээд асгаруулж байхгүй яав. Ажил ид өрнөөд ирэхлээр хясаж байгаа юм. Энэ хавийн ургац овоо өтгөн өндөр, болц нь ч сайн байна. Ид л хураадаг дээрээ болжээ. Бороо татардаг юм бол ч яаж довтолж дайрахыг үзүүлээд өгнө дөө! Бушуу л бороо арилаасай! Ажил хийнэ гэж ирчхээд тэнгэр ширтээд хэвтээд байвал ямар олиг байх вэ. Машин техникт гарын дүйтэй, ажилд галзуу гэдгээ сул хэвтээд байвал яаж харуулах вэ? Ноднин намрын тариа хураалтын үеэр ч аж ахуйн аваргуудтай ана мана л уралдсандаа. Аварга болоогүй ч гэсэн айргийн тавд л гялалзаж байлаа. Гуулин хөгжимд баярын марш хангинаад... Дарга нарын хөлс чийхарсан халуун гарыг мэхэлзэн атгаад, баярын бичиг авч индрээс бууж байхад ч мөн урамтай байсан даа. Танхим дүүрэн шахцалдан суусан хүмүүсийн нүд миний шар нүүрэн дээр нарны өөдөөс харж байгаа юм шиг гялбалзан тусаад л... Жалцангийн царай нь минчийгээд мөр нь хавчганаад байсан. Бодвол атаархсандаа дороо нойтон юм дусаасан байлгүй. Ажил гэхээр арзайгаад, алим гэхээр малийдаг хойно хохь нь! Би түүний байгуулсан гавьяаг булхайцаж булаасан биш. Нордовын улыг долоочих шахан, ажлын гүйцэтгэлийн дансанд тоо нэмүүлж бичүүлэх гэж явахын оронд комбайныхаа жолоог мушгиж, хөлсөө гоожуулсан бол авдаг хэд нь ахиж, нэрээ хөөдөхгүй явж болох сон. Олны өмнө тэр хоёрын долоон булчирхай, найман найлзуурхайг би ч сайхан дэлгэсэндээ. Нэг нь уургалж, нөгөө нь улсын хөрөнгө мөнгийг уутлах санаатай... Дэмээ хүүгийн нүд цэхийж, чих дүлийрээгүй цагт тийм булай шударгагүй явдалтай тэмцэхээ л тэмцэнэ. Өөрийн хүчээ өгч, хөлсөө дуслуулж олсон мөнгөөр авч идсэн талх илүү амттай байдаг даа. Гэтэл муусайн бирдүүд цаасан дээрх хөндлөн зураасны ар өвөрт ганц хоёр тоо бичээд улсын халаас суйлах санаатай.

	Тэгж ч донжгонохгүй ээ.

	Нордов Жанцан хоёр ч өөрсдийгөө илчилж шүүмжилсний хариуг надаас сайн авлаа даа. Дэмээ хүү хөнгөн шингэн, цайлган цагааныг далимдуулан тэд нар яаж завшиж, гэнэдүүлэхээ ч сүрхий тооцоолсон доо. Жанцан ч яах вэ, намайг түлхэж өгснөөс биш дэгээдээгүй. Нордовын дэгээ л намайг дөнгөлөө. Шоронгийн босгоор давтал дэгээдэх дөхсөн шүү. Хуухай чамайг! Даанч санасан санаандаа хүрсэнгүй. Дэмээ хүү нэг бүдэрсэн газраа дахин бүдрэх усан толгой арай биш ээ! Алдсан сайн нэрээ ахиад олж аваад хэн болохоо харуулахаа л харуулна. Тийшээ явалгүй, наашаа толгой хандуулсан маань боллоо.

	Өст хүн өлийн даваан дээр гэгчээр Нордов надад амар заяа үзүүлэхгүй. Тэрүүнтэй шал пал хийж хайран цагаа дэмий барахаар комбайнаа бариад тариан талбайд шууд гарсан дээр. Дэмээ нэг л зоригловол гүйцээ! Нордов мэтийн юм зам дээр битгий хөндөлдөөсэй. За хөндөлдсөн ч яах вэ. Одоо ч тэгж хөнгөдөхгүй шүү. Ултай суурьтай, ухаантай үзэлцэнэ.

	Дэмид өнгөрсөн явдлаа нэхэн санаж өөртэйгөө ярьж инээд алдана. Тариан талбай шувтран чулуурхаг хатуу хөрстэй газарт тэр хөл тавимагц гутлынхаа уланд наалдсан шавар шавхайг нойтон өвсөнд арчиж арилгав. Намхан бор уулын өвөрт хэдэн гэр, байшин бороон хөшигний цаана сүүмэлзэн үзэгдэнэ.

	— Тарианы хоёрдугаар тасаг гэдэг нь энэ ч мөн дөө хэмээн тэр хэлээд мөрөн дээрээ тавьсан шуудайтай юмаа сугандаа хавчуулав. Тэнэмэл бадарчин шиг юм навсайгаад очвол хүмүүсийн нүдэнд хүйтэн тусч мэднэ. Би ч бас яадгаа алдсан хүн биш ээ. Цагтаа цалгиж гялалзаж явлаа. Нийтийн бүжигт миний өмнө гишгэдэг залуу ч цөөн дөө. Дулмаа намайг юу гэдэг билээ «Сэнс шиг хөнгөн эргээд салхи татуулаад... сансар өөд аваад явчихна уу гэмээр...» гээд л магтдаг сан. Муу шаахайгаа шил толь болтол зүлгээд модон шалан дээр өсгий товшин тачигнуулж байх ч мөн урамтай даа. За тэр ч яах вэ. Хөлийнхөө улны загатнааг гаргах шалтаг зөндөө л гарна биз. Нар, салхинд гарсан хойно учиртай...

	Энэ харагдаад байгаа чинь нөгөө хуучин бригадын төв, хоёрдугаар тасаг гэдэг нь лав мөн байна. Мөн ч хол явуулж байна шүү. Түүхий тоосгон байшин гэдэг ийм л ёозгүй эд байгаа юм. Нүд хуурсан ийм юмаар яана. Бороо усанд норохлоороо овоолсон шавар л гэсэн үг. Хоёрын хооронд ийм шалдар булдар юманд хөрөнгө мөнгө үрж байхаар тов хийсэн тоосгон байшин босгочихгүй дээ. Эднийхэн суудаг гэрээ ч олигтойхон барьсангүй. Согтуу хүний толгой шиг урагшаа далбийгаад... Бүслүүрийг нь сайн чангалахгүй дээ. Сулхан бүсэлсэн суран тэлээ шиг. Комбайнуудаа ирийтэл, жирийтэл жагсаагаад тавьчихвал сүртэй сайхан, ядаж хажуу хавиар нь өнгөрсөн хүний нүдэнд аятайхан тусна даа. Дарга толгойтон нь нөгөө Нордов шиг олны дүйвээнд явдаг хоцрогдсон этгээд арай биш байгаа. Сайн хүн л гэж дуулдсан. Олон сайчуул төрүүлсэн, туршлагатай хүн л гэсэн. Миний зүсийг үзээгүй, хэн болохыг мэдээгүй байж, бас мөрдөнгөөс саяхан суларсан гэдгийг сонссон мөртөө «Авъя, явуулчих!» гээд шийдэмгий хариулсныг бодоход хүний мөсөөр гайгүй хүн байлгүй дээ. Нордов шиг юм байвал ч хулчийхгүй. Үзэлцэхээ л үзэлцэнэ. Бас л ад болж улаа шагайлгадаг болов уу? Шагайвал шагайг л дээ. Дэмээ хүү хувиа борлуулж, довоо шарлуулна гээд хулгана зурам улсын хөрөнгө мэрж, хутгуур хуурамч амьтад гэмгүй олны ухаан санаа үймүүлээд байвал амандаа ус балгасан юм шиг дуугүй дүмбийж суухгүй дээ. Хол хэвтэнэ! Тэхдээ хуучин шигээ хуйсганаад, дэл сул юм дэмий донгосож, уураа хүрвэл нударга зөрүүлэх гээд байдгаа татна аа!...

	Дэмид мөнөөх гэр байшин байгаа газар хүрэв. Энгэр заамаа засаж, малгайгаа тэгшилж өмсөөд, зэрэгцээ гурван гэрийн дунд талын улаан дарцаг хатгасан гэрийн хаалгыг татав. Бороонд гажиж зуурсан хаалга чийхран онгойлоо. Толгойгоороо тотго мөргөхөөс болгоомжлон бөгтийсхийн босго алхан оров.

	Дутуу хошуулдсан өрхний завсраар туссан бүүдгэр гэрэлд хэдэн хүн бүртийж, сүүтийн үзэгдэв. Дэмид харанхуйд дасаагүй нүдээ анивчин таамгаар толгой дохиж:

	— Сайн байцгаана уу? хэмээн чанга дуугаар мэндлээд хариу хүлээлгүй зуухны хүхээний хажууд тавьсан цагаан модон хайрцаг дээр суулаа. Хол газрыг явган туулсан тул түүний өвдгөөр янгинаж, хөлийн тавхай бадайрна.

	Гэрийн хоймор дэвссэн бор эсгий дээр хөл жийх нь жийж, хажуулдах нь хажуулдан суусан гурван эр малгай, хүрмээс нь ус савиран гоожсон түүнийг сүрхий ажигласнаа бүдүүн нарийн дуугаар увуу, цувуу хариу мэндлэв.

	Халуу дүүгүүлсэн дугуй төмөр зуух дээрх том ширмэн тогоонд хонины мах даргин буцалж байна. Дэмид малгайгаа авч зуухны өмнөх түлээний хайрцгийн ирмэг дээр тавив. Махны үнэр аваад өлсөж, ундаассанаа тэр сая л мэдэж, хэлтгий тавьсан тогооны халби завсраар өөхтэй хавирга, хонх шаантын булан цухуйж байгааг хяламхийн, өөрийн эрхгүй тамшаалав. Тэр бээр хоймор суугаа хүмүүсийн зүг нойтон нүүрээ хандуулан:

	Ингээд л бороо цутгаад байвал усан галав юүлнэ гэгч болно доо. Ойрын хэд хоног халуун усанд орж амжаагүй. Харин наашаа ирэх замдаа үнэ төлбөргүй усанд орчихдог байна шүү. Шар усны нүх онгойгоод сайхан байна гэж инээд алдан ярив.

	Эрчүүл түүнийг дуугүй сонирхон ажиглана. Тоос, тосонд халтартсан хөвөнтэй хөх даалимбан дээл нөмөрсөн бүдүүн эр өндийж суугаад норсон бор шувуу шиг бээвийн суугаа Дэмидийг эрээ цээргүй сониучирхан инээмсэглэн харав.

	— Залуу, хаанаас хаа хүрч явна даа! хэмээн тэр буурьтай, нухацтайнхан асуув. Мөнөөх гурван эр дундаа нэг лонх архи, хэдэн хөнгөн цагаан, пааландмал сэнжтэй аяга хааш яаш тавьсныг Дэмид сая олж хараад «Бороотой өдөр ингэж л цаг нөхцөөж хэвтэхээс яах вэ» гэж хэлэх шахсанаа:

	— Аан, би сангийн аж ахуйн төвөөс шууд наашаа ирлээ. Трактор комбайны жолооч хүн л дээ. Та нарын ам бүлд багтах санаатай зорьж ирлээ гэв.

	— Хотод курс төгссөн үү?

	— Курс гэдгийг ч таван жилийн өмнө дуусгаж, үнэмлэх авсан хүн. Энэ удаа өөр курс хийж байгаад... Юу ч гэх юм билээ?! Мөрдөнд дөрөв, таван сар сууж байгаад... тавигдаад л наашаа гуяа алгадаад харайчихлаа. Тариа будаа хураадаг цагаар чийгтэй байшинд юугаа хийж толгойгоо салаавчилж хэвтээд байх билээ.

	— Мөрдөн гэнэ ээ?

	— За тийм ээ! Мөрдөн... мөрддөг байцаадаг газар.

	Бүдүүн эр биеэ займчин нөгөө хоёрыгоо ээлжлэн харав. Тэдний нүд сортолзон, гурван биеэ сая үзэж байгаа мэт гайхан харцгааж, дуугүй болцгоолоо. Дэмид нойтон хүрмийнхээ энгэрийн товчийг тайлаад зууханд ойртон гараа сарвайлган ээв. Галын халуун илчинд хувцаснаас нь уур савсана. Бүдүүн эр түнжгэр толгойгоо гилжийлгэн бодлогошрон сууснаа:

	— Мөрдөн гэдэг чинь нарийнаар яривал шорон л гэсэн үг биз дээ хө! гэж ёжтой дуугарав.

	— Шорон ч арай биш юм аа. Юу ч гэх юм билээ. Ял оноохын өмнөхийг нь мөрдөн, оноосны дараахыг нь шорон гэвэл онолын хувьд ч, практикийн хувьд ч яг тохирно. Хар яриагаар бол «Аавынд» орохын өмнөх хүлээлгийн өрөө гэсэн үг. Ингэж л ойлговол яг болно гэж Дэмид хариу ёжлов.

	Хөлчүү гөлөнгөр нүдээр түүнийг сэжиглэнгүй ажиж суусан давжаа эр доогтой инээд алдаж:

	— Юун ч нэрэлхүү юм. Шорон гээд л шулуухан хэлчихгүй юу. За тэгээд ямар хэрэг тариад аавындаа морилсон юм бэ дээ! гэв

	Дэмидийн дургүй хүрэв. Давжаа эрийн наргилтсан шингэн дуу Нордовыг санагдуулжээ. Ширмэн тогоон дээр даргин буцалж байгаа махны үнэр гэрт орж ирмэгц содон сайхан, арааны шүлс асгармаар таатай үнэртэж байснаа одоо болохоор нялуун бүлээн, дур гутмаар санагдав. Хоймор ялхайн суугаа эрчүүл ч хийх юмаа олж ядсан, хүний мууд дурласан өөдгүй амьтад мэт.

	— Мөрдөж байцаадаг газар нь намайг шалгаж нягтлаад, идэж шамшигдуулсан хэрэгт холбогдолгүй гэдгийг яг таг нотлоод сулласан юм даа. Та нар намайг хавьтсаныхаа халаас түрийнд хуруу дүрдэг, эзгүй айлын хаалганы цоож түгжээ мушгиж явдаг новшнуудын нэг гэж арай бодоогүй биз дээ. Тийм сүнсгүй юм хийдэг нь би биш ээ. Мөр цагаан, нэр бүтэн явсаар хилс хэрэгт орооцолдсон хүн. Өөрийнхөө унхиагүйгээс болоод л тэр! гэж гоморхол, бухимдал юугаа арай ядан дарж хэлэв.

	— Хилсдэж дэгсэдсэн... Гэм хоргүй гэж өөрийгөө өмөөрдөг хүн ч дээ! хэмээн давжаа эр хэлэх гэснээ үгээ дутуу орхиод Дэмид тийш хүзүүгээ сунгаж, уруулаа унжуулан сөлийн харлаа.

	Бүдүүн эр түүний дал мөрнөөс хойш угзран:

	— За чи дуугүй бай! Хүнтэй ганц хоёр үг солиулахгүй урдуур ороод юу болов гэж эрэлхүү хэлээд Дэмид тийш нүд ирмэн алиалж:

	— За тэгэхлээр дүү хүүг энд ажиллуулахаар хэн нааш явуулсан юм бэ? гэж илт сонжиж банжсан өндөр дуугаар асуув.

	— Мэддэг газар нь мэдэж байгаа!

	— Бичиг баримт бий юү?

	— Байхгүй Өгдөг газар нь өгсөн дөө.

	— Аан тийм бий! Хаана өгснөө хэлчихвэл амнаас чинь алт унах гээд байна уу?

	— Миний өмгөр амнаас алт унах нь ч юу юм, харин шүлс л үсрэх байх даа.

	— Хэ...хэ.. хэ.. Их үгтэй чойжин байх нь ээ. Чи намайг өөртэйгөө тоглож байна гэж арай бодоогүй биз.

	Бүдүүн эрийн хээ баагүй цайлган инээд Дэмидийн цээжинд оволзсон уурыг намжаасан авч зөрүүд гэдгэр аашийг нь нугалсангүй. «Хүн яахаараа ингэж бусдын мууд дурлана вэ? Би ямар хэрэг хийсэндээ эдэнд басамжлуулах болов. Энд би зочлохоор ирээгүй ч гэсэн үнэнч шударгаар ажиллаж хөдөлмөрлөе гээд зорьж ирсэн. Гэтэл хэл ам сугалчих гээд... намайг харцгааж байгааг нь, эвэртэй туулай үзсэн юм шиг...» гэж Дэмид бухимдан бодож ус савирсан хүрмийнхээ хормойг сэгсрэн, 

	— Та нар надад итгэнэ үү, байна уу? Өөрсдөө мэд! Би ямар ч байсан энд ажиллана. Хэн болохыг удахгүй та нар харна аа гайгүй гэв.

	Түрүүнээс хойш Дэмидийг дуугүй гөлрөн хэвтэж байсан гонжгор хөх залуу нөгөөдүүлдээ нүд анивчин дохио өгмөгц цаад хоёр түүнтэй толгойгоо нийлүүлэн шивэр авир ярилцав.

	— Үгүй ерөө! Эмс хүүхнүүд шиг маяглаад... Надаас юугаа нууж ярилцаж байгаа бол... Усан бороон дундуур арван хэдэн километр шавар шавхай туулж ирсэн хүнд аяганы амсар зуулгах санаагүй, монголоо байсан хачин хүмүүс юмаа та нар! Өчигдөр оройноос хойш хэлэн дээрээ юм тавьсангүй. Архи горьдсон золбин юм дэмий хэсэж явна гэж та нар арай бодоогүй биз дээ. Цагтаа балгаж л явлаа. Гэхдээ архинд толгойгоо мэдүүлдэг уваагүй амьтан биш гэдгийг та нар харна аа гайгүй хэмээн Дэмид уцаарлангуй чанга чанга ярив. Бүдүүн эр түүнийг эргэж харснаа амаа том ангайн их чимээтэй эвшээлгээд «Давсаг чинээд байна. Морь харъя» гэж дуулдах төдий хэлээд дээлээ нөмрөн босож Дэмидийн араар тойрон үүд чиглэв. 

	Гэтэл гэнэгүй байтал нь яггүй тэнхээтэй хоёр гар Дэмидийн цээжээр цаламдан тэврээд авсанд цочин ухасхийсэн авч суудлаасаа хөдөлж чадсангүй. Эсгий дээр сууж байсан нөгөө хоёр эр ухасхийн түүний хоёр хөлийг бариад авлаа.

	— Та нар юу болов? Яаж байгаа чинь энэ вэ? гэж Дэмид уулга алдан хашхирав. Бүдүүн эр цайлганаар инээд алдаж:

	— Муу дүүгээ хуурайлъя! Бүүр осгох шахаж... Өөдөөс сарвалзвал хонгыг нь хорсгох хун даа. Аавынхаасаа мултарсан хүн ахынхаа гараас гарахгүй ээ! За тэр хоёр хөлөөс нь өргө! Арын байшинд аваачаад хийе. Тэнд дураараа тонгочиж байг! Араас нь нэхээд хүн ирвэл өгөөд явуулна. Ирэхгүй бол маргааш хэн нэг нь хүргэж өгнө гэв.

	Дэмид сая л сэхээ авлаа.

	— Та нар хүнд итгэх итгэлээр маруухан улс юмаа! Амьд хүн ажил хөдөлмөр хийхээр зорьж ирж байхад шоронгийн оргодол гэж хардаж баривчилж байгаа ухаантай юм биз дээ! За яах вэ! Алтан нарыг алгаар хаахгүй. Та нар ингэж дүрэмдэх хэрэггүй. Тэр хорьдог, цоожилдог газар чинь өөрөө хөлөөрөө яваад очъё. Амаа барих цаг та нарт ирнэ ээ. Аль вэ гар хөлөөс битгий зулгаагаад бай! Энэ тогоон дотор буцалж байгаа махаа л зулгаацгаа. Лонхтой архи, чанасан махнаасаа хороож гоочлох амьтан ороод ирлээ л гэж та нар намайг ад үзэж байгаа л даа. Би ч тэгж яадгаа алдсан амьтан арай биш ээ! Аль вэ тавь! Би өөрөө тэр шавар нүхэнд чинь шургая гэж цухалдан хэлэв. Мөнөөх гурав түүний үгийг огт сонсоогүй юм шиг дүлий дүмбэ царайлан хуйлаатай нойтон эсгий адил дамжлан гэрээс гарав.

	Өмхий чийг ханхалсан шавар байшингийн намхан хаалгаар бүдүүн эр Дэмидийг түлхэн оруулаад хаалгыг нь тас хийтэл хаав.

	— Оргодол босгуул минь наанаа жаахан амар! Илтгэл хийх дур хүрвэл дураараа бур! Тонгочмоор байвал сайн тонгочоод ав! Удахгүй чамайг «аавынд» чинь тушаана. Зугтаах гээд үзээрэй! хэмээн бүдүүн эр хүд хүд инээсэнд нөгөө хоёр нь даган мар мар хөхрөв.

	Толгой багтах төдий өмгөр цонхоор бүдэг гэрэл тусна. Шавар нь нурж хуурсан эвдэрхий босоо шавар зуух, дундуураа хотойж нурах шахсан хэрзгэр төмөр ор тавьсан, зэвэрсэн элэгдсэн эрэг боолт газраар хөглөрсөн шавар байшин дотор жихүүн ажээ. Дэмид хөлдөө тээглэсэн болгоныг өшиглөн зайлуулж хэмхэрхий төмөр орны булан дээр суув. Ядарч туйлдсанаа сая л мэдэж уртаар санаа алдан гутлаа тайлж түрийг нь доош харуулан сэгсрэв. Бензин тосны үнэр ханхалсан чийгтэй шавар шал дээр ус сархийн асгарлаа. Хөлийнхөө ороолтыг тайлж, усыг нь базаж шавхав. Хөхөрч, шумайн шулбайсан хөлөө дахин ороож гутлынхаа түрийг ханзлах шахан жийн татаж, дэвслэн түлхэн байж арайхан өмсөв. Хувцас биед нь наалдан хөшилдөж, жихүүцүүлэн хайрна. Би ч тэнгэргүй, хийморьгүй эр юмаа! Нэгээс арай гэж мултраад энд бас шавар нүхний буланд чулуудуулчихдаг. Хуурай дулаан хувцастай бол ч яах вэ. Шөнийн сэрүүнийг яаж барна. Бүдүүн эр ч баавгай шиг тэнхээтэй золиг юм. Хүзүү сээр, нуруу хавирга нужигнаж шажигнатал тэвэрч байна шүү. Барилддаг ухаантай юм байлгүй. Тэгээд л надад бяраа гайхуулж, сүр үзүүлж байгаа юм, 

	Эд нарын буруу ч биш ээ, хөөрхий! Би л өөрөө адарч хэдэрлэж байгаад дэмий юм боллоо. Миний энэ хэдэр зөрүүд зан уу? Бас л хар толгойдоо булуу хураах нээ. Ямаан омог, ярдаг зангаасаа болоод л мөрдөнд удаан суусан даа. Идсэн, уусан, үрсэн зарсан гэж худлаа мэдүүлэг өгөөд л... Ухаандаа гоморхож туньж байгаа нь тэр. Нохой долоо!... Амрагтайгаа уулзахаар яваа юм шиг ирэнгүүтээ л комбайн бариад талбайд гарах юм шиг... Тасгийн дарга нь ирвэл учир нь олдоно байгаа. Эд нар ч миний ижил, жолоо мушгидаг улс байна. Аймгийн захиргаанаас албан бичиг авдаг байж л дээ. Хэн гуай нь хаагуур, яах гэж сэлгүүцэж явааг хэн мэдэх вэ! Үнэндээ үзүүлэх бичиг баримтгүй бол эд нар яаж итгэх билээ. Сангийн аж ахуйн боловсон хүчний тэр хүүхэн л цэцэрхээд байсан... Хөөрхий минь ийм юм болно гэдгийг бас яаж ч таах вэ. Миний энэ муу ярдаг хэдэр зан уу! Ухаарч, дарж л байхгүй бол горьгүй.

	Дэмид нүцгэн яйжгар төмөр орон дээр дээш харан толгойгоо салаавчлан хэвтлээ.

	Босоо шавар зуухны утааны хаалт байсан газар нурж цөмрөөд хашхирч байгаа хүний ам адил харлан харагдана. Хүний толгой багтах төдий онгорхой гэгээвчээр үүл нүүсэн баргар тэнгэр үзэгдэх авай. Шавар тагз дотор гэрэл гэгээ муутай, чийг бам ханхална. Дэмид ганьхран уйтгарлав. 

	Шинэ газар бүх юм шинээр эхэлнэ. Хөгжим үлээж алга ташиж угтахгүй ч гэсэн нөхрийн ёсоор угтаж, орох орон зааж, хэвтэх гудас, нөмрөх хөнжил заавал өгнө. Мөр зэрэгцэн гар нийлж ажиллах хүмүүстэйгээ эртхэн учирч нүүр хагарч танилцъя. Өөрийгөө ч хэн болохыг үзүүлье гэж их санаж явсан би гэдэг хүн өмхий шавар тагз дотор, хэрзгэр ямбий орон дээр нойтон хувцастайгаа ингээд хэвтэж байх ч гэж дээ. Шалдаа буугаад хэвтэж байгааг минь Нордов харсан бол хөх инээд нь хүрч, загатнасан газраа маажуулсан юм шиг яаж шүү маадалзах болоо! Намайг дэгээдэх мэхээ ч хялбархан бодож олсон доо. Засварын ажлаас чөлөөлж байхдаа «Тостой хутгалдаж, тоосонд даруулж байхаар шатах тослох материалын агуулах хариуцаад, ганц, хоёр сар ч гэсэн биеэ амраа! Найз минь!» гээд шалаад байсан. Биеийн амрыг харсандаа ч биш дарга нар итгэн найдаж, шавдуулж шаардсан хойно аяыг нь дагахаас биш гэсэндээ л би зөвшөөрсөн. Нордовын зажлахгүй залгих хүн нь би л байж дээ. «Чамаас өөр найдах хүн алга» гээд байсныг нь яана. Дарга нарт ч итгүүлж, миний толгойг ч эргүүлж дөнгөсөн. Дарьтай торхон дээр би гэдэг хүн ажиггүй очоод суухыг хараад инээд нь ямар их хүрч байсан болоо. Би ч би! Бүртгэл тооцоо, данс харааг нь харалгүй хүлээж авсныг яана! Тэр олон сав суулганы аль нь хоосон, хэд нь дүүрэн, хэчнээн литр тос шатахуунтайг би яаж мэдэх билээ. Надаас өөр хүн байсан бол шалгаж тулгах л байсан биз. Өмчийн үзлэгийнхэн ч ёстой дусал шатахуун грамм тос хийдүүлэхгүй шалгасан шүү. Тэгж байж л улсын өмч хөрөнгийг элдэв мэрэгч, идэгч, гүзээлэгчээс хамгаалдаг биз. Нордов хоёр сарын дараа ямар шалгалт үзлэг ирэхийг мэдэж байсан хэрэг. Гэтэл би маргааш тэнгэр ямар байхыг ч тааж мэдэхгүй тэнэг толгой. Арван нэгэн мянга таван зуун жаран хоёр төгрөг, гучин хоёр мөнгө! Санаанд багтах юм биш. Нордовын хадам эцэг хамар Ваанчиг л идэж ууж сурсандаа л шингээдэг юм байлгүй. Улсын өмч гэдэг чинь чухамдаа бидний дундын хөрөнгө. Тэр хөрөнгө санд ганц улаан мөнгө нэмэрлээгүй байж ил далд өвөр түрийндээ чихэж завшина гэдэг нэр нь өөр болохоос хулгайч, дээрэмчин л гэсэн үг. Одоо хамар Ванчиг гуай ч өвчин эмгэг хэлээд маягласан ч, өд сөд ургаад ниссэн ч хуулийн хатуу гараас мултрах аргагүй болсон доо.

	Нордов хадам эцэгтэйгээ хэл амаа нэгсгэн дээгүүр доогуур гүйгээд хамаг булайгаа надад чихэж, би ч ялархаж, хэдэрлээд... Хуншгүй юмнуудтай нийлээд нэг ёсондоо өөрийнхөө толгой дээр л ус асгалаа, би! Хохь нь ээ, хохь нь! Төр түмэн нүдтэй, төрсөн бие хоёр нүдтэй гэдэг үнэн юм. Хар, цагаанаар нь ялгаад өглөө. 

	Өнгөрсөн баларсныг дурсаад гутраад яах юм билээ. Тэр тухай бодохоо цэглэе. Хүний мөсөө гээгээгүй цагт Дэмээ хүү өөдөлнө өө гайгүй. Жаахан Дулмаагаа гэргийгээ болгоод жаргана даа хөө! Энд төвхнөөд Дулмаагаа авч ирье. Нас хорин гурав хүрлээ. Алийн болгон алдуул мал шиг салхилж явах вэ. Аж төрөл, нэр нүүрээ боддог цаг.

	Мөрдөн гэхлээр шорон гээд... Тавигдсан гэхлээр оргосон гээд. Хүн нь хүнийхээ төлөө сайн юм хэзээ бодож сурна. Өрөвдөж хайрлах ч үгүй. Усан хулгана болсон амьтныг өмхий шавар нүхэнд чулуудахдаа даанч юм бодсонгүй. Өөрсдөө архи балгаж дотроосоо халаад, дулаан гэрт тарган мах зооглоод л... Хоолойгоор нь яаж давж байгаа болоо!

	Дэмидийн нүдэнд даргин буцалж байгаа тогоотой мах харагдах шиг, бүлээн үнэр нь ханхлах шиг болоод арааны нь шүлс асгав. «Хэд сайхан огтлох юм сан» хэмээн тэр санаандгүй хэлчхээд өөрийнхөө дорой дууг сонсмогц дургүй нь хүрэн, өндийж байгаад газар нулимав.

	Өмгөр гэгээвчний цаагуур хүний толгой бүртэлзэв.

	— Хөөе! Чи сэрүүн байна уу? Май энэ тавагтай махнаас зулгааж голоо зогоо! гэх дуу гэгээвчний цаанаас сонстов. Наргилтсан шингэн дуугаар нь нөгөө давжаа эр мөн болохыг Дэмид таньж Нордов санаанд нь орсон тул дургүй нь хүрэв.

	— Чи л өөрөө гэдсээ тийртэл сайн гударч ав! Та нарын харамласан юм надад хоол болохоосоо хор болох байлгүй гэж Дэмид эгдүүцэн хэллээ.

	— Олдсон дээр нь сайн идэж аваг л гэсэн юм. Хордоно, үхнэ гээд аминдаа их хайртай эд байх нээ чи! Дургүй бол албадахгүй ээ!

	Уур савссан халуун махны үнэр гэнэт хамрыг нь цоргих шиг болсонд Дэмид нүднийхээ булангаар гэгээвч тийш харав. Сонины тасархайгаар хагас дутуу бүтээсэн тавагтай мах барьсан гар нэлээн лав орж ирсэн байлаа.

	— За чи тэгээд маяглахгүй ав л даа. Халуун таваг гар хайраад байна.

	— Наранд байгаа та нарын хоол над шиг юмны муу ходоодонд зохихгүй биз дээ!

	— Муу ходоод чинь муу амнаасаа болоод хоосон хоновол хохь болно доо.

	Дэмид аяархан инээд алдав. «Намайг хэн болохыг энэ оноод хэлчихлээ. Дэмий донгосож донгосчхоод гар сарвайх ч хаашаа юм» хэмээн тэр бодов.

	— Өглөг өгч, юм хайрлах гэсэнд чинь гялайлаа. Миний өлсгөлөн ходоодны төлөөнөөс өөрөө зооглочих... гэж тэр дорой дуугарав.

	— Ухаандаа чи бидэнд тунирхаж, өлсгөлөн зарлаж байна уу?

	— Тэгж байна.

	— Нэр чинь хэн бэ?

	— Чи яах нь вэ!

	— Хэвлэлд сонин хачин болгож бичье.

	— Чи бичдэг юм уу?

	— Тасгийн ханын сонины эрхлэгч Дамдин гэдэг би биеэрээ байна.

	— Уаа. Мундаг эр байх нь...

	— За! За? Олон таван үггүй энэ тавагтай мах ав!

	— Авахгүй л гэсэн бол гүйцээ!

	— Байг! Өлсгөсөн гээд гоншигноод байв аа чи!

	— Гайгүй ч хэвтэнэ.

	Давжаа эр тавагтай махаа аваад алга боллоо. Дэмид хойноос нь харамсан харж байснаа яйжгар төмөр орыг ганхаж чахартал дээр нь хөрвөөн инээлээ. Тэр өөрийгөө шоолон инээнэ. «Харж байгаа биз дээ. Дэмээ хүү чи! Хэдэр зангаасаа болж мөрдөнд дэмий удаан суусан. Бас л хаширсангүй. Хэдэрлэж байж хоосон хонох нь энэ дээ! Хэдэр ядар зангаа чи хэзээ татах хүн бэ? Дэмид инээхээ болив. «Өөрийгөө өмөөрдөг, хар амиа хичээдэг хүн л хэдэрлэдэг юм байна шүү дээ» гэж тэр биеэ зэмлэв.

	Дэмид хөлөө атийлгаж хоёр гараа зөрүүлэн, цээжээ тэврэн, гэгээвч өөд харж хэвтлээ. Дахиад л ганьхрав. «Өөрийгөө зовоох уруудаж буруудахаа би л хийдэг хүн юм байна. Одоо тэгвэл өөрөө өөрийгөө татаж ав. Түших нөхрөө чи л өөрөө олно. Дэмээ хүү чи л хичээ!»

	Талийгаач эцэг нь түүний санаанд гэнэт оров. «Хүү минь, эзэн хичээвэл заяа хичээдэг юм шүү. Энэ үг мухар сүсэгтний үг биш. Харин хувь заяандаа эзэн болох нь хүнээс өөрөөс нь шалтгаална гэсэн мэргэн үг. Үүнийг бүү мартаарай» Аавынх нь сурган хэлж байсан үг, дуу хоолой түүний чихэнд нь сонстох шиг болов. Чийг ханхалсан харанхуй тагз дотор, эвдэрхий нүцгэн төмөр орон дээр ус дусалсан нойтон хувцастай хэвтэж байхад нь эцгийг нь дүр төрх, хэлсэн үг гэнэт ухаан санаанд нь буусанд тэр гайхсангүй.

	«Туулж өнгөрсөн аж төрлийнхөө сайн муу алийг ч хүн дурсаж, алдсан оносноо тунгааж байх учиртай юм байна шүү» гэсэн санаа түүнд төрлөө.

	Нойтон хувцас биеийг нь хайрч дааруулна. Шавар тагз дотор улам ч хүйтэн, нойтон, харанхуй болжээ. Умгар гэгээвчээр задгайрч нэвсийсэн бараан үүлс нүүсэн уйтгартай бүрхэг тэнгэр харагдаж байна. Бороо шаагин орж байснаа чимээ чагнах мэт татарч дахиад л шаагина. Гэгээвчний ирмэг дээр нэгэн бяцхан шувуу дэрхийн нисэн ирж буулаа. Болжмор байна. Бороонд норж өрвийсөн тэр бяцхан шувуу хүзүүгээ нугдайлган толгойгоо инээд хүрмээр огцомхон хөдөлгөж, шавар тагзын дотор өөрт осолтой аюултай юм байгаа эсэхийг шигтгээхэн хар нүдээ бүлтгэнүүлэн ажиглаж байна. «Энэ шувуухай хүртэл буух газраа харж, орох газраа шинжиж байна. Гэтэл би өөрийн ухаанаар бус, сураг дүйвээнээр л явж байжээ». Дэмид хөдлөхгүй хэвтээд болжмороос нүд үл салган ширтэв. «Хар усан борооноор над шиг хаагуур дэрвэж яваад энд ирэв. Борооноос хоргодож хонох газар эрж явна даа» Норсон хомоол адил өрвөгөр борхон тэр шувуухай сүрхий ажиж шинжсэн авч яйжгар төмөр орон дээр усан гүзээ болон хэвтэж байгаа Дэмидийг анзаарсангүй. Гялгар хархан хошуугаа шөнтийлгөн дэрхийн нисэж босоо зуухны утааны хаалт байсан мөнөөх онгорхой хар ам шиг нүхний амсар дээр очиж суулаа. Дэмид түүнийг өхөөрдөн чимээгүй хэвтэж байв. Болжмор эргэн тойрондоо айх аюулгүй гэдэгт их л итгэлтэйгээр хөө тортогтой хар нүхээр шурган далд орлоо. «Ээ чааваас! Над шиг гэнэн амьтан юмаа хөөрхий!» гэж Дэмид шивгэнэн хэлээд ухасхийн босов. Хүүхэд ахуй цагийн нь саваагүй дүрсгүй зан нь гэнэт хөдөлсөн тэр бээр шавар зуухны амыг дөрөөлөн мөнөөх харанхуй нүхээр гараа шургуулан тэмтрэв. Айж сандарсан болжмор амь тэмцэн далавчаа дэвэн өөдөөс нь тэмүүлж, Дэмидийн духыг мөргөн доош унаснаа сая сэхээ авч тагзын адар шүргэн нааш цааш бултан нислээ. Тэр малгайгаа авч толгой дээрээ даллан араас нь элдэв. Гэгээвчээр гараад нисэхээс болгоомжлон нисэх замыг нь амдаж хаасхийн дэвхцэн цовхчино. Шувуухай орох газар, шургах нүх хайж дэмий л дэрвэн час час дуугарна. Дэмид газраар хөглөрсөн эрэг шураг дээр гишгэн бүдэрч, эвдэрхий төмөр оронд хөлөө цохиж, тагзын шавар хана духаараа мөргөх шахан унан тусан түүнийг элдэв. Залуу эрийн сэтгэл нь хөөрч, учир утгагүй инээд алдана. «Жаахан Дулмаатай минь адилхан сэргэлэн, гавшгай амьтан юм аа. Тариан талбайн захад бид хоёр багтарч унатлаа ингээд л хөөцөлддөг сөн. Бариад авах юм сан...»

	Зайлах газаргүй болж, эцэж цуцсан өрвөгөр бяцхан шувуухай мөнөөх нүхээр шурган ороод алга болов. Дэмид бас л амаа ангайн аахилан амьсгаадсаар хойноос нь гараа орууллаа. Хурууны нь үзүүрт зөөлөн, нойтон бүлээхэн юм тааралдав.

	Өрвөгөр минь! Ахаасаа битгий ай л даа. Би чамайг яах ч үгүй. Чи бид хоёр адилхан гэнэн амьтан юм. За за... битгий хэдэрлээд бултаад бай! хэмээн Дэмид аргадахгүй шивгэнэн түүнийг сулхан атгаж нүхнээс гаргаж ирлээ. Аймхай бяцхан шувуухайн зүрхний цохилт гарын нь алганд мэдэгдэж байлаа. Алганд нь бумбалзан, бөмбөлзөн байгаа болжморыг Дэмид гэрэлд ойртон харав. Бүх бие нь хөө болсон бяцхан хар шувуухайн дүгрэг жижиг нүд өрөвдмөөр бүлтгэнэн анивчина. Дэмидийн гар бас хөө болсон байлаа. Гадаа машин тэрэг дүнгэнэж, хүмүүс дүнгэр дүнгэр ярилцахыг тэр анзаарсангүй. Санаа бодол, анхаарал нь алган дотор нь байгаа тас хар шувуухайд ханджээ.

	— Гэнэн томоогүй амьтан юмаа чи! Би бас л чам шиг гэнэ алдсан юм. Тэгээд л сайн нэрээ хөөдсөн дөө. Хөө тортог ч яах вэ! усаар угаачихаар арилна. Ах нь дүрсгүйтмээр санагдаад чамайг элдэж хөөж байгаад барилаа. Чамайг би яав л гэж... Тайвшир даа, тайвшир! Чамайг одоохон тавина! Жаахан Дулмаатай минь адилхан яасан зөөлхөн, дулаахан, эвлэгхэн юм бэ чи! хэмээн Дэмид бүлтгэнэн бөмбөлзөн байгаа бяцхан болжмороо хүүхэд адил өхөөрдөн эвийлсээр мөнөөх орон дээр очиж суулаа.

	Гадаа хэн нэгэн хүн чанга чанга ярьж, хүмүүсийн хөлийн чимээ сонстов. Хаалга дарсан бүдүүн мод газарт түсхийн унаж, банзан хаалга газар зуран чахран онгойлоо. Дэмид сонирхон харав. Цэрэг майхан цув нөмөрсөн өндөр хүн хаалгаар бөгтийн орж ирээд харанхуйд нүдээ дасган анивчин зогсов. Дэмид төмөр ор шажигнуулан угтан бослоо.

	Өндөр, хижээл эр түүнд ойртон ирж тонгойн хараад:

	— За хүү минь, сайн явж ирсэн биз дээ. Бороонд шолбойтлоо норчихсоныг хараач! Намайг хүлээгээд хамт наашлахгүй дээ. Боловсон хүчнийхэн чамд хэлсэнгүй юу? Би дарга нартай уулзах ажил гараад сая л будааны машинаар ирлээ. Усан борооноор хаа холоос явган нүцгэн гүйж л байдаг. Гэрт орж дулаац! гэж хэзээний танил дотно хүн шиг уриалагхан хэлэв. Дэмид царай өөд нь харж хариу мэндлээд, болжмор атгасан гараа ардаа нуусхийн түүнийг даган шавар тагзаас гарлаа. Бороо шаагин орсон хэвээр.

	Дэмид атгасан гараа тэнийлгэв. Тас хар болжмор алган дээрээс нь дэрхийн нисэж гэр дээр буулаа. Хүний гараас мултарсандаа тэр итгэж ядан гайхах мэт жөмгөрхөн хошуутай, жижигхэн толгойгоо хөдөлгөн ийш тийшээ бүлтгэнэн харж байна.

	Гэрийн хаяанд ууцаа үүрэн, толгойгоо гудайсхийн зогсож байсан нөгөө бүдүүн булиа эр хар болжморыг гайхан харж байснаа Дэмид тийш нүдээ ирмэн инээмсэглэж:

	— Хар болжмор бас байдгаа гэв. Гэрийн бүрээс дээр хар бэх дусаасан мэт содон харагдаж байгаа бяцхан шувуухайг майхан цувтай өндөр эр даруй олж үзээд:

	— Үгүй ер өө! Хаашаа янзын шувуу, хаанаас гараад ирэв? Би л ийм хар болжмор үзээгүй юм байна! гэж дуу алдсанаа Дэмидийн хөө болсон хар гарыг хармагцаа учрыг даруй мэдээд толгой сэгсрэн инээв. Дэмид түүнийг даган инээмсэглэснээ, дүрсгүй загнасандаа ичингүйрэн мэгдэж хөөтэй алгаараа хацраа илэв. Түүний шарангуй нойтон нүүр халтар болсонд мөнөөх хоёрын инээд улам ч хөгжин хөхрөлдлөө. Хүмүүсийн инээлдэх чимээнээс цочсон хар болжмор гэр дээр бяцхан хар толбо үлдээн жигүүр дэлгэн баяр хөөртэйгөөр нисэн одов. Мөнөөх гурав бие биеэ харан инээлдсээр гэрт орлоо.

	Ханын сонины эрхлэгч Дамдин гэж өөрийгөө танилцуулсан мөнөөх давжаа эр зуухны ам тушаа хэнэггүй царайлан сууж байснаа босож хөнгөн цагаан төмпөнтэй мах авчирч хоймрын эсгий дээр тавив. Хижээл эр нойтон цуваа ханын толгойноос өлгөж, тааламжтайяа тамшаалан алгаа үрж хойморт завилан суулаа. Сүүний төмөр цагаан лаазаар хийсэн хатгууртай лааны гэрэлд түүний өргөн магнайтай туранхай нүүр тодхон харагдаж, том бараан сүүдэр нь хананд тусна. Дэмид зуухны дэргэд тавьсан нойтон шуудайндаа гараа арчиж, цэвэрлээд мөнөөх модон хайрцаг дээр сандайлан суув. Хижээл эр өврөөсөө тонгорог гарган төмпөнтэй махыг өөртөө ойртуулангаа:

	— Чи яагаад наанаа шомбойгоод суучхав. Аль вэ ээ, хө! Батаа чи хуурай дулаан хувцас үүнд өгөөч! Наашаа сууж мах ид! Бодвол өглөөнөөс хойш юу ч идэж, уугаагүй биз дээ! Нэрэлхэх хэрэггүй. Манайхан ч хээгүй улс шүү! гэв. Бүдүүн эрийн өгсөн хөвөнтэй дээлийг Дэмид нүцгэн биедээ нөмөрч, эсгий дээр тухлан суулаа.

	— Ойрдоо бороо тасардаггүй ээ. Гурав дөрөв хоног үргэлжлэн орлоо. Манай энэ хэд гэж хийх юмаа олж ядан уйдаад байна. Үдэшлэг, концерт, кино гээд л бараг нь тракторын чиргүүл дээр суугаад явцгаасан. Залуучууд аргагүй ээ! Чиний тухай би боловсон хүчнээс сонссоон. Томилолтыг чинь ч аваад ирсэн. Нэг комбайн бий. Уг нь бараг шинээрээ юм билээ. Засвар овоо хийсэн бололтой. Аж ахуйн төвөөс энд авчраад гурав хонож байгаа. Машин техник гэдэг чинь хэн эзэмшиж, жолооны ард хэн суухаас л шалтгаалдаг эд юм байна шүү дээ. Манайхан ч дадлагатай, ажилсаг, гавшгай залуус даа! Аж ахуйн хэмжээний уралдаанд дээгүүр ордог хүн олон бий. Би ч яах вэ! Энэ хэдтэйгээ бужигнаад, тасгийн даргын нэр зүүгээд явдаг хүн. Бие биеэ таньж, хэн алиныгаа дэмжиж туслаад, санаачилж зүтгээд байвал ажил ч аяндаа л бүтээд байх юм гэж мөнөөх хижээл эр хэлээд айргийн шаазангийн дундуур хийсэн халуун шөлнөөс оочилно.

	Дэмид толгой дохин инээмсэглэж махнаас огтлон суулаа. «Юугаа ч бурах юм билээ. Комбайн хуучин, шинэ нь ямар хамаа байх вэ. Эрэг шураг нь бүрэн л бол арчилж тордохыгоо би хариуцна. Та нарынхаа нүүрийг улайлгахгүй ээ. Чихнээс чинь хонх уяна гэж бүүр ч ярихгүй. Дэмээ хүү өнгөрсөн хэдэн сар элдвийг эргэцүүлэн бодож олон юм ойлгож авлаа» хэмээн тэр сэтгэлдээ өгүүлэн суулаа.

	Бүдүүн эр хулгаж хулмалзан байснаа эсгий дороос нөгөө шилтэй архиа гарган бөглөөг авч сэнжтэй аягануудад хийв.

	— Бид ч үүнд нэг их дурлаж хөөцөлдөөд байдаггүй л дээ. Ёс юм байна. Сайхан танилцсаныхаа төлөө тогтоочихъё! хэмээн тэр аягатай архиа хүн бүрд хоёр гардан барилаа. Хижээл эр аягатай архийг тосож аваад «Манай ам бүл нэг хүнээр нэмэгдлээ. Сайхан байна» гэв. Бүдүүн эр улам ч зоригжин урагшаа давшин сууж:

	— Бид чинь нэр усаа мэдэлцэж танилцаж амжаагүй байгаа. Энэ хүн манай тасгийн дарга Дорж. Нэг ёсондоо бидний эцэг болсон хүн. Гал тогооны ажилд авьяастай тэр нөхрийг Дамдин гэдэг. Намайг Бат, цаана чинь дугжирч байгаа хүнийг Гомбо гэдэг юм хэмээн нүүр дүүрэн инээмсэглэж аягатай архиа их л ёсорхуу тулган уулаа. «Ийм хээ баагүй хүмүүсийн дунд ч би яалаа гэж ганцаардах вэ? Мянган хонь дотор чоно ганцдахгүй гэгчээр Нордов шиг хуурамч, засдаг зантай хутгуур амьтан толгойлсон цөөн хэдэн хүн байтугай бүхэл бүтэн аж ахуйн олон зуун хүн ая эвээ олохгүй амархан тарна. Хүний мөс, ааш зан гэдэг нарийн эд юм аа. Энэ Дорж гуай шиг нүдэнд дулаахан, тулхтай түшигтэй хүн хаа сайгүй байдгаас улс даярах их ажлыг нугалж байдаг биз. Хэл амаа билүүдэж, хэн болохоо би магтаж сайрхаж яриад яах вэ. Ажил хийгээд ирэхлээр аяндаа л таньж мэднэ биз» хэмээн Дэмид сэтгэл хангалуун бодож байлаа.

	Тэд лааны гэрэлд шөнө дөл болтол энэ тэрийг хүүрнэн инээж шуугилдав. Нэлээд халамцсан Бат овор ихт биеэ займчин Дэмидийг яаж угтаж, юу ярилцаж, гэнэдүүлэн барьж аваад шавар байшинд хэрхэн хорьсон тухайгаа байн байн инээд алдан ярина. Дэмидийн инээд ч тэсгэлгүй хүрч түс түс инээж байлаа. Ах дүү, төрөл садныдаа байгаа ч юм шиг, багын найз нөхөдтэйгөө уулзан учирсан ч юм шиг түүнд санагдан, бие сэтгэл нь тавирч хөхиүн байв.

	Түүний санаанд мөнөөх хөөнд хутгалдсан тас хар болжмор байн байн орж аймхай бяцхан тэр амьтны зүрх юутай түргэн цохилж бүлээн илч алганд нь түгэн байсныг бодож байлаа. «Борооны усанд угаагдаад хөө нь дороо л арилсан байх даа. Дахиад үзвэл бусдаасаа ялгагдахгүй танигдахгүй биз. Биед наалдсан будаг буртаг ч хялбархан арилна л даа. Харин хүн сайн нэрээ тийм ч амархан эргүүлж авахгүй. Нэр хугарахаар яс хугар гэдэг үнэн юм аа. Би хэрэг төвөгт холбогдолгүй ч гэсэн мөрдүүлж байцаалгаж байсан болохоор... За яах вэ? Үнэн мөнөөр явж алд биеийн чадлаа ажил хөдөлмөрт зориулбал Дэмээ хүү алзахгүй ээ! Ажил хийж сэхмэгцээ л Дулмаагаа энд авч ирье! Би л өөрөө хичээвэл энд ч алзахгүй байхаа!» хэмээн тэр хуурай дэвсгэр дээр хажуулан дулаан хөнжилд тухлан бодов. Дээвэр дээр бороо шүржгэнэн орох намуухан чимээг сонсон сонссоор элдвийг зүүдэлсэн ч үгүй амгалан нойрслоо.

	Дэмид сурсан зангаараа өглөө эрт сэрээд өрхний завсраар туссан цагаан гэгээг ширтэн хэвтэв. Гэрийн гадаа сүрэг болжмор нисэн буун шулганан жиргэх сонстоно. Нөгөө хар шувуухай түүний санаа бодолд дэгэн дэрвэж жиргэн наадсаар байлаа.

	«Өглөөний нарнаар тариан талбайд шувууд ингэж л жиргэдэг дээ. Бороо ч арилжээ. Газар эхшихлээр комбайнаа бариад гарна даа»....

	Дэмидийн нүднээ тариан толгой наран доогуур алтран сугсалзаж, комбайн дагасан машины тэвш рүү тариан бороо цутган шаагьж байгаа үзэгдэн, буудайн хуурай бүлээн үнэр үнэртэх шиг болов. Гүйцэд хатаж эврээгүй хувцсаа тэр яаран өмсөж, гэрээс гарав. Түүний сэтгэлд ургаж, нүдэнд үзэгдээд байдаг тариа халиурсан уудам хөндий өмнө нь цэлийн харагдана.

	«Миний умбан шумбаж угаагдаж цэвэрших их далай энэ байна» хэмээн тэр хэлээд нүүр дүүрэн мишээлээ.

	 

	
ЗҮРХНИЙ НУЛИМС

	 

	Тэргэл сарны сүүн цагаан туяанаа их далайн мандал хайлсан тугалга адил гилтгэнэн мэлтэлзэнэ. Уралдан мяралзан айсуй долгис дээгүүр дураар зорчих чийглэг салхин Мариягийн задгай тавьсан өтгөн хар гэзгээр сэмхнээ наадах авай. 

	Мянга мянган он жилийн турш шорвог усаар угаагдан, тэнхээт долгисны хаялга, түрлэгт өчүүхэн төдий ч доргиж үзээгүй дүлий бараан чулуун дээр Мария сандайлан суугаад уран гоо нүцгэн хөлөө далайн бүлээн усанд булхан төрөлх Грек нутгийнхаа ардын гунигт дууг амандаа гунганан байлаа.

	Цас цагаан өмсгөл нь сарны туяанаа цайвалзан сэвшээ салхинаа намилзах нь газрын хөрснөө лав улласан чулуун дээр сууж байгаа бус сарны туяа жирвэлзсэн далайн мандлаар хөвж байгаа мэт ээ.

	Аливаа бүсгүй хүнд чимх, ямх төдий заяадаг боловч нэгэн биед цогцлох нь даанч ховор гоо үзэсгэлэн төгс бүрдмэл Мария тэргэл сарны доор, шөнийн далайн хөвөөнд бүүр ч тэнгэрлэг, эртний грекийн үлгэр домгоос биелсэн дагина гэлтэй үзэгдэх ажээ.

	Түүний булбарайхан хацрыг илбэн өтгөн хар гэзгээр наадах салхин, уран гоо өлмийг нь таалан байгаа далай, хараад хараад ханашгүй үзэсгэлэнг нь бишрэн ширтэнхэн байгаа сар, бидэн цөмөөрөө энэ шөнө нэн жаргалтай байлаа.

	Цовхчин цойлж хөөсрөн хуйлран айсуй давлагаа Марияд дөтлөхүй даруй номхрох мэт болоод нүцгэн өлмийгөөс нь адис аван үхэр чулууг ороон хуйларч, далайн эрэг өөд гунигтайяа мөлхөнө.

	Түүний бодол санаашралд саад хийхгүйг би хичээн зэргэлдээх овгор хар чулуун дээр хөл ачин дуугүй сууж байлаа. Мария бид хоёр Афинаас алс Америк тивийг зорин ниссэн онгоцноо суудал зэрэгцэх завшаанд танилцсан билээ.

	Бидний зорьсон эх газрын тэнгэрийн ааш гэнэт хувирсан тул жигүүрт хөлөг агаарт удтал эргэлдсэний эцэст Атлантын далайн хөвөөнд буй Бермудын арал дээр аргагүйдэн бууж, хоног төөрүүлэх болсон юм.

	Буурчийн газрын бүгчим өрөөнд халууцан цухалдаж хэвтсэнээс далайн эрэгт сэрүүцэн алжаал тайлах хүслэн Мария бид хоёрыг энд хөтлөн авчирсан билээ. Чухамдаа гэвэл гоо үзэсгэлэнгийн одонд төрсөн грек бүсгүй намайг олноос онцлон хань татсандаа бус, ужиг холын замд цаг нөхцөөж ядахдаа түүнд миний ярьсан нэгэн домог учир битүүлэг шалтгаанаар Марияд ихэд таалагдаад тэр домгийг далайн эрэгт дахин сонсмоор байна хэмээн аминчлан гуйсан учир би татгалзаж чадаагүй юм.

	Нисэх онгоцны хэвлийд, зөөлөн суудалд зэрэгцэн явахдаа анх түүнийг би төдийлөн анхаарч ажигласангүй. Цээж биеэрээ бариу агаад хормой элбэг хар торгомсог өмсгөлтэй, мөр лүү нь нэлмийн асгарсан өтгөн хар үс нүүрийг нь таллан халхалсан онгон, эмнэг гэмээр бүсгүй нисэх онгоцны хажуугийн дүгрэг гэгээвчээс хараа үл салган өвдөг дээрээ тавьсан гараа базлан сууж байлаа. Ширхэг ялгаран гялалзах сэвсгэр хар үс нь харах нүднээ содон туссан авч өрнө зүгийн эмсийн будах гоодох арга билиг хосгүй, нүүр ам, үс гэзгээ санасан, хүссэн өнгөөрөө хувиргаж чаддаг тул «энэ бүсгүй хар бараан өнгийг эрхэмлэдэг ажээ» хэмээн би бодмоглоод өнгөрч билээ.

	Хүчээ аван хүрхрэн түрхрэн гүйж асан нисэх онгоц газраас тасран хөдлөх үес хажууд суусан тэр харь бүсгүй дуу алдах шиг болсноо алгаа тэнийлгэн хэнхдэгээ дарж ямар нэгэн залбирал шивгэнэв. Үзүүр лүүгээ шовхорсон уяхан эвлэг хуруутай булбарайхан гар нь түүнийг орь залуу эмэгтэй мөнийг бие галбир, үс гэзэгнээс нь илүүтэйгээр тэрхэн зуур үнэмшүүлэн нотолж билээ.

	Ойр дотнын хэн нэгэн хүнээ газар дэлхийн хөрснөө тушаан мөнхлөөд хагацлын гуниг зовлонг зүрхэндээ тээсээр оршуулгын газраас дөнгөж сая буцаж яваа мэт тэр надад санагдсан тул үг солихыг түдгэлзлээ. «Эх орон минь чамаасаа ингээд үүрд хагацъя даа. Би чинь сүүлчийн замдаа гарлаа» хэмээн тэр надад сонстохоор гэгэлзүүлэн хэлээд санаа алдахыг би анзаарсан авч төдийлөн гайхсангүй.

	Харь бүсгүй чичирхийлсэн хуруугаар болронцор жүнзний шилбийг чимхэн нүүртээ ойртуулан өргөж байснаа дахин ямар нэг үг хэлээд намайг хяламхийв. Би түүн тийш сая л гайхан харж:

	— Уучлаарай, та надад юм хэлэв үү? хэмээн цэрвүүхэн асуулаа. Мөнөөх бүсгүй ботгоных адил мэлмэрсэн хархан нүдээр өөдөөс хариу гайхан харснаа:

	— Би танд үг хэлсэн гэж үү?... Магадгүй! Би сүүлчийн замдаа гарлаа. Там диваажин хоёрын нэгд хүрч байж л сэтгэлийн зовлонгоосоо ангижрах байхдаа, би!

	Надад аль нь ч ялгаагүй гэж билээ.

	Аж төрлийн жаргал, зовлонгийн ааг амтыг хэдийнээ сэрж мэдрэхээ болиод аливааг үл тоомсорлон гуньж гутарч явдгаа хүн төрөлхтний эмгэнэл, гаслан мэт ташааран, хорвоог огоорсон хуурамч ихэмсэг царай үзүүлэгч өрнө зүгийн баян хатагтай нарын зарим ийнхүү гонгинон бусдын нүдэнд этгээд төрхөөрөө гайхуулах нь элбэг тул тэдний нэгтэй би суудал зэрэгцэн явна даа гэж бодож байлаа. Гэвч нийтээр дагадаг ёсыг эрхэмлэн сэтгэлийг нь засах аятай хэдэн үг хэлж, улмаар нэр усаа мэдэлцэн, хэрэг зоригоо асуулцан танилцаад алсын замд цаг нөхцөөхийн учир санаанд орсон нэгэн домгийг би түүнд ярьж билээ.

	Баахан нэмэр хачир оруулан өгүүлсэн тэр домог яриа грек бүсгүйд тэгтлээ таалагдан санаа сэтгэлийг эзэмдэх юм гэж хэн санах билээ. Гартаа барьсан жүнзтэй дарсыг Мария хойш тавиад, уйтгар гунигийн сүүдэр дайрсан торомгор алаг нүдээрээ намайг халууцтал ширтэж «Тэгээд, тэгээд яасан бэ?» хэмээн хүүхэд адил лавлан шалгааж байлаа.

	Их хөлийн газрын дол цохисон эмсийн элдэв хээнцэр маяг, засдаг зан халдаагүй энгүүн төрөлх ааш нь түүний гоо үзэсгэлэнг давтагдашгүй агаад улам ч аагтай сайхан болгосныг тэрхэн агшинд би анхлан ажиглаж мэдсэн билээ.

	Будгийн өнгө, үгийн шидээр урлан мэтгээд ч үзэсгэлэнтэй сайхныг нь өрөөл бусдад дүрслэн мэдүүлж барамгүй энхрий ялдам Мариятай сартай шөнө, Атлантын далайн эрэгт ийнхүү саатан суугаа энэхэн учрал зүүдний үзэгдэл гэлтэй.

	— Та наашаа ирээч! Надтай зэрэгцэн суугаач! хэмээн Мария санаандгүй байтал намайг дуудан урьж дэргэдээ суулгаад төрөлх нутгийнхаа байгалийн сайхан, зон олныхоо зан заншил, загасчин асан эцгийнхээ эр зориг, балчир бага насандаа хүсэн мөрөөдөж явсан эрхэм нандин зүйлийн тухай яаралгүй хүүрнэв.

	Түүний дуу хоолойны өнгө, ярианы аяс хорвоог үүрд орхихоор шийдсэн хүн гэрээслэл захиасаа өгүүлэхтэй тун төстэй сонстож байлаа. Зүүдний баясал жаргалаасаа ангижрах вий хэмээн болгоомжлохын адил Мариягийн яриаг би амьсгаа даран чагнаж, үхэр чулуун дээр цутгасан хүрэл баримал адил үл хөдлөн суух үес гагцхүү цээж дотор халуун зүрх булгилна.

	Мария хааяа нэг уруулаа жимийсхийн гунигтай инээмсэглэхүйеэ баруун хацарт нь нялх хүүхдийнх адил өхөөрдөм хонхорхой үүсээд залуу эрүүл царай нь сувдын өнгөөр туяарна.

	Уйтгар гунигийн сүүдэр дайрсан том алаг нүд нь далайн мандалд ойн жирвэлзэх сарны гэрэлд үе үе хурц хүйтэн оч цацруулах мэт болохыг би бас ажиглав.

	— Яг ийм их усны зах, тэнгэрийн эрэгт би төрж өссөн юм аа. Манайх уг нь Мэгарагийнх л даа. Тэнгисийн эрэгт загасчны нэг жижиг суурин байдаг юм. Ээж минь намайг дөрвөн настай байхад халуун томуугаар өөд болж, би аавтайгаа үлдсэн юм. Манай хөрш айлын ганц бие эмгэн намайг харж ханддаг байлаа. Үлгэр, домог их мэддэг, сайхан ааш зантай хөгшин байсан. Тэр эмээ намайг үлгэр домогт дуртай, мөрөөдөмхий хүн болгосон юм даа. 

	Аав минь загасчлахаар тэнгист гарахад би эрэг дээр гар даллан хоцордог сон. Далбаагаа босгосон бяцхан завь холдон холдсоор танан товч адил цагаан цэг болж, түдэлгүй тэнгэр тэнгис хоёрын заагаар шурган алга болдог байсныг одоо ч гэсэн би тодхон санаж байна. 

	Үлгэр домгийн ид шид, аливаа гайхамшиг бүхэн аавын загасчлахаар явдаг тэр хязгааргүй алсад, тэнгэр тэнгис хоёр нийлсэн тэрхэн хэсэгт нуугдан байгаа юм шиг би боддог сон. Аавыгаа загасчлан ядарч туйлдаад ирэхэд нь би «Ааваа та аварга хүмүүсийг үзэв үү, Геракл баатрыг харав уу? Венера дагина үнэхээр гоё сайхан уу?

	Зэвс танд юм хэлээгүй биз?» гээд л асууж шалгаадаг сан. Тэр үед би даанч гэнэн балчир байжээ. Намайг арван дөрөвтэй байхад, тэр нэгэн хаврын өдөр аав минь загасчлахаар яваад буцаж ирээгүй юм. Тэнгис миний аавыг надаас үүрд булаасан юм даа! Миний мөрөөдөж, очих сон, үзэх сэн гэж санаашран тэмүүлдэг байсан тэнгисийн тэртээх хязгаарт гайхмаар, биширмээр юу ч үгүй байжээ. Миний хүсэн мөрөөдөж байсан бүхэн талаар өнгөрлөө. Одоо надад юу ч хэрэггүй хэмээн Мария дуугаа намсган ганьхран өгүүлэхүй жигшин зэвүүцсэн хүйтэн инээмсэглэл уруулд нь тодров.

	Мөнгөн сарны доор Атлантын далай гилтгэнэн мэлтэлзэн, намуухнаа шуугина. Мяралзан, яралзан айсуй долгис далайн эрэгт ойртон ирмэгцээ түрлэгийнхээ хүчийг сааж, хөөс цацалсан долгис эрэг өөд давшиж, түдэлгүй урамгүй ухрах авай.

	Мария дэргэдээ хүн байгааг мартсан мэт дахин дуу аялахыг завдсанаа сэрүүн хөх тэнгэрт мэлтийж байгаа сарыг толгойгоо гэдийсхийн ширтэж:

	— Сар ийм тунгалаг тод байхыг би сүүлийн гурван жил үзээгүй юм байна. Их хотын утаа униарын хөшигний цаана байгаа сар булингартай усны ёроолд хаясан хөнгөн цагаан савны таг шиг үзэгддэг юм билээ. Касторос намайг мэхэлснийг мэдсэнээс хойш нүдэнд харагдах бүх юмны өнгө үхэнгэ, гутранги болж, хорвоо хоосорсон юм шиг санагдах боллоо. Би одоо хэнд ч итгэхгүй, өөртөө ч итгэхгүй болжээ. Яах гэж би хүн болж төрөв, яах гэж хорин хэд наслав, юу хүлээн мөрөөдөж өдөр хоног барж байв аа?!

	Таны ярьсан домогт гардаг далайн эргийн тийм хясаан дээрээс би аль хэдийнээ үсрэхгүй яав аа! Энэ их далай намайг залгин харанхуй ёроолдоо аваачихгүй яав аа! Аавыг минь аваад явсан шигээ намайг бас ор сураггүй болгож чадахгүй гэж үү? Миний хойноос уйлан шаналах ёстой Касторос минь надаас урваж, би одоо хэнд ч хэрэггүй болжээ. Түүнд би хэрэггүй, эд баялаг тансаг сайхан аж төрөл хэрэгтэй байжээ. Надтай ханилан жаргах ам тангаргаасаа тэр минь буцах юм гэж би даанч санасангүй явлаа.

	Мария энэ бүхнийг надад бус сарны доор халгин цалгих их далайд өгүүлж, халуун зүрхнийхээ гомдол гашуудлыг шөнийн далайтай хуваалцан байгаа мэт жишүү харан ярьж л байлаа.

	— Касторост би хайртай байсан юм аа. Одоо ч хайртай хэвээрээ. Хайртай хэвээрээ л дуусна. Та түүнийг хэн болохыг яаж мэдэх билээ. Касторос гэдэг чинь надтай ханилан суухаар болзсон залуу л даа. Афины усан буудалд ачаа ачигч байхад нь би танилцсан юм. Их сайхан залуу бий. Яг л Аполлон биеэрээ байгаа юм шиг. Хууль цаазын дээд сургуульд сурч байгаад амь зуулгын эрхээр ажил хийх болсон юм...

	Хар хурандаануудын дарангуйлал дууссан тэр жил Америкаас ачаа тээж ирсэн хөлөг онгоц дээр түймэр гарч тэр хэрэгт олон хүн, бас Касторос минь холбогдсон юм. Шүүх түүнд гурван жилийн дотор арван мянган доллар америкийн худалдааны пүүст төлөх торгуул оноосон юм. Бид хоёрын бодож мөрөөдөж байсныг шүүхийн шийдвэр нураасан даа. Бид хоёр гэрлэхээ хойшлуулсан. Тэгэхээс ч өөр аргагүй болсон билээ Би түүнийхээ төлөө, түүнтэйгээ хамт амьдрахын төлөө чадах бүхнээ хийхээр шийдсэн.

	Та генерал Жон Баудер гэж дуулсан уу? Яалаа гэж та түүнийг мэдэх вэ. Америкт тоолж баршгүй олон генерал байдаг юм чинь. Генерал Жон Баудер хойд Атлантын эвслийн бие төлөөлөгчөөр манай Грект олон жил суусан хүн. Хэдэн зуун жил ч насалсан үрж барахгүй хөрөнгөтэй хөгшин генерал даа.

	Афин хотын «Кентавр» гэдэг зоогийн газар намайг үйлчлэгчээр ажиллаж байхад тэр генерал байнга ирж нөхөдтэйгөө наргидаг байсан юм. Намайг өөрийн харшид ажиллахгүй юу гэж ятгадаг байлаа. Би эхлээд зөвшөөрөөгүй. Касторос өр төлбөрт унасны дараа л би тэднийд ажиллах боллоо. Генерал ганц бие хүн. Сүүлчийн авгай нь хэдэн жилийн өмнө автомашины ослоор амь үрэгдсэн гэж ярьдаг юм. Халзан данхар толгойтой, бүлцгэр нүдтэй, баавгай шиг эр бий. Хаанаас нь ч харсан цэргийн хүн гэдэг нь танигдана. Жон Баудер миний ааваас арван хоёр насаар ах хүн. Одоо жаран дөрөвтэй. Үе мөчний өвчтэйгөөс биш сээхэлзсэн, тэвхэлзсэн ганган эр байгаа юм. Намайг тэднийд хагас жил ажиллаж байтал генерал гэнэт Америктаа буцах боллоо. Би сар бүр бэлнээр авдаг байсан хоёр зуун доллароос ганц ч цент дутаалгүй Касторост өгдөг байлаа. Генерал намайг мөнгөөр гачигдаж байсныг мэддэг байсан ч ганц ч доллар илүү өгдөггүй, би ч нэрээ бодоод гуйдаггүй байсан. «Цэрэг улс төрийн нууцад ойр байсан учраас чамайг грекийн нууц албаныхны хатуу хяналтад орхино, үгүй бол гурван жилийн хугацаагаар Америкт очиж энд хийж байсан ажлаа хийхгүй юу» гэж тэр надад тулгалаа. Аль нь ч надад хэцүү байсан. Касторостойгоо олон хоног ярьж зөвлөсний эцэст Америкт Баудерын гэрийн зарцаар явах болсон юм.

	Хулгай хийх, биеэ худалдахаас наагуур хуримтлуулсан мөнгөө хоёр сар дутам Америкаас Касторостдоо би гуйвуулдаг байлаа. Хөгшин генералын улыг долоож байж олсон ганц центийг ч гээлгүй хямгадаж түүндээ явуулдаг байсан даа. Гурван жилд долоон мянгыг гуйвуулсан. Би эхлээд долоо хоног алгасалгүй бичдэг байсан. Касторос минь надад бас л захиа бичдэг байлаа. Намайг ахиухан мөнгө гуйвуулахыг шаарддаг сан. Би яаж нэгмөсөн арван мянгыг олох билээ.

	Алс холын харь оронд удах тусам Касторостдоо би улам хайртай болж, уулзаж учрахыг мөрөөдөн өдөржин бодож, шөнө нь дэрээ нэвтэртэл уйлах явдал зөндөө тохиолддог сон. Генерал бас надаар оролддог боллоо. Би эхлээд тоглоом тохуу хийгээд өнгөрдөг байсан. Гэтэл сүүлдээ намайг шахаж шаардан, амар заяа үзүүлэхээ больж, би давхар зовлонд унасан юм. Оргох гэж оролдоод бүтсэнгүй. Намайг шохоорхдог эр олон байсан ч ганц нь ч надад туслахыг зүрхлээгүй юм. Би өөртөө учирсан зовлонгийн тухай Касторост бичдэг байлаа. Гэтэл «Яахыгаа чи өөрөө шийд. Надад хамаагүй» гэсэн хачин утгатай хариу захиа ирлээ. Хайрт минь намайг буруу ойлгожээ гэж бодоод тэр даруй арван хуудас захиа бичлээ. Хариу ирсэнгүй. Дараалан хэд хэдэн захиа явууллаа. Хариу бас бичсэнгүй. Харин гуйвуулсан мөнгө хүлээж авсан тухай цахилгаан надад явуулсан байлаа. Гэтэл би гэнэт өвдлөө. Ямар өвчин туссанаа би мэдээгүй. Эмнэлэгт очоод гурав хоносны дараа л ухаан орсон юм. Хэрвээ би өөрийн ухаантай байсан бол яалаа гэж эмнэлэгт хэвтэх билээ. Мөнгөгүй хүн эмнэлэгт хэвтэнэ гэдэг юу болохыг та мэдэх үү?

	Вашингтоны баруун захад байдаг дунд зэргийн нэг эмнэлэгт арван долоо хоноод гурван мянга хоёр зуун долларын өрөнд унадаг байна. Дөрвөн сарын дотор төлөх баталгаа гаргаж өгөөд эмнэлгээс гарлаа. Бүрэн эдгээгүй. Амьдралдаа би анх удаа эмнэлэгт хэвтсэн нь тэр шүү дээ. Эмнэлгээс гараад ямар ч байсан Касторостойгоо очиж уулзахаар хатуу шийдлээ. Жаахан тэнхэрмэгц л генералаас мөнгө зээлье гэж гуйлаа. Бүүр найман мянгыг шүү. Касторосынхаа үлдсэн гурван мянгын өр, эмнэлэгт төлөх мөнгө, бас замын зардлаа нэмж бодоод найман мянгаас наашгүйг зээлэх хэрэгтэй болсон юм. Дараа нь яаж түүнийгээ төлөхийг би бодоогүй. Ганцхан л Касторостойгоо уулзах тухай бодож байлаа. Бид хоёр гурван жил шахам уулзаагүй юм чинь! Жон Баудер удаан бодсоны эцэст хуулийн зөвлөх найзаараа дамжуулж надад туслах боллоо. Миний гарын үсэг зурсан баталгаа бичигт өгүүлснээр «хэрэв уг өрийг бэлэн мөнгөөр төлж чадахгүй бол генералынд таван жил үнэ төлбөргүй зарцлагдах учиртай юм байна» гэдгийг л би ойлгосон. Намайг Америкаас явахын урд өдөр Жон Баудер «Чи надаас авсан мөнгөө төлөх гэж яарах хэрэггүй. Хэрвээ чи миний эхнэр болбол тэр өр хүчингүй болно. Үүнийг сайн бодож үзээрэй» гэж эрээ цээргүй хэлсэн юм. Миний зэвүү хүрсэн боловч дуугүй өнгөрсөн. Хөгшин генерал холыг харж байжээ. Би сая Афинаас гарахынхаа өмнө Жон Баудерт түүний хүслийг ёсоор болгохоо зөвшөөрсөн цахилгаан явуулсан. Одоо тэр хөл алдан баярлаж байгаа. Удахгүй хурим хийх байх. Надад өөр зам байхгүй болсон.

	Касторос намайг даанч өрөвдсөнгүй. Намайг тэр мэхэлжээ. Эхний хоёр жил миний гуйвуулсан таван мянга дээр төрөл садан, найз нөхдийнхөө тусалсан мөнгийг нэмээд торгуулиа аль хэдийнээ төлж дууссан байжээ. Түүнийгээ надаас нуусныг би дөнгөж гурав хоногийн өмнө мэдлээ. Тэр ч яах вэ. Харин энэ хавар ноён Кронидын хүргэн болсноо надаас нуух хэрэггүй байсан юм. Миний захианы хариуг бичихгүй байсан нь тийм учиртай байжээ. Баян айлын хүргэн болсон тэр одоо алзахгүй. Эхнэр нь хөөрхөн хүүхэн байна билээ. Би холоос харсан. Гурван жил шахам харь улсад намайг яаж зовж шаналж байсныг Касторос даанч мэдэхгүй.

	Энэ хорвоод үнэн зүрхний хайраас илүү ариун сайхан, хүчтэй юм огт байхгүй гэж би итгэж явлаа. Гэтэл өнгө, мөнгө хоёр түүнийг тоглоом болгодог байна. Үгүй ээ! Тоглоом болгож чадахгүй ээ! Би өөрийнхөө итгэлээс няцахгүй. Би Касторостоо хайртай! Хайртай хэвээрээ л дуусна.

	Тэртээ алсад, далайн мандалд хөлөг онгоцны гэрэл чийдэн сүүмэлзэн байснаа бүдгэрэн бүдгэрсээр үзэгдэхгүй боллоо. Мария уснаас хөлөө татаж аваад өвдгөө тэврэн сарны мөнгөлөг туяанаа гүрвэлзэн жирвэлзэх далайн мандлыг ширтэн суув.

	Өөрт учирсан гай зовлон, сэтгэлд бугшсан гомдол цухлаа ний нуугүй дэлгэн ярьж, түр ч болов санаагаа амраах ойр дотно хүнгүй болтлоо ганцаардсан гоо үзэсгэлэнт харь бүсгүйг би яаж тайтгаруулахаа мэдэхгүй байлаа.

	Ямар сайндаа л зүс мэдэх төдий болоод хэдэн цаг болж байгаа хаа холын харь хүнийг хань татан сэтгэлийн гуниг зовлонгоо дэлгэж суух билээ, хөөрхий!

	Газар дэлхий маань уужим боловч гансран тарчилсан хонгорхон Марияд ямар аймшигтай харанхуй, давчуу байгаа болоо! Байгаль эх түүнд тэнгэрлэг гоо үзэсгэлэнг заяасан боловч өрнө зүгийн ертөнц түүнд аз жаргал хайрласангүй дээ!

	Урт өтгөн сормуус нь сүүдэрлэн нулимс гүйлгэнэсэн хархан нүдээрээ Мария намайг хайнгадуу хяламхийгээд:

	— Та нөгөө домгоо дахиад нэг яриач! хэмээн нойрмог гэмээр бүдэг хоолойгоор шаардангуй хэлэв. Би шууд ярихыг зүрхэлсэнгүй. Үнэнийг хэлэхэд түүнийг би анх хараад гоо үзэсгэлэнгээрээ бардсан, хөрөнгө мөнгөө багтааж ядсандаа орон дэлхийгээр дураар сэлгүүцэн зугаацагч сэхүүн хатагтай нарын нэг биз ээ гэсэндээ түүнд элдэв хууч яриаг эвлүүлэн домог болгон ярьж, егөөдсөн билээ. Гэтэл түүний гоо үзэсгэлэнт сүрийн цаана хүүхэн бяцхан цээжинд нь юутай гашуун эмгэнэл, гуниг зовлон нуугдан байж вэ? Нар, сарны гэрэл туяанаа их далайн мандал эрдэнийн өнгөөр ногоорон, цэнхэртэн мяралзавч түүний ёроол юутай харанхуй байдаг бол оо!

	— Та ярих дургүй байна уу даа! Би үлгэр домогт дуртай. Аав минь, намайг асардаг байсан эмээ минь намайг үлгэр домгийн ид шидэд итгэдэг болгосон юм. Манай грекийн хөдөөгийнхөн үлгэр их мэднэ. Америкт бол тэс өөр. Үзэх, сонсох бүх юм сэтгэлд аймшиг төрүүлэх садар самуун явдлыг сайшаан өдөөх. үгүй бол эд баялаг, өнгө мөнгөнд тачаадах хүний хүслийг хурцлан дэврээхийг урьтал болгодог юм билээ хэмээн... Мария санаашрангуй өгүүлэв.

	— Ярья даа, би! Харин та нэгэнт сонссон болохоор хураангуйлан ярья.

	— Уучлаарай, та гүйцэд ярь л даа! Би дахиад хэзээ ч үлгэр домог сонсохгүй байж мэднэ. Ийм намуухан шөнө, далайн эрэгт сүүлчийн удаа би домог хүүрнэхийг сонсмоор байна.

	За тэгье ээ! Энэ чинь санаанаасаа зохиосон дэмий л зүйл шүү дээ. 

	Би юу ярьснаа нэхэн санахыг хичээв. Үг эвлэж өгөхгүй, юунаас эхлэн ярихаа мэдэхгүй үүлгэртэн, түгдчин байж мөнөөх яршигтай домгоо ярилаа.

	Эрт урьдын цагт юм гэнэлээ. Төв Ази, Африк төвд байдаг их говь цөлүүд эрт галавын үед захгүй их далайн харанхуй ёроол байсан гэдэг. Одоо бид хоёрын харж суугаа шиг их далай төв Азийн өмнө хэсгийг эзлэнхэн, намуухан мяралзан долгилж, заримдаа догшрон буйлж уур хилэнгээ тэнгэрт мэдүүлэх гэсэн юм шиг хүрхрэн шуугдаг байжээ. Далай, тэнгис гэдэг яг л хүний сэтгэлтэй адил ааш араншинтай ажээ. Тэр их далайн дунд, эргэн тойрон цавчим өндөр хад хясаагаар хүрээлсэн эрдэнийн бяцхан арал байв гэнэ. Баян тансаг, үзэсгэлэнтэй тэр адал дээр дөрвөн зүг, найман зовхистоо алдар цуугаа мандуулсан хаант улс оршдог байжээ. Тэр хаант улс эрдэнэ баялгаараа ч, эрдэмтэн мэргэдээрээ ч, дайнч догшин сүр хүчнийхээ алинаар нь ч өөр бусад тив дэлхийн улс гүрнээс давсандаа тийнхүү алдаршсангүй. Харин хааны их хатнаас мэндэлсэн гүнжийнхээ гоо үзэсгэлэнгээр дэлхийд алдаршжээ. Гүнжийн гоо үзэсгэлэн нь гэрэлт нарны боловч сүрийг дарах увдистай гэнэ. Гүнжийн барааг холоос ч болов харах завшаан олдсон ямар ч эр хүн дахин нэг үзэхийн учир дүрэлзсэн галд амьдаар орж үнс нурам болохоос ч буцахгүй болдог гэнэ. Хааны гүнж сар гялбаж, нар далдирмаар үзэсгэлэнтэй боловч мөсөн зүрхтэй байжээ. Гүнжид эм хүний бүх шинж бүрдэн, нас бие гүйцмэгц хаан эцэг нь «Энэ хорвоогийн эрийн сайн эр хаа байна. Миний охинтой хувь заяагаа холботугай. Өөрийн адбиш үзэсгэлэнтэйгээ дүйцэж тэнцэх эр нөхрөө хэрхэн шилж сонгохыг гүнж өөрөө мэдтүгэй!» хэмээн зарлиг буулгажээ. Хааны зар тунхаг гэрэл цахилгаан адил тив дэлхийгээр дорхноо түгж хувь заяагаа дэнсэлж сорихыг хүссэн мянга мянган зоригтон эрдэнийн арлыг зорьж гэнэ. Алс холын улс гүрнүүдээс их далайн түмэн бэрхшээлт аян замыг дөнгөж есөн зуун ерэн есөн шалгарсан гарамгай баатар эр арай ядан туулж, эрдэнийн арал дээр цуглажээ. Хаан эзний товлож тогтоосон өдөр болов. Гүнжтэн солонго татуулан, гэрэл цацруулсаар эрдэнийн арлын хамгийн өндөр байц хадны оройд гарч гэнэ. Тэр хадны ёроолд хилэнцэт их далай өлсгөлөн арслан адил хүрхрэн цовхчиж, тэнгэрт нар, гүнж хоёр гэрэл гэгээгээрээ өрсөлдөн байв гэнэ. Цусанд шунасан цадиггүй хүчит араатан, амь насыг нь хөнөөх ирт мэсний өөдөөс огт далдиалгүй тэмцэн тулдаг эрийн сайн эрс гүнжийг хармагцаа уулга алдан баясаж, догдолсон зүрх нь цээжиндээ багтаж ядан булгилж ухаан санаагаа илбэдүүлэн хоослуулсан мэт хөшилдөн гөлрөн зогсож байсан гэдэг. Гүнжийн уянгат яруу дуу хоолой байц хадны орой дээрээс цуурайтав. «Хаан эцгийн сангаас би эрдэнийн шигтгээт есөн зуун ерэн есөн алтан бөлзөг авч ирлээ. Энэ бөлзгүүд өөр хоорондоо огт адилгүй ээ. Та нарт нэг нэгээр түгээн өгнөмз. Сайн нүдэлж аваарай. Нүдэлж таньсан бөлзгөө алтан цар дээр буцааж тавь! Би бүгдийг нэгэн зэрэг далайд цацна. Хэн хамгийн түрүүнд өөрт ноогдсон бөлзгийг далайн ёроолоос авч ирнэ вэ түүнтэй би хурим найраа хийнэ» хэмээн тэр зарлиг буулгаж гэнэ.

	Гүнжийн гоо үзэсгэлэнд унаж, түүнтэй хуримлах хувь зохиолыг их далайн ёроолгүй гүнээс амь дүйн эрэхийг юман чинээ бодохгүй болтлоо улайран бахардсан идэр сайхан баатрууд далайд цацсан бөлзгийн хойноос борооны дусал адил шаагин шуугин үсэрчээ. Тэр гайхамшигтай, аймшигтай хэрэг явдлыг эрдэнийн арлын хаант улсын хүн ард нүд цавчилгүй харж, өлсгөлөн араатан адил догшрон цовхчих их давлагаа мөнөөх есөн зуун ерэн есөн баатар эрийг ганцхан амьсгаагаар залгихыг гашуудан харцгааж гэнэ. Эхний өдөр ганц ч амьд хүний толгой далайн мандалд ил гарсангүй. Дараа өдөр нь бас л ор сураг байсангүй. Хааны харуулын цэрэг ерэн есөн өдөр нүд цавчилгүй далайн эрэг сахисан авч нэг ч баатар эр амьд мэнд буцаж ирсэнгүй гэнэ. Ерэн ес дэх өдрийн өглөө гоо үзэсгэлэнт гүнж мөнөөх байц хадны оройд гарч, их далайн харанхуй ёроолд живж сураггүй алга болсон идэр сайхан баатруудыг элдвээр тохуурхан амьд хүн байтугай өвс ургамал хүртэл ичиж шатмаар хорон үгээр шоолж, захгүй их далайг цочин цалгитал инээж хөхөрсөн гэдэг.

	Гэтэл догшрон цамнаж, цухалдан буйлж асан их далайн гүнээс гэнэт нүд сохлом гэрэл цацран, тэнгэрт тулсан усан багана босжээ. Түдэлгүй тэр багана дундаас үлэмж биет үзэсгэлэн төгс нэгэн баатар эр урган гарч ирэв гэнэ. Цуутай гүнж өөрийн гоо үзэсгэлэнгийн сүрийг дарсан тэр баатар эрийг үзээд баярлаж догдолсондоо байц хадан дээрээс хальж унах дөхөн «Амраг минь! Хайрт минь!» хэмээн дуу алдан түүнийг угтжээ.

	Их далайгаас гарч ирсэн үзэсгэлэнт баатар эр гүнжид мэхийн ёсолж «Эрхэмсэг гүнж ээ! Миний хувийг бас далайд хаягтун! Түүнийг би олж ирээд таны ивээлд багтахыг бас хүсэж байна» гэв. Гүнж уулга алдан «Хайрт минь ээ, хэрэггүй! Хэрэггүй! Наашаа гараад ир! Би чамайг хараад л ханилан жаргах эр нөхөр минь мөн гэдгийг таньсан шүү. Хайрт минь, хоёулаа хурим найраа хийж, орчлонгийн нар, сарыг бөхтөл амраглан жаргая!» гэж гэнэ.

	Үлэмж биет баатар эр хилэнтэйгээр толгой сэгсрэн «Хайр сэтгэлийнхээ төлөө амиа өргөсөн есөн зуун ерэн есөн баатар эрийн сүнсийг би гомдоохыг үл хүснэ. Эрхэм гүнж та өөрийн болзол зарлигаас няцвал би таны өгөөмөр хишиг, тааллыг хоосон хүртэхийг үл хүснэ. Шударгаар тэмцэн олсон жаргалаас илүү эрхэм жаргал үгүй билээ» гээд далайдаа эргэн шумбахыг завдаж гэнэ. Гүнж сандран мэгдэж «Тогтож хайрла! Эрхэм баатар минь! Би одоохон хүслээр тань болгоё!» гээд өөрийн хуруунд байсан бөлзгийг шувт татан далайд хаяжээ. Үлэмж биет үзэсгэлэнт баатар харанхуй их далайн ёроолгүй гүн тийш шумбан ороод алга болов. Гүнж байц хадны орой дээр нойр, хоолоо умартаж, уйлан хайлан хүлээж суусаар ерэн найм хоног болж гэнэ.

	Тэгтэл ерэн ес дэх хоногийн өглөөний мандах нарнаар далайн ус тэнгэр баганадам оргилон боргиж, тэр дундаас үлэмж биет үзэсгэлэн төгс баатар гэрэл гэгээ цацруулан гарч ирэв ээ. Тэр баруун гартаа энэ дэлхийнхэн урьд өмнө үзээгүй эрдэнийн том цар өргөж, зүүн гартаа гүнжийн өөрт нь оноосон бөлзгийг алган дээрээ тавин өргөсөөр ойртон иржээ. Мөнөөх эрдэнийн цар дээр есөн зуун ерэн есөн амьд зүрх бөлзгийн хамт байхыг гүнж харсан боловч огт тоосонгүй, гагцхүү үлэмж биет баатар эрийг хайрын харцаар ширтэн, баярын нулимс урсгаж гэнэ. Үлэмж биет баатар далайн эргийн хадан хясаан дээр үсрэн дүүлэн гарч ирээд эрдэнийн цартай амьд зүрхнүүдийг гүнжийн өлмийн өмнө тавиад өөрт оноосон бөлзгийг гүнжид өргөн барьж ёслов гэнэ. Баярлан бахардсан гүнж түүнийг үг дуугүй гөлрөн өлмийд нь сөхрөн унажээ. Хаан эцэг нь хурим найрт бэлтгэх зарлиг буулгаж, улс орон даяар хөл хөөр болж байх үеэс гүнж сая сэхээрч үзэсгэлэнт баатар эрд гараа сунган орд харшдаа морилохыг урьжээ. Үлэмж биет үзэсгэлэнт баатар хариу гар сунгасангүй. Гүнжийн өлмийд тавьсан эрдэнийн цар дээрх амьд зүрхнүүдийг гунигтайяа ширтэн зогсов гэнэ. Цар дээрх зүрхнүүд уснаас гаргаж хаясан загас адил оволзон булгилан байлаа. Тэр зүрхнүүдийн ховдлоос нулимс мэт тунгалаг шингэн дуслан, нар үзмэгц сарны өнгөөр хувиран бяцхан үрэл болон царан дээр унаж байв гэнэ. «Зүрхнүүд уйлж байна. Хараач!» хэмээн үзэсгэлэнт баатар хэлэв. Гүнж тэднийг тоож харсангүй. Амьд зүрхнүүд жигүүр мэт мөнгөлөг хос хуягтай болжээ. «Зүрхнүүдэд жигүүр ургалаа. «Хараач!» хэмээн үзэсгэлэнт баатар хэлэв. Гүнж бас тоосонгүй. Эрхэмсэг гүнж үзэсгэлэнт баатрыг гөлрөн амьд зүрхнүүдийн гайхамшигт хувирал, ховдлоос нь дуслах нулимсыг огт хэрэгсэж анзаарсангүй. Харин булгилан цохилон байгаа зүрхнүүд дээр гишгэн үзэсгэлэнт баатар өөд ухасхийжээ. Баатар эр «Ай халаг!» хэмээн уулга алдан ухарч, ургаа мод үндсээрээ сугартал санаа алдаад «Эрхэмсэг гүнж ээ! Хайр бялхсан халуун зүрхийг хайрладаггүй юм аа гэлээ ч, өрөвдөөч дээ! Ядах даа тоостой гутлынхаа улаар бүү гишгээч!» хэмээн гуйжээ. Хайр сэтгэлдээ мансууран, эдлэх жаргалдаа ташаарсан гүнж түүний хэлсэн үгийг сонссонгүй эрдэнийн цар дээр овоорсон амьд зүрхнүүд дээр дөрөөлөн гишгэж сайх баатрыг хүзүүдэн тэврэхээр цоройв гэнэ. 

	Баатар эр гаслантайяа толгой сэгсрэн дахин ганц ч үг дуугарсангүй эргийн байц хадан дээрээс далай руу үсэрчээ.

	Түүний араас гүнж орь дуу тавин харайв гэнэ. Тэр дуунаар мөнөөх зүрхнүүд үргэсэн шувуу адил дэрхийн хос жигүүр мэт мөнгөлөг хуягаа дэлгэн дэвсээр агаарт хөөрөн үймэн бужигнав.

	Хааны албат хиа нар гүнжийг арай ядан тогтоон барьж байц хаднаас халин үхэх аюулаас аварчээ. Далавчилсан зүрхнүүд гүнжийн толгой дээгүүр алтан гургалдайн хоолойгоор харуусал гунигийн дуу уянгалуулан гурвантаа эргэн нисээд үлэмж биет үзэсгэлэнт баатрын араас харанхуйлан шуурах их далайд борооны дусал адил шаагин шуугин шумбан орж, сураггүй алга болжээ.

	Мөсөн зүрхт гүнж байц хадны орой дээр хааны албат хиа нараар хүрээлүүлэн гашуудан хоцров гэнэ. «Мөнөөх үлэмж биет үзэсгэлэнт баатар эр яавч үгүй болохгүй, өөрийн нь гоо үзэсгэлэнд эрхгүй татагдан дахин гарч ирнэ» хэмээн гүнж баттай итгэн, ерэн ес хоног далайн мандлыг гөлрөн хүлээжээ. Зуу дахь өдрийн өглөө хүлээж хүсэхийн туйлд хүрч ухаан самуурсан гүнж, ядарч цөхөрсөндөө унтах нойрондоо элэг бариулсан сахиул нарын дээгүүр алхан гарч байц хаднаас үсрэв гэнэ. Гэтэл гүнж далайд унаж живсэнгүй. Хүчит хүйтэн салхин түүнийг замаас нь шүүрэн тэнгэрт хийсгэж үүл болгон хувиргав гэнэ.

	Тэр цагаас хойш олон мянган жил өнгөрчээ. Их далай байсан газар говь цөл бий болж, говь цөл байсан газар захгүй, ёроолгүй далай тогтжээ. Далайн ус шорвог байдаг нь үлэмж биет үзэсгэлэнт баатрыг гүнж хүлээн суухдаа гашуун нулимсаа дусаасных гэнэ. Харин мөнөөх есөн зуун ерэн есөн зүрх нь далайгаас ангижирсангүй. Одоо болтол далай тэнгисийн ёроолд амьд бүлээн хэвээрээ байдаг ажээ. Өнөөгийн хүмүүс бид түүнийг далайн хавтаст хясаа гэж нэрлэнэ. Хясааны хос хавтсан хуягийг нээж үзвэл нулимсны чинээ мөнгөлөг хатуу дусал байдаг агаад хаа газрынхан түүнийг сувд эрдэнэ хэмээн нэрлэнэ. Хайр сэтгэлийнхээ төлөө харанхуй далайн ёроолд эрсэдсэн баатруудын зүрхний «нулимсыг» эдүгээ хүмүүс өөр хоорондоо арилжин эмс хүүхнүүд ээмэг, бөгжиндөө шигтгэхээс эхлээд хэдэн арваар нь хэлхэн хүзүү, бугуйндаа зүүн гоёж гангалдаг болжээ.

	Харин нөгөө гүнжин үүл одоо болтол далай тэнгис дээгүүр нааш цааш хөлхөн ганьхран гаслан, үе үе хур бороогоор уйлан, үлэмж биет үзэсгэлэнт баатар эр гараад ирэх болов уу хэмээн горилохдоо өөрийн гоо үзэсгэлэнгээ санагалзан элдэв сонин дүрс эсгэн нүүдэг гэнэ. За ийм л домог доо хэмээн би их хэрэг бүтээсэн мэт Мария тийш зоригтой харав.

	Охин насны унаган мариа нь хараахан шуугдаагүй гэмээр Мариягийн сэвгүй өндгөн цагаан царай эртний грек урчуулын бүтээсэн гоо дагинын цагаан гантиг баримал адил гэрэлтэж, бундан уруул нь үл мэдэг чичирхийлэн байлаа.

	Далайн мандлын атиран хуйлрах долгис дээр сарны туяа халтиран ойж, үй түмэн мөнгөн жараахай зүүнээс баруун тийш, баруунаас зүүн тийш салаавчлан, үсэрч цойлон наадах мэт соньхон үзэгдэнэ.

	Хорвоогийн дөрвөн их далайн нэг Атлант амгалан шөнийн жаргал эдлэн нойрсон хурхирах мэт намуухнаа хүрхрэн шуугих авай.

	Мариягийн задгай өтгөн үс сарны гэрэлд харзны ус мэт бараантан мөр лүү нь асгарч, сэвшээ салхинаа намиран нүүрийг нь халхлахуй уран нарийн хуруугаараа хойш эвлэгхэн илбэн тогтоогоод цээжнийхээ гүнээс амьсгаа татан санаа алдан байж:

	— Тэр мянга дахь баатар юун хүн бэ? хэмээн алаг нүдээ тормолзуулан аяархан асуулаа.

	— Есөн зуун ерэн есөн баатар эрийн хүсэл мөрөөдөл мянга дахь үлэмж биет баатар болон биелээд хайр сэтгэлийн ааг амт, зовлон, жаргалыг мөсөн зүрхт гүнжид агшин зуур ч гэсэн амтлуулж мэдүүлсэн нь тэр юм гэнэлээ.

	Мариягийн сайхан царайнд ёжтой хүйтэн инээмсэглэл тодрон:

	— Би ч яах вэ? Хайр сэтгэлтэй болохын жаргал, зовлонгийн аль алийг амслаа. Касторосыгоо би буруутгаж чадахгүй ээ! Үлгэр туулийн баатрууд одоо бий гэж үү? Тэр минь Аполлонтой төстэй харагддаг ч гэсэн ядуу зүдүү аж төрөхийн зовлонг яаж тэвчих билээ. Би харанхуй хад мөргөөд эх орноосоо буцлаа. Хүрэх газар минь бас харанхуй... Би генералд өрөө төлнө өө! Өрөө төлөөгүй байж хаашаа би явах билээ. Генерал Баудерт шотланд үүлдрийн пойнтер гэдэг анч ноход бий. Тэднээрээ гайхуулах их дуртай. Зочин гийчиндээ тэр нохсоо үзүүлж, магтаж байхдаа хорвоод хүн болж төрснийхөө жаргалын дээдийг эдэлж байгаа юм шиг их баяр хөөртэй байдаг юм. Удахгүй бас нэг гайхуулах юм нэмэгдэх байлгүй. Одоо хуримд бэлтгээд хөл алдаж байгаа даа! хэмээн өгүүлээд үхэр чулуун дээрээс буулаа.

	Мария сар өөд санаашрангуй ширтэн төрөлх хэлээрээ ямар нэг үг хэлснийг би ойлгосонгүй. Цас цагаан өмсгөлийн нь хормой далайн усанд дүрэгдээд уран гоо галбир төрх нь улам ч тодрон, далайн ёроолоос сая урган гарч ирсэн лусын дагина гэлтэй ч юм шиг, шөнийн тэнгэрт нисэхийг завдан буй хун шувуу ч гэмээр адбишийн үзэсгэлэнтэй, зүрх шимшрэм эмгэнэлтэй үзэгдэх авай.

	Шөнийн тэнгэрт дүүлэн гарсан нисэх онгоц өндөр авч гүйцээд хурдаа жигдлэн Америк тивээс Европыг чиглэн Атлантын далай дээгүүр нислээ. Арав хоногийн өмнө яг л энэ агаарын замаар дорноос өрнө тийш Мариятай суудал зэрэгцэн аялж явснаа би санагалзан хэвлэлийн будаг үнэртсэн шинэ сонинуудыг гарчиглаж явлаа.

	«Далайн эргийн шилтгээнд болсон хачин хурим». «Грек хүүхнүүдэд итгэж болохгүй», «Генерал Жон Баудерын залуу амраг» гэж том хар үсгээр хэвлэсэн гарчиг нүдэнд тусав.

	«Таймс» сонины эхний хуудсанд өндөр оройтой, гялалзсан хар өнгийн бортгон малгай донхойлгосон зантгар толгойтой, жижигхэн нүдтэй, шалхгар нүүртэй америк ноён, хуримын өмсгөлтэй залуу хүүхэнтэй сугадалцан зогсож байгаа гэрэл зургийг үзээд би нүдэндээ итгэсэнгүй. Мария мөн байлаа! Зургар хар хөмсөг, ботгон нүдээр нь би түүнийг танилаа. «Өрөө төлнө өө!» гээд байсан сан. Ингэж л төлдөг байж дээ.

	Тэнгэрлэг гоо үзэсгэлэн, хосгүй үнэнч хайр сэтгэл ертөнцийн энэ хязгаарт даанч хямдхан ажээ. Хун шувуу, хар хэрээ хоёр энэ газар нэгэн үүр засдаг ажээ. Алтны тоос хүний харах нүдийг сохолдог төдийгүй, зүрхийг бас хорлодог байна. Юутай гаслантай хөгийн хувь зохиол вэ? Хайран Мария! Хөөрхий Мария! Грек домгийн гоо үзэсгэлэн төгөлдөр дагина чи хэдэн мянган жилээр хожуу, үгүй бол хэдэн арван жилээр урьтан хорвоод мэндлэхдээ орон зайгаа бас олсонгүй дээ!

	Хайр эзнээ олохгүй няцаагдах нь бий боловч чин үнэн хайрыг хэзээ ч мөнгөөр арилжиж байгаагүй, арилжиж болдог ч үгүй биз ээ!.

	Сүржин дэвэргэн бичсэн сурвалжилга, тэмдэглэлээс Мария хэрхэн хуримласан тухай уншаад миний гайхаш тасрав.

	Арваад сониноос уншиж мэдсэнээ зүйж эвлүүлэн байж болсон явдлыг үнэн мөнөөр нь ухаан санаандаа сэргээн төсөөлөхийг би хичээлээ.

	Өнгөрсөн зууны эцсээр Атлантын далайн эргийн хадан хясаан дээр англи, испани урчуулын барьсан чулуун шилтгээнд нэгэн хурим болж байна. Үхлийн дуудлага хэдийнээ авсан боловч алдар нэр, эд баялагтаа сэтгэл хоргодож, өрөөл бусдын зовлонг өөрийн жаргал болгон хувирган ташаарагчдын нэг, хөгшин генерал Жон Баудер гоо үзэсгэлэнт грек хүүхнээр сугадуулан толгой өргөн, цээж түхийлгэсээр шилтгээний уужим тагт дээр сэрүүцэхээр гарч ирлээ.

	Хөлчүүрэн хөөрч, хөөрөн хөлчүүрсэн ноёд, хатагтай нар тэр хоёрын араас хошууран дагаад генералын алдар гавьяа, грек хүүхний гоо үзэсгэлэн хоёр хэрхэн дүйцэж байгааг магтан сайшаах үгээ олж ядан шуугилдана.

	Шилтгээний тагт дээрээс үдшийн тэнгэр, далай хоёр өнгө найрсан мэлтийн цэлийн үзэгдэх авай. Нижгэр хуримын дуу шуугианаас илүү тагт доор хөөсрөн бургилах далайн шуугианд Мария сэтгэл татагдан байгааг хэн тааж мэдэх билээ. Аль хэдийнээ үзмэрийн газар болсон хүйтэн хөх чулуун энэ шилтгээнд «хуримаа хийж, ёс гүйцэтгэе!» хэмээн залуу грек хүүхэн хөгшин генералыг ятган зөвшөөрүүлсний далд учрыг өөрөөс нь өөр хэн мэдэх билээ.

	Мариягийн ботгон хархан нүд хөх тэнгэр, номин ногоон далайг анх үзэж байгаа мэт соргог гялалзана. Залуу халуун бие цогцсын нь бүх цус гомдож ганьхарсан зүрхэнд нь юүлэгдэн хуралдсан мэт цонхигор царайлж, ёроолгүй их далайг сэтгэл догдлон байн байн шимтэн ширтэх авай. Жон Баудер анч нохдынхоо хүзүүг илж маажилж зуршсан хүрэн толбот үрчгэр гараараа Мариягийн хун цагаан гарыг таалж, дэлхийг дагуулан өлмийдөө сөхрүүлсэн мэт сэтгэл хангалуун мишээнэ.

	Мариягийн сунагар цагаан хүзүүнд бадмаараг шигтгээтэй цагаан алтан зүүлт гэрэл цацруулан гялалзан байна. Жон Баудерын талийгаач эхнэрийн эдэлж байсан тэр зүүлт зуун тавин мянгаас наашгүй үнэтэй, ховор нандин зүйл гэдгийг, эдийг үнэлэх авьяас түлхүү зочид юу андах билээ. Эрхэмсэг генералын эхнэр болж байгаа хүн хуримынхаа өдөр тийм үнэ цэнтэй, ховор нандин зүүлт хүзүүндээ зүүлгүй ч яах вэ?!

	Мария тагтны чулуун хашлага түшин зогсож, төрлөх грек хэлээрээ хайр сэтгэлийн тухай гунигт дуу намуухан аялав. Генерал Жон Баудер зочдынхоо хамт биширч бахадсан дүр эсгэн сонсож байна.

	Мария дуулж дууслаа. Генерал болоод зочид «Окей!» хэмээн шагшин шуугилдан алга ташин талархаж байна.

	— Юун тухай дуу вэ? хэмээн генерал түүнээс эелдгээр асууж байна.

	 

	«Хайр сэтгэл хамгаас хүчтэй

	Үнэнч хайр түүнээс хүчтэй

	Амраг сэтгэлийг арилжиж болдоггүй

	Алт мөнгөөр наймаалж болдоггүй

	Үнэнч байх андгай тавивал

	Үхэвч бүү түүнээсээ няцаарай»

	хэмээн Мария тайлбарлав.

	Зочид «Окей! Окей!» хэмээн алга ташин шуугилдав. Генерал Мариягийн гарыг үнэрлэн «Окей! Хонгор минь! Тэгэлгүй яах вэ?» хэмээн нахилзан байна.

	«Хонгор Жон минь, чи надад хайртай юу?» хэмээн түүнээс Мария асууж байна. «Хонгор минь! Тэгэлгүй яах вэ?» хэмээн Жон Баудер хариулан, хун цагаан гарыг нь дахин үнэрлэн үнсэж байна. Зочид мөнөөх л хуурай ёсорхуу зангаараа «Окей! Окей!» хэмээн шуугилдан алга ташиж байна.

	Мария хүзүү дэх зүүлтээ тайлж алган дээрээ тавилаа. Залуу грек хүүхэн хуримын зочдоо зугаацуулах бас нэгэн сонин зүйл сэдлээ хэмээн ноёд, хатагтай нар түүнээс нүд салгалгүй ширтэн алга ташихад бэлхэн зогсоцгооно. Жон Баудер залуу гэргийнхээ гоо үзэсгэлэнг бишрэн» энэ хорвоод амталж эдлэх тансаг сайхан юм бас мундахгүйеэ» хэмээн сэтгэн зогсов.

	Зуун тавин мянгаас доошгүй үнэтэй зүүлтийг Мария сохор зоосны үнэгүй эд мэт оволзон шуугих далай руу чулуудлаа.

	Зочид уулга алдан нэгэнтээ хоолой нийлүүлэн хашхираад зогсож байсан газраа хөлдөж хөшсөн мэт хөдөлгөөнгүй болов. Жон Баудерын бүлцэн нүд зоос адил дүгрэглэн, хүрэн толбот үрчгэр гараараа зүрхээ даран том тавхайтай чөргөр урт хөл дээрээ арай ядан цүүцгэнэн зогсоно.

	Мария инээмсэглэнэ. Сэтгэл хангалуун хүйтнээр инээмсэглэн байж «Хонгор минь чи надад хайртай шүү дээ! Халшралгүй үсэр! Далайн ёроолоос эрдэнийн зүүлт аваад ирээч!» хэмээн хэлэв. Генерал чөргөр хөл дээрээ тогтох тэнхээгүй болоод зочдынхоо гар дээр хялалзан уналаа.

	Мария тагтны чулуун хашлага дээр дүүлэн гарч зогслоо. Зочдын дундаас хэн нэг нь «Энэ хүүхэн солиорчээ!» хэмээн хашхирав. «Солиорчээ! Солиорчээ!» хэмээн зочид давтан хашхирлаа. Мария эргэж харсангүй. Хуримынхаа өмсгөлийг салхинд намируулан, хөхрөн ногоорон байгаа далай руу үсэрлээ.

	Зуу гаруй алд өндөр хадан хясаан дээрээс хонгор сайхан Мария үхлийн шарх олсон хун шувуу адил унаж байна. Зах хязгааргүй хөлгүй их далай түүнийг догшин давлагаагаараа даллан угтлаа.

	Эдүгээ болтол сувдан нулимс дусаан, далайн харанхуй ёроолд амьд бүлээн хэвээр байгаа есөн зуун ерэн есөн зүрх дээр бас нэгэн халуун зүрх нэмэгдэх нь энэ үү?!

	Огт болоогүй явдлын тухай домог яриа хүмүүс зохиодог бол болсон үнэн явдлын тухай юу ярих учиртай вэ?!

	Гоо үзэсгэлэнт, хувиршгүй үнэнч Мариягийн араас хэн ч зориглон үсэрсэнгүй. Хорвоод амьд явах эрхээ далайн харанхуй ёроолд алдахыг үхлийн дуудлага хэдийнээ авсан хөгшин генерал ч бас хүссэнгүй.

	 

	Энэ хорьдугаар зуунд эртний грекийн үлгэр туульсаас биелэн мэндэлсэн гоо үзэсгэлэнт Мария эрвээхэй адил даанч богино насалжээ.

	Асар тэнгэрээс үхлийн шарх олсон бас нэгэн хун шувуу зовлонд ханаж үзээгүй харанхуй далайд уналаа.

	Аяа хөөрхий, Мария!

	Үлгэр домогт үнэхээр итгэдэг байжээ, чи!


ДАВС

	 

	Эргэн тойрны уул нуруу, даваа гүвээг шинэ цас нэлэнхийд нь бүрхээд өвлийн сүүл сарын ёлтгор наран доорх байгаль дэлхий цалин цагаан мөнгөөр цутган урласан мэт туяа татуулан нэн сүр жавхаатай. Цасны нөлөөгөөр хүйтний эрч яльгүй чангарсан авч жавар сэнгэнэсэн тунгалаг агаараар амьсгаалах тусам цээж уужран саруулсаад алд биеийн нь эд эс бүхэнд үгээр төсөөлөн хэлэхүйеэ бэрх таашаал эдлүүлэн буйг Магсар мэдрэн эмээл дээрээ лав сууж, биеэ сул тавин морины алхаанд бүүвэйлүүлэн явав. Цасан ширхэг дээр ойсон нарны туяа сувдан цагаан, нил ягаан өнгө сүлэлдэн солонгорсон гэрэлт очнууд болон нүд гялбуулж, морины туурайд цас нургин чахарна. Унасан мориныхоо алхаанд айзам нэгсэн санаанд нь хар аяндаа урсан орж ирэх ардын дууны аяыг Магсар амандаа гунганан өөр хоорондоо авцалдаагүй өнгийн бодол дураар хөвүүлэн явна.

	Уул хамарлан явсаар бэл тийш лав түрэн орсон их дэл хадны нөмөрт үхэр сүрэг нь тааваараа идээшлэн буйг Магсар малч хүний гярхай нүдээр шинжин хараад нар баруун уулын толгойд суутал бэлчээн идүүлэхээр санаандаа товлон мориноос бууж, явган алхав. «Сандаг гуайнд жаал байзнаж хуучилдаг байжээ. Салхи хөдлөх янзтай болохоор мал уруудаж магадгүй гэсэндээ дэндэлзсээр байгаад яаран мордсон сон. Битүүлнэ, шинэлнэ гээд хэрдээ л хөл болцгоож байна. Нас тавь шахлаа. Миний энэ муу адгуу араншин хэзээ номхрох юм бол. За яах вэ! Мал дагасны буянаар хүний зэрэгтэй л аж төрж байна. Борви бохисхийх чөлөөгүй зүтгэсний хүчинд аймгийн аварга малчны зэрэгт хүрлээ. Аймаг, сумаас яваа дарга нар ойрмог манайхаар эргэлдээд бичиг данс үйлдээд байгаа нь нэг л учиртай. Улсын аварга малчин Магсар гээд дуудуулж яагаад болохгүй билээ. Эзэн хичээвэл заяа хичээнэ дээ!

	Магсар өөрийгөө шоолон нүүр дүүрэн мишээв. «Чи бас улс даяар нэрээ дуудуулах санаатай юу? Хош гэм! Саяхан л айлын хаяа бараадаж, гар хурууны үзүүрт зарагдсан нэгэн шаврай жаал гүйж явсан биш билүү» хэмээн бодов. Сандаг өвгөнийхөөс мордсоноос хойш түүний бага охин Должингийн сэвхтэй бор царай байн байн сэтгэлд нь үзэгдээд байгааг Магсар сая анзаарч «Уваагүй хуухай! Бас цүдгэр, тулгар! Тогтсон нэг ханьтай бол хэдийгээ ч цувуулж байсан яах вэ. Хөгшин эх эцэг хоёрыгоо хүүхдээр дарж зүдрээж байна даа. Хар Ёнзон эднийхээр ноднин зун байн байн бууж мордоод, хонож өнжөөд байх шиг харагдсан. Хөгшин толгой «Хишгээ хүртээгээд» бас л арилаад өгч дээ. Залуудаа эцгийнхээ хөрөнгөөр гайхуулж мөн ч олон сайхан хүүхний толгойг эргүүлж замыг алдуулж явсан лүд дээ. Хар Ёнзонгийн хүүхдийг энэ сумнаас зүслээд ялгавал гарын хэдэн хуруунд багтахгүй тоо лав гарна. Нас тавь гарч, зулайны нь үс шингэрсэн байтлаа эм сүвтэй амьтан харахлаараа самбаганаж, сэмбэгнэдэг хэвээрээ. Хүний сурсан зан л юм байхдаа. Өөрийнх нь охин баймаар хүүхдийн хөнжил гудсыг маажилж, өвөр түрийнд нь шулдганан орж байхдаа юу бодож байдаг хүн болоо! Дол- I жин ч гэсэн дээ! Эцэг эхийнхээ нэр нүүрийг боддоггүй юмаа гэхэд үеийн залуусаас ичдэг болоосой! Хүүхэд багачууд эрт ухаан суудаг болсон энэ цагт хормой хотоо хамжааргатай байлгаж болмоор сон доо! Юу ч гэх юм билээ дээ. 

	Магсар цантсан хөмсгөө гарынхаа алгаар шувтран арчаад бие биеэ дэрлэсэн цувраа уулсын оройг ширтэв. Хорин хэдэн жилийн өмнө гэнэн халуун зүрхийг нь хайр найргүй шархтуулсан нэгэн гунигт дуртгал сэтгэлд нь сэргэн өндөлзөх гээд байгааг тэр мэдээд Должингийн тухай бодлоос албаар ангижрахыг хичээнэ. Хүний ой ухаанд гүнзгий уллаж бэтгэрсэн дуртгал гэдэг ширэнгэ ойн хөвдөн хөрсөнд цонож хоргодсон түймрийн улбаатай чанар нэг ажээ. Хөрсний чийг эгшин, салхи хөдөлмөгц хөвдөн хөрсөн доороос мөнөөх нуугдмал гал цоволзон босдогийн адил Сандаг өвгөний бага охины бүтэлгүй аж төрөл, аргиатаж яваагаа мэдэхгүй сээхэлзэн явдаг хар Ёнзонгийн тухай бодол лавшран лавширсаар хорин хэдэн жилийн тэртээ өөрт нь тохиолдсон гунигтай, хөгтэй явдал түүний сэтгэлд нь сэргэв. Магсар тэр тухай дахин дурсахыг үл хүсэн өврөө суйлан, нимгэн цагаан эсгий дугтуйтай гар хүлээн авагч гаргаад хадны нөмөрт хормойгоо тунтайлган тухлан суулаа.

	Олонтоо сонсож санаанд нь хоногшсон нэгэн яруу аялгуу хүйтэн тунгалаг агаарт намуухан эгшиглэнэ. Лимбэний эгшиг улам улмаар яруусан, цэнхэр униар суунагласан уужим хөндий, зуны гүн цэнхэр тэнгэрт бяцхан бараан цэг болон торолзон жиргэх богширго, нов ногоон дэнж дээр чандманилан буусан гурван гэр, халуунд хурган нуруу нь цайвалзан байгаа сүрэг хонь нүдний нь өмнө өнгө ялгаран тодров. Ухаан санаа нь хорин хэдэн жилийг агшин зуур ухраан, арван хэдэн настай Магсар хөвүүний биедээ дөчин хэдэн настай баргил эр буцаад орших мэт боллоо. Сөхөж өндийлгөхийг үл хүссэн дуртгалыг хөгжмийн эгшиг ой тойноос нь залан гаргаж амилуулан байгааг Магсар өөрөө ч эс анзаарав.

	Жилийн жилд сэлбэж янзлан, нөхөж халан овойлгож орогнодог бага дөрвөн ханат навсгар бор гэрийнхээ гадаа эх Долгор нь гэдийсхийн зогсоод адуу манаж хоносон хүүгээ морины хурдаар айсуй явааг өглөөний наран доогуур саравчлан харж байна. Нас нь яагаач үгүй боловч эрт өтлөх шинж орсон ээж нь хүүгээ барааны газраас таниад гэртээ яаран орлоо. Чандманилсан гурван гэрийн хоймрын бөмбөгөр том цагаан гэрээс Сүндэръяа саалийн хувингаа барин үнээний зэл тийш гунхалзан алхаж байна. Тэр Цэндийн ганц охин, Бөөрөн авгайн амьд эрдэнэ, Магсар хөвүүний зүрхний соронзон билээ. Өрхийн тэргүүн Цэнд тавь эргэм настай. Аашны ялдам, ухааны сэргэлэнгээр нутаг усныхаа эгэл олны эвийг олдог, нэгийг зарвал хоёрыг хожих арга ухаанд боловсорсон, нуруу намхан ч чадал тэнхээ залуугаараа хүн. Эхнэр Бөөрөн цайлган, аманцар. Эр нөхрийнхөө нүдний харц, амнаас унах үгийн аясыг дагасан гамбагар улаан авгай. Тэднийд гар хумхин, хөл жийн ялхайж суудаг ганц хүн бий. Тэр бол Цэндийн ухаан мулгуу хөвүүн, Сүндэръяагийн ах Бат билээ. Малынхаа хагасыг албан татвараас хаацайлах санаатай хүү Батдаа хөрөнгө таслан өгч, өрх тусгаарласан нэртэй. Чандманилсан гурван гэрийн баруун урд талынх нь Батынх гэдэг нэр төдий, өвөл идшээ хийж, зун цагаан идээ, айраг цагаа хадгалдаг гэр. Цэндийнх мянгаад хоньтой, гурав дөрвөн азарга адуутай, саалийн арван хэдэн үнээтэй. Магсар хөвүүн эхийн хамт тэдний хаяаг бараадан зарц гэсэн ил нэргүй боловч амь зуулгын эрхээр хар бор ажлыг нь борви бохисхийх завгүй гүйцэлдүүлнэ. Долгор алд биеийн чадал, эх хүний хайрын сэтгэлээ эр нөхөр агснаасаа заяасан ганц хүүдээ харамгүй зориулсан хатуужилт эх. Дөчин хэдэн онд баруун хязгаарт харийн дайсантай тэмцэн тулалдаж яваад амь эрсэдсэн журамт ханиа өөр эрээр орлуулан, алаг үрээ хойд эцгийн бараа харуулахгүй гэсэндээ аливаа гачаал зовлонг ганц биеэр туулж яваа бүсгүй.

	Магсар арван долоон нас хүрэх үедээ эргэн тойрны эл байдлыг бага багаар гадарлах болов. Бас хэдхэн жилийн өмнө дүрсгүйтэх дур хүрсэн цагтаа гэзэгдэн шоглодог асан Сүндэръяа харсаар байтал хүүхэн хүний шинж бүрдэн Магсарын сэтгэл зүрхний шүтээн зүүдний дагина болон хувирав. Түүнийг харах бүр нэгэн шинэ содон зүйл нүдэнд нь тусан сэтгэлд нь хоногшдог байлаа. Сүндэръяа өөрт нь хандан хэлсэн энгийн ганц хоёр үг цээжинд нь нар мандуулж, магнайд нь баярын од гялбуулах мэт болно. Тунгалаг хархан нүдээ жаварлуулан, лавай цагаан шүдээ яралзуулан мишээхийг нь хараад хараад ханашгүй ээ! Сая саасан бүлээн сүү мэлтэлзсэн саалийн хувингаа Сүндэръяа бариад өглөөний нарны өөдөөс уяхан нарийн бэлхүүсээрээ гунхасхийн, урт хүзүүгээ сунган, үзэсгэлэнт тэргүүнээ гилжийсхийн, өлмий дээрээ хөнгөн гишгэсээр айсуй. Алхах аясаар түхэлзэх цээж дээрх чилгэр хоёр хөх нь ногоон торгон тэрлэгийн энгэр түлхэн сэрэлзэж, хөвүүн Магсарын ухааныг мансууруулан, зүрхийг булгилуулна.

	Халуун хайраа нээн илчлэх үг хөвүүний цээж дотор нь бэлэн байвч түүнийг хэлний үзүүр хүртэл түлхэн, ам нээлгэх зориг дутан явсаар олон өдөр хоног өнгөрсөн билээ. Арга ядахдаа айргаар өдөржин өөрийгөө шахан халамцаад үдэш орой Цэндийн хаалгыг зоримог татан Сүндэръяаг дуудан гаргаж, мөнөөх үгээ хэлэх гэтэл гэдсэнд нь айраг шахалдан, хоолойд нь саган хоржигноод сандрахдаа овоолоотой аргалын араар хэдэнтээ оволзтол тонголзон баахан доошлуулаад эргэтэл хайртай тэр нь тас тас инээсээр хаалгаа хамхин буцаад орчхож билээ.

	Нанзад баяны ууган хүү хар Ёнзон хаврын сүүл сараас эхлэн Цэндийнхээр бууж мордох нь олширч Сүндэръяаг өөртөө дасган ээнэгшүүлэх янзтай болсон тул хөвүүн Магсарын сэтгэлд харамлах, хардах санаа бугшин бугшсаар, зориг зүрхийг нь чангалан чангалсаар зуны эхэн сарын тэр нэгэн үдэш илүү гэрийн хаяанд цээжиндээ бэлэн хадгалж явсан үгээ хайртай түүндээ бал цал хэлжээ.

	Сүндэръяа түүнд эгчирхэн толгойг нь илэн байж «Өөрийн гэсэн өргөө цагаан гэрээ барьчхаад эгчийгээ эхнэр болгох найр хуримаа хийгээрэй! Бүсгүй хүн гэдэг чинь эр нөхрийнхөө эд хөрөнгө, ухаан чадалд шүтэн түшиж, хүний зэрэгтэй явдаг юм шүү!» гэсэн билээ. Эцэг Цэндийн нь амнаас гарч болох үгийг охин Сүндэръяагаас нь сонсоод эр хүн гэсэндээ Магсарын омог нь бадарч «Орд цагаан өргөөгөө барья л даа. Хурим найр хэзээ хийхийг аав, ээжтэйгээ зөвлөж тогтоорой!» хэмээн бэл бэнчинтэй хүн шиг бодож санах юмгүй хэлбэл Сүндэръяа тас тас хөхрөн «Намрын сүүл сарын шинийн тавнаас оройтвол наад муу эгч чинь өөр хүнийх болчихсон байх вий» хэмээн хэлж билээ. Эх шигээ цагаан цайлган түүний үг үнэн байлаа. Хар Ёнзонгийн эцэг, эх мориныхоо сайныг шилэн унаж, өдрийн сайныг сонгон тохиолдуулан Цэндийнд айлчлан ирээд сүй бэлэг өргөн барихыг хөвүүн Магсар нүдээр үзэн нойр, хоолноос гарч, солиорч багтрахын наагуур болсон билээ.

	Эх хүн гэдэг үрийнхээ аз жаргалын төлөө наран дээрээс гал шүүрэхээс ч буцдаггүй ажээ. Хэдийгээр айлын хаяа түшин бор хоног төөрүүлж ядан байгаа ч гэсэн чинээлэг айлын сайхан охиныг хүүдээ гуйхаар эх Долгор нь өнгөтэй өөдтэй гэсэн дээлээ өмсөн, хадаг өвөртлөн Цэндийнд ороод учир явдлаа цухуйлгатал «Хүүхдүүдийн явдалд хөгшин бид оролцоод яах вэ? Өөрсдийн санал хүслээр болог!» гэсэн үг дуулж амаа таглуулжээ. Ийм явдал болсныг Магсар хожим хойно хөндлөнгийн хүнээс дуулаад эхийгээ өрөвдөн хайрласандаа сэтгэлдээ уйлан хайлсан билээ.

	Эцгээ дуурайсан эрэмгий, эхээ дуурайсан голч шударга хөвүүн Магсар Цэнд баяныд Нанзад баян айлчилсны дараахан Сүндэръяатай саатан уулзаад, «Хэлсэн амнаасаа чи буцахгүй бол хүний хүү би санасандаа хүрч өргөө цагаан гэрээ намрын дунд сарын арван таванд барина шүү!» гэж хэлээд эхийгээ ятган зөвшөөрүүлсэн тул Өгий нуураас давс үүрч гэр бэлдэх мөнгө олохоор санаа шулуудан морджээ.

	Лимбэний эгшиг намжин намжсаар алсын уулсын дээгүүр замхрах мэт болоход Магсар сая сэхээ авч хөлдүү газар хөлөөс нь жиндүүлэн байгааг анзаарч, сэвхийн босоод морио хөтлөн үхэр сүргийнхээ зүг айвуу тайвуу алхав. Дээлийн нударгандаа хумьсхийн барьж яваа гар хүлээн авагч хурмын төдий дуугүй байснаа шударга хөгжмөөр эрдүү цоглог ая тоглох дуун үүсгэн уянгалав. Хөрлөсөн цас гутлын уланд давс адил нургин, хоолой хөндий уул толгод давсаар хучуулсан мэт цайран байна. Хорин хэдэн жилийн тэртээх тэр нэгэн зун арван долоотой хөвүүн Өгий нуураас давс үүрэн гаргаж байсан дуртгал малчин эр Магсарын ухаан санаанд тодхон буулаа.

	... Нуурт зогсож байгаа хөвүүн Магсарын нүцгэн гургар хөх биеийг даган шорвог ус савиран урсана. Мөрөндөө чивчрэн шигдсэн шуудайны амыг мушгин атгасан хоёр гар нь мэдээ алдан, шууг нь даган халуу оргиж янгинан байлаа. Тал шуудай давс нуурын мандлаас хөндийрмөгц арав дахин хүнд болсон мэт санагдах авай. Нүүрээ үрчийлгэн, шүдээ шажигнатал зуун зүтгэсээр эрэгт дөтлөн очив. Зуны дунд сарын аварга том нар эгц дээр нь шахам дүрэлзэн, толгойны үсийг хуйхлах шахан, дал мөрний арьсыг шазлан алдан төөнөх авай.

	Ус нь шавхран савиран байгаа тал шуудай нойтон давс үүрч чөргөр хөл дээрээ тэнцэж ядан гуйвалзсаар алхаж яваа хөвүүн Магсар нуурын эрэгт гарч ирээд амсхийн зогсов.

	Давсанд түлэгдэн цоорч хүүршсэн шуудайны таар зүйж дөрвөн шонгийн хооронд тэлсхийн тогтоосон сүүдрэвч доор ундуй сундуй тэрийн хэвтэж, зарим нь завилан сууж байгаа цэлдэн хөх биетэй эрчүүл түүнийг хараад дооглон пар пар инээлдэж байна. Үнсэн дээр хөрвөөсөн халуун цагийн тэмээ шиг эднүүс хөвүүнээр амны зугаа гарган сэтгэлээ баясгана.

	— Хөөе, чи салтааныхаа хоорондуур юугаа гоожуулж савируулаад байна аа?!

	— Турсага чамайг, нуур бузарлаж дууслаа. Чиний «шавсан» шингэсэн давсыг хэн хоол цайндаа холих юм.

	— Эхнэр авч айл гэр толгойлох гэж байгаа эр хүнийг та нар зүгээр байлга.

	— Давсанд болгосон ийм годгор борцыг ямар хүүхэн тоодог юм. Эм батгана ч шорвог гээд хавьтахгүй. 

	— Эр өсөж, эсгий сунадаг юм аа. Дажгүй ээ, хөө!

	Хөвүүн Магсар эрчүүлийн доог тохууг анзаарах сөгөө байсангүй.

	Эврээж хатаахаар нуруулдсан давс үдийн нарны хурц гэрэлд нүд сохлом цагаан туяа татуулан урагш алхах тусам улам цаашлан холдоод байх шиг. Уснаас гаргасан загасных мэт ангалзан амьсгаадан байгаа түүний ам руу нь шорвог хөлс цутган орж уруул, хэлийг хорсгоно. Хоолой нь арган давс амтагдаж гашуун оргино. Өөрт оноон зааж өгсөн газарт хүрмэгц шуудайтай давсаа түсхийтэл унагаж, гараа савчин далласаар дээр нь мордон суулаа.

	Газар, тэнгэр, нуурын мандал, сүүдрэвч доор байгаа хүмүүс бүгдээрээ хачин этгээд шар ногоон өнгөтэй болон харагдана. Магсар нүдээ аньж, амьсгаагаа жигдлэн амсхийгээд үүрч авчирсан давсаа газар асгав. Өглөө нар битүүгээс эхлэн бага үд хүртэл оготнын хөеөний дайтай долоон бяцхан дов босгосондоо урам хугарна. Нойтон давсны ус шавхарч хатахлаараа улам ч арвигүй бага болдог тул хагас өдөр дөнгөн данган гурван төгрөгийн ажил хийж дээ гэхээс уйлмаар санагдах авай.

	Жижиг таван ханат гэрийн мод мянгаас наашгүй үнээр олдоно гэж тэр сонссон тул дөрвөн оронтой тэр тоонд хүрэх мөнгө олно гэдэг Өгий нуурын ёроолыг зуун жил малтаад ч барамгүй мэт. Гэвч угийн махруу, зориг чангатай тул намрын дунд сарын арван тавнаас нааш заавал санасандаа хүрнэ гэсэн зорилгоосоо ухарсангүй.

	Магсар нойтон шуудайгаа урамгүй сэгсрэн мөрөн дээрээ чулуудаад нуурын зүг толгой гудайн алхав.

	— Хөөе, дүү хүү! Сүүдэрт хэвтэж амсхийгээч... Наад бие чинь ямар чулуу, төмрөөс бүрдсэн биш.

	— Наранд цохиулаад, хялайгаад унавал сүй тавьсан хүүхэн чинь бэлэвсэрч мэднэ шүү ха ха ха.

	— Миний хэдэн навсгар охидын нэг нь ч гэсэн ийм шандастай хүргэн чирээд ирдэг болоосой. Тэгвэл би гэдэг хүн долоон хөл зовлогоо давсалж, ингэж үйлээ үзэж үйл тамаа эдэлж явахгүй сэн.

	Өөрөөсөө ахмад, ахимаг эрчүүлийн хатуу үгэнд хэдийнээ дасаж дөжирсөн хөвүүн Магсар давс шуудайлахыг завдсанаа больж, нуурын усанд хэдэнтээ булхан сэрүүцээд сүүдрэвч доор гүйн орж элсэн дээр түрүүлгээ харан хэвтэв.

	Эрчүүл энээ тэрээ гэлцэн шуугилдаж, гэрээсээ авч гарсан боов, боорцог, ааруул хуруудыг харилцан түгээж, «гүзээ нярав» хэмээн хочилдог данхар том зэс данхыг гар дамжуулан зэлгээн өтгөн хар цайнаас худ худ залгилан байна. Магсар юм идэж уух байтугай дуугарах ч дур үл хүрнэ.

	Барилдаж ноцолддог байрын лужир биетэй, булчин шөрмөс нь гүрэлзэн хөвчрөн байдаг Гонгор гэдэг хархүүд, зорьж ирсэн хэрэг, санасан бодсоноо ний нуугүй итгэн ярьснаас газар газраас энд түр цугласан эрчүүлийн тоглоом наргианы бай, амны зугаа болж байгаадаа Магсар бухимдана. «Мангар золиг хагархай хэнгэрэг шиг цуурахыг мэдсэн бол Сүндэръяагийнхаа тухай яах гэж ярих билээ. Миний явдал бусдад ямар хамаатай юм. Та нартай хамт нэг насаараа Өгий нуураас давс үүрч гаргах биш. Таван ханатай гэр төхөөрөх мөнгөтэй болоод л эндээс зайлна» хэмээн Магсар биеэ өмөөрөн бодно.

	Дуу хоолой нь өтгөрөн, дээд уруул дээрх шөрвөгөр шар үсний ширхэг саянаас бүдүүрэн бараантаж сахал янз орж яваа хөвүүн Магсарыг аж төрлийн элдэв гачаал, дэгэн догоныг туулан хал үзсэн тэр арван хэдэн хүн «Давсны хүү» хэмээн хочлон давс үнхүүлснээс өөрцгүй гашуунаар ёжлон тохуурхах авч цайлган цагаан, хээ баагүй эгэл хүмүүс байлаа. Зангаа мэдэлцээгүй эхэн үед ичиж хорсохдоо барилцаж авмаар болдог байснаа ах зах хүнийг хүндлэх ёсыг эрхэмлэн өссөн тул зодуурт дассан нохой мэт аливаа дамшиглалыг хүлцэн өнгөрөөж, улмаар ажиггүй болсон билээ. Гэлээ ч Сүндэръяагийнх нь нэрийг дуудан өөлж шоолох үг сонсогдмогц нуруу руу нь хүйт оргин дотор нь бачимдана. Хайртай түүнийгээ өчүүхэн төдий басамжилсан үг бусдын амнаас дуулснаас атга атгаар давс амандаа чихэн зажилж, нулимс унаган зовсон нь дээр мэт.

	Сэтгэл зүрхний нь онгон шүтээн болсон Сүндэръяагийнхаа хүслийг биелүүлэн өргөө цагаан гэрээ улаан нүцгэн гарын хүчээр босгохоор зориг шулуудсан хөвүүн Магсар арьс махаа давсанд түлэн, тэнхээ тамираа шавхан явааг давсчин эрчүүл үл тоомсорлон балчир хүүхдийн гэнэн хүсэл, хайрын илчинд халууран мансуурсны уршиг төдийд үздэг байлаа. Тэд хэзээ нэгэн цагт сэтгэлдээ урган гийж, жаргал баясал эдлүүлсэн солонгын өнгийг хүний амьдралын эрээн бараантай хутган мартаад гагцхүү махан бодиор сэрж мэдрэх жаргалыг ойшоон үздэг хөшүүн хойрго ухаан санаатай болсон мэт арван долоотой хөвүүнд санагдах авай. Эрчүүлийн гүжирмэг яриа хөөрөө эдгээд авир төрх, нуруулдсан давснаас ханхлах шорвог үнэр хүний аж төрлийн хатуу хуулийг Магсарт мэдүүлж таниулахыг махран оролдоод байх шиг.

	Сар гаруй нуураас давс үүрч, гурайж годойтлоо туран, хүүхэд ахуйн мах мариа шувтарч дуусаад оронд нь цээж бие, хөл гарт нь овон товон булчин сууж, шуудайны талд хүрэхгүй давс арай ядан даадаг байсан бол тэхий дундаас өнгөртөл савлан нягтруулсан нойтон давсанд түүртэхээ болив. Авах мөнгөний тоо өдөр хоногоор нэмэгдэх боловч гэрийн үнэнд хүрэх яагаа ч үгүй тул сартай шөнө хүртэл нойр хугаслан давс үүрнэ. Тамир тэнхээгээ шавхаж дуусаад нүцгэн биеэр газар алгадан унатлаа давс зөөнө. Аадар шаагьсан өдөр ч борооны усанд гуядуулан давс шуудайлан үүрч, хэзээ мөдгүй нурах дөхсөн яйжгай модон амбаарт зөөж овоолно.

	Хуруугаа хөдөлгөх тэнхээгүй болтлоо ядарч, майхны хаяа руу толгойгоо гудран зүүрмэглэн хэвтэхдээ Сүндэръяагийнхаа голшиг сайн дүрийг Магсар сэтгэлдээ дуудан нүүр учирч «Өөрийн гэрээ заавал барина. Өргөө цагаан гэртээ хонгор чамтайгаа ханилан жаргана даа» хэмээн дахин давтан өгүүлдэг байлаа.

	Нярай хүүхэд өлгийдсөн нэхий манцуй адил өдөр, шөнийн аль ч цагт бүв бүлээнээрээ байдаг Өгий нуурын ус илчээ аажим аажмаар алдан, аяны шувууд чуулах цагаа зөгнөн усны мандал дээгүүр байн байн эргэлдэх үес Сүндэръяатайгаа товлож тохирсон өдөр ч тулж ирэв. Хийсэн ажлын хөлсийг дахин дахин тоолж үзвэл дөнгөн данган долоон зуугаад төгрөг болжээ. Өвөртөө гуравхан төгрөгтэй гэрээс гарснаа бодоход долоон зуу гэдэг санаанд багтамгүй их тоо боловч гэрийн цулгуй мод авахад бас л хэдэн зуун төгрөг дутуу тул баясан мишээнгээ мөнгөө тоолоод санаа алдан цагаан цууямбуу бааданд боож, дэргэдэх сумын мухлагаас ээждээ махир эвэр сам, толгой боох алчуур, айлын хүүхэд, эмгэд хөгшдийн гар дээр тавихаар хэдэн атга чихэр, ганц боодол ёотон авч өвөртлөв.

	Хэдийгээр хаа газрын хар элгийн хүмүүс боловч хоёр сар шахам нэг тогооноос хоол идэж, хөнжил гудсаа хуваалцан, давс үүрэх зүдүүрт хүнд ажилд мөр зэрэгцэн тэрэгний морь адил хамт зовж байхдаа ах дүүс мэт ижилдэн дассан нөхдөөсөө салах болсондоо хөвүүн Магсар арай л нулимс унагалгүй биеэ барин ах нартаа толгой дараалан үнсүүлэв. Хатуу нясуун үг, хор шар малтсан доог тохуугаараа амар заяа үзүүлдэггүй байсан нөгөө бор бааз эрчүүл сэтгэл уужраан, зориг хөгжөөсөн үнэн зүрхний ерөөлөө дэвшүүлэнгээ аравт, хорин тавт, зарим нь тавьтын дэвсгэр өвөрт нь хийгээд «Ах нар чинь газар хол, хойшоо яарах ажилтай тул хурим найрт чинь биеэр оролцож чадахгүй нээ. Хонгор сайхан дүү минь чи төрдөө бүл, түмэндээ түшиг болсон, аз жаргал бялхсан өнөр өтгөн айл гэр болж, ашид мөнх амар сайхан яваарай!» гэцгээв.

	Хөвүүн Магсар айлын адуунд тавьсан ариг буурал морио барьж унан нутгийн зүг хүлгийн жолоо залан явахдаа «Гэрийн модны үнэ ах нарын буянаар арай ядан бүрдлээ. Нөмөргөх дээвэр, туурганаас эхлээд бүслүүр, хошлон, зуух яндан мэтийг эхийнхээ нүүрээр, эс бүтэх заримыг нь Цэндийнхээс ч гэсэн гуйгаад болгоно доо» гэж урамтай, баяртай бодож явлаа.

	Хоёр өдрийн газрыг замын дөтөөр унасан морио шавдуулан явсаар нэг хоногт туулан нутгийн захад хүрлээ. Адуу мал хөөцөлдөн бишгүйдээ хөндлөн гулд туулж байсан төрсөн нутгийн газрын хөрс зөөлөн, өвс ургамал өтгөн, хаа сайгүй бэлчих мал сүрэг тарган цатгалан, үлээх салхин хүртэл найртай эелдэг санагдана. Орхон голыг гармаар нь гатлан, өндөрлөг дэнж дээр гарч ирвэл Нанзад баяны зуслан газар, алган дээр байгаа мэт ил харагдав. Хөндий дагуулан цувран буусан арваад гэр ногоон торгон цамцны энгэрт хадсан танан товч адил содон үзэгдэнэ. Хөвүүн Магсар тэр гэрүүдийг нүд гүйлгэн харах зуур Нанзад баяны ураг төрөл, хамаатан садан гэгдэх хэний хэнийх болохыг сэтгэлдээ оноон нэрлэтэл нэг гэр илүү гарав. Нанзад баяны их таван ханат бөмбөгөр цагаан гэрийн цаахна мөчидхөн давхцан үзэгдэх тэр гэр хэнийх байж таарах вэ? гэж бодох зуур орчны байдлыг нь шинжиж амжив. Зэрэгцээ хоёр уяан дээр хөлөг морьд багшран, шинэхэн шаасан асар, майхан хөхрөн цэнхэртэн, хүүхэд багачуул бужигнаж, гэр, майхан асрын хооронд хүмүүс холхино. «Нанзад баян хавийн айлууддаа түгээн адуулж маллуулдаг сүргээ тоолж, данс нийлүүлэн найр наадам хийж байна даа. Улсаас оноосон албан татвараа яаж барж төлдөг юм бол? Хаяагаар нь өнгөрөх юм чинь бууж мордоод хул айраг залгилаад гаръя!» хэмээн хөвүүн Магсар бодов. Найрлаж байгаа хүмүүс, тэр тусмаа хар Ёнзонгийн нүдэнд бие гүйцсэн жавхаатай эр гэдгээ харуулахын тул мориноос бууж, өвөртөө түнтийн байгаа чихэр, ёотон, алчуур, сам сэлтийг сэлгээ хувцсаа чихсэн богцонд зайчлан хийгээд, бүсээ чангалан ороож, гутал хувцасныхаа тоосыг гүвэн, унасан мориныхоо эмээл хазаарыг хүртэл нягтлан үзээд мориндоо сэвхийтэл мордон хатируулав. Морины зүс, хүмүүсийн дээл хувцасны өнгө, царай төрх ялгаран харагдахаар ойртон очмогц жолоо татан хурдыг сааруулан, эмээл дээрээ хөндөлдөсхийн сууж, нуруу цэхлэн, цээжээ ялимгүй түхийлгэж, мөрөө тэвхийлгээд, морины явдалд тааруулан үл ялиг ханхалзан явсаар уяан дээр тавхийтэл хөл хавсран буув. Замдаа тааралдсан хүмүүстэй буурьтай мэндлэн, сэргэлэн намбатай алхсаар нуурын дөлгөөн мандалд хүзүү нугдайн далавчаа хумин зүүрмэглэн байгаа хун адил цэмцгэрхэн шинэ гэрт олон хүн орж гараад байгаа тул бодож санасан юмгүй босгыг нь алхан орлоо.

	Ханхайлж ширээ зассан гэрт дуу хуур, инээд баясал цалгиж, идээ будаа ярайж, айраг цагаа бялхан байна. Таних танихгүй олон хүний нүүр гаднаас орж ирж байгаа хөвүүн Магсар тийш мэлсхийгээд том жижиг, бүлцгэр, хөнхөр, хөлчүүрэн анилдсан, уяран талимаарсан хос нүднүүдийн харц түүн дээр тусав.

	Магсар бүгдийн амар амгаланг асуугаад харц өгсүүлэн гэрийн хоймор зэрэгцэн суугаа хос дээр тусгалаа.

	Цэлмэг тэнгэрт цахилгаан цахиж, түүний хүчит гүйдэл халуун зүрхэнд нь тусан зогсоох мэт боллоо. Магсар нүдэндээ итгэсэнгүй. Тооноор тусах нарны тал дугуй гэрэлд хуримлан байгаа хос, гэрэл цацарсан гүнгэрваанд залран байгаа суумал бурхад адил эрхэмсэг, сүр жавхлан төгөлдөр үзэгдэнэ. Хар Ёнзонгийн зүүн гар талд Сүндэръяа сувд шигтгэн угалзлан ширсэн хүрэн хилэн хүрээтэй, хоргой тоорцог духдуулан уран нарийн хуруутай хоёр гараа атган өвөр дээрээ тавиад цомцойн сууна. Түүний мэлтэлзсэн усгал хар нүдний харц Магсарын гайхан дүгрэглэсэн нүдний харцтай халз тулгармагцаа шантран далдирч, зовхи буулган, хацар нь ягаарч, уруулаа жимийн тонгойлоо. Хар Ёнзон хөлчүү гөлөнгөр нүдээр орж ирсэн хөвүүнийг тоомжиргүй ширэв татан харснаа суудлаа засан маадалзаж «морь сайтай, амны хишигтэй яваа хүү байна. Суудал тавьж өг! Айраг архи аягал!» хэмээн ядуу дорой хүнд өглөг өгч байгаа баян тарган хүний буурь заан тультчин хэлэхийг Магсар сонссонгүй. Нүд нь харанхуйлан, борви тахимын шөрмөс сулраад сөхрөн унахыг завдан байгаа түүнийг ашгүй хэн нэгэн тохойноос нь атган суулгав. Хар дарсан зүүднээс цочин сэрсэн хүүхэд адил нүд дүрлийлгэн, амаа ангайсхийн суугаа Магсарыг хуримын дугараанд хэдийнээ халамцан сэтгэл хөөрсөн хүмүүсийн хэн нь ч анзаарсангүй. Гэнэтийн догшин жаварт агшин зуур царцан хөлдсөн мэт хөдөлгөөнгүй гөлрөн суугаа түүнд сөн түшигч тоодгор залуу үндсэн хултай айраг хоёр гардан барих үес сая сэхээ орж салганасан гараар тосон аваад өмнөө байгаа алтан зүмбэртэй, майга хөлтэй явган ширээн дээр бушуухан тавилаа.

	Магсарын хамар шархиран, нүдэнд нь нулимс гүйлгэнэнэ. Ухаан санаанд нь харанхуй манан татаад, дуу тавин мэгшин уйлмаар болов. Харуусал гомдол сэтгэлийг эзэмдээд биеэ барих тэнхэл үгүй болжээ. Олны нүдний өмнө нулимс унагахгүй юм шүү гэсэндээ нүдээ анивчин нулимсаа дотогш залгиж, төвөнхөө гүрэлзүүлэн өлийж суулаа.

	Гэрт найрлан наргиж байгаа хүмүүс гэнэт нирхийтэл инээсэнд Магсар давхийн цочиж сая сэхээрэн юун тухайд инээлдсэний учрыг тааж ядан бусдын харц дагуулан үүд тийш харав. Хаалгаар орж явсан нэгэн хөлчүү эр босгонд бүдрээд идээ цагаа аягалан зогссон тэнтгэр улаан авгайн бүдүүн бөгсийг тэврэн унаж, уулга алдуулсан тул тийнхүү инээлджээ.

	Хорол тоононоос зүүсэн баранзад хадгийг намилзан дэрвэтэл нирхийсэн инээд дундаас Сүндэръяагийн адтай тас тасхийн хөхрөх дуун хөвүүн Магсарт тодоос тод ялгаран сонстов. Нар салхинд гандан, давсанд түлэгдэж хөрзийн хөхөрсөн царайтай, гурайтлаа эцэж турсан намайг Сүндэръяа тохуурхан шоолох аян шалтаг олдсоныг далимдуулан бахаа хангаж байна даа хэмээн анх удаа хайртай түүнийгээ өөчлөн бодож, найрын ширээний араас сугарч бушуухан зайлж одохын түүс болов. Сөнч том мөнгөн аяга дүүрэн шимийн архи түүнд барилаа. Чичирхийлэн байгаа гараараа тулсан аягатай архи нулимс адил тунгалаг агаад нуурын давстай ус адил мэлтэлзэн хүн төрөлтөн амсан ундаалж болох гашуун бүхний охь мэт, амсмагц зовлон бүхнийг мартуулах рашаан мэт Магсарт санагдан, нэгэн амьсгаагаар хөнтрөн шавхаад аягыг ширээн дээр тавилаа.

	— Эр хүн хө! Нутгийн ах дүүсийн дунд сэтэртэй сэрх шиг сэгийж, салхи үнэрлэн өлийж суухын оронд идэж ууж, дуулж наргисан дээр хэмээн дэргэд нь суугаа Нанзад баяны хуурай төрөл садны нэг хоньчин өвгөн хэл булталзуулан, шүлс үсчүүлэн хэлээд «дахиад хийгээд өг» гэж сөнчид тушаав.

	Дараагаар хоёр аяга архи залгилсан Магсарын дотор халуу оргиж, уураг тархи нь мэнэрэн бадайраад уйлмаар ч, дуулмаар ч, босон харайн цамнамаар ч санагдах авч хүлцэн тэвчиж, Сүндэръяа тийш нүдний булангаар хулмалзан үг сөргөх шалтаг эрэн:

	— Өнөөдөр чинь намрын дунд сарын хэдэн билээ? хэмээн дэргэдэх хүнээс албаар чанга дуугаран асуув. Хоньчин өвгөн хурууныхаа үеийг байн байн тоолон хариу хэлж чадахгүй удаж мунгинав. Гэтэл сөнч хажуугаас нь:

	— Намрын дунд сарын шинийн зургаан! Өлзий учрал бүрдсэн сайн өдрөө! Энэ жилийн намрын гурван сар дотор үүнээс өөр ерөөлтэй, буян хишиг, аз хийморь түших сайн өдөр ховор гэж Нанзад ахай таалж сонгосон юм шүү гэв.

	Хөвүүн Магсар бодлогошрон тонгойж:

	— Аан тийм бий! Яагаад ч юм би намрын сүүлийн сарын арван таван гэж бодоод байсан хэмээн Сүндэръяад дуулдахаар хэлэв.

	«Эндээс бушуухан гаръя! Хэтэрвэл хэрэг бишиднэ. Бос! Бос! Яв! Хурим үймүүлж шившгээ тариузай!» хэмээн тэр өөртөө хэлэн гэрээс гарах аятай боломжийг хүлээнэ. Галтай зууханд орсон мэт бүх бие нь халууран бадайраад хөлс нь асгарна. Сүндэръяа үеийн хүүхнүүдтэй «Тэнгэр сайхан байна. Сайхан намар болж байна. Халуун байна» гэхчлэн ёс төдий ганц хоёр үг хэлэх нь олон хүний дүнгэр дүнгэр яриа, дуу хуурын эгшиг дундуур Магсарт сонстох авай. Сүндэръяагийн эх, эцэг хоёр, Нанзад баян, эхнэр Дулмаа нар хүмүүсийн дунд үзэгдэхгүй байлаа. Бодвол худ ураг болсон эцэг, эхчүүл Нанзад баяны гэрт жич найрлаж байгаа бололтой. Идээ будаа, тансаг амттан ширээ дүүрэн элбэг боловч идэж, уух дур үл хүрэн «Энэ дайны хурим найр би хийж чадах байсан болов уу?» хэмээн Магсар бодож суутал хөл нүцгэн, бяцхан хоёр хүү хөөцөлдөн шуугин орж ирэв. Тэдэнд чихэр өгөхөөр өврөө уудалснаа богцондоо орхисныг санаж, гараа лав явуулан боодолтой мөнгө гаргаж ирэн задлаад мөнөөх цодгорхон гэдсээ ил гаргасан бондгор жаалуудыг дуудан «Миний дүү нар боов, чихэр авч идээрэй!» хэмээн тус бүрийн алган дээр мөнгө тавилаа. Хэдтийн дэвсгэр өгч байгаагаа ч ажигласангүй. Анзаарч мэдэхийг ч үл хүснэ. Хоёр жаал мориндоо ташуур өгч байгаа мэт гуяа часхийтэл алгадан баярлан гүйж гараад удаагүй байтал бүстэй, бүсгүй сүрэг хүүхэд хаалгаар чихцэлдэн орж ирээд горьдсон, сониучирхсан бүлтгэр нүдээр Магсарыг харан бие биеэ нудран түлхэн хаалганы наана хургав.

	— Миний дүү нар наашаа ир! хэмээн зангирч сөөнгөтсөн хоолойгоор Магсар хэлээд нэрэлхэж зоволгүй сарвайсан жижигхэн борхон гарууд дээр мөнгө түгээн тарааж байлаа. «Чи, би, надад, чамд, наашаа, цаашаа» хэмээн хүүхдүүд хөгжилтэй шуугиан дэгдээн найрлан суугаа хүмүүсийн анхаарлыг татав. Хар Ёнзон дээлээ сугалдаргалах далимаар суудал дээрээ өндөлзөн «Сүрхий баян банди юм» хэмээн амандаа үглэн янцаглана. Сүндэръяагийн царай ягааран, цэнхэр пансан алчуураар нүүрээ сэвсхийн ажиггүй дүр үзүүлнэ. Ногоон гуравт, хөх тавт, улаан аравт атгасан гараа хүүхдүүд шоволзуулан далласаар, баярлан шуугьсаар гартал дараачийн хүүхдүүд будаа харсан болжморын сүрэг адил шунган шуугин орж ирлээ. Хурим дэглэгч хижээл эр хүүхдүүдийг «Гарч тогло!» хэмээн зандрахыг дарвиж хөөрсөн хүүхдүүд үл анзааран Магсар тийш бие биеэ түлхэн түрэн ойртов. Хүүхдийн тоо олон, мөнгөний тоо цөөн болсныг Магсар сая мэдээд хорин тавт, тавьтын дэвсгэрийг хэд хэдэн хүүхдийн дунд өгч «Боов чихэр авч хувааж идээрэй» гэв. Өглөгч ахаас хишиг хүртсэн хүүхдүүд гэрийн гадаа хуйлран, бужигнан шуугилдаж, боов чихэр авч идэх тухай хөөрөн ярилцана. Харин гэр дотор найрын ширээний ард шахцалдан суусан хүмүүс амандаа ус балгасан мэт дор дороо дүмбийн «Долгорын ганц хүү хэзээ ийм баян болчихоо вэ? Хаанаас ийм их мөнгөтэй болов?» хэмээн бодож, Магсарыг ажил хийж мөнгө олохоор явсныг мэдэх цөөн хэдэн хүн «Энэ хүүхэд айраг, архинд халамцан, олон хүний нүүр үзэж хөөрсөндөө олсон хэдийгээ орвонгоор нь гөвчхөв өө, хөөрхий?» хэмээн төлөөнөөс нь харамсана. Харин Магсарын бухимдан харанхуйлан байсан сэтгэл ялимгүй онгойж, хэн ч шаардаагүй байтал дээл хувцсаа засан босож:

	 

	Дааган дааган харыг

	Дангаар унаж болдоггүй

	Даамай амраг байвч

	Дагуулаад мордож болдоггүй

	 

	Чихэр амттай боловч

	Жингээр идэж болдоггүй

	Жинхэнэ амраг байвч

	Зэрэглээд мордож болдоггүй

	 

	Давс амттан боловч

	Дашаар идэж болдоггүй

	Даамай амраг байвч

	Дагуулаад мордож болдоггүй

	 

	хэмээн баргил эрдүү хоолойгоор ая бариад сөнчийн өгсөн хултай айрганаас амсан ёсолж «За нар эрт байгаа дээр газар дөхье дөө» хэмээн хоймор тийш хяламхийн харангаа хэлээд гэрээс гарч морины уяа тийш шулуухан явлаа.

	Цуутай баянтай худ ургийн барилдлагатай болсондоо санаа цатгалан, магнай тэнийлгэн мишээсэн Цэнд Бөөрөн хоёр Нанзад баяны өргөөнөөс сэрүүцэн алжаал тайлахаар гарч ирээд морины уяа тийш толгой гудайн яваа Магсарыг араас нь хараад таньсан боловч огт ажиж мэдээгүй дүр эсгэн энэ тэрхнийг хоорондоо ярилцан гамбайн зогсоно.

	Хуримлан найрлагчдын дунд өнгөрүүлсэн ганц мөч, давс үүрэн биеэ талхисан тавин хэд хоногоос хэдэн хувь илүү урт санагдаж байсан бол хорь гучаад алхмын цаанах морины уяа тэнгэрийн хаяа хүртэл цаашилсан мэт Магсарт бодогдов. Долоон шидийн эрээн бараан бодол ухаан санаанд нь үймээд, хүн болсон цагаас гашуудаагүйгээрээ гашуудан, гутраагүйгээрээ гутрав.

	Магсар мориндоо мордохын өмнө өөрийн мэдэлгүй эргэн харлаа. Ухаан санаандаа олонтоо үзэж, өөрийн гараар ханыг нь босгон хашиж, тооныг нь түшин өргөж, унийг хатган цас цагаан эсгийгээр бүрлээ хэмээн боддог, зүүдэлдэг байсан нөгөө хүслийн сайхан өргөө гэр газар дэлхий дээр хэдийнээ сүндэрлэн босжээ. Гэвч тэр өргөө Магсарынх биш, хар Ёнзоных! Тэр гэрт байгаа эрээн мяраан бүх тавил, хоймор нь цомцойн суугаа Сүндэрьяа ч бас түүнийх! «Ай хөөрхий! Хэлсэн үг, амласан ам чинь яалаа, Сүндэръяа минь! Бүсгүй хүн гэдэг ийм л хуурамч байдаг юм гэж үү дээ, хонгор минь ээ! Энэ өдрийн, хурим найрын учрыг тайлах, сэтгэл засах ганц ч үг хэлэлгүй намайг цор ганцаар мордуулдаг ямар хатуу сэтгэлтэй юм бэ, чи!» хэмээн Магсар агаар тэнгэр донсолгож, газар дэлхий чичиртэл хашхирмаар бодогдсон боловч шүдээ шажигнатал зуун энгэр дээрээ ихэр нулимс унагаад мориндоо сэвхийтэл мордон ташуур өгч, намрын шар наран доор налайн зүүрмэглэн байгаа уудам хөндий дундуур шаргал тоос босгон давхилаа.

	Морины хөлөөр үргэн үсчих царцаа, улаан ягаан далавчаа агаарт дэлгэн хумин дэрвэлзэж, тагнай ташин шогшрон гаслах мэт дуугаран ард хоцрох нь Магсарын сэтгэлийн зовлонг шавж хорхойс хүртэл мэдээд газар дэлхий даяар зарлан байх шиг.

	Магсар ээжтэйгээ нүүр учран уулзахын өмнө сэтгэлийн зовлон, цээжний багтраагаа бага ч болов дундлах санаа замын дунд гэнэт төрмөгц өдөр шөнөгүй тэнгэр ширтэн байгаа газрын бяцхан нүд мэт төгрөг нуурын эрэг дээр бууж, зэгсэн дотор суулаа.

	«Олны нүүрэн дээр асгаруулах гээд байл уу, чи! Одоо уйлах хүсэлтэй бол уйл! Энэ бяцхан нуурыг эргээ хальж, хөндийг бүрхтэл уйл! Өгий нуур шиг шорвог болтол уйл!» хэмээн өөрийгөө албадсан боловч дусал ч нулимс нүднээс нь унасангүй. Дорой буурай, гэнэн хөнгөмсгөө Магсар гэнэт ухаарах шиг болж, уур нь хүрэн эмээлийн бүүрэгт өлгөөтэй байгаа даавуу хүүдийтэй давсыг задлаад атга дүүрнийг авч амандаа чихэв. Буйл, хэлний нь арьс хуурах мэт хорсон хоолойд нь гашуун оргиж, хоёр нүд нь бүлтгэнэн том том нулимс хацрыг нь даган бөмбөрлөө.

	 

	Давс амттай боловч

	Дангаар идэж болохгүй

	 

	хэмээн албаар аргил эр хоолойгоор амьсгаа түлхэн дуулж байсан өөрийг нь ганцаардмал дуу чихэнд нь хадан, Ёнзонгийн тачаангуй шалиг бараан нүүр, Сүндэръяагийн доогтой инээд, жирвэлзсэн, ягаавтар туяатай өөгүй цагаан царай ухаан санаанд нь өнгө тэрсэлдэн үзэгдсээр авай.

	Үхэр сүргээ гэрийн зүг гилсхийн өнийн явдлыг ширхэг дараалан нэхэн дурсаж явсан Магсар «Ай даа! Нэг талаас эд баялгийн элбэгт нүд хууртсан, нөгөө талаас өнгө зүсний сайханд түр зуур тачаадсан тэр хоёрын сэтгэлийн холбоо даанч хэврэг байжээ. Хөөрхий Сүндэръяа хайрлах, хайрлуулахын жаргалыг даанч хөнгөнд үзэж агсам азарганы туурайнд өртөн цавчуулсан хээрийн цэцэг адил хялбархан гундсандаа, хөөрхий минь!» хэмээн сэтгэлдээ өгүүлэн санаа алдав.

	Үхэр сүрэг хошууран өгсөж буй хөтлийн цаахна машины дуу хүнгэнэн дүнгэнэн ойртон байгааг өнийн бодлоос ангижран ядаж асан Магсар сая сонорлон мэдээд «Сумын төв хүрэх унаа байж магадгүй. Сандаг гуайнхаар ороод Должинг аваад яваач гэж гуйя. Царай нь барайгаад хэзээ мөдгүй төрөх дөхсөн харагдана билээ. Хөл муутай, уймраа хоёр хөгшин тулгар тэр амьтныг гэнэт өвдвөл учраа олохгүй сандарна» хэмээн бодсоор машин явж өнгөрөх замыг амдасхийн аяар аяар алхуулав.

	Оройн жартгай шар нар уулын толгойд лав сууж, хөхөмдөг ягаан туяа нүүгэлтэн аажим аажмаар түрэн нөмөрч буй цасан хучлагат уул хөндийг гуниглан ширтэх мэт илчгүй шаргал туяагаа тусгана. Уулын хүүшлэх сүүдэр даган хүйтний эрч чангаран давшиж, нар жаргаж байгаа зүгийн тэнгэрийн хаяа зэс адил улааран байлаа.

	Хөтлийн зоон дээр морьтон машин хоёр болзсон мэт учирлаа. Магсар гар өргөн, нударга савчин машиныг дуудан зогсоож жолоочтой нь уулзахаар дөтлөн очив. Аймгийн төвөөс яваа машин байна гэдгийг тэвшний гаднах хоёр үсгийг хараад мэдсэн авч жолооч нь зүс үзээгүй залуу ажээ. Магсар мэнд усаа мэдэлцэн, хаанаас хаа хүрч явааг асуув.

	— Энэ жил улсын аварга болж байгаа малчин Магсарынд шинэ гэр авчран буулгаж бариад буцаж явна. Сумаар дайран аймаг явна хэмээн жолооч залуу их л бахдалтай хэлэв.

	Магсар танихгүй залуугаас өөрийн нэрийг санамсаргүй сонсоод бас «улсын аварга» гэхийг дуулаад итгэж ядан түгдэрснээ лавлаж асуусангүй, хэрэг зоригоо шууд хэлэв.

	— Тэгье, тэгье! Харин би шинэ хүн газар мэдэхгүй. Хаагуур яаж хүрэхийг сайн заагаад өгөөрэй гэснээ сая ямар нэг зүйл санасан бололтой цааш эргэн харснаа «Энэ хүн мэдэхгүй юм болов уу? Дарга нараасаа үүрэг аваад Магсар аваргынд газарчилж, шинэ гэрийг нь барилцаад буцаж яваа хүн гэлээ.

	— Хэн яваа юм бэ? Хүүхээ!

	— Нэрийг нь мартжээ. Бригадын тоо бүртгэгч гэсэн байхаа! Магсар аваргынд «мотороо» сүрхий халаачхаад дах нөмрөөд унтаад өгсөн.

	Магсар хэн болохыг харах санаатай морин дээрээс тонгойв. Ямаан дах дотроос үрчгэр хар дух цухуйж байна. Жолооч залуу түүнийг нудран сэрээгээд «Газарчлах чухал ажил гараад байна. Сэр! Сэр! гэв. Мөнөөх дахтай хүн яраглан хөдөлснөө хараал тавин нүүрээ ил гаргаад «Бас яачхаа вэ!» хэмээн уцаарлан хөлчүү улаан нүдээр Магсар тийш харлаа. Хар Ёнзон мөн болохыг Магсар таньж «хачин учрал аа!» хэмээн гайхан бодсоноо мэнд амраа хальт мөлт мэдэлцэн жолооч залууд ярьснаа давтан хэлэв.

	— Би мэдэхгүй! Газрын аль мухарт байгаа цүдгэр хүүхнийг өдий орой болсон хойно эрж явдаг юм. Машинд ч зай алга хэмээн Ёнзон уцаарласнаа Магсарыг сая таньж нүүрээ үрчийлгэн мушилзан инээмсэглэснээ «Аан, чи л бас явдал удаад байгаа хүн үү? Муу ах чинь танай гадаа шинэ гэр барих гэж осгох шахаад эхнэрийн чинь буянаар дотроосоо халж аятайхан болоод явж байна. Чи мөн одтой, заяатай хүн юм аа! хэмээн хэлээ ороолдуулан шал пал хэлэв.

	— Яагаа вэ нөгөө Сандаг гуайнх! Бага охин Должин нь хөл хүнд, тулгар байгаа шүү дээ! Та ч мэдэх л хүний нэгсэн. Амаржих газар эртхэн бараадуулбал зүгээр сэн дээ!

	— Тэднийх хаа байдгийг би яаж мэдэх вэ?

	— Хаваржааныхаа доохон, өвөлжөөндөө байгаа! Яагаа вэ, нөгөө бор толгойн өвөрт...

	— Бид яарч явна. Би ардаа ажилтай. Сумын эмнэлэгт хэл хүргэе л дээ

	Магсарын уур огцом дүрсхийн, толгой дотор нь гал маналзах мэт болон хэлэх үгээ олж ядан түгдчив. Тэгтэл жолооч залуу:

	— Ах та санаа зоволтгүй ээ! Бид хоёр замдаа учраа ололцоод тэр айлыг олоод очъё. Харин та улаан халзтай шинэ өргөөндөө сайхан шинэлээрэй гээд хаалга тавхийтэл хаан шилний нь цаанаас хүндэтгэлтэйеэ инээмсэглэн толгой дохиод машинаа асаан хөдлөв.

	Хөтлийн уруу бууж яваа машины араас Магсар харж зогссоноо «Хачин учралаа!» хэмээн өөртөө сонстохоор хэлээд толгой сэгсрэв.

	1.

	Архиран хүрхрэх сүрт дуун тэнгэрт хадааж, өвс ургамлын ногоон шүүсийг цайртал шавхран газарт нялгадан, аварга могой адил хос мөр ардаа хээлэн үлдээсээр ухаа тоос босгон оволзон дэнхэлзэн давхиж ирсэн төмөр араатан үл үзэгдэх хумсаараа газрын хөрс хүүлэн зулгалан тас зуурч зогсохыг алсаас дууг сонсож, барааг нь хармагцаа уушги зүрхээ амаараа гартал айн хуйлран бужигнан байсан хүмүүс ухаан санаандаа хэзээ ч мартахгүйгээр тэмдэглэн үлдээв. Мөнөөх догшин сүрт араатан этгээд өмхий хөх хий бөгснөөсөө олгойдуулан баагиулж, хэржигнэн хүржигнэн, дагжин чичирч байснаа гэнэт дуугаа хураан хярав. Оройны нь үс босож, нүүр царай нь үхдэл адил цайсан лам, хар, хөгшин, залуу, эр, эм хүмүүс түүний зүг амьсгаа татан ширтэж, дээлийн хормой чичрүүлэн зогсоно. Гэтэл хэн нэгэн тачигнатал хөхөрч, «Аймхай сэгнүүд ээ! Шамбалын дайнд мордсон та нар яаж байгаа чинь энэ вэ? Лха таван тэнгэр. Далхаа бурхан та нарыг хялайж байна шүү!» хэмээн хашхирав. Улаан цацраас сонстох тэр дуу хоолой хэнийх болохыг таньсан шар цэрэг хэмээгдэгч эрээвэр хураавар хүмүүс хөшсөн биеэ суллан аймран уймран хөдөлцгөөв. Мэлхий адил нов ногоон мөнөөх төмөр араатан гэмтэй гэмгүйн алин болох нь мэдэгдэхгүй дув дуугүй хяран байгаа нь ажиг сэжиг төрүүлэх авч зориг зүрхтэйгээ үзүүлэх гэсэн мангар мулгуу ганц хоёр хүн холоос түүн тийш мод чулуу шидэж, хашхиран гуугчив. Төмөр араатан үхсэн мэт үл хөдлөн байгаад нийтээр зоригжин бужигналдлаа.

	Орчлонд хүн гэгдэн амьд явах хоногийн тоо нэгэнт гүйцжээ гэсэн зөн совин ухааныг нь эзэмдэхийн сацуу тэрслүүд бүхнийг хядан номхотгохоор Шамбалын дайнд мордсон бурхны цэрэг гэдгээ санан өрөөл бусдын нүдэнд аймхай хулчгараа харуулахгүй гэсэндээ сэтгэлээ албадан хөөргөн амь тэмцэн хашхиралдаж, хоосон сүр үзүүлэн галзуу мэт аашлах эрээн мяраан хүмүүсийг хуягт тэрэгний шагайвчаар Аюуш зүрх шимшрэн гайхан харж байлаа. Түүнтэй зэрэгцэн суугаад шагайвчаар гадагшаа харж байгаа жолооч цэрэг бас байн байн тагнай ташин шогширч, толгой сэгсэрнэ. Хэншүү хярвас, шороо үнэртсэн хуурай халуун агаар хэн алины нь хоолойг аргуулан, нүдийг хорсгоно.

	— За хө! Ингэж дэмий байгаад яах вэ. Үүрэг даалгавраа биелүүлье! хэмээн хуягтын жолооч сөөнгөтсөн хоолойгоор захирангуй хэлээд хөлөө жийн босож, цамхгийн нээлхийн түгжээг суллав. Тэр хүнд бахим гараараа Аюушийн мөрөн дээр хэдэнтээ өвдтөл алгадаж:

	— Айлтгүй ээ, хө! Би асаагаад давхихад бэлэн байя! Хэрэг бишидвэл доошоо суугаад тагаа хаадаг юм шүү! Юмыг яаж мэдэх вэ. Сэрэмжтэй байгаарай! гэв. Аюуш хөлс нэвчсэн ногоон даалимбан дээлийнхээ задгайлсан энгэрийг яаралгүй товчилж, тоос дарсан эрүү малгайгаа хазгайдуу тавиад босов. Хуягтын жолооч нээлхийн тагийг алгуур түлхэн онгойлгоод Аюушид зай тавин суудалдаа эргэн суулаа. Дүгрэг хөх тэнгэр толгой дээр нь мэлтийн, анхилуун сэрүүн агаар нээлхийгээр цутган орж ирсэнд Аюуш амаа ангайн шуналтайяа огцом огцом хэдэнтээ амьсгаалсанд бие тавиран, ухаан саруулсав. Хамар, духан дээрээ бурзайн бөнжгөнөн байгаа хөлсөө тэр ханцуйгаараа шудран арчаад барзгар төмөр дөшин дээр дөрөөлөн нээлхийгээр шургаж бүсэлхийгээ хүртэл ил гарав.

	Үүрээ хөндүүлсэн шоргоолж адил бужигнаж, хуягт тэргэнд ойртохоос зүрхшээн дэмий л дүрэмдэн шуугилдан байсан хүмүүс Аюушийг хармагцаа агшин зуур хөл нь хөшөөд, хэл нь татсан мэт хөдөлгөөнгүй, чимээгүй боллоо.

	Тайрч эрэмдэглэсэн элдэв янзын буу, урт богино иштэй жад, муна шийдмээр зэвсэглэсэн, тийм гэхийн тэмдэггүй навсалзаж салбалзсан дээл хувцастай, илэг, савхин том, жижиг гэртэй сахиус хүзүүндээ зүүсэн, хадаг яндар зангидсан эрээвэр хураавар тэр хүмүүсийг Аюуш нүд гүйлгэн тойруулан харж байхдаа өөрийн эрхгүй жихүүцэн балмагдаад хэлж ярихаар зэхэж байсан үг ухаан санаанаас нь хулжив.

	Жил шахмын өмнө аймгийн намын хорооны даалгавар биелүүлж Цэнгэл сумын ардуудад нам засгийн бодлого таниулах, бичиг үсэг заах, жасын компани өрнүүлэх зэрэг олон давхар ажил зэрэг гүйцэлдүүлэн өдөр, шөнө ялгаагүй, нойр, хоолоо татан явахдаа нүүр учран уулзаж байсан танил нь хүртэл хувьсгалын эсэргүү бослого гаргагчдын дунд харагдаж байлаа.

	Саяхан амь зуулгынхаа мөрийг хөөн амар жимэр аж төрж байсан энэ хүмүүсийг ямар бурангуй хар хүч ардын засагт тэрслэн босоход хүргэсний уг учрыг Аюуш тов тодорхой мэдэх боловч алж талах, галдан шатаах хэрцгий балмад хэрэг явдлын эргүүлэгт хэдийгээр тоо цөөн боловч насан буурай өвгөн, эмгэн, эмс охид хүртэл татагдан орсон нь ухаан санаанд багтамгүй ажээ.

	Хуягтын жолооч цэрэг хормойноос нь сандрангуй дугтчин байгааг гайхан алмайран зогсож байсан Аюуш сая анзаарч, юуны учир энд ирснээ санаж, биеэ эзэмдэн ухаан санаагаа цэгцрүүлэхийг хичээв.

	Дадсан заншлаараа «Хүндэт нөхөд өө», «Ардууд аа» хэмээн үгээ хэлж эхлэх гэтэл ам нь эвлэж өгсөнгүй. «Эд нар чинь эгэл ард, эрхэмлэх нөхөд бус харин тэдний дайсан шүү дээ» гэсэн бодол толгойд нь эргэлдэн хэсэгхэн зуур бодолхийлснээ:

	— Та минь ээ! Та нар юу болж байгаа чинь энэ вэ? Хэний эсрэг, яах гэж зэвсэг барин тэрслэн босов оо! хэмээн ярьж эхлэв. Хахирган хөндий, заналхийлсэн, өөр хүний гэмээр дуу хоолойноосоо гарч байгааг Аюуш сонсоод «Ингэж болохгүй, эд нар сонсохгүй. Цээлхэн өндөр дуугаар тайван ярих учиртай шүү» гэж сэтгэлдээ өгүүлэн амьсгаагаа дарж, хоолойгоо засав. Хэлэх үг атгасан гарын нь алган дотроос асгаран алга болох гээд байгаа юм шиг зангидсан нударгаа улам чангалан, биеэ эзэмдэн тайвшраад арсайж сэгийлдэн хөдөлгөөнгүй зогсож байгаа хүмүүс дээр хараагаа тусган дахин ярьж эхлэв.

	— Та минь ээ! Та нар хууртжээ! Ардын дайснууд та нарыг мэхэлжээ. Саяхан хүзүүн дээр чинь мордож, нурууг чинь хайр найргүй ташуурдан, хөлс хүчийг сорон мөлжиж байсан шар, хар хувалзууд хэдийдээ эгэл ядуу ардын анд нөхөр болоо вэ? Ардын хувьсгал, ардын нам засаг тэдний эрх ямбыг устгаж, эд хөрөнгийг хурааж, үеийн үед үгээгүй явсан зовлонт ард олныг дарлан мөлжих зам мөрийг үүрд хаасан биш үү?

	Ноёд дээдэс гэгч та биднийг тэрэгний морь, уяаны нохойноос дорд үзэж, сорон мөлжих, дарлан зовоохыг урьтал болгож байсныг ийм хялбар мартлаа гэж үү?

	Ардын нам, ардын засгийн ач ивээлээр мөр бүтэн, гэдэс цатгалан, хомс цөөн ч гэсэн өөрийн гээд харах малтай болсон эгэл ард та нарын дотор байхгүй гэж үү?

	Долоон шидийн албан татвар, элдэв гувчуураас хэн ядуу ардыг чөлөөлж, нурууг тэнийлгэлээ! 

	Гэтэл хэний ятгалгад автаж, яалаа гэж та нар...

	Буун дуу тасхийв. Сум улин цойлон Аюушийн хажуугаар исгэрэн өнгөрөв. Тэр айж далдирсангүй. Үхлийн тухай бодол толгойд нь орж ирсэнгүй. Харин зүрхэнд нь хэдийнээ ноцон дүрэлзэж байсан уур хилэнгийн гал улам догшрон бадарлаа.

	— Бууд л даа, бууд! Над мэтийг алж хөнөөж болно. Харин ардын нам, ардын засгийг дайсан этгээд хэзээ ч устгаж чадахгүй. Хувьсгалын эсэргүү бослого дэгдэгчдийг газар сайгүй даран сөнөөж байна. Хэрвээ та нар буруугаа даруй ухаарч, зэвсгээ хаян бууж өгвөл ял зэм хөнгөрнө шүү!

	Буун дуу дараалан хоёр дуугарав. Аюушийн дээлийн зүүн сугыг сум нэвт цохисон боловч биед туссангүй өнгөрчээ. Буун дуунаар үймэн шуугьж эхэлсэн хүмүүс тийш тэр хөмсөг зангидан харж, баруун гараа дээш өргөн үгээ үргэлжлүүлэх гэтэл хуягтын жолооч хоёр хөлийг нь холбон тэврээд доош угз татан суулгаж, тэнхээтэй хүнд гараараа хүзүү нурууг нужигнатал толгой дээрээс нь дарав. Хуягт тэрэгний нээлхийн төмөр тагийг тэр тасхийтэл хамхин түгжээд аахилж уухилсаар жолооныхоо ард суулаа.

	— Буудаад байхад юугаа хийж мөндөл шиг шогнойгоод байсан юм бэ? Аминаасаа уйдаа юу? Хөл гараас нь татаад байхад мэдрэлгүй юм шиг. Чи ямар ган төмөр юм уу? хэмээн цэрэг эр уурсан чанга чанга хэлснээ Аюушийн мөрнөөс базан өөр рүүгээ татаад: «Чи яагаад дуугарахгүй байна. Шархтаагүй биз» гэж нүүрээ нүүрэнд нь тулган асуув. Аюуш хариуд нь урамгүй толгой сэгсрэн «Оносонгүй. Олигтой хэдэн үг хэлж чадсангүй дээ» хэмээн гунигтай хэлээд шагайвчны завсраар харлаа. Амьсгаа нь дахиад л давхцан хөлс нь цутгаж эхлэв.

	— Одоо яах вэ? Буцах уу? гэж жолооч залуу бухимдангуй хэлээд тоос, тос болсон том алчуураар хөлсөө арчив.

	— Буудуулчхаад ум хумгүй зугтаалаа гэх байлгүй. Жаахан азная! Ядахдаа хэд хэчнээн хүн, ямар зэвсэгтэйг ажиж мэдье! хэмээн Аюуш хэлээд малгайныхаа дотроор хөлөрсөн нүүрээ арчиж, шагайвчны хөмсөг төмөрт духаа наалдуулан гадагшаа харлаа.

	Хэлтгий захтай улаан хүрэн тэрмэн дээл хөөргөн бүсэлж, дайзтай сум мөрөвчилсөн тагдгар лам шанам малгай сагсалзуулан үл ойлгогдох ямар нэгэн үг хашхиран газар дэвсэлнэ. Лам нарын олонх нь Гэгээний хийдэд шавилан сууж байсан зүс мэдэх хүмүүс ажээ.

	Голын бургасанд шахаж хүрээ үүсгэн шаасан том жижиг арваад майхны тэг дунд том улаан цацар босгожээ. Цацрын оройд шар туг хийсгэсэн байна. Эсэргүү нар нааш цааш хуйлралдан бужигнаж, хэрэлдэж байгаа, хэлэлцэж байгаа нь мэдэгдэхгүй нүүр амаа шазав татавхийлгэн хашхиралдана. Гэтэл цацрын цаанаас хэрмийн сүүлэн халзтай эсгий тоорцог духдуулсан, цагаан чисчүү дээлтэй өндөр эр ихэмсэг тайван алхсаар ил гарч ирээд нуруугаа үүрэн хуягт тэрэг тийш тоомжиргүй ширтэн зогсов. Урт суран оосортой, модон хуйтай маузер баруун ташаандаа санжгануулан, угалзтай монгол гутал хөлдөө жийн алцайн зогсож байгаа түүнийг Аюуш даруй танилаа. Нутгийн тэргүүн баячуулын нэг Цэнд-Очирын төрсөн дүү Чагдар гэгч тэр хижээл эр хошуу тамгын газар зэрэг дэвтэй түшмэл явснаа Цэцэрлэг мандал аймаг байгуулагдах үеэр аймгийн яаманд бичээч болсон билээ. Удаж түдэлгүй уг албанаас чөлөө гуйж нийслэл хот яваад сураггүй гурав дөрвөн жил болсноо хамтрал коммун байгуулах үеэр гэнэт гарч ирэн «Улаан хувьсгалч Чагдар» хэмээн олонд алдаршсан хүн. Цэцэн цэлмэг үг яриатай, ихэмсэг хүйтэн царайтай тэр хүнтэй Цэнд-Очир баяныд нэгэнтээ нүүр учран хэд гурван үг ярилцаж байснаа Аюуш санав. Улаан хувьсгалч гэж цуунд гарсан боловч битүүлэг далд явдалтай Чагдар эсэргүү нарын дунд өөрийн хүн мэт тайван чөлөөтэй зогсож байгаад тэр гайхахын ихээр гайхав.

	— Бүгдээрээ солиорчээ! Өөрийн ухаантай хүн нэг ч алга. Ямар хор идүүлчихээр ийм болдог байна аа! Тэр чавганцыг хараач! Эрүү ам нь хавшаад, нүд нь цэхэлзээд... Биднийг тонилгох гэж хараал шившиж байгаа ухаантай юм байлгүй хэмээн жолооч цэрэг эр доогтой хэлэв.

	Сармай дээлийнхээ хормойг дэрвэлзүүлэн цовхчин байгаа чавганцыг Аюуш олж хараад дуу алдан:

	— Хүүе Жимээ гуай байна. Өвчин хуучдаа баригдаад хөдлөх тэнхэлгүй хэвтэж байдаг амьтан шүү дээ. Булай юм! Хүүхэд шиг цовхчоод... Цөмийг нь шидэл дайрчээ. Чой хувилгаан тэргүүтний хийж байгаа ажил. Эдэнтэй хэл амаа ололцох арга алгаа! Бүгдийг нь няц дайруулах юм сан хэмээн хорсолтойёо хэлэв. Жолооч цэрэг давирхайных гэмээр этгээд хурц содон үнэр ханхалсан савхин малгайгаараа нүүрээ сэвэн «Хүний ухаан санааг ингэж урвуулна гэдэг санаанд багтамгүй юм» хэмээн үглэнэ.

	Улайдталаа халсан мотор гуя, хөлийн нь хажуугаас тэсэж тэвчихийн аргагүй төөнөж, өмхий тос, хярвасны үнэр Аюушийн хоолойг улам аргаан, хамрыг шархируулна. Сайн дурын отрядын дарга Доржийн хэлж захисныг биелүүлж, ухаан санаандаа тоймлон товлосон үгээ хүмүүст бүрэн ярьж чадалгүй буун дуунаар зурам адил гулдайсхийн хуягтын цамхагт далдран орсондоо тэр санаа зовж, тэр тухай бодох тусам сэтгэл тавгүйцнэ. Шагайвчны завсраар урсан орж ирэх эрүүл агаарыг амаа ангайсхийн тосон амьсгалахуй толгой эргэн бөөлжис цутгах нь түр зуур намдаж байлаа.

	Үлдэд идүүлсэн хожгор том толгойтой, дарвагар амны нь завжаар цагаан хөөстэй шүлс савирсан, цэлхгэр бүдүүн биетэй, хөл нүцгэн жаал хуягтын хамар дээр асан гарч ирээд бүдүүн модон мунаар шүүхийлэн балбаж гарлаа. Толгой дээр нь төмөр хан ян дуугаран, модон мунаас эмтэрч сэлтэрсэн зомгол энд тэндгүй үсчин унаж байна.

	Жолооч цэрэг ташаан дахь буугаа гэрнээс нь аажуухан сугалан гаргаж, дугуй дамрыг эргүүлэн хүхээнд сум оруулаад шагайвчинд амыг нь тулгав.

	— Чи яах нь вэ? Буудаж болохгүй! хэмээн Аюуш хориглов.

	— Айлгаад үзье!

	— Буу дуугаргаж болохгүй тушаалтай. Наадахаа далд хий!

	Жолооч цэрэг буугаа гэрэнд нь дурамжхан эргүүлж хийгээд яах ийхийн зуургүй мотороо асааж нэгэнтээ сүртэй хүржигнүүлэн дуугаргаад унтраав. Хар модны тайрдас адил барзгар хар арьстай бахим хөлийн булчин татгасхийн, хожгор толгойт хоолойгоо хэржигнүүлэн муухай орилж, өтгөн шар шээс савируулсаар газарт өнхрөн унав. Хуягтыг тойрон, маанаг жаалыг дэвэргэн хашхиралдан бужигнаж байсан хүмүүс мөнөөх төмөр араатан гэнэт уурсан архирахыг сонсоод цочин ар тийш ухарч, газарт өнхрөн унасан жаал үхсэн эсэхийг сониучирхан харцгаана.

	Гэтэл хожгор толгойт «Аажаа! Аажаа!» гэж орь дуу тавин босон харайгаад замдаа дайралдсан хүмүүсийг оодгоносон бяруу адил цовхчин дайрч, хожгор толгойгоороо мөргөлөн зугтаан алга болов. Жаал хүү төмөр араатанд хорлогдолгүй амьд гарав хэмээн итгэсэн хүн сүрэг улам ч зоригжин «Хоржийлоо! Хоржийлоо!» хэмээн уухай хашхиран хуягт тэргийг мод, чулуу, муна шийдмээр бие биеэсээ өрсөн балбалаа.

	Үс гэзэг нь сэгсийж, нүүр царай нь чинэрч улайсан, зэвийж бүрзийсэн, нүд нь цагаанаараа эргэлдэж, ам хамар нь шазвалзан татвалзсан, архирах мэт шүдээ ярзайлган уухайлан орилолдож байгаа хүн дүрстүүдийг шагайвчаар ажиглан суусан мөнөөх хоёрын дур гутан, шүдээ хавиран амьсгаадна. Хуягт доргин чичирч, төмөр хангинан чихийг нь дөжрүүлэн байгаад тэвчээр алдсан цэрэг эр «Шүршчихье! Бүгдийг нь тонилгоод өгье» хэмээн ухасхийж, цамхаг дотроос амыг нь гадагш цухуйлган зоосон пулемётын бариулаас шүүрэн авав. Аюуш түүний гараас зуурч «Галзуурав уу, Чи! Буу дуугаргаж болохгүй гэсэн тушаалтайг мартав уу, чи! Эргүүтэж будилсан энэ энгийн олны цусыг урсгах эрх чи бидэнд байхгүй шүү» хэмээн хашхиран ноцолдсоор арай ядан дийлж, суудалд нь эргүүлж суулгав.

	Өмссөн дээл нь хөлсөндөө нэвт норж, биед нь наалдан барьцалдаад сэрүүн агаар үгүйлэн бачимдсан Аюуш хэдэнтээ хий огиулж, сандрахдаа шагайвчны нүхэнд ам хамраа тулган амьсгаалав.

	Жолооч залуу суудал дээрээ шуухитнан орох гарах газраа олж ядах мэт холбилзож:

	— Биднийг буудаж болдог, хариу буудаж яагаад болдоггүй юм! Эдний гарт амьдаар орвол арьсыг минь хуулж, өр цоолон зүрхээр минь туг тахихаас буцахгүй. Ухуулж сэнхрүүлдэг цаг өнгөрсөн шүү!» хэмээн хэнд хэлж байгаа нь мэдэгдэхгүй хараал урсган зандачна. Түүний уур хилэн Аюушид халдварлан зүрхийг оволзуулж байсан авч тайвшрахыг хичээн, бадайрч чинэрсэн хөлөө амраах зай завсар олж ядан өндөлзөж

	— Чи түрүүнд бас л буу гозолзуулаад байсан. Отрядын дарга чамд юу гэж ярилаа, сайхан мэдээрэй! гэв.

	— Чи ховловол ховлоорой. Би ядуу ардын хүүхэд. Дайсныг даран сөнөөх гэж энд ирснээс биш байлдааны тэргээ шээсээр бузарлуулах гэж ирээгүй.

	— Ул шагайж явдаг нь би биш ээ, хө!

	— Яах гэж дэмий энд зогсоогоод байгаа юм.

	— Уураа дарчих, тэгээд л хөдөлье!

	Эсэргүү нар сур, олс дээсээр хуягт тэргийг хэрэн хүлээд газарт ирийтэл шаасан гадаснаас аргамжиж байв. Саяхан уур хилэндээ багтран ам мурийж байсан тэрсхэн хоёр залуу хуягт тэрэгний шагайвчаар тэр хөгтэй явдлыг харж тэсэлгүй инээд алдав.

	Бид хоёрыг муна шийдмээр нүдэж эд бад хийгээд, одоо аргамжиж байгаа ухаантай юм биз дээ.

	— Мөн сүрхий баглаж аргамжив аа!

	— За хө! Энэ наадмаа дуусгая. Буудуулж үзлээ. Балбуулж үзлээ.

	— Чамайг түрүүн хаанаас буудав аа?

	— Тэр улаан цацрын зүгээс буун дуу сонстсон. Чой хувилгаан тэнд л бүгж байгаа. Бузар шар хувалз!

	— Арчаад гарах уу? хө!

	— Тэгсэн ч яадаг юм бэ?

	— Байз! Бургасан дотроос гарч ирж байгаа тэр морьтой хүн хэн бэ?

	— Хүүхэн хүн байна. Хэн болохыг би яаж мэдэх вэ?

	— Ээ халаг Жавзмаа! Энд яах гэж... !

	Аюуш духаараа хөмсөг төмрийг түс хийтэл мөргөн ёолов.

	— Чи яав аа! Өвчин тусав уу?

	Аюушийн нүд гөлийн «Шар хувалз... Лам багш нь... Толгойг нь эргүүлжээ» хэмээн утга авцалдаагүй үгс амандаа гүвтнэнэ. Жолооч цэрэг учрыг ойлгож ядан шагайвчаар мөнөөх шар торгон дээлтэй, морьтон хүүхнийг харж, эргэж Аюушийн царайг гайхан ширтэв.

	Бүсгүй хүний аль сайхан шинж төрхийг нэгэн биедээ цогцлуулан төрсөн мөнөөх хүүхэн горломын гадаа мориноосоо буун тушиж орхиод, өлмий дээрээ хөнгөн хөнгөн гишгэлэн улаан цацрын дэргэд очиж зогсов. Тэр бужигнан үймэх хүмүүсийг гайхан харснаа хуягт тэрэг дээр харц тогтоон ширтэв.

	Хүүхний хөдлөх аяглахыг алгасалгүй харж асан Аюуш зүүдэн өвчин туссан мэт агаар самардан өндийж, хуягтын цамхаг өөд тэмүүлэв. Жолооч цэрэг түүний бүсэнд гараа оруулан дугтарч:

	— Галзуурав уу? Цаадуул чинь чиний мөрөн дээрх бөндгөрийг хага цохино. Боль гэм! хэмээн зандран угз татан хойш суулгалаа.

	Аюушийн эрүү хавшин, шүд тачигнан байснаа огиулах мэт хоолойгоо шахан муухай дуугарна. Жолооч залуугийн гайхаш тасран дэмий л нурууг нь илж «Тайтгар! Тайвширч үз! Ийм бие муутай байж. Би одоохон асаалаа. Эндээс явъя аа, бушуу зайлъя» хэмээн аргадангуй өгүүлнэ. Түүний хүрэл хүрэн нүүр, шанааг даган хөлс асгарна. Гар нь салганан гозгор, молцгор төмрүүдийг тэмтрэн угзчин хуягтаа асаалаа.

	Аюуш хаана байгаа, юу болж байгааг үл анзааран «Ээ чааваас! Жавзмаа минь» хэмээн амандаа үглэн согтуу мэт мөрөөрөө ганхан байна. Хуягтын моторын чимээнд түүний үглэх дуу дарагдан, донсолгоонд дал мөр нь оволзон байгааг жолооч цэрэг хяламхийн хараад араа залган ухасхийв.

	Газар шаасан өчнөөн төчнөөн гадас суга үсрэн, олс дээс тас татагдан хөвөрч, мөнөөх аймшигт төмөр араатан догшрон хөдлөхийг хүмүүс хараад хандсан зүгтээ хөлийн тэнхээ мэдэн зугтаалаа. Тэд үхэх үйл нэгэнт ирэв гэж айж санаандаа орсон бурхан, сахиусны нэрийг дуудан чарлалдана. Жолооч цэрэг хөмхий зуун хааз нэмээд улаан цацар тийш хуягтаа чиглүүлэв.

	Аюуш сая ухаан орж:

	— Тийшээ болохгүй! Жавзмаа бий! хэмээн хашхирсан боловч нэгэнт хожимджээ. Шагайвчаар зурвас улаан туяа татах мэт болоод цацрын шовх орой овосхийн хуягтын хамар доор хумигдан алга болов.

	Тэрэгний дугуй хэдэнтээ дэндэлзэн донсолж, ямар нэг хатуу эд газарт шахагдан бяцрах шиг Аюушид санагдлаа.

	Цэрэг эр жолоогоо чанга атган майхнуудын хоорондуур хуягт тэргээ чиглүүлэн шуд дайран гараад эгц урагшаа давхив. Хуягтын дугуй доороос боссон их тоос оройн наранд улайран мушгиран дэгдэнэ.

	Аюуш гартаа тааралдсан хөндөл төмрөөс тас зуурч, толгойгоо гэдийлгэн нүдээ анив. Хориод хоногийн турш нойр дутуу, хэвтэж амрахыг умартан явахдаа энэ өдрийнх шиг агсагдаж ядарсан нь үгүй. Хуягт тэрэгний чимээ шуугиан, өмхий тос хярвас, тоос шороо амтагдсан хуурай агаар түүний бие мах бодь, ухаан санааг мэдээ алдуулжээ. Дөнгөж сая нүдээр үзсэн бүх явдал өтгөн бараан манан дотор сүү тэгнэн дахин давтагдан үзэгдээд байх шиг. Тэр манан дундуур хуягтын шагайвчаар тусах гэрэл адил зууван тасархай туяа баруунаас зүүн тийш харван байна. Жавзмаагийн царай төрхийг ухаан санаандаа харахыг хүсэвч тэр туяа саад хийгээд байгаа хэр нь ээ тагдгар ламын улаан нүүр, Жимээ чавганцын шүдгүй онгорхой хар ам, хожгор жаалын бахим халтар хөл байн байн тодрон харагдана. Өтгөн хар манан дунд хөврөн сүүтгэнэх хий үзэгдлийг ухаан санаанаасаа хөөн зайлуулахыг Аюуш хүснэ. Гэтэл тийнхүү зайлуулахад тун ялимгүй хүч дутаад байх шиг. Тос хярвас, тоосны үнэр улам ихсэн, ухааныг нь балартуулсан бараан манан өтгөрөн хүндэрнэ. Гялбалзан урсан өнгөрөх гэрэл л битгий алга болоосой. Тэр гэрэл дутаад байгаа хүчийг сэлбэнэ. Гэрэл битгий унтраасай... Аюушийн цээж бачимдан ухаан балартах авч «Тэснэ ээ, тэснэ» хэмээн шивгэнэж байлаа.

	 

	 

	2. 

	Чой хувилгааны бие тавгүйцэн хурган хөнжил дотор хөлбөрнө. Майхны хаяагаар сэвэлзэх хүйтэн салхи хөнжлийг нь нэвт үлээн сэнгэнээд ч байх шиг. Эсгий ширдэг, олбог давхарлаж, газраас төө хэртэй өндөрлөсөн дэвсгэрийг хөрсний гүний хүйтэн чулууны нөөлөг нэвтлэн хайраад ч байх шиг. Хорвоогийн агаараар тавин хэдэн жил амьсгалан, арван хэдэн настайгаасаа шашин номын мөр хөөн мяндаг зэрэг дэвшсээр өдий хүрэхдээ энэ мэт тавгүй хүйтэн шөнийг огт үзээгүй санагдана.

	Хаа явсан газар нь сүүдэр мэт дагаж зарцлагддаг үнэнч хиа лам майхныг нь тойрон амандаа уншлага унших дуун холдон ойртон сонстоно. «Энэ лүд л нойр хулжаагаад байна аа даа. Шөнө дараалан ээлжгүй харуулдан манадаг байтлаа хэдийдээ нүднийхээ хорыг гаргадаг юм бол? Насаар надаас ахмад байж ястай дүд шүү. Заяа буянаараа болог» хэмээн хувилгаан ламтан бодов.

	Чой хувилгаан хөнжлөө дээш татан толгой дээгүүрээ бөгтрөөд ихэд сүсэглэн уншдаг ногоон дарь эхийн тарниа сэтгэлдээ уншив. Дарь эхийн зурмал хөргийг санан байж, тарнийг нь хэдэнтээ давтлаа. Гэтэл ногоон дарь эхийн хөрөг цогнойн суугаа мэлхийг санагдуулаад болсонгүй. «Нүгэл чивэлтэй ч юм бол! Очиж очиж мэлхий! Ногоон өнгө нь л ижил юм даа»

	Дэрлэсэн дэр нь өндөрдөөд ч байх шиг. Дэрээ засан майхны хаяа тийш харж хэвтлээ. Бүдэг ногоон туяа нүдэнд нь бүртэлзэнэ. Нөгөө нүгэлт чивэлт төмөр тэрэг байх чинь вэ. Энэ яах аргагүй муу зөн! Улааныхны тэр төмөр тэрэг яах гэж наашаа ирэв ээ! Манийн байдлыг тандаж мэдүүлэхээр явуулснаас зайлахгүй. Тэр шовгор бор хүү хэлэмгий, сүрхий тархи юм. Цэнд-Очирын илүү гэрт ноднин хэд хонодог залуу мөн байна билээ. Аймгийн төвд тэнхимийн багш гэл үү дээ. Манай хийдийн хэдэн банди нарын толгойг тэр чаралбаа эргүүлж хар болгуулсан. Нэр нь хэн сэн билээ. Жавзмаагаас асуувал мэдэх байх. Байз! байз! Ноднин намар Цэнд-Очир жасаагаа уншуулж дуусаад надад юу гэж яриад байлаа. Аан тийм л дээ. «Манай хаяанаас нэг гөлөг салахаа байлаа. Охинд минь санаатай гүйгээд байна. Холдуулж зайлуулах арга чарга юу байна» гээд байсан. Өнөөдрийн шовгор борыг хэлсэн дэг шүү. Чагдар биеэ магтаад гайхуулаад байдаг хүн, гурван сум тавиад түүнийг яаж ч чадаагүй. Буудаад байхад өөдөөс нь цор цор гээд тоохгүй байна билээ. Зориг чангатай турсага!»

	Цацарт намайг байгааг яаж мэдсэн юм бол! Амьд явах хоногийн тоо гүйцээгүй байж л дээ. Хаяагаар шагайсан чигээрээ хэвтээд байсан бол төмөр тэрэгний дугуй доор голио шиг л бяц даруулах байж дээ. Жавзмаа л аминд минь орлоо. Дарь эхийн хувилгаан биеэрээ мөн юм. Заяа буян нь дэлгэрэг!

	Хувилгаан ламтны нойр хулжив. Маргааш өглөөний мандах нарнаар Рашаантын хүрээ тийш нийтээрээ хөдлөх тухай орондоо орохын өмнө шадар дотно хүмүүстэйгээ зөвлөн ярилцсанаа нэгд нэгэнгүй нэхэн санав. «Өөр зам байхгүй. Гурван талаараа уулаар хашигдсан энэ газар удвал ардын засгийнханд амархан хиар цохиулна. Таадгар лүдээс болж энд цагаа дэмий барлаа.

	Нөгөө Банчин богдоос ирүүлнэ гэсэн зэвсэг хаана байна. Манийхаа хамарт шар тос үнэрлүүлээд, хорхой хүргээд хоосон хаячихдаг юм биш байгаа. Рашаантын хүрээнээс ойрдоо яагаад сураг чимээ тасрав? Шовгор борын хэлдгээр хиар цохиулсан юм болов уу? Тийм заяа нь хаясан явдал арай болох учиргүй сэн. Ямар ч байсан дөтөлж очоод мэдье. Өөр арга зам алга!

	Чой хувилгааны нуруу руу хүйт оргих шиг болж хурган хөнжлөө засав. «Зэрэг зэрэг зэвсэглэн хөдөлцгөөж монголын баруун талд шашин төрөө сэргээн мандуулж чадвал зүүн талд санаа зоволтгүй» хэмээн Банчин богд айлтгасан. Зуны дунд сарын арван тавнаас наана хөдөлцгөө!» гээд л Рашаант, Тариатын хүрээнийхэн шахаж шаардаад байгаагүй билүү! Би ч хувиа борлууллаа. Бурхны олон шавь нар шашин номдоо чин сүжигтэй байсны ач! Энэ сумын дарга даамал нэртэй Зэвгээ тэргүүтэн ч бидний хөлд хөшилдөлгүй аятай таатай зай зав гаргаж өглөө. Аймгаас явуулсан Дорж шиг чаралбаа энэ суманд байсан бол мань мэт хавханд орсон зурам шиг дэмий л тийчгэнэхээс цаашгүй хэвтэх байсан биз. Сумын хоршоог гурав дөрвүүлхнээ хамгаалж, зэвсэгтэй гучаад хүнийг ойртуулж халгаахгүй сандраасан шүү. Тэр их гурил, будаа, эд барааг хэдийдээ хааш нь зөөчихдөг байна. Одоо хориод хүнтэй отрядтай болсон. Манийн толгой дээр цахиур хагална даа! Зэвсэг л муудаад байна. Ардын засгийнхан аргагүй хүчтэй юм. Өнөөдрийн ирдэг ногоон тэрэг ямар учиртай, яадаг эд юм бол. Хүн дайрч няцалж алдаг юм болов уу? Ганц төмөр тэрэг ч яах вэ. Бултаж зугтаагаад ч амь гарна. Олон хурдан буу л хэцүү дээ. Энэ Чагдар шар цэрэг захиръя гээд гуйдаг байснаа ойрмогоос бие базаахгүй гээд цааргалдаг болсон нь цаанаа нэг л учиртай. Хөдөө хотын хооронд гүйдэг, цагийн аясаар зүсээ хувиргаж явдаг энэ хашир чоно муу юмны үнэр авсан байж магадгүй. Рашаант тийш түргэн хөдөлье. Их сүрэгт нь энэ хэдийгээ нийлүүлбэл хэн хэндээ амар. Хүний ухаан гэдэг өд адил хөнгөн, урваж хөлбөрөх нь хялбар мэт. Харин шүтүүлж сүжиглүүлж чадвал бурхан шашныхаа төлөө нүцгэн биеэр дүрэлзсэн галд орохоос ч үл буцна. Жавзмааг хар л даа! Эм хүн гэлтгүй гэзгээ шууж, бүсээ чангалаад морины нуруунаас буулгүй хөндлөн гулд хэрэн давхисаар байгаад хориод хүн шар цэрэгт орууллаа. Манай тагдгар лүд дэргэд нь хий дэмий цамнан нэр алдарт шунан гутлын ул долоох шахдагаас цаашгүй амьтан. Рашаант хүртэл Жавзмааг цэрэг захируулаад үзье. Чагдар яахыгаа өөрөө мэдэг. Дотроо юу бодож явдгийг хэн мэдэх вэ?

	Чой хувилгааны хямарсан сэтгэл аажим аажмаар тайтгаран цэгцэрч, жихүүцэн хөшөөд байсан бие нь тавиран, алгуур бүлээцээд хурган хөнжил доороо тавтай хэвтэв. Шөрмөс чанга, цус шингэн явсан цагийн алиа шалиг явдал ч ухаан санаанд нь сэрвэлзэн босох гээд байх шиг. Ногоон дарь эхийн зурмал хөрөг нүдэнд нь дахин үзэгдэж Жавзмаагийн царай төрхтэй адилхан санагдана. Цэнд-Очирын ганц охинд гаваг тавьж, бумбатай рашаанаас хүртээж байхдаа жар дөхөж яваа биеийн нь улбагар үрчгэр арьсан дотор хорин хэдтэй чийрэг тачаангуй хуврагийн бие лагшин чихэлдэн орших мэт болдог сон. Одоо санаа байвч бие гүйцэхгүй болжээ. Хүний сэтгэл хориггүй юм. Амь нас хутганы ир дээр дэнсэлсэн энэ цөвийн хатуу цагт бас хөгийн юм санаанд орох юм аа. Ээ гайхал чамайг!

	Мэлхий адил хярсан ногоон төмөр тэрэг дахиад л хувилгааны нүдэнд үзэгдэв. Бамбай хэлбэртэй төмөр таг тасхийн сөхөгдөж, түдэлгүй түүний цаанаас эрүү малгай хэлтгийдүү тавьсан, ногоон дээлтэй, эрэмгий бор царайтай залуу гарч ирэв. Түүний дээлийн өнгө тэрэгний өнгөтэй дүйцэн бас л төмрөөр цутгасан мэт санагдаж билээ. Жавзмаад сэтгэлтэй болсон тархи мөндөө. Тийм тэнхээтэй айхавтар тэрэг хөлөглөөд явж байхыг бодоход мухар толгойт Доржоос дутуугүй эрх дархтай байж таарна.

	Жавзмааг шар цэрэг удирдуулна гэж бодсон маань оноод явчихлаа. Дорж биднийг энэ мухраас яавч зүгээр гаргахгүй. Тэр гозгор бор залуу Доржтой л хамт байж байгаа. Өөдөөс нь Жавзмааг явуулна даа. Шүтлэгтэй хүн бурхан шүтээнийхээ өөдөөс мэсний үзүүр чиглүүлэх байтугай хялайж ч харж чаддаггүй юм даа. Жавзмаад үнэн сэтгэлтэй юм бол өөдөөс нь ямар буу шагайхыг нь харъя! Ээ дамшиг чамайг!

	Санасан бодсон нь хоорондоо эвлэн нийлж, бие нь тавирч дулаацсан Чой хувилгаан майхан тойрон уншлага уншин яваа хиа ламынхаа хөлийн чимээ, дүнгэр дүнгэр дуугарахыг тааламжтайяа сонсон тавтай нойрсов.

	 

	 

	3. 

	Сайн дурынхны зэвсэгт отряд Овоотын даваан дээр явган гарч ирэв. Хорин хүний гурав нь винтовтой, бусад нь тав үсэрдэг бирдаан буугаар зэвсэглэжээ. Отрядыг Дорж хэмээх хижээл эр даргалан явна. Эрчүүлийн олонх нь түүний нэрийг сонсож байснаас шадарлан нөхөрлөж яваагүй авч ганзага нийлсэн цагаас эхлэн хүний мөсийг нь таньж, хайрлан хүндлэх болжээ. Онигордуу хонин бор нүдтэй, монхордуу хамартай, нүдэнд дулаахан шарангуй царайтай тэр хижээл эрийн хэлсэн үг бүр ярилцаж байгаа хүнийхээ ой тойнд тод тусч, зүрхэнд халуун илч түгээнэ. За гэвэл ёогүй, журмын нөхдөдөө халамжтай, ихэрхэг хямсгар зангүй түүнийг «Намын дарга», «манай ажаа» хэмээн отрядынхан өөр хоорондоо ярилцахдаа дотночлон нэрлэнэ. Отрядынхны бас нэг хайртай хүн бол Аюуш билээ. Аймгийн төвийн тэнхимийн багш, хувьсгалт залуучуудын эвлэлийн товчлох хорооны тэргүүлэгч гишүүн, түвшин даруу, үг хэл нь цэцэн, энгийн цагт хошигнон шуугиулж инээж баясах дуртай. Бага залуу байж хэдийдээ ийм их эрдэм ном сурч гэгээрсэн хүн бэ хэмээн отрядынхан гайхна.

	Хар савхин хүрэм дээр мөрөвчтэй суран бүс бүсэлж, маузер буу, сэлэм агссан, майга хөлтэй, ихэмсэг хүйтэн царайтай Цэнд гэгч өмссөн зүүснээрээ ч бусдаас ялгарна. Өчигдөр үдэш улаан цэргийн төвийн отряд эсэргүү дээрэмчдийн гол хүчийг даран сөнөөхөөр Рашаантын хүрээ тийш хөдлөх үед «Би энд үлдэж, эдэнд тусална» хэмээн улаан цэргийн комиссарт ёсорхуу хэлээд зэвсэг гуйж аван сайн дурынхны отрядад нийлсэн билээ. Аймгийн яамнаас улаан цэргийн отрядад газарчлах даалгавартай гарсан гэх боловч хаана, ямар алба хаадаг тухайгаа отрядынханд үл дурсана. Харин түүнийг Дорж, Аюуш хоёр сайн мэдэх боловч сониучирхан асуусан хүнд «Дотоодын хамгаалахын төлөөлөгч явсан» гэхээс өөрийг үл хэлэх тул «цэргийн том дарга хүн байлгүй» хэмээн эрчүүл хоорондоо шивэр авир ярилцаад өнгөрчээ.

	Дорж газар орны байдлыг шинжин үзсэний дараа отрядын хэн хаана байрлахыг заан өгч, хоёр хүн харуулд гаргаад бусдыг амрах тушаал өгөв. Нар туссан явцуу хоолой даваан дээрээс тодхон үзэгдэнэ. Айл амьтангүй, бүртийх ч мал үл үзэгдэх тэр явцуу хоолойг зүүн талаас нь сул хөх асгат өндөр уул, баруун талыг нь битүү ногоон ой бүрхсэн намхавтар уул хашжээ.

	Өнгөрсөн жилийн хагдарсан хур өвс шаргалтан халиурсан тэр хоолойг уруудан уужим хөндий рүү орохын тул гагц Овоотын даваан дээгүүр гарсан замаар явахаас өөр аргагүй ажээ.

	Отрядынхан байц хадны нөмөрт сууцгаан буу зэвсгээ арчиж зүлгэнгээ гэр орон, эхнэр хүүхэд, агаар тэнгэрийн байдлын тухай энгүүн хүүрнэлдэж, харилцан тамхилна. Дорж тэдэнтэй энэ тэрхнийг зөвлөн ярилцаад хад налан сууж байгаа Аюушийн дэргэд очив.

	— Дүү минь, царай чинь барайгаад бие чинь зүгээр биз дээ!

	— Зүгээр, зүгээр! Нойр дутуу яваагаас болоо биз!

	— Алдыг нь авсан юм чинь дэлэм дээр нь тэснэ ээ хө! Ийм явдалтай гэнэт тулгарна гэж бид урьдаас мэдсэн биш дээ. За яах вэ. Тойрч өнгөрөлгүй туулаад гарна аа!

	Аюуш толгой дохиж албаар инээмсэглэв. Доржийн гярхай харц түүний нүүрэн дээр тусаад өнгөрөхдөө санаа сэтгэл нь юуны учир хямран түгшээд байгааг нэг нэгэнгүй мэдээд авах шиг Аюушид санагдав.

	— Өчигдөр хуягт тэргэн дээр нэлээд ядарлаа. Урьд өмнө сууж үзээгүй унаа болоод тэр үү, толгой эргээд, дотор эвгүйрхээд байсан.

	— Тэнхээтэй лут эд байна билээ. Эсэргүү нар яалаа гэлээ? Дээс сураар баглаж аргамжих ухаан ямар нь сийлсэн бол! Хэ хэ. Чиний тухай жолооч цэргээс бас дуулсаан. Золтой л гарч дээ! Ер нь ийм цагт сэрэмжтэй, болгоомжтой байх илүүдэхгүй. Ноднин чамайг энэ суманд хэдэн хоног байсныг чинь санаад нэгд газар мэднэ, хоёрт нутгийнхан таньдаг хүнийхээ нүүрийг үзвэл эрхбиш хэлж ярихыг нь сонсох байлгүй гэж бодсон юм л даа би!

	— Санаж бодсоноо олигтой ярьж хэлж чадалгүй буудуулаад л ум хумгүй буцаад давхисан.

	— Төөрч будилсан хүмүүст үнэн үг ганцдахгүй. Хэрэг болно. Чи бид хоёр ядахдаа энд хориод хоногийн өмнө ирсэн бол учиртай сан

	— Цэнд гуай ямар учиртай энд үлдсэн юм бол?

	— Мэдэхгүй ээ! Хямсалзаж, дуугарч ядсан хүн л явах юм. Ямар тахилыг нь бид буруу өргөсөн юм болдоо, мэдэхгүй. Цэрэг байлдааны дүрэм горим сураагүй байна ч гэх шиг, та нар буруу газар сонгож авлаа ч гэх шиг юм яриад байна билээ. Энэ хэд дотор цэргийн алба хааж явсан хүн нэлээн хэд байна. Цэнд бид хоёроос эрхбиш дээр байлгүй дээ!

	Бие биеэ эелдгээр ширтэн ярилцаж суугаа Дорж, Аюуш хоёрыг Цэнд зайдуу зогсоод хулгай нүдээр хялалзана. Амандаа зуусан цаасан иштэй тамхинаас цэнхэр утаа тууз адил хөврөн толгой хүзүүг нь ороон агаарт замхран байна. Майга хөлөө алцайж, нуруугаа үүрэн буруу харан зогсож байгаа түүнийг хөдөөх эрчүүл сонирхон харах авч дэргэд нь санасан бодсоноо эрээгүй ярихаас илт болгоомжлох авай.

	Дорж, Аюуш хоёрын хэн аль нь ядарч туйлдан, хэвтэж амрахын хүслэн болж байгаа авч түүнийгээ хэнд ч мэдүүлэхийг үл хүснэ. Чоно ульж, хүйтэн салхи исгэрсэн эзгүй хээр эмээл дэрлэн, тохом дэвсэн дуг хийж, замдаа дайралдсан булаг, шандын усаар цангаагаа тайлан өдөржин, шөнөжин эзэнтэй, эзэнгүй айлын хаалга татаж, хэрэн хэсэж явсны ачаар сайн дурын зэвсэгт отрядыг цөөн хоногт байгуулж чадсандаа тэр хоёр урамтай байлаа.

	Дорж, Аюуш хоёр сайн дурын зэвсэгт отряд эмхлэн байгуулсныг төвөөс яваа хувьсгалт улаан цэргийн дарга нар сайшааж: «Цэнгэл суманд гарсан хувьсгалын эсэргүү бослогыг та бүхэн өөрсдийн хүчээр даран сөнөөх нь лавтай тул энд бид саатах явдалгүй боллоо. Нам засгийн бодлого, үнэн мөнийг төөрч будилсан, айж хүчинд автсан, хүмүүст та нар таниулан сэнхрүүлэхийг урьтал болгон аль болохоор цус бага асгаруулж, эсэргүү бослогыг дарах нь чухал» хэмээн дахин давтан сануулан ярьж, сум зэвсгээр тусалсан билээ. Сайн дурын отрядынханд хэдийгээр хатуу хэцүү үүрэг ноогдсон авч төвийн отрядын дарга нар өөрсдөд нь итгэл найдвар хүлээлгэсэнд улам ч урамшин зоригжиж: «Хувьсгалт улсаа хамгаалахын төлөө бид бүгдээрээ амь насаа үл хайрлан эцсийн дусал цусаа бартал тэмцэнэ. Чой хувилгаан тэргүүтэй хувьсгалын эсэргүү дайсныг бид энэ сумын нутгаас яавч гаргахгүй. Та бүхний итгэл найдварыг хөсөрдүүлэхгүй» хэмээн батлан илэрхийлсэн билээ.

	Сайн дурын отрядынхан хүний тоогоор эсэргүү нараас хэд дахин дутуу боловч зорьсон хэргийнхээ үнэн зөвд гуйвалтгүй итгэлтэй, цэргийн хатуу сахилга журмыг чанд баримталдаг, бас хурдан буу зэвсгийн тоогоор дайснаас давуу тул төвийн отрядаас нэмэгдэл хүн хүч, галт зэвсгийн туслалцаа авахаас татгалзав: «Та нар олон зуугаар бүлэрхэн бүүрлэсэн дайсантай тулгарах тул хүчээ хасаж сааруулах хэрэггүй. Хэрэв бидэнд туслах аргагүй хэрэг болбол араас чинь зарлага мэдээч явуулъя» гэсэн ажээ.

	Хувьсгалт улаан цэргийн сүр хүчний тухай Дорж, Аюуш хоёр бахдан ярилцаж суув.

	— Хуягт тэрэг ч үнэхээр хүчтэй, сүртэй зэвсэг юмаа хэмээн Аюуш шагшин хэлэв.

	— Чухам аа! Бидэнд үлдээгээч гэж гуйдаг юм билүү гэснээ хүчтэй зэвсгээс нь салгаад яах вэ. Эсэргүү дайсны дунд орж яриа таниулга хийхэд нь хэрэг болно биз гээд больсон хэмээн Дорж өгүүлэв.

	— Агаараар нисдэг аэропланаар дээрээс нь буудаж хуягт тэргээр няц дайрахаар муусайн эсэргүү нар яаж тэсэх вэ?

	— Тэр ч тийм ээ! Гэхдээ хурдан хурц зэвсгийн чадлаар эсэргүү нарыг ааглан дарах хялбар боловч дарга нарын хэлдгээр төөрч будилсан, хүчинд автсан эгэл хүмүүсийг зоргоороо хөнөөх нь даан ч хайран. Бид ч бас арга ягдталаа үнэн мөнийг таниулахыг хичээнэ.

	— Ээ дээ! Ухааруулж сэнхрүүлнэ гэдэг ч хэцүү дээ! 

	Дорж гуай минь...

	— Халшрахгүй дахиад үзээд алдана. Болохгүй бол галт зэвсгийн хүчээр үзэхээс яах вэ.

	Аюуш газраас ёрдойсон хөх чулууны шовх үзүүрийг бодлогошрон харж «Харин ээ, тэгэхээс яах вэ» хэмээн санаа алдав. Дорж түүнийг дуугүй ширтэн байснаа босож харуулд суулгасан хүмүүсээ эргэхээр явлаа. Нарны илч дээлийг нь нэвт төөнөн ядарч цуцсан биеийг нь улам нозооруулан байгааг Аюуш анзааран малгайныхаа саравчийг доош дарж нүүрээ халхлан, нүдээ анив. Эрээвэр хураавар бодол толгойд нь эргэлдэн санаа сэтгэлийг нь тавгүйцүүлнэ. Ноднин жилийн намар хэсэг нөхдийнхөө хамт Цэнгэл суманд ухуулга таниулга хийх, хамтрал коммуныг бэхжүүлэх ажлаар явж байхдаа Цэнд-Очир баяны ганц охин Жавзмаатай танилцсан ажээ. Төрөлхийн ухаан сэргэлэн, царай зүс үзэсгэлэнтэй, нуруу бие тэгш сайхан арван наймтай тэр бүсгүй Аюушийн сэтгэл зүрхийг соронздон ухаан санааг эзэмджээ. Ажил явдлын далимаар Цэнд-Очир баяныд байн байн бууж илүү гэрт нь ганц хоёр хонохдоо Жавзмаатай улам дотносон танилцаж, сурсан мэдсэнээ сонирхуулан ярьж, хүн төрөлхтний аж төрлийн учир, тэнгэрийн нар, сар, од гаригийн нууц, бурхан шүтлэгийн тухай өөрсдийн санасан бодсоноо хамгаалан цэц булаацалдаж, балчир хүүхэд адил улайран үг хэлээр дайралцаж байсан билээ.

	Эрх танхи өссөн ганц охиндоо Цэнд-Очир хатуу үг хэлэхийг түдгэлзэн цээрлэдэг авч Аюуштай нөхцөж, ээнэгшин дасах вий гэж эмээхдээ их гэртээ дуудан оруулж «Охин хүүхдийн намбаа алдаад яаж байгаа чинь энэ вэ?» хэмээн зандарч байсныг Аюуш дурсан инээмсэглэв. Өрх гэрийнхээ сүр сүлд, ам бүлийнхнийхээ хийморь, лундаа, амь насыг даатгасан хувилгаан ламтныг Цэнд-Очирын урин залж жасаагаа уншуулж байсан тэр нэгэн өдөр мөнөөх илүү гэрт Жавзмаатайгаа сүүлчийн удаа уулзан сэтгэлийн үгээ хэлэн алдан өндөлзөж сууснаа тэр бас нэхэн саналаа.

	Жавзмаа айраг тараг аягалан дөхүүлж, босон суун гунхалзан, цэцгийн дэлбээ адил бямба ягаан уруул завсраар жигдхэн цагаан шүдээ яралзуулан сүүн цагаан туяа татууланхан байн байн инээмсэглэж байсан билээ.

	Шар хоргой эмжээртэй хүрэн тэрмэн дээл дээр улбар шар бажгир дурдан бүс ороож, мөн тийм өнгийн торгон алчуур толгойдоо зангидсан нь дэнгийн гэрэлд гялбалзаж, арц хүжний үнэр сэнгэнүүлэн байгаа нь сүм хийдийн газар эргэл мөргөл хийгээд дөнгөж сая орж ирсэн мэт. Үг ярианы нь аяс хүртэл номын газрын ёс намбыг эрхэмлэн дагах мэт. «Урьд насандаа хийсэн нүглийн хаялга гайгаар энэ хорвоод би эм хүний биеийг олж төржээ. Хэрвээ би эр хүн байсан бол хүрээ хийдэд шавилан сууж, шашин номд гэгээрэн хол ойрын эрдэмтэй гавж ахай нартай ач тач ном хаялцах байсан даа. Гэхдээ би буянтай эцэг, хувилгаан багшийнхаа ачаар бурхан багшийн лүндэн сургаалыг өөрөө гарган уншихтай болсон хүн. Урд насандаа номтой гавж явсан тархи гэж багш минь намайг цаашлуулдаг юм» гээд туяхан жижигхэн гарынхаа алгаар уруулаа халхалсхийн инээд алдаж билээ.

	Винайн ёс жаяг, бурхан Буддагийн сургаалыг гайхмаар нарийн ширийн мэддэг төдий бус, сүсэглэн дагахыг энэ яваа насныхаа эрхэмлэн дээдлэх цор ганц зорилго хэмээн итгэн биширсэн Жавзмааг бодох бүр Аюуш гуниглан харамсдаг байв.

	Хайртай түүнийхээ ухаан санааг мэнэрүүлэн бугшиж, хүний аж төрлийн үнэн мөнийг таньж мэдэх билгийн нүдийг халхалсан тэр бараан хүнд хөшгийг сөхөж өчүүхэн төдий гэрэл гэгээ тусгах сан гэж хүсэхдээ Аюуш сурсан мэдсэнээ, сонсож дуулснаа уураг тархиндаа хураан зангидаж, элдэв янзын жишээ татан нотолж хүүрнэн, аяыг нь дагуулан өөрийн бодсоноо итгүүлэх, тэр ч байтугай тоглоом тохуу хийж ичээхийг оролдоод Жавзмааг яаж ч чадаагүй билээ

	Зүрх сэтгэлийнхээ угаас холбиршгүй үнэнчээр тахин биширдэг ариун шүтээн, бурхан номыг элэглэн тохуурхахыг тэр үл тэвчин царайлаг сайхан тэргүүнээ өргөн, жирвэгэр хөмсгөө зангидан байж: «Чиний биширдэг суртал ном тусдаа. Миний сүсэглэн дагадаг бурхан шашин өөр. Чи надаар оролдох яах вэ. Бурхан шүтээнд минь битгий ам гар! Гал, ус хоёрыг нэг саванд агуулж болдоггүй. Хүний хийдэг, сэтгэлдээ багтаадаг алив нүгэл хилэнцийг би тэвчин дан ганц хойд насныхаа зам мөрийг шулуутгана. Миний шүтэж бишрэхэд бүү саад бол!» хэмээн захирангуй хэлсэнд Аюуш зүрх алдан дуугүй болсон билээ.

	Энэ хорвоод мах цусанд төрж хүний биеийг олсон гэдгээсээ илүү бурхдын орон диваажин бий гэдэгт үнэмшин итгэж, энэ яваа насныхаа алив явдлыг зуурдын хий үзэгдэл төдий бодоод учир битүүлэг боловч ухаан санааг нь эзэмдсэн сургаал номд бишрэхийн дээдээр биширсэн хүнийг ганц хоёр хоногт цөөн хэдэн үгээр сэхээрүүлэх аргагүй юм байна гэдгийг Аюуш тэр үдэш ухааран Жавзмааг зөнд нь орхисон ажээ.

	Тэр цагаас эхлэн Жавзмааг хайрлах хайр, түүний мухар сүсгийг буруушаах сэтгэл ухаан санаанд нь тэмцэлдсээр өдий хүрчээ. Хорьж болдоггүй хорин насандаа Аюуш бүсгүй хүнийг эрийн ёсоор хайрлан хүсэмжлэх билгийн хараа нээгдэж, өдрийн бодол, шөнийн зүүдний эзэн болсон түүнтэйгээ уулзан учрах баярт учралыг элдвээр төсөөлж, үргэлж сайхныг мөрөөдөн явсан билээ. Гэтэл хувьсгалын эсэргүүчүүдийн дунд хайртай түүнийгээ олж харснаас хойш тийм гэхийн аргагүй аюул аймшиг, түгшүүр сэтгэлийг нь эзэмдэх болжээ.

	Сэвшээ салхи сэвэлзэн агь гангын үнэр анхилсан намрын тэр шөнө Цэнд Очир баяны илүү гэрийн гадаа Аюуш Жавзмаагаас салж ядан шивгэнэлдэн зогсохдоо их л зориг гарган мөрөөр нь тэвэрч «Жараахай минь, чи намайг яваад өгөхөөр санах уу?» хэмээн асуусанд «Харин нь ээ!» хэмээн хайртай тэр нь санаа алдан цээжинд нь хацраа наах үес жигтэй халуун илч хэнхдэгийг нэвт төөнөн зүрхэнд нь хэдийнээ ноцсон хайрын галыг улам ч хөгжөөн бадраасан билээ. Тэр гал түүнээс хойш өчүүхэн ч намхарсангүй. Хоёр бие холдон өдөр хоног алслах тусам хайртай бүсгүйгээ мөрөөдөн, уулзаж учрах хүслэн улам лавсаж, бичиг захиа байн байн илгээж, хариу амар мэнд мэдсэн цөөн үгтэй захиа авах бүр Аюуш магнай тэнийн баярладаг байлаа. «Өвөл, хаврын зургаан сар бушуу өнгөрөөсэй. Ажил албаар Цэнгэл суманд явах аян шалтаг гарсан, гараагүй хайртай түүнтэйгээ нүүр учран золгож, ханилан сууж аж төрөх хүсэл саналаа илчлэх юм сан» хэмээн Аюуш санаа шулуудан байтал арван хэд хоногийн өмнө гэнэт намын хороо түүнийг дуудаж Доржтой хамт явахыг даалгасанд хөл газар хүрэхгүй баярласан ажээ. Гэтэл ажлын зав чөлөө гарахгүй, Жавзмаатайгаа уулзах байтугай сургийг нь сонсож чадахгүй явсаар өчигдөр үдэш хувьсгалын эсэргүүчүүдийн дунд хайртай түүнийгээ харснаас хойш Аюушийн сэтгэл хямран элдэв муу зөв ухаан бодолд нь эргэлдэх болов. Отрядынхан дотор Аюушийн сэтгэлийн зовлонг таамаглаж байгаа ганц хүн нь Дорж боловч ах зах хүнд амраг сэтгэлийн явдлыг ил шулуун өгүүлэх нийцгүй мэт санагдах тул Аюуш амандаа ус балгасан мэт дуугаа хурааж баргар царайлан бодолд дарагдана.

	— За нөхөд минь! Нөгөөдүүл айсуй явна. Сандарч тэвдэх явдалгүй шүү! гэх Доржийн тайван тод дууг сонсмогц Аюуш малгайгаа дагз руугаа даран ухасхийн босов. Отрядынхан буугаа мөрөвчлөн Доржийн өмнө дугуйрсхийн зогсож байлаа. Аюуш хад түшүүлэн тавьсан винтовоо шүүрэн авч мөрөвчлөөд нөхдийнхөө дунд оров.

	Доржийн шарангуй царай үл мэдэг улайж, эрэмгий, шийдэмгий харагдана. Нөгөө л ажигч гярхай нүдээр тулалдаанд бэлэн байгаа нөхдийгөө тойруулан хараад:

	— Хүний тоогоор бид тэднээс дутуу. Гэхдээ зэвсэг сайтай. Сум хүрэлцээтэй. Төвийн отряд бидэнд үлдээсэн сумыг аргагүй үед хэрэглэнэ. Бидний зорилго болбол Чой хувилгаан гэгч дайсан этгээдийн толгойлсон эсэргүү нарыг энэ сумын нутгаас гаргахгүй даран сөнөөх явдал мөн. Үүнийг та нөхөд мэдэж байгаа. Тэхдээ зэвсэг хөдөлгөхийг урьтал болгохгүй. Яагаад гэвэл эсэргүү дайсан гэгдсэн тэдний дотор төөрч будилсан, хүчинд автсан эгэл ядуу ард, лам хувраг олон бий шүү. Намайг дохио өгөхөөс нааш хэн ч буу дуугаргаж болохгүй. Үүнийг хатуу санаарай. Эсэргүү нарт ойртон очиж суртал номлохоор Аюуш бид хоёр явна. Хэрвээ ямар нэгэн явдал учир тохиолдвол отрядыг Дамдин удирдана шүү гэв.

	Түүний үг, дуу хоолой зоримог шийдэмгий агаад «үхэл, аюулын өөдөөс далдиралгүй сөрөн зогсож бид заавал ялан дийлнэ гэсэн итгэлийг хөгшин, залуу хөдөөх эрсийн ухаан санаанд улам бат шингээн зүрх зоригийг дахин чангалан хөвчлөв.

	Аль түрүүнээс хойш баргар царайлан тамхи баагиулан алцайн зогсоод отрядынхныг нэгд нэгэнгүй шинжин сонжин харж байсан Цэнд урт гараа сүртэй өргөн:

	— Байз! Надад хэлэх үг байна. Та нар эсэргүү дээрэмчдийг сөнөөн устгах гэж яваа юу? Үгүй бол үгсэн сүлбэлдэж, урван тэрслэх санаатай юм уу? Эсэргүү бослогод оролцсон амьд хүн байтугай, өнчин ишгийг ч өчиггүй буудан устгах ёстой. Тэгж хайр найргүй хядан устгахгүй бол хувьсгалт улсынхаа газар шороог ангийн дайснаас ариутган цэвэрлэж чадахгүй. Тэдэнтэй эвээр ярьдаг цаг биш. Өчигдөр та нар яалаа. Хувьсгалт улаан цэргийн отрядаас хуягт тэрэг авч яваад ямар гавьяа байгуулсан бэ? хэмээн Дорж тийш долоовор хуруугаа гозолзуулан чичлэн хашхирав. Түүний хэлсэн үгнээс илүү хахирган чанга дуу хоолой нь отрядынхныг сочоов. Саравчтай цэрэг ногоон малгай хөмсөг рүүгээ дарж, гялтганасан хар савхин хүрэм дээр суран бүс бүслэн буу, сэлэм агссан тэр хүн отрядынхны нүдэнд хүйтэн хэрцгий этгээд содон тусав. Байраа эзлэхээр завдан байсан зэвсэгт эрс түдгэлзэсхийн Дорж, Цэнд хоёрын царайг ээлжлэн харж байлаа.

	Дорж ажиггүй тайван байна. Цэндийн хахирган дуу түүнийг сочоосонгүй. Харин хэнэггүй ёжтой инээмсэглэн отрядынхандаа хандаж «Та нар миний ярьж хэлснийг ойлгосон биз дээ! Дохио өгөхөөс нааш буу дуугаргаж болохгүй шүү. Тус тусынхаа байрыг эзэлцгээ!» гэв.

	Доржийн хажууд царайгаа улалзуулан, нүдээ хялалзуулж, хавчганан зогсож байсан Цэнд гутлынхаа өсгийг тасхийтэл хавсран, баруун гарынхаа алгыг тэнийлгэн шанааныхаа тус газар огцом татан ёсолж:

	— «Хувьсгалын эсэргүү дээрэмчин, ангийн дайсан сөнөтүгэй!» хэмээн хоолойгоо шахан лоозогнов. Отрядынхан түүнийг гайхан харснаа «Сөнөтүгэй» хэмээн увуу цувуу сулхан хэлээд байраа эзлэхээр яаран явцгаалаа Цэнд маузер буугаа модон гэрээс нь гаргаж бүсэндээ хавчуулаад: «Дорж чи анги намын чанарт харш үг хэлснээ битгий мартаарай. Энэ партизан отрядыг даргалах үүрэг ер нь хэн чамд өгсөн юм бэ? Чамд цэргийн боловсрол бий юу? Дураараа дургихаа татаарай» хэмээн явуут хорсолтойёо хэлээд байц хадны цаагуур далд оров.

	Наранд түлэгдэж харласан барзгар хадны ард Аюуш хэвтэж, буугаа чулуу дэрлүүлж тавив. Хад чулуу арсайж сэрийн өтгөн ногоон бут сөөг бүрхсэн давааны хажуу бэл, түүнээс цааш дуртмал наран доор анир чимээгүй шаргалтан байгаа давчуу хоолой үргэлжилнэ. Бүртийх ч үүлгүй гүн цэнхэр тэнгэрт шувуу ч үл үзэгдэх авай. Асгат уулын ёроолоор нэгэн урт бараан цуваа могойчлон цувраад алгуур урагшлан айсуй. Аюуш тохойлдон өндийж тэр цувааг хараа хурцлан удтал ширтлээ. «Жавзмаа минь энэ дотор бүү байгаасай. Хувилгаан багштайгаа уулзах хэргээр явж байхдаа надтай санаандгүй тааралдсан ч байж мэднэ. Битгий л байгаасай! Алалдах дайсан болцгоож хоёр биеийнхээ өөдөөс буу шагайн бялт тэслэх хэрцгий явдал бүү болоосой. Бид хоёр хэн хэндээ хар буруу санах юу хийлээ. Өөд өөдөөсөө цэнэгтэй буу шагайх шалтгаан бид хоёрт бий гэж үү? Эдний дунд чи минь битгий байгаасай» хэмээн тэр уншлага залбирал мэт сэтгэлдээ давтан өгүүлнэ.

	Баруун уулын модон дотроос хоёр морьтон гэнэт гарч ирээд айсуй яваа цувааг амдан давхив. Тэд явуут дундаа ямар нэг юм хашхиран байна. Сүртэй шар туг цувааныхаа эхэнд хийсгэн алгуур дөтлөн явсан эсэргүү нар жолоо татан зогслоо. Морьтон хоёр тоос манарган давхилдсаар тэдэнтэй нийлэв.

	Дорж бөгтгөнөн явсаар Аюушийн дэргэд ирж суулаа.

	— Туршуул нь байх аа! Биднийг тагнаж мэдээд хэл хүргэж очлоо. Мэдвэл мэдэг! хэмээн Дорж хэнэггүй хэлэв.

	— Буцаад явахгүй байгаа?

	— Үүнээс өөр гарах газаргүй. Ачаа хөсгөө орхиод дан морьтойгоо уул давахгүй л бол биднээс зайлж чадахгүй.

	Доржийн амгалан царайг харж, уужуу тайван ярихыг сонсоод энэ хүний чухам хаана нь ийм зориг тэвчээр, барагдашгүй хүч хуримталж байдаг юм бол хэмээн Аюуш гайхан бодов.

	Эсэргүү нар бөөгнөрөн бужигнан байснаа хоёр хуваагдав. Тав зургаан хүн ачаатай үхэр тэрэгнүүдээ хөтлөн буцаад явлаа Морьтнууд шар тугаа хийсгэн нэгэн урт цуваа болон довтолгон айсуй.

	— Аюуш аа! Чи ч тоол! Би ч бас тоолъё! Багцаагаар хэчнээн хүн байна вэ? Буутай хүний тоо нэмэгдэж үү, үгүй юу сайн хараарай! хэмээн Дорж хэлэв. Аюуш эхлээд тав, таваар таслан багцаагаар тоолов. Дараа нь хадны сэтэрхийгээр шагайн нэг нэгээр нь тооллоо.

	— За хэд болов?

	— Тавин долоо байна.

	— Сундлаатай яваа хэд байна?

	— Би тоолсонгүй. Унасан мориор нь тооллоо.

	— За тэгвэл багцаагаар жар гаруй хүн байна. Цахиур буу голдуу хориод урт буутай юм. Болдог сон бол хонь хурга шиг ялгаад, гэмгүй номхныг нь хөөж явуулаад жинхэнэ эсэргүү дайсантай нэгийгээ үзэж нэхий дээлээ уралцах юм сан. Ямар ч байсан үгээр үзэлцээд болохгүй бол зэвсгийн хүчээр номхотгоно доо!

	Эсэргүү нар давааны бэлд бууж морьдоо орхин шар тугаа тойрон үймэлдэнэ. Тэдний барьсан буу зэвсэг, өмссөн дээл хувцасны өнгө ялгаран харагдаж байв. Хоорондоо ямар нэг зүйл чанга чанга ярин бөөгнөрөн байснаа шар тугаа өмнөө гарган залж даваа өөд алхацгаалаа.

	Дорж суудлаасаа босов. Аюуш буугаа барин түүнийг дагаж бослоо.

	— Аюуш аа! Бууны хэрэггүй. Эндээ орхи! Хоёулаа тэднийг угтаад очъё. Тэр харагдаж байгаа өндөр бутны дэргэдэх үхэр чулуунд хүрье. Тэндээс л ярилцъя! Би эхлээд ярина. Болохоо байвал чи залгаад яриарай. Алж шудчих гээд байвал амиа хамгаална шүү! хэмээн Дорж хэлээд бүсээ чангалан ороож, малгайгаа засаж тавиад Аюушийг дагуулан үхэр чулуу тийш зоримог алхав.

	— Дорж дарга аа! Та хоёр сэрэмжтэй байгаарай! хэмээн хэн нэг нь догдолсон чанга дуугаар хэлэв. Дорж явуут эргэн харж инээмсэглэн «Дохио өгөхөөс нааш буудаж болохгүй гэдгийг битгий мартаарай» гэв. Эсэргүү нар тарсхийн буу, сэлэм, бороохой гозолзуулан даваа өөд мацаж байна. Лам дээлийнхээ хормойг шуун бүсэндээ хавчуулж, шуугаа өнгөртөл ханцуйгаа шамласан марлигар банди урт иштэй том шар туг толгой дээрээ ергөн эсэргүү нарын өмнө түрэмгий алхана. Түүний дэргэд тод шар торгон дээл дээр дайзтай сум бүсэлж, овоодой духдуулсан туяхан биетэй, шаламгай залуу цээж түрэн хөнгөн алхах авай.

	Наранд халж бүлээдсэн үхэр чулууг түшин малгайныхаа саравч доогуур шар цэргийг ажиглан байгаа Дорж Аюушийг тохойгоороо аяархан ёворч:

	— Тугчийн хажууд яваа хэн бэ? Чой хувилгаан давааны бэлд морьдын дэргэд үлдсэн биш үү? Бас нэг шинэ «Жанжин» тодорсон юм болов уу. Алхаж гишгэж байгаа нь залуу хүн шиг байна гэв.

	Турьхан биетэй, шаламгай тэр залууг давааны бэлд байхаас нь эхлэн нүд салгалгүй ширтэн, хэн болохыг хэдийнээ таньсан Аюушийн зүрх дэлсэж, цээж давчдаад «Жавзмаа минь, чи даанч яав даа» хэмээн сэтгэлдээ халаглан, уулга алдаж, яах учраа олохгүй дэмий л хадны хаг маажлан байв. Чухам хэний тухай Дорж асуусныг тэр мэдсэн боловч хариу хэлье гэтэл хоолой дээр нь халуун цог тээглэх мэт болоод төвөнхөө гүрдгэнүүлэн тарчлан байснаа «Цэнд-Очир гуайн ганц охин байна» хэмээн сулхан дуугарав. Дорж Аюушийн нүүр өөд эргэн харснаа царайгаа барайлган буруу харлаа.

	Шар цэргийн түрүүч давааны дунд биед гарч ирэв. Хүмүүсийн царай төрх улам тодрон, дээл хувцасны нь товч шилбэ хүртэл мэдэгдэхээр ойртлоо. Жавзмаа өтгөн хар гэзгээ шууж, өндөр оройтой овоодой лав дарж өмссөн байна. Урт суран оосортой маузер буу бүсэндээ хавчуулж, турьхан хоёр гараа тохойгоор нь өргөсхийн голын ширүүн урсгал сөрөн сэлэх мэт хүчлэн далласаар даваа өөд авирна. Хүзүүндээ зүүсэн мөнгөн гуутай бурхан хөдлөх аясаар нь хоёр тийш савчиж нарны гэрэлд гялалзан байна. Дорж саравчтай малгайгаа байн байн авч өмсөж байснаа Аюушийн мөрөн дээр чанга алгадан «За хө! Ах нь ажилдаа оръё доо» гээд сэвхийтэл харайн үхэр чулуун дээр гарч зогслоо.

	Давааны өөд мацан давшиж явсан шар цэргүүд Доржийг үзмэгцээ хирдхийн зогтусаж, буу зэвсгээ түүн тийш чиглүүлэв. Дорж малгайгаа авч баруун гартаа хумин базаад:

	— Ардууд аа! Лам хувраг нараа! Эх болсон зургаан зүйл хамаг амьтны тусыг хичээгч та нар буу шийдэм бариад хаашаа явж байна вэ? Хэнтэй тэмцэж, хэнийг алж хөнөөхийг завдана вэ? Намайг буудахыг яарах хэрэггүй. Надад буу зэвсэг байхгүй байгааг та нар бэлхнээ харж байна. Та нараас айсандаа, хүний олноос сүрдсэндээ тал засаж, амь өршөөхийг гуйхаар бид энд ирээгүй ээ! Алив балмад дайсан этгээдийг даран сөнөөх хүч бидэнд хүрэлцээтэй бий. Харин ардын нам, ардын засагт өширхөн занасан хар, шар пиадлын (феодалын) ятгалгад хууртсан, төөрөгдсөн гэмгүй олон хүний амь нас дэмий үрэгдэх вий гэсэндээ зэр зэвсэг шууд хөдөлгөхөөс түдгэлзэж, та нарт үнэн мөнийг таниулахыг бид эрхэмлэж байна.

	Саяхан энх түвшин аж төрж, ардын засгийн хайр ивээлээр дарлагдаж мөлжигдөхийн зовлонгоос ангижирсан хүн та нарын дотор олон байна! 

	Ихэс дээдэс, лам ноёдын өмнө өвдөг сөхрөн наманчилж, өлсгөлөн өнчрөл, элдэв зовлонгоос гэтэлгэж өгөхийг үе улиран гуйж мөргөөд ядуус ямар ач элбэрэл үзсэн бэ?

	Гэтэл ардын хувьсгал мандсанаас хойших арван жилийн дотор ядуу буурай түмэн ардын аж төрөлд ямар их хувирал гарав аа! Ардын нам, ардын засгийн ивээлээр мөр бүтэн, гэдэс цатгалан, орох орон, оочих аягатай болсон хүн та нарын дотор байхгүй гэж үү? Ардын засаг ямагт ядуу, дунд ардыг энэрэн, халуун сэтгэлээр хандаж, гар сунган тусалж байсныг та бид мартах болоогүй ээ.

	Доржийн цогтой цээлхэн дуу үдийн наран доор нойрмоглон дуниартсан байгаль дэлхийг сэртэл, хаднаас хад дамжин, уулнаас уул дамжин цуурайтах авай. Аюуш Жавзмааг нүд салгалгүй ширтэнэ. Халууцсанаас, эсвэл сэтгэл нь догдолж донсолсноос бүсгүйн хацар улайж, тунгалаг хар нүд нь алмас эрдэнэ адил гялалзана. Дээлийн энгэр түлхсэн чийрэг хоёр хөх нь амьсгаалах тоолон төмбөлзөн, хөөрхөн жижиг гараа зангидан ташаа тулан зогсож байгаа нь гэнэн дүрсгүй хөвүүн мэт.

	Доржийн үгэнд алмайрсан хөгшин залуу хүмүүс буу зэвсгээ атгасан чигээр хад чулууны ар өвөр, завсар зайнд газарт шаасан гадас мэт үл хөдлөн зогсоно. Төөрч мэхлэгдсэн хүмүүст Доржийн хэлж ярьж байгаа үг үнэн мөнийг танихад эрхбиш тус нөлөө болно гэдэгт Аюуш үл эргэлзэнэ.

	Нүцгэн данхар толгойтой булиа залуу лам ирвэс адил мяраан гэтсээр Жавзмаагийн дэргэд очлоо. Тэр зантгар том нударгаа Жавзмаагийн өөдөөс далайн сэгсчиж «Муу эм чи юугаа гөлрөөд байгаа юм. Биднийг удирдаж яваа ухаантай юм бол цэрэг давшуулж, энэ муусайн мухар толгойтныг хүйс тэмтэр! Үгүй бол чиний гавлыг хага цохино шүү» гэж хашхиран хадаг яндар салбалзсан бирдаан буугаа өргөн Дорж тийш шагайн буудав. Буун дуу хаднаас хад уулнаас уул дамжин цуурайтлаа. Сум нэвт цохисон мөрөө Дорж баруун гарын алгаар даран тонгойсноо толгойгоо өргөн:

	— Ардууд аа! Та нарыг хувилгаан багш чинь мэхэлж байна. Бидний өөдөөс зэвсэг хөдөлгөөд ашиггүй. 

	Амины чинь гарз болно шүү! Та нар хүзүүндээ зүүсэн сахиусанд найдах хэрэггүй. Сум даахгүй, амь насанд аюулгүй гэдэг худлаа шүү! Оройтоогүй дээрээ зэвсгээ хаяж буун өгцгөө! Өөр замгүй шүү! хэмээн хашхирав. Эсэргүү нар Дорж Аюуш хоёрын зүг зэрэг зэрэг буудлаа. Буун дуу сүртэй нижигнэн цуурайтна. Аюуш Доржийн бүсэлхийгээр тэврэн чулуун дээрээс буулгаад гарыг нь хүзүү дээгүүрээ тохон үүрч даваа өөд ухасхийв.

	— Та минь! Битгий буудаарай! Намайг очтол битгий буудаарай! хэмээн Дорж тэнхээ мэдэн хашхирна.

	Тэр цус болсон гараараа Аюушийн ханцуйнаас угзчин:

	«Аюуш аа! Намайг буулга! Би өөрөө явж чадна. Алив буулга!» гэж зандрав. Аюуш амаа ангалзуулан амьсгаадаж «Та минь! Битгий буудаарай» хэмээн давтан хашхирч Доржийг газарт буулган бүснээс нь угзран даваа өөд гүйв.

	Тэдний ар талд «Хоржийлоо! Хоржийлоо!» хэмээн уухайлан хашхирах, буун дуу нижигнэн нүргэлэх чимээ сонстоно. Хажуугаар нь сум шунгинан хад, чулууг эмт сэлт цохиж байна. Дорж зүүн мөрөө алгаараа даран Аюуштай зэрэгцэн аахилж уухилан гүйж байлаа. Дээлийг нь цус нэвтэлж алга дарам газар бараан толбо үүсжээ. Гарыг нь салаагаар цус савиран байна. Аюуш түүний бүсэлхийгээр тэврэн халтичин бүдчин өөдөө Мацна! Отрядынхан байрласан газар Дорж хүрээд:

	— Та минь! Хамаагүй буудаж болохгүй шүү! Шөргөн галаар давших замыг нь хаая! Тэр цувраа улаан хаднуудыг шагайж буудна шүү! гээд шархандаа эмзэглэн ярвайлаа.

	Аюуш бүсээ тайлан цуулж түүний шархыг яаруу сандруу боолоо. «Яалаа гэж тэр буудав. Үнэн үг хэлсний төлөө юү? Тийм ээ! Үнэнийг хэлсний төлөө, хорсож занахдаа л тэр. Та нар алж хөнөөхөөр биднийг айлгах санаатай юу. Гайгүй ч хэвтэнэ ээ!» хэмээн Доржийн төлөөнөөс Аюуш хилэгнэн бодож байлаа.

	Дорж шархтсанд отрядынхны санаа зовохын зэрэгцээ эсэргүү нартай халз тулалдахаас тэр бас зайлсхийгээд байгаад эргэлзэн гайхна. Цэнд түүн тийш мөлхөн очив. Нөгөө ихэмсэг бардам маяг янз хүйтэн царайнаас нь арчсан мэт алга болсон байлаа. «Би хэлээд байсан шүү дээ! Харин ч гайгүй өнгөрчээ. Чи шархтай байж яаж энд байх вэ? Байлдааны ажиллагааг би удирдъя» хэмээн үг бүрээ таслан шүд зуун хэлэв. Дорж түүний нүүр өөд гайхан харсан авч хэлсэн үгийг нь огт сонсоогүй мэт царайлан газарт өвдөглөн өндийж «За нөхөд өө! Буудахад бэлтгэцгээ! Тэр цувраа улаан хаднаас дотогш ганц ч хүн алхуулахгүй шүү» хэмээн бүгдэд дуулдахаар хэлэв. Аюуш тийш тэр толгой дохиж «Чи ч бас байраа эзэл!» гэв. Түүний шарангуй нүүр догшин сүртэй болсон байлаа.

	Эсэргүү нар давааны өөд давшиж байна. Саяхан Дорж, Аюуш хоёрын байсан үхэр чулуу тэртээ доор харагдана. Тэр хол зайг яаж туулснаа Аюуш санахгүй байлаа. Тэр тухай бодохыг ч үл хүснэ. Түүний харц мөнөөх сүртэй шар туг, түүний өмнө гартаа маузер атган яваа шар торгон дээлтэй Жавзмаа дээр тусжээ. Ухаан санааг нь донсолгон бухимдуулсан тэр хурц шар өнгө нүүгэлтсэн манан болон түүний нүдийг гэнэт бүрхлээ. Тэр манан дунд Жавзмаагийн царай тодорч үзэгдэн байлаа. Бууны онгойсон хар амнууд тэр сайхан царай өөд бүгдээрээ чиглэсэн мэт Аюушид санагдав.

	«Жавзмаа! Жавзмаа байна. Битгий буудаарай!» хэмээн тэр амандаа үглэн хад чулуунд бүдчин, гуйвж туйван явсаар буугаа орхисон газар очив. Хурц шар манан газар дэлхийг бүрхсэн мэт. Нар өөд эгцлэн харсны дараа хараа мохож нүд бүрэлзэхийн адил Жавзмаагийн өмссөн дээл дээр ойсон тод шар туяа түүний ухаан санааг самууруулжээ. «Жавзмаа байна! Түүнийг битгий буудаарай!» хэмээн тэр хүүхэд мэт уруулаа өмөлзүүлэн шивгэнэн байлаа.

	— Галлаад! гэсэн тод чанга дуу цуурайтав. Газар дэлхийг донсолгосон их чимээ нүргэлэн нар мэлтийсэн гүн цэнхэр тэнгэр ангасхийх мэт боллоо. Чулууны ард сөхрөн суугаад буугаа тэмтчин байсан Аюуш нижигнэсэн их чимээг сонсмогцоо ар нуруу руугаа жадаар чичүүлсэн мэт агдасхийн гараа цээжиндээ аваад ухасхийн босов. Нүдийг нь бүрхэн байсан шар манан агшин зуур замхраад нарны гэрэл бялхсан ногоон хөндий хад, чулуу барзайсан уулын бэл өмнө нь холбилзон дайвалзан тодров. Даваа өөд аахилж уухилан буу зэвсэг ёрдолзуулан өгсөж яваа эсэргүү нар тэр сүрт дуу чимээгээр балмагдан хад чулууны ард туулай мэт тугдганан нуугдаж байна.

	Нэгэн зэрэг нижигнэсэн буун дуунаар давааны бэлд чөдөрлөж, тушиж орхисон эсэргүү нарын морьд үргэн бусгаж, хангинатал янцгаан цовхчино. Морь барьж үлдсэн хэдэн хүн наана цаана нь гаран «Хайя, хүүе!» хэмээн тэнхээ мэдэн хашхирах нь даваан дээр тод сонстоно. Сүртэй буудлагын дараах түр зуурын нам тайван Аюушийн сэтгэлийг түгшүүлжээ. Нүдээ дүрлийлгэн хад чулуу, бут сөөг бүрийг нэгжин Жавзмааг эрж байв. Хараа нь ер бусын хурц соргог болсон байлаа. Өвсний ширхэг, хад чулууны ан цав нэгд нэгэнгүй нүдэнд нь тусна.

	Мөнөөх үхэр чулууны араас Жавзмаа гарч ирэв. Дух руугаа дарж өмссөн овоодой алга болжээ. Өтгөн хар гэзэг нь мөрийг нь бүрхэн намирна. Аюуш нүдэндээ итгэж ядан байлаа.

	«Аюуш аа, хэвт! Цаадуул чинь чамайг...» хэмээн Доржийн захирангуй хашхирах дуун их алс холоос сонстох шиг болов.

	Жавзмаа амьд! Түүний шар торгон дээл наранд гялалзан дүрэлзэж байгаа түүдэг санагдуулна. Буу атгасан гараа дээш өргөн ямар нэг юм хэлэв. Чухам юу хэлснийг Аюуш сонссонгүй. Буун дуунаар ухасхийн босож зогссоноо ч тэр үл анзаарна.

	«Аюуш аа! Чи яаж байна!» гэх Доржийн дуу дахин сонстов. Тэр дуу хоолой энэ удаа их ойрхноос, бараг чихэн дээр нь сонсогдлоо. Тэр дуудлага Аюушийг сэрээж, ухаан мэдээ оруулав. Агшин зуур зүүрмэглэж, зүүрмэглэнгээ хар дарсан мэт түүнд санагдана. Юуны учир, яах гэж энд байгаагаа сая санасан мэт чулуу түшүүлж тавьсан буугаа шүүрэн авав. Газраас тохой хэр ёрдойсон цувраа улаан хад түүний нүдэнд туслаа. «Жавзмаа түүн дээгүүр алхвал үхлийн босго алхсанаас өөрцгүй! Тэр үхнэ гэдгээ мэдэхгүй байгаа, яаж хэлье дээ!» гэсэн бодол толгойд нь орж ирлээ. Аюуш буугаа дээш өргөн.

	— Хөөе! Та нар зэвсгээ хая! Бууж өгцгөө! Аминдаа хайртай бол ганц ч алхам бүү ойрт! Та нарт сүүлчийн удаа анхааруулж байна шүү! гэв. Тэр өөрийнхөө дууг таньсангүй. Хэн нэг хөндлөнгийн хүн цухалдан хашхирах дуун уул, хад дамжин цуурайтав.

	Жавзмааг сүрдүүлж байсан мөнөөх гялаан толгойт дарлигар лам бутны цаанаас цээжээ өндийлгөн босож ирлээ. Тэр данхар толгойгоо наранд гялалзуулан:

	— Шамбалын дайнд мордсон биднийг мухар толгойт та нар юугаар ч айлгахгүй. Биднийг Далхаа бурхан тэтгэж байна. Хувилгаан багшаас бидэнд хайрласан сахиус биед сум халдаадаггүй ид шидтэй юм шүү! Шар цэргүүд ээ! Мухар толгойтны бууны сум биднийг даасангүй. Газарт цацсан шар будаа шиг сарнин алга болохыг харав уу? Босоцгоо! Хөдөлцгөө та минь! Айх аюулгүй! Хувилгаан багш бидний араас харж уншлага залбирлаа зориулж байна! хэмээн жингэнэсэн чанга дуугаар хэлэв.

	Тугч банди түрүүлэн бослоо. Түүний араас газарт налмайж нэлмийн хэвтэж асан хүмүүс уван цуван босоцгоож байна. Аюушийн гайхаш тасран үхэр чулууны дэргэд зогсож байгаа Жавзмаагаас нүд салгалгүй ширтэн байж:

	— Худлаа! Та нарыг хуурч байна. Ямар ч бурхан тэнгэр, ирдийн чадалтай сахиус амь насыг чинь хамгаалж чадахгүй шүү! Хувилгаан багш чинь яагаад та нарын ард үлдэв ээ? Тэр шар хувалз хар амиа хоохойлж та нарыг золиосонд гаргаж байгаа биш үү?! хэмээн гүрээнийхээ судсыг чинэрүүлэн хашхирав.

	— Аюуш аа! Боль! Боль! Эд нар бидний үгийг сонсохыг хүсэхгүй байна хэмээн Дорж аргадангуй хэлэв. Гялаан толгойт лам Жавзмаад ямар нэг үг хашхиран хэлээд Аюуш өөд буугаа хараалан буудав. Оносонгүй. Дахиад буудсангүй.

	Шар туг салхинд намиран дэрвэлзэн түүний араас лам, хар, хөгшин, залуу эрчүүд итгэл муутай алхана. Тугч банди гялаан толгойт лам хоёртой Жавзмаа зэрэгцэн айсуй. Аюуш замаг татан буугаа сумлав. Отрядынхан буудахад бэлхэн хад чулууны ард амьсгаа даран хэвтэж байгааг тэр хяламхийн харав. Чулуу тохойлдон суугаа Доржийн харцанд Аюушийг гайхсан, зэмлэсэн байдал илт ажээ. Тэр харцнаас Аюуш далдирав.

	Даваа өөд оволзон шоволзон авирч яваа хүмүүсийг Аюуш хараад уур хилэн нь гэнэт оволзон бадарлаа. Чухам юуны учир уурласнаа тэр мэдэхгүй байлаа.

	Буу занган шар торгон дээлийн хормой өшигчин яваа Жавзмаа бас дүлий дүнбэ оргисон жигтэй бурангуй тэнэг нэгэн мэт санагдана. Аюуш явган сууж буугаа дээш өргөн эсэргүү нарын зүг чиглүүлэв. Бууны овоо хараанд Жавзмаагийн түхэлзэн байгаа цээж багтан орж ирлээ. Аюушийн нуруу хүйт оргин амьсгаа нь давхацна. 

	Бууныхаа овоо харааг түүнээс зайлуулж Доржийг буудсан ламыг эрэв. Мөнөөх гялаан толгойт Жавзмаагийн ард бүртэлзэнэ. Эсэргүү нар явуут буудаж байлаа. Аюуш амьсгаагаа даран тугч лам дээр овоо хараагаа тааруулан онилж гох дарав. Даваан дээрээс буун дуу зэрэг нижигнэлээ. Том шар туг намилзан дэрвэлзсээр өмнөө явсан Жавзмааг бүрхэн унаж байна. Буун дуу тасралтгүй пижигнэн нижигнэнэ. Хад чулуу эмт сэлт үйрэн үсчиж, хэн нэгэн хүн орилох, ёолох дуу сонстоно. Эхлээд нэг, дараа нь хоёр гурван хүн хадуурын ирэнд хяргагдсан өвс адил шургачин унав. Мөнөөх жингэнэсэн дуутай, гялаан толгойт лам газрын гаваар орсон мэт алга болжээ. Аюуш түүнийг эрээд олсонгүй.

	Эсэргүү нар дахиад л хад чулуу, бут сөөгийн ард нуугдлаа. Буун дуу намжиж цөөрөн таг чиг боллоо. Туганд орооцолдон унасан Жавзмаа дахиад боссонгүй. Аюушийн зүрх түгшив. Намилзан нэлмийн унасан тэр шар туг доор үхлийн шарх олсон Жавзмаа газар тэврэн хөдөлгөөнгүй хэвтэж байгаа мэт. Дахиад л нөгөө цээж давчдуулж ухаан санааг нь самууруулсан шар манан нүдийг нь бүрхэх мэт болов. Аюушийн нүднээ өртөх бүх юм тэр манан дунд бүртэлзэн хөвнө. Хад, чулуу, өвс ногоо, тэнгэр хүртэл шав шар болжээ. Аюуш буугаа газарт тавиад босов. Жавзмаагийн амьсгаадан түхэлзэж байсан цээж бууны овоо хараанд орж ирснийг тэр санав. «Жавзмаа минь! Би чамайг буудаагүй. Тугчийг буудсан. Би буудаагүй. Чи минь яагаад босохгүй байна. Босооч! Гуйя!» хэмээн Аюушийн сэтгэлдээ өгүүлснийг шар тугийн доор хэвтэж байсан Жавзмаа дуулсан мэт босож ирлээ. Мөрөө бүрхсэн үсийг хумин дал мөрөө давуулан чулуудаад гав ганцаараа торолзон айсуй. Цувраа улаан хадан дээгүүр тэр омог бардам алхав. Хорин бууны ам түүний голт зүрхийг онилон үхлийн сум илгээхэд бэлэн болсон мэт. Аюуш тэсвэр алдан «Зогс! Битгий ойрт» хэмээн тэнхээгээрээ хашхиран өөдөөс нь гүйлээ. Давааны уруу, хад чулуун дээгүүр харайж дүүлэн гүйж байгаа Аюушийн өмнөөс Жавзмаа буу занган хашхирч байна. Өтгөн шар манан дунд түүний нүүр царай тодхон харагдана. Хараацайн даль жигүүр мэт хөмсөг доороос тунгалаг хархан нүд нь хилэнтэйгээр гялалзана. «Гох дарахаас өмнө амжих сан. Чамайгаа өөрийн биеэр халхлахаас нааш санаа амрахгүй» гэсэн цор ганц хүслэн Аюушийг эзэмджээ.

	— Аюуш аа! Замаас зайл! Зайлахгүй бол буудлаа шүү! хэмээн хачин зэвхий даасан царайтай Жавзмаа шүд зуун хашхирахыг Аюуш сонссон боловч энэхэн агшинд өөрийн тухай бодох сөгөө байсангүй, бодохыг ч хүссэнгүй. Үл үзэгдэх хүч Жавзмаагийн мөрийг дэлсэн, гар дахь бууны нь ам овосхийн хөдлөхийг тэр харж амжив. «Буудаж байна. Намайг буудаж байна. Яагаад буун дуу сонстохгүй байна вэ? Жавзмаа миний өөдөөс буудаж байна». Аюуш хэвтээ хонины чинээ чулуун дээгүүр харайж гараад Жавзмаатай халз тулан цээжээр нь тэврэн авлаа. Дүрэлзэн асаж ер бусын илч түгээн байгаа түүдэг тэврээд авах мэт болов. Давааны уруу хар гүйхээрээ бууж явсан тэр биеэ татан авч чадалгүй Жавзмааг даран унаад дээр дороо орон газрын уруу өнхөрлөө. Газар, тэнгэр, хайртай бүсгүйн нь зэвхий царай ээлжлэн жирэлзэнэ. Хөлөө алцайн, тохойгоо ёрдойлгон байж арайхан тогтлоо. Жавзмаагийн бяцхан цээж оволзон, хоёр хөхөө төмбөлзүүлэн амьсгаадна. Урт хар гэзэг нь Аюушийн хүзүүг ороосон байлаа. Юутай уяхан туяхан, булбарай биетэй юм бэ гэсэн бодол түүний толгойд нь зурсхийн орж ирээд хулжлаа. Жавзмаа нүдээ тас аньж, уруулаа өмөлзүүлнэ. 

	Даваан дээрээс уухай цуурайтна. Уулын уруу сул чулуу өнхөрнө. Хэн нэг хүн хараал тавин орилох, гүйдэл дундаа авралын тарни чанга унших сонстоно. Доржийн дуу ойрхон, бүүр хажууд нь сонстов. Аюуш газар тулан өндийлөө. Жавзмаа жижигхэн хоёр гараараа нүүрээ халхлан мэгшин уйлж байна. «Чи яав?! Яагаад уйлав?» хэмээн Аюуш асуух гэснээ болиод толгой өргөн эргэн тойрноо харлаа. Эсэргүү нар давааны уруу ум хумгүй зугтааж байна. Тэдний араас отрядынхан уухай хашхиран хөөнө. Давааны бэлд нов ногоон өвсөн дээр нэгэн шар дээлтэй хүн хэвтэнэ. Чой хувилгаан чухам тэнд л зогсоод даваа өөд саравчлан харж байсан билээ. Эсэргүү нарын түрүүч мориндоо хүрмэгц чөдөр ногтыг нь яаран тайлж мордоод хоолой өгсөн тоос татуулан зугтаана. Аюуш Жавзмаа руу харлаа. Хоёр мөр нь чичрэн мэгшин уйлсаар байна. Түүний өтгөн хар гэзэг өвс ногоог бүрхэн нэлмийнэ. Хайртай бүсгүй нь амьд мэнд, гоморхсон хүүхэд адил мэгшин уйлж байгааг тэр сэтгэл догдлон нүд салгалгүй шимтэн ширтэх авай.

	 

	 

	4. 

	Умраас өмнө тийш зогсоо чөлөөгүй довтолгон нүүж буй нэвсгэр бараан үүл бүрхсэн үдшийн тэнгэр өөд Жавзмаа гөлрөн зогсоно. Түүний задгай өтгөн хар гэзэг, нөмгөн дээлийн хормой сэвэлзэх салхинаа намиран үлгэр домгийн шидтэн мэт нэн сүртэй харагдана. Аюуш түүнийг эгцлэн харахаас зүрхшээн гэрийн хаяанд газар шагайн явган сууж байна. Хэдэн хүн майхан шааж, зарим нь тэрэгний арал босгон модоор тулж өөрсдийн хуучин дээл хувцаснаас илүүчлэн бороо салхинаас хоргодох нөмөр барьцгаана. Шодон буурал гэзэгтэй янхигар өвгөн задгай гал түлж цай чанаж байна.

	Үймээн самуунаас эзэд нь дүрвэн зайлсан ханхай гэрийн гадаа отрядынхан цорын ганц майхнаа шааж, гэр, майхан хоёрт хуваагдан хонох санаатай байжээ. Гэтэл «Баривчлагдсан эсэргүүг ганцаар нь гэрт хорино» хэмээн Цэнд хэлсэн тул тэд шөнийг өнгөрөөх оромж босгож байгаа нь тэр ажээ. Ханхай гэрт түр амрахаар хөмөн адасга дээр хэвтэж байгаа Доржийг Цэнд зүгээр байлгахгүй харааж загнаж байгааг гэрийн гадаа энэ тэрхэн ажил амжуулж, нааш цааш холхих эрчүүд чих тавин сонсож, ихэд дургүйцэн хоорондоо шивэр авир ярилцана.

	— Энэ буутай дарга юу гээд л Дорж ажааг маань оролдоод байна даа. Шархандаа шаналж зовсон амьтныг түр ч гэсэн амар заяа үзүүлдэг болоосой хэмээн мөнөөх шодон буурал гэзэгт өвгөн хэлэв.

	— Эсэргүү нарын араас хөөж чадалгүй алдлаа гээд л загнаад байна.

	— Бид нар урваж тэрсэлсэн ялд унах бололтой.

	— Тэр ч гайгүй хэвтэнэ ээ!

	— Хойноос ирээд хот манайх, хоносон хойноо гэр манайх гэгчээр хаанаас яваа хэн гэгч нь мэдэгдэхгүй энэ гэдгэр толгойт биднийг захирах санаатай юм байлгүй.

	— Буу, сэлэм санжгануулсан сүрхий догшин чойжин тодроод ядаж яваа биднийг зовоох нь ээ дээ!

	— Морьдоо албаар давааны, урд бэлд орхисон л гэнэ. Эсэргүү нарыг хөөж! хядсангүй л гэнэ. Шууд буудаж устгасангүй л гэнэ.

	— Эсэргүү нар хаашаа зайлах вэ? Маргааш нэхэж очоод балбаад өгнө өө гайгүй. Өнөөдөр ч чамлахааргүй айлгасан даа.

	— Манай эхнэрийн ах ухаантай нэг хар юм цахиур буу бариад сүрхий явж байна билээ. Тулман толгойд нь нэг сүв нэмчих юү гэснээ олон нялх нойтон хүүхэдтэйг санаад больсон.

	— Чи ч тэгвэл эсэргүү дээрэмчинтэй садан төрөл байх нь ээ.

	— Цаадах Цэнд чинь дуулбал муу ахыг чинь толгой дээгүүр дээлийг нь нөмөргөөд энэ охины хамт аваад явах байлгүй.

	Гэрээс Цэнд ууртай гарч ирэв. Түүнийг хармагцаа эрчүүл царай барайлган дуугүй болцгоов. Доржоос хатуу үг сонсоод майга хөл дээрээ тогтож чадахгүй болтлоо уурласан Цэнд тэнгэр ширтэн хөдөлгөөнгүй зогсож байгаа Жавзмаа тийш нударга зангидан занаж «Эсэргүүгийн гичий!» хэмээн хашхирав. Аюуш цочин ухасхийн бослоо. Харин Жавзмаа үүлтэй тэнгэрт ямар нэг гайхалтай зүйл олж хараад түүнээс нүд салгаж чадахгүй байгаа мэт дув дуугүй, хөдөлгөөнгүй гөлрөн зогссоор байв. Түүний хэнэггүй этгээд төрх Цэндийн уур хилэнг улам бадраажээ. Ташаандаа санжганан байгаа модон хуйтай бууг салганасан гараар тэмтчин түгжээг тайлснаа гэнэт мартсанаа санасан бололтой таг дээр нь тасхийтэл алгадан хойш нь түлхэв. Даваан дээр эсэргүү нарын зүг бүх сумаа тургиж орхисноо тэр санаад хоосон буутай үлдсэн гэдгээ өрөөл бусдад мэдэгдэхээс зовжээ.

	Янаг хайртай түүнийгээ үхлийн аюулаас эр биеийнхээ чадлаар булаан авлаа хэмээн баяртай байсан Аюуш Жавзмаагийн өмнө уучилшгүй буруутан болно гэж даанч санаагүй ажээ. Үхлийн сумнаас амийг нь аварсан бус харин дайсны ёсоор олзлон авч эр зоригоо бусдад гайхуулах гэсэн ёргио нэгэн мэт Жавзмаа түүнийг үзэн ядаж байлаа. «Ардын намын шалдан толгойт, мухар ханцуйт чи намайг барьсан гэж битгий сагсуураарай. Эртэй чадалтайдаа чи намайг олзны хүн болгоогүй шүү! За яах вэ? Нүгэл буян, зовлон жаргал ээлжилдэг хорвоод алдсан цаг нэг байхад онох цаг бас байх вий! Та нарын гараар амь насаа хөнөөлгөн нүгэл хийлгэх тавилантай байжээ би! Шамбалын дайны хөлд үрэгдсэн хорхой шавж хүртэл сайн төрөл олж авдгаас хойш харамсах юм надад алга!» хэмээн Жавзмаа буу тулгуулан даваан дээрээс бууж явахдаа түүнд хэлсэн ажээ. Түүний хорон үг Аюушийн догдлон булгилан байсан халуун зүрхийг мөсөөр хайрах мэт болсон билээ. Гэтэл одоо ойворгон агсам Цэнд хулгана барьсан муур адил Жавзмааг тарчлааж, хүний санаанд яаж багтаж байсан юм бол гэмээр хараал зүхлээр булан доромжилж байгааг өөрийн нүдээр үзэж, чихээр сонсоод Аюуш орох, гарах газраа олж ядна.

	Цэнд дахиад л Жавзмаагийн урдуур нааш цааш холхин бөө удган мэт аашилж эхлэв.

	— Эсэргүү өлөгчин чи яагаад дуугүй байна. Сүнс сүлд гэдэг чинь үүлний цаагуур орчихоо юу? Чам шиг хувьсгалын эсэргүү ангийн дайсныг би бишгүйдээ үзсэн. Сум даахгүй гэж гайхуулаад байсан чинь аль вэ? Үхсэн хойноо! Мянган сахиус хүзүүндээ хэлхээд зүүсэн ч гэсэн наад зовлогыг чинь шүүрэн шанага болтол буудна. Та нарын тэр хувилгаан багш гээд мандуулаад байсан өмхий лам ганц суманд цус сэвстэйгээ хутгалдаад шороо үнхэж үхсэн. Гэтэл чи юу гэнэ ээ? «Та нар багшийг хөнөөж чадаагүй» гэл үү? Өнөө шөнө сэгийг нь чоно нохой зулгаагаад үгүй хийчихгүй бол маргааш чамд үзүүлэхээ л үзүүлнэ. Хувьсгалын эсэргүү дээрэмчдийн толгойг илдэг нь би биш! Анги, намын чанараа алдсан муусайн юм л чам шиг юмтай нялганаж маяглах байлгүй. Чи юугаа гөлрөөд байгаа юм. Тэр хараад хүсээд байгаа диваажинд чинь тонилгоод өгнөө гайгүй. Аль вэ, чи наашаа хар! Хувьсгалч хүний улаан нүүр ямар байдгийг хар л даа. Чи суманд оногддоггүй, сум даадаггүй тийм ид шидтэй юм бол би биеэрээ шалгая! Наадах шувууны өндөг шиг бөндгөрийг чинь няцлаад өгье! хэмээн Цэнд дуу нь чангаран хуруугаа гозолзуулан загнана.

	Сайн дурын отрядынхан хувьсгалын эсэргүү гэгдэх Жавзмааг бус, харин дотоодыг хамгаалах газрын төлөөлөгч агсан Цэндийг илүүтэй жигшин зэвүүцэж байгаагаа нууж чадахгүй, түүнийг босон суун хялалзаж байлаа. Жинхэнэ хувьсгалч хүн ямар байдгийг олны нүдний өмнө биеэр үзүүлэхийн түүс болж явсан Цэнд аятай аян шалтаг олдсонд хөөрч «энэ мулгуу мунхгуудын дунд яасан ч яах вэ» гэсэндээ бие сул тавьжээ.

	Жил шахмын өмнө нугалаа завхрал гаргасан хэргээр намаас хөөгдөж, албан тушаал буусныгаа сумын намын үүрийн дарга Доржтой аймгийн намын хороо хүртэл зарга зальхай хийж «матуулсны уршиг» хэмээн хорсож хонзогнон явтал хэргээ цагаатгуулж, нэр сүрээ эргүүлж авах шалтаг завшаан санаандгүй бүрдэв хэмээн отрядтай нийлсэн цагаас Цэнд омогшин бодож явсан ажээ. Тэр Доржийн дуугарах дуу, алхаж гишгэх бүрийг өөчлөн шинжиж байтал санасан хүсэл нь сэтгэлчлэн бүтээд ирсэнд гаднаа ууртай, уцаартай дүр үзүүлэвч цээж дотроо наг наг инээд алдаж байлаа. Одоо тэр санааныхаа мухарт хадгалж асан баяр хөөрөө нуух тухай үл бодон Доржийн хөлд тавьсан урхиныхаа үзүүрийг алдахгүй улам ахиулан атгах юм сан гэж тачаадсандаа эрээ цээрээ алджээ.

	Баруунтан нуга дарагдсаны дараахан хэл ам хурц, хөдөлж аяглах нь түрэмгий, савс л гэвэл «ангийн дайсан, хувьсгалын эсэргүү, хорлон бусниулагч» хэмээн хэн хүнийг аашилж загнасан «сөнөөх, устгах, мандуулах, бадруулах» тухай лоозон тавьсан Цэнд мэтийн хүн энд тэнд дайралдах болсныг Аюуш ажиглаж мэдсэн билээ.

	Жавзмааг аашилж, загнан, элдвээр сүрдүүлж байгаа түүнийг харахаас залуу эрийн өр зүрх зүсэгдэх мэт болж санаа сэтгэл нь донслон хямарч «Ийм ойворгон этгээд хүн ямар эцэг эхээс төрж өсөөд хаанаас гэнэт гараад ирдэг байна. Цэнд шиг хүн намрын царцаа адил олширвол наанадаж гэмгүй олон шударга хүний зүрхэнд шар ус хуруулж, цаанадаж хувьсгалт засаг төрийн баганыг ганхуулж мэдэх биш үү» хэмээн бодож байлаа.

	Өөрийн амнаас гарч байгаа үгэнд урамшин зоригжсон Цэнд улам хөөрөн согтуурч Жавзмааг «эсэргүүгийн өлөгчин гичий» хэмээн байн байн дуудаж, энгэр заамнаас нь угзчин зандачна.

	Тэнгэр өөд гөлрөн ухаан мэдрэлгүй болсон мэт зогсох Жавзмаа түүний өмнө цагаан хөөс завжаараа цахруулан агдганан хашхирах Цэнд хоёрыг отрядынхан мэлрэн ширтэж «Энэ явдал чухам юунд хүрч дуусах бол» хэмээн сэтгэл түгшинэ. Гэвч хэн нь ч тэдний явдалд хөндлөнгөөс оролцохыг үл хүснэ. Харин тогоо шанагатай зууралдан бөгтгөнөх янхигар өвгөн «Шинэ цагийн зайрангийн онгод ийм удаан оршдог юм байхдаа, Ай хайрхан!» хэмээн үнэн санаанаасаа төвөгшөөж толгой сэгсрэх авай.

	Үүл нүүсэн тэнгэр улам намсаж, эргэн тойрны уулс бараантан лүглийгээд аажим аажмаар хормой түлхэн бие биедээ ойртох мэт. Өдөр шөнө ээлжилдэг жам гэнэт өөрчлөгдөн гагцхүү үдшийн бүүдгэр гэгээ газар дэлхийд мөнх ноёлж, анир чимээгүй дунд зөвхөн Цэндийн хахирган дуу хоолой эцэс төгсгөлгүй цуурайлан сонстоод байх шиг Аюушид санагдана.

	Жавзмаа гэнэт ухаан мэдрэл орсон мэт хөдөллөө. Хөдлөх хөдлөхдөө их ширүүн дориун хөдлөв. Хүзүүндээ зүүсэн мөнгөн гуутай бурхныг нь атган сэгсчиж байгаа Цэндийн гараас түүнийгээ шувт татан аваад цээжиндээ нааж, алгаараа дарав. Ер бусын хүйтэн догшин харцаа өмнөө зогсож буй Цэнд дээр тусгаж хөмхийгөө зуусан байна.

	— Уухайс! Амьд байсан юм уу, чи! Бурхан шүтээнд нь хүрэхлээр амилдаг байх нь ээ, энэ эсэргүүгийн гичий! хэмээн Цэнд хахаж цацан хашхирав.

	— Нүглийн тулам, бузрын сав чи, намайг яавал л яа! Ариун шүтээнд минь битгий бузар гараа хүргэ! Алдаг юм бол амь байна. Талдаг юм бол эцгийн минь хөрөнгө бий! хэмээн Жавзмаа хоолойгоо зангируулан чанга хэллээ.

	Түүний хэлсэн үг, цоргисон хүйтэн харц Цэндийг самгардуулав. «Энэ өлөгчин өөдөөс үсэрч ирээд ноцвол олны нүдэн дээр шившгээ тарина» хэмээн тэр сандарч, галтай нурам дээр нүцгэн тавхайгаараа санаандгүй гишгэсэн мэт майга хөлөө давхийн татаж, гэдрэгээ ухрав. Ухрахдаа хөсөр хэвтсэн уургын хуйванд хөл нь орооцолдон гэдрэгээ саван уналаа. Эрчүүл тэсэлгүй нирхийтэл инээд алдав. Гялалзсан савхин хүрэмтэй, буу сэлэм агссан мөнөөх догшин эр ишгэнд мөргүүлсэн хүүхэд адил хөл, гараа сарвалзуулан унасан нь үнэхээр хөгтэй харагдсан тул тийнхүү бүгдээрээ инээжээ. Аюуш инээсэнгүй. Жавзмаагийнхаа төлөө энэлэн шаналсан түүний нүднээ тусах бүх юм баргар хүйтэн, гунигтай, эмгэнэлтэй харагдана. Хайртай түүнийгээ нөмөрсөн аюул заналыг зайлуулах арга мухардан шаналж, «бусдын гарын тоглоом, доромжлолын бай болгосны буруутан нь би» хэмээн тэр өөрийгөө зэмлэн зүхэж байлаа.

	Цэнд ухасхийн босов. Хөдөөх эрсийн доог тохуу болсондоо тэр ичиж, ичсэнээсээ болоод уур хилэн нь дүрэлзэн шатжээ.

	— Эсэргүүгийн гичий! Чамайг би өөрийн гараар тонилгоно. Наад хүзүү дэх хөсрий төмрийн эр чадлыг үзье л дээ! хэмээн тэр хоёр гараараа агаар самардан дороо дэвслэн байснаа хол хол харайн гүйсээр гэр түшүүлэн тавьсан винтовыг шүүрэн авлаа.

	Уурын мунхаг нь түүнийг улангассан адгуус болгожээ. Гартаа барьсан бууг сэгсчин замаг тачигнуулж, ямар ч цуст хэрэг үйлдэхээс буцахгүй болсон түүнийг Аюуш хараад толгойны нь үс өрвөсхийн, бүх бие нь зарсхийв. Цэндийн гурвалжин нүдэнд цус хуран араатны гэмээр авлигач дур хүсэл нь туйлдаа хүрчээ. Тэр дур хүсэл нь агшин зуур бууны гох дарах могцгор хуруунд нь цахилгаан цэнэг адил хуралдаж байгаа мэт Аюушид санагдав. Жавзмаагаа аврах цор ганц хүсэл агшин зуур түүнийг дахин эзэмдээд чавхнаас мултарсан чулуу адил Цэнд тийш дүүлэн очиж, хориодхон алхмын цаана зогсож байгаа Жавзмааг онилсон мөнөөх бууны гох төмрөөс угз татаж доош дарлаа. Буун дуу тасхийн ногоо халиурсан газрын хөрс алга дарам газар огил үсрэв. Цэнд шамшгар хөх уруулаа шазвалзуулан бууны суран оосроос дугтчин чангааснаа Аюушийг заамдаж «Урвагч! Эсэргүүгийн туршуул!» хэмээн шүлс үсчүүлэн хашхирав. Отрядынхан тэр хоёрыг салгахаар гүйлдэн ирээд «хаая! хүүе!» хэмээн шуугилдана.

	Дорж гэрээс гарч иржээ. Шингэн халимаг үс нь дух руугаа өрвийн унжаад, шархандаа шаналж нүүр царай нь зэвхий даажээ. Уйтгартай бүүдгэр нүдээр тэр эргэн тойрноо тайван гүйлгэн харснаа хөмөрсөн араг дээр суулаа

	Жавзмаа мөнгөн гуутай бурхнаа цээжиндээ шахан нандигнан атгасан хэвээр мөнөөх үүл баарганан нүүсэн тэнгэр өөд нүд цавчилгүй гөлрөн амандаа залбирал уншиж байна.

	Цэндээ чи яаж байна! Нас тогтсон ч, ааш зан чинь тогтоогүй хүн юмаа чи! Хүн хэрэгсэж, нохой шиншихгүй ийм маяг үзүүлж яана! хэмээн Дорж ууртай хэлэв.

	Аюуштай арцалдан тэмцэлдэж асан Цэнд муур адил биеэ хурааж, хүзүүгээ сунган Дорж тийш түрэмгий алхсанаа тайван хүйтэн харцтай нь тулгаран мятарч зог тусав. Өөрийгөө албаар ёргиож догион сүржигнэн байгаагийн далд санааг нь тэр тайван хүйтэн харц хэдийнээ нэвт шувт харж мэдээд тойрон зогссон хүмүүст илчлэн зарлахаар завдан байгаа мэт түүнд санагджээ. Цэндийн оволзож хөвсөлзөөд байсан уур хилэн хөөс адил агшин зуур замхраад, нөгөө хямсгар ихэмсэг байдал нүүрт нь ахин тодорч, замдаа тааралдсан аргалыг өшиглөн зайлуулж, юу ч болоогүй юм шиг дээгүүр харан майханд оров.

	Буун дуу дуугарснаас хойш жигтэй нам гүм болсныг Жавзмаа сая анзаарч, эргэн тойрноо гайхан харлаа. Оодгор савхин хүрэмт өөдөөс нь буу шагайн байсан газар Аюуш толгой гудайн зогсоно. Зүүн гараа хүзүүнээсээ сойж уясан хижээл эр араг дээр сууж байна. Өмссөн дээл, гутал хувцас нь даруу ядуу, нөхөөс халаастай авч нүүртээ цогтой, нүдэндээ галтай залуу, хөгшин эрчүүл гэр, майхны хооронд хөшилдөн байна. Өдөржин шахам тэдний дунд байхдаа ямаршуу нүүр царайтай, дээл хувцастайг огт анзаараагүй, ажиглаж мэдэх сэхээ ч байсангүй. Гар сойлттой хижээл эр, савхин хүрэмтээс бусад нь зүс үзсэн, тэр ч атугай нэр мэдэх нутаг ус нэгтэн ажээ. «Буруу номтон, мухар толгойтон хэмээн өширхөж, алалдан тэмцэж байсан дайсан эднүүс мөн гэхэд даанч итгэмээргүй. Үгүй ээ, эд нар бурхан шашны дайсан, буг чөтгөрийн сүлбээтэн. Дөнгөж сая намайг хөнөөхөөр завдаж байсан. Даанч дийлсэнгүй. Буудсан бууны сум биед минь халдсангүй. Хувилгаан багшийнхаа хайрласан сахиусны ачаар би амь гарлаа» хэмээн Жавзмаа бодож байлаа. Багш ламтныхаа мутраас тосон авсан тэр мөнгөн гуу дотор ямар сахиус буйг сониуч зандаа хөтлөгдөн тагийг сөхөн үзсэнээ тэр санав. Улаан шүрээр сийлсэн догшин сахиус шар хоргой зөөлгөвч дээр содон харагдаж байсан билээ. «Зурмал хөрөг дээрээ ч улаан хүрэн дүртэй асан энэ сахиус заавал улаан байдгийн учир юу билээ, багшаасаа асуух юм байна шүү» гэж бодож байснаа хүртэл нэхэн дурсав. «Энэ сахиус чиний биед байгаа цагт буруу номтны аливаа халуун, хүйтэн зэвсэг амь насанд чинь аюулгүй» хэмээн хувилгаан багштан нь дуугаа намсган айлтгаж байсан нь Жавзмаагийн чихнээ дахин сонстох мэт болов.

	Мөнгөн гуутай сахиусаа тэр хоёр гардан дээш өргөж, чин үнэнээсээ сүслэн байж магнайдаа хүргэн адис авлаа.

	Эдэнд би муугаа үзүүлэхгүй гэсэн омог бардам хүсэл зоригтой нь зэрэгцэн бурхан шүтээнээ өмөөрөн аливаа тэрслүүд бүхэнтэй шантралгүй тэмцэлдэх дур хүсэл хүүхний бяцхан цээжинд нь дахин оволзож, уур хилэн нь гэнэт дүрэлзэн бадрав.

	— Та нар бууд л даа! Онгон сахиусны минь ирдийн чадлыг ахин сорьж үзэхээс хулчийж байгаа чинь аргагүй ээ! хэмээн Жавзмаа дайралцаан мэтгэлцээндээ улайрсан хүүхэд адил бардам цовоо дуугарав.

	Түүний хэлсэн үг Аюушийг бухимдуулан хор шарыг бас хөдөлгөв. Өөрийг нь төлөөнөөс дүрэлзсэн галд орж, үерийн усанд харайхаас үл буцах авч эм хүний төрөлхийн усгал дөлгөөн ааш араншныг эвдсэн Жавзмаагийн сүсэг бишрэлийг яавч тэвчих аргагүй мэт санагдав.

	Балчир бага насандаа Аюуш зул өргөсөн бурхны өмнө сөхрөн залбирч, ээжийнхээ цээжлүүлсэн тарни уншлагыг амандаа гунганаж байхдаа хүн бүхэн л ингэдэг ёс заншилтай биз ээ хэмээн боддог байснаас Жавзмаатай адил мах ястандаа шингэтэл, ухаан санаагаа мунхартал сүсэглэн биширч байсангүй.

	— Жавзмаа чи наад сэхүүн аашаа тат! Бурхан сахиус гэж битгий сүр далайлга! хэмээн тэр жигшил зэвүүцлээ арай ядан далдалж энгүүн хэлээд Цэндээс булааж авсан бууг гэр түшүүлэн тавив.

	Жавзмаа түүнд бууж өгөхийг хүссэнгүй. «Энэ намайг захирах ямар эрхтэй билээ! Төрүүлсэн эх эцгээсээ хатуу үг ховор сонсдог байж, хаа газрын хар элэгтэн эрд муу хэлүүлэх дорой буурай эм би биш» гэсэндээ түүний бардам омголон зан улам гаарч:

	— Аюуш аа! Чи надад битгий ихрэх! Золгүй учралаар би та нарын гарт орсон нь үнэн боловч шамбалын дайнд мордсон шар цэргийн сүр сүлд дарагдаагүй шүү! Бурхан шашинд тэрсэлсэн буруу номтон та нарын яс чинь цайж, үс чинь хийсэх цаг удахгүй ирнэ. Намайг элэг барьж эрхшээлдээ оруулснаа бурхны цэргийг ялж дийллээ гэж арай бардаагүй биз. Та нар ширмэн мөндөр буулгаж, галаар тургисан ч шар цэргээс ганцыг ч хороож чадахгүй ээ гэв.

	Хувилгаан багшийнхаа лүндэн буулгах янз төрхийг илт дуурайн цангинасан хоолойгоор чанга чанга ярьж байгааг нь тайван сонсож суусан Дорж түүний үгийг тасалж

	— Охин минь боль! Боль! Ахын чинь бие базаахгүй, толгой тархи өвдөөд байна. Хувилгаан багш чинь чиний ухааныг бүүр гашилгаж гүйцжээ! гэв.

	Араг дээр сандайлж, баргар царайлан суугаа тэр хижээл эрийн хээгүй төрх намба, гүдэс шулуун үг Жавзмаагийн омгийг дарав. Шар цэргийн өмнө хувилгаан багш нь байн байн лүндэн буулгахдаа хэлдэг үг санаанд орж ирээд байхлаар түүнийг нь давтан хэлж байгааг энэ хүн яаж мэдсэн юм бол гэж тэр гайхав.

	Сөрөн тэмцэлдэхээр алд биед нь, сэтгэл зүрхэнд нь хуралдан зангиран байсан хамаг хүчийг шархтай хижээл эрийн ядрангуй дуу хоолой сарниулах мэт болжээ. Жавзмаа бохисхийн газар өвдөглөв. Хөл дээрээ зогсох чадалгүй болтлоо ядарснаа тэр сая мэджээ. Түүнийг энд авч ирснээс хойш Цэнд «асууна, байцаана» гэдгээр шалтаг зааж, нааш цааш таталж чангааж элдэв долоогоор чихийг нь дөжиртөл аашилж загнан хоромхон зуур ч амсхийх чөлөө өгөөгүй ажээ.

	— Мах цусанд төрсөн хүн шүү дээ, би! Намайг ингэж зовоохын оронд бушуу тонилгоод өгөөч! Сахиус минь саад болоод байгаа бол надаас салга л даа! хэмээн Жавзмаа уйлагнан үглэв.

	Дорж магнайгаа үрчийлгэн бодлогошрон түүнийг өрөвдөн харснаа:

	— Дамираан! Нөгөө шөл гаргана гээд авчирсан борлонгоо яасан бэ! Та нар төхөөрчихсөн үү? хэмээн аргал хормойлоод ирж яваа балтгар чийрэг эрээс асуув.

	— Өнөөдөртөө хоол хийх борц бий. Маргааш төхөөрдөг юм билүү гээд урд жалганд аргамжсан.

	— Айлын нутаг дээрээс олсон гэл үү?

	— Тийм ээ! Татав өвчин туссан амьтан байна шиг билээ.

	— Түүнийгээ нааш нь аваад ир!

	Дамиран Дорж хоёрын ярилцахыг анхааран сонсож суусан шодон гэзэгт өвгөн дурамжхан нударгаа савж «Эцэнхий юм билээ. Амьтны амины гарз» гэв.

	Нүд нь цэхийсэн пөөнөгөр борлон чимээ чагнах мэт гилжийн зогсож байснаа дороо эргэцэн эргэлдэнэ. Мяндсан оосортой, мөнгөн гуутай бурхан хүзүүнд нь санжганан байлаа. Цэнд майхнаас гарч ирээд мөнөөх борлонг харж зогсоно. Отрядынхан задгай гал тойрон хоорондоо шивэр авир ярилцаж, зарим нь майхны хаяанд явган сууна. Жавзмаа нүдээ аньж алга хавсран залбирал уншина.

	Үл үзэгдэх гадаснаас аргамжсан мэт дороо эргэлдэн байснаа гэнэт зогсож дөрвөн мөчөө атвас татвас хийлгэн майлах борлон газарт сөхрөн тэнгэр өөд алга хавсран залбирч байгаа Жавзмаа хоёроос Аюуш нүд салгалгүй, ээлжлэн ширтэн байлаа.

	Дорж эрүүл гараараа өвдгөө тулан босоод гэрийн хаяа түшүүлж тавьсан винтовыг авч Цэндийг дуудав.

	— Хүний амь тоглоом биш ээ! Хэдийгээр өштөн дайсан ч гэлээ гартаа зэвсэггүй хүнийг бай болгож хорслоо тайлах нь хувьсгалт ёсонд огт нийцэхгүй. Энэ болчимгүй охин сахиусныхаа чадлыг үз гээд шаардаад байна. Чи түрүүн хийх гээд байсан юмаа одоо хий! хэмээн Дорж бүгдэд сонстохоор чанга хэлээд мөнөөх бууг Цэндийн гарт бариулав.

	Татав өвчтэй борлон дахиад л хүзүүгээ гилжийлгэн нүдээ цэхэлзүүлэн дороо эргэлдлээ. Жавзмаа майхны хаяанд сөхрөн суусан чигээр залбирал уншлагаа байн байн уншин борлонг хяламхийн харна. Ямар зүстэй ямаа болох нь бүрэнхийд үл танигдана. Бөөр нь хонхолзон, хамраараа дуугаран үе үе сулхан майлах тэр адгуус хэчнээн хоног өвчинд шаналан тарчилж, эзгүй хээр майлж зогссоныг хэн ч, үл мэднэ. Өөрийнх нь оронд хатуу сорилтын бай болох гэж байгаа тэр адгуус Жавзмаад хайран санагдсангүй. Догшин сахиус түүний биед сум халдаахгүй гэдэгт тэр үнэн голоосоо итгэнэ. «Зуурдын үхэл ямааг яавч дайрахгүй. Бурхан шашинд тэрсэлсэн эд нар шар цэргийн өөдөөс өчнөөн төчнөөн буудаад ердөө л хоёр гурван хүний амийг бүрэлгэсэн. Бүрлээч болсон тэр хөөрхийс үнэн сэтгэлээсээ хувилгаан багшид сүжиглээгүй тул суманд өртсөн билээ» хэмээн Жавзмаа бодож байлаа.

	Цэндийн царай барайгаад, уруул амаа шазвалзуулан байна. Санаандгүй явдал түүнийг самгардуулжээ. Отрядынхан ганцхан өөрийг нь сонирхон сонжин хараад байгаа мэт. «Хэрэв буудахгүй гэвэл намайг айж хулчийлаа гэх болов уу? Өвчтэй ямааг буудлаа гээд хожим сайн нэр дуулахгүй. Хаа явсан газраа энэ новш намайг ацан шалаанд оруулах юм. Намайг чадах ухаан хялбархан сийлж оллоо. Эз нь татсан юм шиг яах гэж би эдэнтэй нийлэв ээ! Хувьсгалт улаан цэргийн анги хүч ихтэй, олон дарга нартай. Ялалт байгуулсны гавьяа нь надад бага тусна. Тэгснээс эсэргүү дээрэмчдийг тэртээ тэргүй цохиж чадах энэ жижиг партизан отрядтай хамт явбал нэр минь гарна. Хэргээ цагаатгуулж, алдсанаа эргүүлж авч болно гэсэн миний санасан санаа буруу гэж үү? Замд минь бас л энэ Дорж саад болоод байна» гэхчлэн тэр олныг эргэцүүлэн алмайрна.

	— Ойрхноос буудвал дээр! Үдшийн бүрийд харагдах нь барагтай байна шүү! хэмээн Доржийн хэлэхийг Цэнд сонсоогүй мэт дээгүүр харан «Яаж буудахыг энэ бас надад заах нь ээ» хэмээн дотроо унтууцаж, бас хориодхон алхмын цаана байгаа ямааг ганц сумаар нам буудаж чадахгүй бол энэ муусайн хөдөөх эрсийн доог тохуу болно гэсэндээ биеэ эзэмдэхийг хичээнэ. Гэтэл санаснаар болсонгүй. Пөөнөгөр борлон Цэндийг элэглэн басамжлах мэт дороо муриганан эргэлдэж байснаа гэнэт зогсоод сулхан майлах нь оволзон бадрахад хэзээд бэлэн байдаг уурыг нь хүргэв. Татав өвчин туссан ямааг буудахыг сэдсэн Дорж тэр ямааны оронд зогсож байсан болоосой гэсэн хүсэл түүний санаанд зуралзана.

	— Аль вэ хө! Буудаач! хэмээн Дорж аядуу, шаардангуй хэлэв. Тэр хэдэн үг Цэндийн хор шарыг нь улам хөдөлгөж дааринд нь давс хийжээ.

	— Буудахаа л буудна! Ганц сумаар улаан голыг нь тасална. Харин чи намайг ингэж доромжилсноо битгий мартаарай. Би эсэргүү дайсныг даран сөнөөхөөр яваагаас биш өвчтэй мал устгах гэж энд ирээгүй шүү! хэмээн Цэнд шүд зуун заналтай хэлээд хүзүүгээ гилжийлгэн нүдээ цэхэлзүүлэн зогсож байгаа ямаа тийш буу шагайв. Амьсгаа давхцан цээж нь оволзож, гар нь салганаад бууны овоо хараанд мөнөөх ямаа орж гараад байв. «Алдаж болохгүй, ганц сумаар зүйл дуусгах юм шүү» гэсэн бодол толгойд нь эргэлдэнэ. Эргэн тойронд амьд амьтангүй мэт анир чимээгүй боллоо. Тэр нам гүм эцэс төгсгөлгүй мэт, цаг хугацаа бас тэсвэрлэхийн аргагүй алгуурлах мэт гэр, майхны хаяанд сэглийн сүглийн зогссон эрчүүлд санагдана.

	Буун дуу үдшийн бүрэнхийд гойд чанга, огцом сонстов. Пөөнөгөр борлон огил харайн цовхорч муухай орилоод газарт саван уналаа. Үхэж байгаа ямааны дөрвөн хөл агаар тийрэн татвалзан байснаа аажмаар хөшив. Хүзүүгээ сунгаж, шөнтгөр хошуугаа газарт шаан хөдөлгөөнгүй хэвтэж байгаа ямааны хамраас өтгөн бараан цус асгарч нялх ногоо цухуйсан эрүүл газарт хар толбо үүсгэж байна. Тэр толбо алгуур тэлэн тэлсээр мөнөөх гуутай бурхны доогуур шурган орлоо.

	Цэнд хэлсэн амандаа хүрчээ. Ганц сумаар борлонг алсандаа гэдгэр толгойгоо бардам өргөн төв ихэмсэг дүр эсгэн буу тулан зогсов. Түүний мэргэн бууддагийг шагших хүн байсангүй. Отрядынхнаас ганц нь ч гэсэн урмыг нь бодож түүний зүг хараа хандуулсангүй. Хэдхэн агшны өмнө өөр дээр нь мэлтийн тусч байсан хос нүднүүдийн хараа одоо хамраас нь цус дусалж, дөрвөн хөлөө сарвайлган хэвтэж байгаа адгууснаас салж ядан байгааг Цэнд анзаарч дургүй нь хүрэв.

	Тогоо шанагатай зууралдаж асан мөнөөх янхигар өвгөн баруун гарынхаа алгыг тэнийлгэн толгой дээрээ өргөн залбирал үйлдэнгээ «Уманибадмэхум» хэмээн гүвтнэн байна.

	Бээрсэн хүүхэд адил биеэ хурааж, майхны хаяанд бэгцийн сууж байсан Жавзмаа сүүдэр мэт сүүтгэнэн бослоо. Тэр дүрэлгэр нүдээрээ үхсэн борлон тийш жихүүцэн гөлөрнө. Царай зүс нь танигдахын аргагүй болтлоо хувирчээ. Үс нь сэгсийн нөмгөн зогсож байгаа Жавзмаа босоогоороо амьсгаа хурааж, залуу халуун бие цогцос нь алгуур хөрж байгаа мэт Аюушид санагдан зүрх нь шимширнэ. Энэ удаа хайртай түүнийхээ сэтгэлийг засах өчүүхэн төдий ч хэрэгтэй юм хийх арга чадал өөрт үгүйг тэр ухаараад дэмий л санаа алдан гансрав.

	Аж төрлийн эрээн бараан дунд амьд хүнд юу эс тохиолдох билээ. Тохиолдож болох аливаа бүхнээс ухаан санаа донсолгон урвуулсан сэтгэлийн зовлон л хамгаас бэрх ажээ. Түүнийг давах зориг хатуужил дутвал наад зах нь ухаан эрэмдэг хүн сүг болно. Цочир догшин, бачим цухалдуу зарим нэгэн өөрийн гараар хүн цогцсыг, хөнөөх нь бас бий. Бие махбод, сэтгэлийн аливаа зовлонг гагцхүү хүний мөрөн дээрх бөндгөр сэрэн мэдэрч агуулж байдаг төдий бус хүний явдлаас үүсэх бүх зовлонгийн шалтгааны үр мөн тэнд боловсордог ажээ. Жавзмаа ухаан мэдрэл орсон цагаасаа тоост хорвоогийн хөрсөн дээр хөл гишгэж, нүгэл хилэнцэт бусдын адил аж төрлийн учир битүүлэг эрээн бараан явдалд хутгалдан өсөж өндийхдөө газар дэлхийгээс ангид орших бурхдын оронд тэмүүлэх хүсэл нь улам улмаар хөгжин хүн төрлөө арилжихаар ид шидийн тэр ертөнцөд мөнхрөн жаргана гэж үнэн сэтгэлээсээ итгэгчийн нэгэн болсон билээ. Гэтэл тэр итгэлд нь харшлан тэрсэлсэн бурангуй явдал энэ хэдхэн хоногт улаан нүүрэн дээр нь бишгүйдээ болж ухаан санааг нь хямруулан донсолгосоор одоо бүүр туйлдаа хүрчээ.

	Эх болсон зургаан зүйл хамаг амьтны тусын тулд аливаа нүгэл хилэнцийг тэвчиж, өөрт байгаа бүхнээ өрөөл бусдад зориулах учиртай бурхны олон шавь нар, хувилгаан багшийнх нь ивээлд багтсан лам хуврагууд хөөрхий бүсгүйн итгэл бишрэлийн халдашгүй ариун баганыг хамгийн түрүүнд доргион ганхуулсныг өөрөөс нь өөр хэн ч үл мэднэ.

	Сүжиг алдаж нүгэл болох вий гэж айхдаа сэтгэлдээ сэв суулгасан этгээд явдлын учрыг Жавзмаа багш ламтнаасаа нуулгүй асууж, эргэлзэж гайхмаар авч донсолсон сэтгэлээ түр ч болов тайтгаруулах хариу айлтгал лүндэн сонсдог сон бол одоо түүний ухаанд босож ирсэн олон асуултад хариулах эзэн үгүй болжээ.

	Хувилгаан багшийг нь ойшоон таалдаг мөнөөх шавь нар өстөн дайснаа сөнөөн дарахаар давааны өөд уулгалан мацах үес эгэл сүсэгтнээс долоон дор аашилж, буун дуунаас цочиж, исгэрэх сумнаас далдиран байсныг Жавзмаа нүдээр үзээд дотроо хилэгнэн буруушааж байсан билээ.

	Шашин номын мөр хөөхөөс өөрийг мэдэхгүй ариун явдалтан хэмээн хүндэлдэг байсан лам хуврагууд шар цэргийн хуаранд шаасан түүний майхнаар хөгшин, залуу ялгаагүй эргэлдэн сээтэн хаяцгааж, ая эвийг тааруулан хуял тачаалаа хангах гэж улайран оролдож, амар заяа үзүүлдэггүй байсан нь бас чин сүсэгт бүсгүйн ойг гутаасан ажээ. Арван хар нүглийг тэвчих тангарагтай санваартан хүнд эд өнгө хоёрт шунах хүсэл байдгийг өнгөрсөн хэд хоногт тэр бас нүдээр үзжээ.

	Гэтэл одоо... Хувилгаан багшийн нь шившин хайрласан амь насыг нь хөнөөх аливаа аюулыг зайлуулах учиртай онгон сахиус өвчтэй адгуусны цусанд хутгалдан хэвтэж байгааг Жавзмаа өөрийн нүдээр харж байлаа.

	Ухаан санааг нь эзэмдэж, бие сэтгэлийн нь тэнхээг тэтгэн урамшуулдаг асан бурхан шүтээн цөмөөрөө буруу номтонтой тэмцэн тулалдахын цагт мөнөөх тарган цатгалан хуврагууд амиа хоохойлон араар нь орж байснаас өөрцгүй буун дуунаар хулжин зайлж, чин сүжигт түүнийг үхсэн ямааны дэргэд өнчрүүлэн орхижээ. Шагайсан бууны аман дээр толгой гудайлгүй, амь алдах аюулаас өчүүхэн төдий айж эмээлгүй зогсож байхдаа хүзүүндээ зүүсэн онгон сахиусны чадалд итгэл төгс, омог бардам байсан нь хэдэн мөчийн өмнөх хэрэг билээ. Гэтэл бурхан шүтээнд тэрслэх гэм хорыг үл мэдэх адгуусны амийг тэр сахиус аварч чадсангүй ээ. Газарт тунасан цусны бараан толбо дээр мөнгөн гуутай бурхан үдшийн харуй бүрийд ёлтойн харагдана.

	Тэр цусны толбо үхсэн ямааных бус харин мөнгөн гуу дотор байсан улаан шүрэн догшин сахиуснаас асгаран тогтсон шиг Жавзмаад санагдаж, уураг тархинд нь багтаж ядан байсан гомдол бухимдлын догшин шуургыг гэнэт өдөөн босгов.

	Үс нь нэлмийж сэгсийн, нөмгөн зогсож байсан залуу бүсгүй гэнэт «Оо... оо... оо...» хэмээн толгойгоо базлан хөсөр уналаа.

	 

	 

	5. 

	Үүл халхалсан шөнийн тэнгэр доорх байгаль дэлхийг гагцхүү үнэгэн харанхуй нөмрөн эзэгнэжээ. Харуулд гарсан хүмүүс газрын овон товонг хөлөөрөө тэмтрэн нааш цааш таамгаар алхан холхиж, хааяа хоолой засан ханиалгаж бие биедээ чимээ өгнө.

	Гүн нойрт дарагдсан газар дэлхийг чийг үнэртүүлэх төдийгөөр тайтгаруулах гэсэн юм шиг үүлтэй тэнгэр хураа харамлан байж бороо дусагнуулах аядна.

	Аюуш буугаа өвөр дээрээ хөндлөн тавиад гэрийн хаяа налан сууна. Зуны богино шөнийг бушуу өнгөрөөсэй хэмээн хүсэх тусам улам сунан уртсаад байх шиг. Түгшүүр, зовуурь ноёлсон ийм түнэр харанхуй, барагдашгүй шөнийг мэдээ орсон цагаас тэр огт үзээгүй мэт санагдах авай. Хувцас тайлан сэтгэл тайван унтаж амрахыг арван хэд хоногийн турш ганц удаа үзээгүй тул анир чимээгүй үнэгэн харанхуйд илбэдүүлэн нүд нь анилдаж нойрсох, сэрэхийн завсар элийрч балайран байлаа. Тэр унтахгүйг хичээх тусам балчир ахуй цагтаа эхийнхээ бүлээн таатай үнэрийг үнэрлэнхэн гүн нойрт дийлддэг байсан нь бодогдоод бүх бие нь сулбайн нозоорох тул байсхийгээд булчин шөрмөсөө чангалан өндийж суудлаа засна. Гэтэл дахиад л унтах хүсэл өөрийн эрхгүй ундраад ирэв. Харанхуй тийш хоосон гөлрөн байгаа нүднийх нь зовхи хүндрэн хүндэрсээр доош буулаа.

	Тэртээ алс хол, түнэр харанхуй дунд зулын гэрэл ёлтолзон байснаа наашлан наашилсаар оч цацлан дүрэлзэх их гал болон хувирав. Тоолшгүй олон улаан дөл улалзан өтгөн хар утаа тэнгэр өөд савсана. «Хүү минь битгий уйл! Чи бидний заяа тавилан ийм байжээ» хэмээн гэгэлзсэн хоолойгоор хэн нэгэн бүсгүй хүн хэлээд хингэнүүлэн уйлж байна. «Яагаад уйлна вэ?» хэмээн Аюуш гайхавч нүдэнд нь зөвхөн нөгөө оч цацлан дүрэлзэх гал дээш цоргин цойлон дүрэлзэн байснаа гэнэт намсхийн дөл нь намхрав. «Манай гэр шатаж байна. Ээж, аав хоёр минь тэр гэр дотор байгаа шүү дээ! Яагаад гарч ирэхгүй байна аа! Ээжээ! Ааваа... Хариу үл сонстоно. Шонгийн оройд хөхөл үс нь өрвийж, арьстайгаа хатсан морины толгой өлгөөтэй байна. Аавд минь хөл залгуулдаг ганц бор морины толгой байна. Тэр нэгэн өдөр аав хүүдий шуудай ганзагалж, цахиур буу, хавх аваад бор мориндоо ээжтэй сундлан тарвагачлахаар явцгаасан. Түүнээс хойш ээж, аав хоёрынхоо царайг би олж хараагүй шүү дээ! Ээжээ! Ааваа! хэмээн дөл нь намхран бараан утаа тэнгэр өөд бургилан олгойдож байгаа их галын зүг хашхирав. Гэтэл гар дээрээс нь хэн нэгэн хүн чанга атган «Явъя» гэж хэлэв. Дээшээ өлийн харвал «бага аажий» хэмээн дууддаг ээжийн нь дүү хүүхэн Норсмаа байна. Аюуш түүнээс «ээж аав хоёр яагаад гарч ирээгүй вэ?» гэж асуув. Бага аажий нь тэнгэр өөд зааж «тийшээ, дахиад буцаж ирэхгүйгээр явсан. Миний хүү битгий уйл» гэж байна. Намайг уйлаагүй байхад яагаад «битгий уйл!» гээд байгаа юм бол хэмээн хүү гайхна.

	— Ээж, аав хоёр намайг яагаад авч явсангүй вэ?

	— Ээж аав хоёр чинь «бурхан болсон»

	— Би тэгвэл бас бурхан болъё!

	— Хүү минь тэгж болдоггүй юм

	— Яагаад?

	Эгч нь хариу хэлэхийн оронд цурхиран уйлав. Аюуш бас даган уйллаа. Мөнөөх их гал холдон холдсоор түнэр харанхуй дунд бадамлан байгаа зул мэт ёлтолзоно. Гэтэл тэр зулын дээрээс цэхийсэн нүдтэй, сэгсгэр үстэй амьтны толгой өнгийлөө. Хамраас нь цус дусална. Тэр цусны дуслууд зулын бяцхан дөлийг онон алдан унаж байна. Ээж, аав хоёр нь зулын тэр гэрэлд бий гэхээс, бяцхан тэр дөлийг унтраах вий гэхээс Аюуш айсандаа цэхэр нүдэт үхээрийн муухай тэр амьтныг хөөн зайлуулахаар мод, чулуу эрэн газар руу тонгойв.

	Аюуш суугаагаараа хоромхон зуур зүүрмэглэн хар дарж тонгосхийгээд цочин сэрлээ. Нүдээ нээн харсан авч үнэгэн харанхуй дунд юу ч үл үзэгдэнэ. Бага балчир ахуйн оюун ухаанд нь хэзээ ч мартагдахгүйгээр хоногшин үлдсэн тэр дүрэлзсэн галыг Аюуш зүүд нойртоо ахин дахин үзсээр бүүр дассан ажээ. Түүнийг долоон настай байхад тарвагачин эцэг, эх хоёр нь налгар намрын тэр нэгэн өдөр хүүгээ дүү хүүхнийдээ орхиод, умгар бор гэрээ ганц мориндоо нуруу ачаа хийж, илүү гарсныг нь хувааж үүрээд тарвагачлахаар гарсан билээ.

	Гэтэл удаж түдэлгүй тахал өвчинд хоёулаа нэрвэгдэж, өөрсдийгөө дайрсан аюулыг бусдад нялзааж халдаахгүй гэсэндээ эдэлж хэрэглэж байсан бүх эд юмнаас сэтэрхий тэвнэ ч үлдээлгүй цуглуулж, унаж явсан морио хүртэл нядлан гэртээ хийгээд гал тавьжээ.

	Явар ядуу, ховор хоосон боловч зон олноо хайрлах хайраар сэтгэл баян эр, эм хоёр дүрэлзсэн гал дунд амьдаар шатаж байхдаа өнчин хоцорсон хүүгийнхээ төлөө, нутаг усныхаа эгэл олны төлөө эцсийн хүчээ шавхан байж өөрсдийн хийж чадах сүүлчийн ариун үйлийг бүтээв хэмээн сэтгэлээ тайтгаруулжээ. Ядуу зүдүүгийн аливаа зовлонг туулж хатуужсан ээж аав, хоёр нь үнэхээр ариун журамтан, хатан зоригтон байсныг Аюуш хожим ухааран мэджээ. Аав, ээж хоёрын нь тухай нутаг усныхан нь үлгэр домгийн баатар адил бахархан хүүрнэхийг Аюуш сонсох бүр халаглан харуусахын зэрэгцээ тэднийхээ хүнч ухаан, хатан зоригийг өвлөн авч, сайн нэрийг нь хөсөрдүүлэхгүй хүний дайтай болж зон олноо ачлан явах чин хүсэл оргилдог байв.

	Аюуш аав ээж хоёрыгоо дурсан царай зүсийг нь санахыг хичээх авч тойм төдий дүр төрх бүртэлзэн сүүмэлзэн үзэгдсэнээ манан будан адил замхраад харин Жавзмаагийн царай өөгүй тунгалаг толинд тусах мэт тод үзэгдэнэ. Аюуш толгойгоо өргөн чимээ чагнав. Бөх нойрсон байгаа эрчүүлийн хурхирах, хамраараа шуухитнан амьсгаалах тодхон сонстоно. Харин гэр дотор өчүүхэн төдий чимээ анир үл гарна. «Жавзмаа минь унтжээ Яамай даа! Нойроо ханатал унтвал ухаан санаа нь эрхбиш зүгшрэх биз. Унтаг! Амгалан нойрсог! Муу муухай юм зүүдэлж хар даралгүй амгалан нойрсог!» хэмээн тэр хайртай түүнийгээ сэтгэлдээ бүүвэйлэн энхрийлэв. Дахиад л нүд нь анилдаж элдэв янзын бодол толгойд нь эргэлдэн бодол зүүд хоёроо ялгахын аргагүй боллоо.

	Амьсгаа давчдуулсан халуун шар манан дунд Чой нэг гараараа Жавзмааг гэзэгдэн, нөгөө гараараа сарлагийн дайтай том ухна эвэрдэн уул өөд аахилан уухилан зүтгэж байна. Хайртай бүсгүйгээ ламтны гараас салгаж авахыг Аюуш хүсэвч цус тунасан намагт хөл нь шигдээд хөдөлж чадахгүй амь тэмцэнэ. Шар манан улам өтгөрөн харанхуйлж, Жавзмаа үзэгдэхээ больж «Аюуш аа! Аюуш аа!» хэмээн дуудах сонстоно. Аюуш нойрт дийлдэж байгаагаа анзаарч өөрийгөө албадан сэрээв. «Босож явъя! Гэр тойроод хэд алхвал нойр сэргэж магадгүй» хэмээн өөртөө хэлээд газар тулан өндийлөө. Гэтэл ар талд нь үнэхээр «Аюуш аа! Аюуш аа!» хэмээн шивгэнэн дуудах сонстов.

	— Юу гээ вэ? Чи унтаагүй юу!?

	— Би айгаад байна...

	— Юунаас?

	— Ганцаараа, ханхай гэрт нойр хүрэхгүй.

	— Тэгээд яах юм бэ! Би чамайг харгалзан манаж байгаа хүн шүү дээ.

	— Чи намайг суллаад явуулчих. Би гэртээ харимаар байна.

	— Болохгүй ээ! Чи чинь хувьсгалын эсэргүү, шар цэргийн толгойлогч шүү дээ.

	— Чи намайг өрөвдөхгүй байна уу?

	— Өрөвдөж байна.

	— Тэгвэл би ээж аав хоёртойгоо уулзаад маргааш үдээс өмнө буцаад ирье.

	— Болохгүй ээ! Чамайг маргааш Цэнд аймгийн төвд хүргэнэ.

	— Яах гэж?

	— Тэнд чамайг шоронд хийнэ.

	— Би тийшээ явахгүй. Шоронд ч суухгүй...

	— Чиний дураар болдог юм уу? Аймгийн төвд хорьж байгаад хот явуулж ч магадгүй.

	— Тэгвэл би явна. Хот үзнэ.

	— Жавзмаа минь чи хүүхэд шиг гэнэн юм аа. Хувьсгалын эсэргүү гэмтэн гэдгээ чи мэдэж байна уу? үгүй юу?

	— Би хүн алж, хүрээ талаагүй. Хувилгаан багш намайг шар цэргээ удирдаж даваа давуул. Могой жилтэй бүсгүй хүнээр зам гаргуулбал өлзийтэй гэж айлдсан.

	— Хувилгаан багш чинь амиа хоохойлох арга амархан олж дээ. Мэхт мэхэндээ гэгчээр шар хувалз өөрөө нохойн үхлээр үхсэн. Чи нүдээрээ үзээ биз дээ?

	— Багш маань хувилгаан хүн шүү дээ. Сүнс нь өөр биед хувиран оршсон байх аа...

	— Татав өвчин туссан борлон болж хувилаад энэ үдэш бүрмөсөн төрөл арилжсан даа, тэгвэл...

	— Бурхан гончигсум! Надад бас тэгж санагдсан. Нүгэл байгаа. 

	Хажуугийн майханд хэн нэг хүн зовуурьтай яраглан ханиах чимээгээр тэр хоёр дуугүй болов. Аюушийн зүрх булгилан цохилж, гарын алга нь хөлсөндөө норсон байлаа. Жавзмаатайгаа ярилцах сан, дууг нь дахин сонсох сон гэхээс байж ядан хатавчны эсгийг хойш яран зайг томсгоод хананы эрсэнд духаа наан «Жавзмаа!» хэмээн шивгэнэн дуудав.

	— Юу гээв?

	— Чамайг хатуу шийтгэх байх аа?

	— Яагаад?

	— Ардын засгийн эсрэг чи зэвсэг хөдөлгөсөн шүү дээ.

	— Би тэгье гэж бодоогүй. Бурхан тэнгэрийн зарлигаар шамбалын дайнд мордсон.

	— Тэр бурхан чинь өөрөө чамд хэлсэн юм уу?

	— Үгүй л дээ! Хувилгаан багшийн амаар дамжуулж сүсэгтэн олон бидэнд зарлиг лүндэнгээ буулгасан.

	— Хувилгаан багш, хувилгаан багш л гэнэ. Тэр шар хувалз та нарын гараар ардын засгийг устгуулах гэсэндээ бурхны нэр барьж мунхруулж мэхэлсэн юм.

	— Алдас боллоо! Бүрлээч болсон багшийн минь ясыг өндөлзүүлээд яах вэ.

	— Тарьсан балаг нь одоо ч тасраагүй байна. Шар хувалз үхсэн ч гэсэн дайсан хэвээрээ.

	— Би ч бас дайсан уу?

	Аюуш юу гэж хариулахаа мэдэхгүй түгдрэн дуугүй болов. Эсэргүү нарын дотор Жавзмааг үзсэнээс хойш хайр сэтгэл, дайснаа үзэн ядах үзэл хоёр ухаан санаанд нь өрсөлдөн хямарч, яах ч учраа олохгүй өдий хүрсэн билээ.

	— Аюуш аа! Чи яагаад дуугарахгүй байна.

	— Чи намайг өөдөөсөө гүйгээд очиход л нам бууддаг байсан юм.

	— Буудсаан!

	— Онож буудаагүй. Зүрхийг минь дэлбэ буудсан бол дээр байсан даа.

	— Чамайг алж яах юм?!

	— Юу яах юм гэж? Алахгүй бол яах гэж буу шийдэм бариад...

	— Мэдэхгүй! Би мэдэхгүй! Надаас ийм юм битгий асуу?

	Жавзмаа шуухитнан амьсгаалж байснаа аяархан гингэнэн уйлав.

	Их галаас тасарсан бяцхан дөл адил улалзаж, буу занган хад чулуун дээгүүр дүүлэн гүйж байсан тэр бүсгүй, цэнэгтэй бууны овоо хараанд багтан үхэл нүүрлээд байхад тэнгэр ширтэн омог бардам зогсож байсан тэр зоригтон шуухитнан уйлж байна гэж үү? Өөрийг нь мухар толгойт, буруу номтон хэмээн зүхэж, үзэн ядахын хүйтэн харцаар нэвт шувт ширтэн, байсан тэр бүсгүй энэ харанхуй шөнө өөрийг нь хань татан үеийн сайн нөхрийн ёсоор үг хэлэлцэн байна гэж үү? Ингэхэд би хэн сэн билээ?

	Хөдөө нутагт эрдэм соёл дэлгэрүүлж харанхуйг халах их тэмцэлд амь бие үл хайрлан зүтгэх тангарагтай эгэл нэгэн багш, ардын дайсантай гал ус адил харшилдан тулалдах учиртай бошгыг халах залуучуудын эвлэлийн гишүүн, хувьсгалын цэрэг эр бус уу? Гэтэл энэ хэд хоног хадан завсар хавчуулагдсан янзага шиг дэмий цухалдан зорьсон хэрэг, өргөсөн тангаргаа няцсан мэт эргэж хурган байсан минь юуных билээ! 

	Аюуш харанхуй тийш гөлрөн ухаан санаандаа өөрийгөө гэсгээн шийтгэх шалтаг хайн элдвийг эргэцүүлэн бодов. Түнэр харанхуй дунд гагцхүү Жавзмаагийн эрхэмсэг сайхан царай тодрон үзэгдэнэ. Сэтгэл зүрхэнд нь хадагдсан, хаана ч явсан нүдний нь өмнө тодрон үзэгдэх тэр бүсгүй, харанхуй гэрт цор ганцаар нулимсандаа хахаж цацан гингэнэх эгэл нэгэн хүүхэн хоёр хоорондоо огт төсөөгүй өөр хүмүүс мэт. Үймээн самуун дэгдсэн энэ өдөр хоногуудад бүх юм хоёр хуваагдаж, Аюуш өөрөө ч бас тэс өөр хоёр хүнийг нэгэн биедээ багтаан өөр хоорондоо тэмцэлдэх тэдний дунд үүлгэртэн явж байсан мэт ээ!...

	— Аюуш аа! Чи буян санаж эндээс намайг гаргаач! Би ээж аав хоёртойгоо уулзмаар байна хэмээн Жавзмаа уйлагнан шивгэнэв.

	— Дуугүй бай! Над шиг мухар толгойт, буруу номтон нүгэл буян гэж юу байдгийг яаж мэдэх вэ? Маргааш танай шар цэргийг үнсэн товрог болгоод үлдсэнийг нь адуу мал шиг хураагаад ирнэ ээ гайгүй, Тэжээсэн бяруу тэрэг эвдэнэ гэгчээр ардын засаг асарч энэрээд байхаар улам даварч буу шийдэм бариад босно гэнэ ээ, тануус! Цэнд-Очир гуайг шударга чинээлэг ард гээд хөрөнгийг нь бүрэн хураагаагүй үлдээсэн. Одоо охин нь эсэргүү болсон болохоор том толгой феодалуудын адил ангийн дайсан гэж үзнэ. Чи эх эцэгтэйгээ уулзмаар байвал бид маргааш шар цэргийн үлдэгдэлтэй тэднийг чинь хамт туугаад ирье! Төөрөгдөж мунхарсан хөөрхийс, гээд амь насыг нь бүрэлгээд яах вэ гээд учрыг ухуулж, арга, ядахдаа хий буудаж ч үзлээ. «Сум даахгүй, ялагдаж дийлдэшгүй» гэж галзуурна гэнэ ээ тануус! Ардын засгийн энэрэл ивээлд багтах дургүй бол хуугаар нь эргүүтсэн борлон шиг болгоод өгье л дөө гайгүй. Чи харж л байгаарай! Жимээ чавганц хүртэл дээлээ хөөргөж бүслээд, саа дайрсан юм шиг шийдэм бариад цовхчиж байсан шүү дээ! Бузар булай юм гэж юу байдгийг тануусыг харахдаа л би ойлгосон. Чиний тэр авга ах Чагдар чинь хаана бүгсэн бэ? Түүнийг чинь ч бас энд туугаад авч ирнэ. Хоёр нүүртэй тэр муу цөөврийг хүзүүг нь хуга мушгих хун!

	— Аюуш аа! Чи юу яриад байна аа!

	— Би өөрийнхөө шүтээнд залбирч нүглээ наманчилмаар байна.

	— Чи бурхан шүтдэг гэж үү? 

	— Миний шүтээн та нарынхаас өөр! Миний шүтээн бол амь насаа зориулахаар шийдсэн хувьсгалын үйл хэрэг минь юм. Эгэл ардыг боолчлон дарлах гэсэн, ухаан санааг мунхруулах гэсэн, амь насыг бүрэлгэх гэсэн дайсан бүрийг даран сөнөөгөөд хотол олноор өөдлөн жаргахаас нааш бидний сэтгэл амрахгүй. Гэтэл та нар буян нүгэл, хойд насны жаргал гэдгээр буурай олныг мунхруулж цусыг сорж, махыг идэн өөрсдөө энэ яваа насандаа хувалз адил цэрдийж, аалз адил арвалзах санаатай шүү дээ! Үүнийг шударга өс гэх үү!

	— Аюуш аа! Би бас аалз, хувалз уу?

	— Чи түүнээс долоон дор шар хувалзтай нөхөцсөн, ухаан санаагаа боолчлуулсан адгийн... адгийн...адгийн 

	— Адгийн юу гэж!?

	— Мэдэхгүй. Бүх муу юмны адгийн адаг.

	— Аа тийм бий! Чамайг би өөртөө сэтгэлтэй болов уу? гэж бодож явдаг юм сан. Би эндүүрчээ...

	Жавзмаагийн хэлсэн үг тархин дундуур нь муна шийдмээр татаад авах мэт болов. Гэвч Аюуш биеэ барин ухаан санаанд нь ундраад байгаа үгээ хэлж санаагаа амраамаар санагдаад байлаа.

	— Жавзмаа минь! Би аль хэдийнээ үнэн санаагаа чамд цухуйлгаж байсан. Чиний төөрөлдсөн ухаан, хойд насны жаргал гэж сүржигнэн сүсэглэдгийг би яавч тэвчиж чадахгүй нээ!

	— Аюуш аа! Чи бас солиорчээ! Юу яриад байгааг чинь би ухаарахгүй байна. Ядарч байна... Юу ч сонсмооргүй байна. Чи хаяанаас холд! Цаашаа яв! Дахиад ганц ч үг битгий хэлээрэй. Гуйя! Та нар онгон сахиусыг минь адгуусны цусаар бузарласан. Амь нас, буян заяаг минь тэтгэн хамгаалдаг шүтээн минь миний итгэж, санаж боддогийг урвууллаа. Одоо би яахыгаа өөртэйгөө яримаар байна. Над битгий саад болоорой. Цаашаа холд! Гуйя!

	Өвчинд шаналахын туйлд хүрээд хорвоогийн агаараар сүүлчийнхээ удаа амьсгаалан буй насан буурай хүн адил Жавзмаагийн хоолой цуцан царгиад, дуулдах төдий шивгэнэн хэлсэн сүүлчийн үгс Аюушийг айлгав. Амиа хорлохоор шийдсэн хүн л ийм залхсан, цөхөрсөн хоолойгоор хааш яаш шивгэнэн ярьдаг баймаар... Эсвэл үнэхээр ядарч туйлдаад ярих, сонсох тэнхэлгүй болсон байж юун магад...

	Аюуш гэрийн бүслүүрээс чангаан босож буугаа мөрөвчлөв. «Ямар хүнд юм бэ? Тэнгийн туухай мөрөн дээр тавьсан юм шиг Энэ бууг би урьд нь яаж дааж явсан юм бол! Би ч бас яримааргүй, сонсмооргүй байна. Бодох ч дур алга! Газар сунаж ойчоод сэрэхгүй унтах юм сан» хэмээн тэр өөртөө өгүүлэн гэр түшин босоогоороо зүүрмэглэв.

	 

	 

	
6. 

	— Зүсээ хувиргасан ангийн дайсан гэдэг чинь энэ дээ! Та нар надаар оролдож басамжлахын оронд Аюуш гэдэг хэн бэ? Эсэргүүнүүдийн өөдөөс буугаа хаяад юунд гүйв! Тэр эмийг өмөөрч миний гараас буу яагаад булаав? гэдгийг бодож тунгааж үзсэн бол ийм явдал болохгүй байсан юм. Хувьсгалч сонор сэрэмж алдсанаас эсэргүү эмийг оргууллаа. Үүний хариуцлагыг Дорж чи бас давхар хүлээнэ дээ! Аюушийг би өөрөө аймгийн хүргэж өгнө! Эсэргүү нартай ямар далд холбоо сүлбээтэй байсныг нь илчилж хуулийн дээд ял оноон шийтгэвэл таарна! хэмээн Цэнд онгод нь орсон бөө адил нүдээ цэхэлзүүлэн гар занган хашхираад майхны хаяанд дэвссэн тохом дээр хэвтэж байгаа Доржийн дээрээс хялайн харав.

	Савхин хүрэм дээр төмөр аралтай суран бүс бүсэлж, буу сэлэм агсаан ташаа тулж, хүйтэн царайлан дээрээс нь тонгойж байгаа түүнийг Дорж цөхөрсөн, ядарч дуниарсан нүдээр харна. Түүнтэй үг хэлэлцэх байтугай өөдөөс нь харах ч тээртэй ажээ. Хүнд байж болох атгаг бурангуй бүх санаа энэ гэдгэр толгойд яаж багтаж байдаг юм бол хэмээн тэр гайхав.

	Дорж шүд зуун өндийж малгайгаа авч өмсөөд үг дуугүй майхнаас гарав. Нүдний нь өмнүүр гэнэт хүнд хар хөшиг буух шиг болж өөрийн эрхгүй нүдээ анилаа. Тоо томшгүй гялтганасан шар од цас адил бужигнан будран үзэгдэнэ. Уулын ширүүн урсгалт голын дэргэд байгаа мэт чих нь шуугьж байна. Цайж омголтсон уруулаа хуурайшсан хэлээрээ шилэмдэж, тэнцвэр алдан унахгүйг хичээн булчин шөрмөсөө хөвчлөн зогсов. «Шарх улам л өвчин ороод байна даа. Цус их алдсанаас бие суларчээ. Тэсэхээс өөр аргагүй. Отрядыг Цэндийн, мэдэлд өгч болохгүй. Яавч өгч болохгүй. Овилгогүй ийм хүн яаж ч мэднэ. Толгойдоо нуусан бузар булайгаа хувьсгалч үг яриагаар халхалсан, ноёлох ихэрхэхийн хэнээ туссан ийм хүн санаснаа гүйцэлдүүлэх гэхдээ гэмгүй олныг хилсдүүлж, амь насыг бүрэлгэхээс ч буцахгүй. Төвийн отрядын дарга нарын өмнө ухаантай, сэргэлэн, үнэнхүү улаан хувьсгалч гэдгээ харуулах гэж яаж байлаа! Тэдний шилийг харангуутаа л царай нь хувирч, хэл ам нь догшроод явчихсан. Аймгаас, үгүй бол хувьсгалт улаан цэргийн төвийн отрядаас хүн иртэл тэсэхээс аргагүй. Аюуш маань бас яачхав даа! Санаа сэтгэл нь хямраад байгаа хүүхэд. Арга ч үгүй дээ! Гэхдээ Жавзмааг оргууллаа гэдэг юу л бол!» хэмээн түр амсхийх зуураа тэр бодож амжив.

	Нүдийг нь халхлаад байсан бараан хөшиг алгуур ярагдаж, гялтганасан шар одод замхарлаа. Навтгар хар гэр, нар, бороонд гандан хагсаж зай гарсан модон чингэлэг, араг, савар, үхэр тэрэгний дугуй сэлт нялх ногоо халиурсан газар дээр өнгө ялгаран харагдана. Гэрийн үүд, орчин тойрны газрын өвс ногоо зулгарч хагдраагүйг үзвэл хар гэрийн эзэд шинэ газар буугаад удалгүй ойр зуурын юмаа хамж аваад, эхнэр хүүхдээ дагуулаад уул хаданд дүрвэжээ. «Эсэргүү бослогыг дарсны дараа цэгцлэх, дүрвэж дайжсан айл хунарыг төвхнүүлэх, хэлмэгдсэн, цочсон эгэл олны сэтгэлийн сэвийг арилгах их ажил бас бий. Бие гайгүй болбол зүтгээд байна даа! Манай суманд ийм хэрэг түвэг гараагүй нь яамай. Урдаас сэрэмжилж байсны ач! Энд бас тэгж болох л байсан. За тэр ч яах вэ. Эргэцүүлж тунгаан бодох юм бас бий. Өнөөдөр эсэргүүгийн үлдэгдлийг зүйл дуусгая! Наана уу цаана уу гэж зууралдахаа болъё» хэмээн Дорж энэ тэрийг эргэцүүлэн гал тойрон цай ууж суугаа эрчүүл дээр очив.

	Шодон гэзэгт янхигар өвгөн том модон аяганд хар цай хийж шагайн чинээ тос унагаад Доржид барив. Цэнд майхны гадаа үлдээд цаасан иштэй тамхи баагиулан, майга хөлөө алцайн зогсоно. Санасан санаа нь сэтгэлчлэн бүтсэний жаргал эдлэн буй хүн л чухам тийм амгалан, магнай тэнэгэр, нуруу гэдгэр, маадгар байдаг болов уу гэмээр. Тамхиар гачигдсан эрчүүл түүний ам, хамраар нь савсан суунаглах цэнхэр утааг өлөн нүдээр хорхойсон харж тамшаалж байна. Дамиран Цэнд тийш эргэн харж халгаж цэрвэн байж;

	— Аяга халуун цай оочихгүй юу? Та! гэв. Тэр хариу дуугарсангүй. Сонсоогүй юм болов уу гэж эргэлзсэн Дамиран:

	— Хөөе халуун хар цай уух уу? хэмээн чанга хэлэв. Цэнд эрчүүл тийш харсан боловч хариуд бас л дуугарсангүй, толгой сэгсрэх төдий болоод буруу харлаа.

	Янхигар өвгөн нүд ирмэж:

	— Ийм сүр бараатай дарга хүн мань мэтийн сэтэрхий аяганаас цай оочих цээртэй байдаг байлгүй. Зөнгөөрөө болог! Богц нь овоо түнтгэр юм билээ. Идэж уудаг юм нь өөр байдаг байлгүй хэмээн егөөдөж байгаа, үнэн санаанаасаа хэлж байгаа нь мэдэгдэхгүй аяархан хэлэв.

	— Хоол хүнс ямар шүү байгаа вэ гэж Дорж тэднээс асуув. Эрчүүл бие биеэ харан инээмсэглэж:

	— «Гайгүй ээ! Болох байгаа» гэцгээв. Шодон гэзэгт өвгөн жуумалзан, армаг тармаг сахалтай эрүүгээ илэн байж:

	— Өглөөний цай маань ингэсхийгээд болно. Гэр гэрээсээ авч гарсан хуурай юмаа барцгаасан. Өчигдөр үдшийн борлон ч уруул тосдох өөх тосны нүнжиг муутай амьтан юм. Би ч хувьдаа сэжиг хүрээд байгаа гэв.

	— Ойр хавийн айл амьтнаас шөлний юм зээлж аваад ч гэсэн хэрэглэе л дээ!

	— Эзгүй гэр, малгүй хот л хаа сайгүй байна. Цөмөөрөө л уул хаданд дүрвээд гарчихжээ. Эзэнгүй мал үзэгдэх л юм. Хангайн хишиг биш болохоор дараа нь эзэн нь гараад ирвэл зарга заалхай хийгээд түвэг удах болов уу? гэж бодох юм.

	— Самбуу гуай та чинь сүрхий гөрөөчин гэсэн байх аа!

	— Буянаа дэлгэр! Нүдтэй байхдаа хангай дэлхийн хишиг хүртэж явлаа. Одоо тулганы цаана суугаа чавганцаа ч муухан таньдаг болоод байна шүү?

	Эрчүүл тэсэлгүй нирхийтэл инээлдэв. Дорж бас инээд алдтал шарх нь хөндөгдөн өөрийн мэдэлгүй ёолов. Инээд наргиандаа болоод эрчүүл түүнийг анзаарсангүй. 

	— Боорхойн аманд Шадавынх гэдэг айл бий. Хоёр хонь, жаалхан ааруул ээзгий өгнө гэсэн. Эндээс холгүй. Самбуу гуай та эндээ үлдэнэ биз. Тэр айлд очвол сайн сан гэж Дорж хэлэв.

	— Дарга минь, та намайг хараа муу гээд заазалж байгаа юм биш биз дээ! Эсэргүү нарыг, тэр тусмаа улаан, шар дээл хувцастайг нь саахалтын газраас таньж, буу дуугаргаж чадна шүү!

	— Яалаа гэж тэгэх вэ? Манайхан аяншиж, тулалдаж ядраад ирэхэд аяга халуун цай, шөл бэлэн байвал сайн сан гэсэндээ л хэлж байна.

	— Би та нарыгаа цаашлуулсан юм. Тэгэлгүй яах вэ? Дарга минь! Эртхэн мордож очоод ирье! Харин таны царай базаахгүй байна. Эндээ хэвтэж өнжвөл яасан юм бэ?

	— Манай Самбуу гуай ийм л яггүй өвгөн дөө. Эргүүлээд танд тушааж байна шүү!

	— Самбуу гуай минь, би явалгүй горьгүй. Өнөө шөнө овоо амарч хоноод бие хөнгөн байна.

	Дорж хөлөрсөн духаа ханцуйгаараа шудран арчаад босов. Отрядынхан түүнийг дагаад бослоо.

	— За нөхөд минь! Хөдлөхөд бэлтгэцгээ! Өнөөдөр ямар ч байсан хувилгаан ламтны шар цэргийн үлдэгдлийг зүйл дуусгая! Унаа, зэвсэг бүрэн бэлэн, сум хүрэлцээтэй биз дээ! Та нартайгаа би хамт явна аа! хэмээн Дорж шийдэмгий хэлээд инээмсэглэв.

	— Бэлээн бэлэн! хэмээн эрчүүл хөхиүн, цовоо хэлээд тус тусын ажлыг амжуулахаар тарж явахыг завдлаа.

	Майхан гэр хоёрын хооронд нааш цааш холхиж байсан Цэнд гэнэт «Хөөе! Байз» хэмээн захирангуй хэлээд амандаа зуусан тамхины ишийг газарт нулимж, том том алхсаар тэдний дэргэд ирэв.

	— Та нар хэтэрхий болчимгүйдэж байна. Эсэргүү дээрэмчний толгойлогчдын нэгийг оргуулчхаад... бас өөрсдийнхөө дундаас урвагч гарч ирээд байхад юу ч болоогүй юм шиг инээлдэж хөхрөлдөн... Ингэхэд та нар юун хүмүүс вэ? Хаанаас яах гэж энд цугласан улс вэ? Дайсныг хөөж мөрдөн устгахын оронд хойноос нь хий буудаад хоцорсныг би нүдээрээ харсан шүү! Одоо тэгээд эсэргүү дээрэмчид та нарыг хаана хүлээж байгаа гэж явцгаах нь вэ?...

	Энэ бүх явдлыг аймгийн яаманд мэдүүлэхээс нааш эндээс ганц ч хүн хөдлөх ёсгүй. Дорж ч отрядыг удирдах байтугай, хоёр хөл дээрээ арай ядан тогтож байгааг та нар бэлхнээ харж байна. Шархтай хүн цэрэг удирдаж байлдаанд орж болдог гэдгийг би л лав дуулаагүй юм байна. Дээд газар ч зөвшөөрөхгүй. Та нар дураараа аашилж байна! Анги, намын зарчимд харшилсан ийм салан задгай явдлыг би яавч тэвчихгүй. Зүгээр яасан ч өнгөрөөхгүй гэв.

	Өөрсдийг нь дайрч давшилсан, хардаж сэрдсэн түүний үг яриа саяхан уужуу тайван инээмсэглэж байсан эрчүүлийг сочоож, санаа сэтгэлийг үймүүлэв. Тэдний царай барсхийж Дорж, Цэнд хоёрыг ээлжлэн харцгаана. Дамиран байж ядан хавчганаж:

	— Хүнд нэг л толгой заяадаг. Бид ч нэг л даргатай. Чи ер нь яах санаа байна. Галзуу солио туссан юм шиг ямар хаашаа ааш зантай хүн бэ, чи! Чи яах гэж бидэнтэй нийлсэн юм. Чамтай, чамгүй тушаасан, тушаагаагүй хийх ёстой юмаа бид хийж дөнгөнө. Хамар доор хагархай бий гээд зоргоороо битгий бурж бай. Чи ширэн хүрэм, ногоон малгай өмсөж хоосон сүрээр хүн айлгаж явдаг чинь тэндээ л биз! Бид чамаар заалгахгүй! гээд бүхэл хахал давс санаандгүй үнхсэн мэт ярвайн газар нулимав. Эрчүүл ч зориг зүрх оржээ. Тэд Цэндэд дургүйцэн шуугилдлаа.

	— Дамираны хэлдэг зөв!

	— Цэнд ер нь яах гээд байгаа хүн бэ?

	— Муу эр дайнд хөөрнө гэгчээр

	— Одоо байгаад биднийг хувьсгалын эсэргүү, ардын дайсан гэхнэ ээ!

	— Чи л бидэнд балаг тарьсан! Давааны өвөрт морьдоо орхи гэж чи ятгаагүй бол эсэргүүнүүдийг бид мөрдөн хөөх л байсан...

	— Буруудахын цагт хэлснээ байтугай хийснээ бусдад түлхэж бухдаг хүн байх нь ээ, энэ!

	— Аюушийг барьж хорих эрх үүнд хэн олгосон юм бэ? Яахыгаа бид мэднэ.

	— Биднийг матвал матаарай. Үнэн мөнийг ялгах газар бий шүү!

	Эрчүүл ууртай дүнгэнэн шуугилдаж хүн бүр Цэндэд хэлэх гэснээ хэлж санаа амрахыг хүсэх мэт ам өрсөн чанга чанга ярина. Мөнөөх хүлцэнгүй, болхи бойдго, чанга дуугарсан хүний өөдөөс эгцлэн харж чаддаггүй хөдөөх эрс гэнэт догшин сүртэй, хэл ам хурц, мэргэн цэцэн хүмүүс болон хувирсанд Цэнд балмагдав. Хүйтэн ус толгой дээрээ цацуулсан мэт цочиж, үргэлж гурвалжлан байдаг нүд нь жартайн хөмсөг нь буугаад, уруул ам нь татвалзан зогсож байгаа түүнийг отрядынхан ил шулуун үгээр хайр найргүй довтлон шуугилдахыг эсэргүүцэх зориг зүрх түүнд нэгэнт үгүй болжээ. Санаа эвлэсэн олон хүнийг зожгирсон ганц хүн эрх дархын сүрээр ч, хатуу ширүүн үгээр ч айлгаж далайлгах аргагүйг Цэнд ухаараад үг дуугүй хүлцэн зогсоно.

	Дорж эрүүл талынхаа гарыг өргөн:

	— Та минь! Больцгоо! Маргаж мэтгэлцдэг цаг биш. Үүрэг хүлээснээрээ эрхээ би эдлэхээ л эдэлнэ. Хариуцлагыг нь ч бас хүлээнэ. Хөдлөхөд бэлтгэцгээ! гэв.

	Отрядынхан номхорч дуугүй болов. Сүрдэж балмагдсанаа нууж ядан хавчганан байсан Цэнд уртаар амьсгаалан уужирсан авч архайж дархайсан эрчүүлийг хялбархан номхотгосон Доржид атаархаж байлаа. Үүнд хүн хүнээс илүү юм юу байгаа юм бол хэмээн тэр бас гайхна.

	Дорж Цэндийг огт тоосон шинжгүй зоримог чанга алхсаар гэрт орлоо. Дутуу хошуулдсан өрхний завсраар туссан цагаан гэгээнд ханхайлсан гэр дотор хаана юу байгаа нь бүүр түүр үзэгдэнэ.

	Гар хүлээтэй Аюуш хөл жийн хана налан сууж байна Доржийг хаалгаар орж ирэхийг хармагцаа сандарч мэгдэн ухасхийн босохыг завдсанаа хүлэгтээ түүртэн дэмий л цээжээрээ займчин хөдлөөд минчийн улайсан нүүрээ нуух санаатай хүзүүгээ гүрдийлгэн тонгойв.

	«Аюуш минь чи юу л хийж орхив доо» хэмээн Дорж хэлэх гэснээ болив.

	Гэрийн хоймрын гурван унийг сугалан шар эсгий дээврийг хоёр хэсэг газар дээрээс доош нь хага яраад хүн багтах зай гаргасан байлаа. Сэтэлж унжуулсан эсгий дорвойн унжжээ. Дорж түүнийг ажиглан байснаа толгой сэгсрэн «Сэргэлэн тархи! Эсгий даах мэс хаанаасаа олдог байна. Түрийндээ хутга нууж байж л дээ. Амиа хорлоогүй нь л яамай. Жавзмаа та хоёр шивэр авир ярилцаад л байсан. Хэдийдээ цаадах чинь оргочихоо вэ» гэлээ. Аюуш хариу дуугарсангүй. Үг дуугарах зориг ч байсангүй. Дэргэдээ ирээд зогсож байгаа Доржийн гутлын хоншоорыг ширтэн уруу царайлан сууна. Туранхай өргөн мөр нь даалимбан дээлийн цаанаас ёрдойж, шар үс сөрвийсөн урт хүзүүгээ жигтэй уртаар сунган тонгойсон түүнийг хараад Дорж өөрийн эрхгүй өрөвдөн хайрлав. Аюуш руу тонгойн суганд нь гараа шургуулан чангааж «За бос! бос!» гэлээ. Залуу эр улам ч мэгдэн хоёр хөлөө татаж өвдгөө нугалан цээжээ урагшаа түрэн хүчлэн босов. Доржийн нүүр өөд тэр эгцлэн харахаас зүрхшээн буруу харна. Хэн алин нь юу хэлэхээ мэдэлгүй дуугүй зогсох авч тэр дуугүй өнгөрөөсөн агшин бүр Аюушид хатуу цээрлэлээс өөрцгүй санагдана.

	Гажсан хуучин модон хаалга тархийн онгойж Цэнд сүр сархийн орж ирлээ. Нахиудуу хамар нь сарталзаж, армаг тармагхан урт хөмсөг нь шөрвийн босоод түүний дороос мөнөөх гурвалжин нүд нь ууртай гялалзан байлаа. Бас л хэл ам таталж ойворгон загнах вий хэмээн төвөгшөөсөн Дорж жишүү харан Аюушийн гарын хүлгийг ганц гараараа тайлах гэж оролдов. Нарийн сураар бугуйг нь чивчиртэл ороож, наана цаана нь төвөгтэй зангилаа гаргасан хүлгийг ганц гараар байтугай хоёр гараар оролдсон ч тайлахад бэрх ажээ

	— Аль вэ, хө! Туслаач! Тайлахад бэрх хүлээс байна хэмээн Дорж үнэн санаанаасаа Цэндээс гуйв.

	— Тайлж яах нь вэ?

	— Гар нь мэдээ алдаад хөшчихжээ.

	— Дажгүй ээ! Аймаг хүртэл энэ чигээрээ яваг!

	— Аюуш бидэнтэй явна аа!

	— Чи хэтэрч байна. Наадахыг чинь би аймагт хүргэнэ дээ!

	— Яахыгаа би мэдэж байна!

	— Аа тийм бий! Чи ер нь хэн болоод ингэж галзуурдаг хүн бэ?

	— Хувьсгалын эсэргүү, ангийн дайсанд би чам шиг найр тавьдаг нь биш. Ардын засгийн дайсан бол миний дайсан. Чамайг ч гэсэн би зүгээр өнгөрөөхгүй. Хэлэх газар нь хэлж, мэдэгдэх газар нь мэдэгдэнэ.

	— Тэгээ тэг! Санаснаа л хийгээрэй.

	— Хийнэ дээ! Одоо ч санаснаа хийнэ!

	Цэнд ухасхийн Аюушийн мөрөн дээрээс шүүрэн хаалга тийш түлхэв. Дорж түүнтэй барилцаад авахаас буцахгүй болсон авч уураа тэвчин:

	— Боль гэм! Орхи! Хүлгийг нь тайл! гэв.

	— Яахыгаа би чамаар заалгахгүй.

	— Чи энэ отрядад багтдаг юм бол миний үгийг дагах ёстой.

	— Би чиний өмнө бөндгөнөх гэж энд ирээгүй.

	— Тэгвэл явдаг замаараа явж үз!

	— Яахыгаа би мэднэ ээ. Чамд падгүй! Харин чи удахгүй дээлээ толгой дээгүүрээ нөмрөөд явж байхыг би энэ хоёр цэхрээрээ харахаа л харна.

	Тэдний дайралцааныг сонсож толгой гудайн, газар шагайн зогсож байгаа Аюуш тэссэнгүй. Хайрлан хүндэлж явдаг хүнийг нь хөндлөнгийн ойворгон нэгэн элдвээр дайрч давшлах шалтгийг үүсгэсэн буруутан нь би хэмээн тэр өөрийгөө зэмлэн байж:

	— Дорж даргаа, хэрэггүй! Би буруутай! Аваад явбал яваг. Шийтгэвэл шийтгэг! Надад гомдох юмгүй гэв.

	Цэнд их л бахтай ханхалзан Дорж тийш хялалзаад Аюушийг хаалга тийш түлхэн бөгс рүү нь сурамгай өшиглөв. Хоёр хөл дээрээ тэнцвэрээ олж ядан найгаж байсан залуу эр толгойгоороо хаалга түсхийтэл мөргөн босго тэгнэн шургачин уналаа. Дорж ухасхийсэн авч шарх нь хөндөгдөн өөрийн мэдэлгүй дуу алдан зог тусав. Бах нь ханасан Цэнд босго тэгнэн хэвтэж байгаа Аюушийн толгойг гишгэх шахан дээгүүр нь алхаж гэрээс гарлаа.

	Отрядынхан ямар нэг базаахгүй явдал болно гэдгийг мэдэж байсан юм шиг гэрийн үүдэнд хоромхон зуур цуглаж, нүүрээрээ газар шаан босго тэгнэн хэвтэж байгаа Аюушийг татан босгов.

	Цэнд майга хөлөө өргөн Аюушийн дээгүүр алхаж гарахыг харсан Доржийн уур дүрсхийн «Энэ гэдгэр толгойтыг яасан ч яадаг юм. Гар доор буу байсан бол!» хэмээн цухалдан араас нь ухасхийснээ «Ингэж зохихгүй» хэмээн өөртөө хэлээд малгайгаа засаж өмсөн гэрээс гарлаа. Өөрийгөө эзэмдэн захирч чадахгүй хүн бусдыг удирдан журамлаж чадахгүй хэмээн лавтай итгэж, хаана, хэзээ ч уужуу тайван байхыг эрхэмлэдэг тэр бээр босго алхан гарахын өмнө бухимдал цухлаа гэрт орхисон мэт магнай тэнэгэр, царай түвшин болсон байлаа. 

	Буу зэвсгээ агсаан мордоход бэлэн болсон эрчүүд Доржийг гэрээс гарч ирмэгц дохио тушаал авсан мэт нэгэн эгнээ болон жигдрэн жагсав. Нас бие, зан ааш, өмссөн дээл хувцасны өнгө нь хүртэл адилгүй боловч цэрэг эрс адил сахилга журмыг чанд баримталдаг эгэл дотно тэр хүмүүсийг хараад Доржийн ухаан санаа улам ч уужрав. Олноос онцгойрон хоцорсондоо Цэнд яах учраа олохгүй алмайран, тээнэгэлзэн байснаа Аюушийн дэргэд очиж «За хө явна аа» гэж чанга хэлээд далан дээр нь алгадан толгой сэжлэн ширэв татан тамшаалав.

	— Нөхөд өө! Та бид сайн дураараа нэгдэн нийлсэн ч гэлээ эсэргүү дайсантай тэмцэхдээ хувьсгалт цэргийн нэгэн адил сахилга журмыг эрхэмлэх ам тангарагтай билээ. Хэрэв түүнээсээ няцвал зохих шийтгэл шударгаар ноогдуулах учиртай. Гэтэл энэ нөхөр Цэнд отрядыг удирдах хүний өгсөн шийдвэрийг хөсөрдүүлсэн учраас зүй нь сахилга журмын дагуу хатуу цээрлүүлэх ёстой боловч үүнтэй зууралдах зав алга! Энэ учраас түүнийг отрядаас хасаж, буу зэвсгийг хураах нь зүйтэй. Манааны үүргээ муу биелүүлсэн Аюушийг хэрхэх тухай дараа жич ярилцана. Одоо түүнийг суллаж зэвсгийг буцааж өг! Тушаалыг ёсоор гүйцэтгэ! хэмээн Дорж өндөр дуугаар хэлэв.

	Эрчүүл ярсхийн хөдөлж хоромхон зуур Цэндийн зэвсгийг хурааж, Аюушийг суллан бууг өгөв.

	Санаандгүй байтал нь нүд ирмэх зуур болж өнгөрсөн шийдэмгий явдал Цэндийг балмагдуулж гар нь салганан, толгой нь бөнжгөнөнө. Түүний бүх омог, сүр хүч зүүж явсан буу зэвсэгт нь байсан мэт өд сөдөө зумлуулсан шувуу адил бээвийн зогсож байлаа. Үг хэлье гэтэл юу хэлэхээ мэдэхгүй, эсэргүүцэн хөдөлье гэтэл гартаа барих ташуур ч үгүй хоцорсон түүнийг өрөвдөх хүн үгүй ажээ.

	— Отряд мориндоо! хэмээн Дорж тушаамагц эрчүүл тушиж орхисон морьдынхоо зүг гүйлдэв.

	Цэрэг эмээл тохсон шаазгай алаг мориндоо Дорж хүнээр түшүүлэн мордлоо. Ногооны үнэр анхилсан сэрүүн салхи сэвэлзэж, үүл нүүсэн тэнгэрээс борооны ганц нэгэн дусал хүмүүсийн дээл хувцас дээр унан бараан толбо үүсгэн байна.

	Дорж жолоо татан морио эргүүлж «Отряд миний хойноос!» хэмээн түрүүчийн адил цогтой чанга дуугаар уянгалуулан хэлээд баруун хойшоо чиг барин хөдлөв. Цэнд сая сэхээ авч:

	— Дорж оо! Чи сайхан мэдээрэй! Чиний цадиггүй аашилсныг би яавч зүгээр өнгөрөөхгүй дээ! Харж л байгаарай! хэмээн заналтай хэлэв.

	Отрядынхаас хэн нь ч эргэж харсангүй. Нэгэн цуваа болон Доржийн араас хатируулж яваа эрчүүдийг Цэнд хорсож зүхсэн хүйтэн харцаар үдээд гэрийн гадаа ганцаараа торойн хоцорлоо. Самбуу өвгөн аль хэдийнээ хөтөлгөө морьтой зүүн хойшоо яваад өгсөн тул ууцаа үүрэн нааш цааш хэдэнтээ холхисноо эмээлийн бүүрэгт өлгөөтэй ташуураа шүүрэн авч уур хилэнгээ хүлэг мориндоо гарган, толгой руу нь огил харайн цовхортол хэдэнтээ ороолгож, бяцхан тайтгараад хараал зүхэл урсган байж мордон ухасхийн давхив. Гал, усны гэнэтийн аюулаас тэр амь зулбан зугтаах мэт уужим хөндийг уруудан хуй салхин адил тоос босгон одов.

	 

	 

	7. 

	Доржийн шарх морины явдалд хөндөгдөн өвдөж шаналахын туйлд хүрчээ. Туранхай зууван царай нь үнс түрхсэн мэт хөрзийж цайгаад шанааны нь шар үс боссон байлаа. Язартал зуусан уруулаас нь цус шүүрэн нөжрөн бурзайжээ. Хад чулуу нуртал, ургаа модыг налтал дуу тавин ёолж хашхирвал сая өвчин намдмаар санагдана. Өөрийн шаналгаа зовлонг бусдадаа мэдэгдэн сэтгэлийг зовоохгүй гэсэндээ ёолох дуу амнаасаа гаргахгүйг хичээн шүдээ тас зууж, нүдээ байн байн аньж, хамраа сарталзуулан амьсгаална. Зүүн талын мөр нь тугалгаар цутгасан мэт улам хүндэрч, улайдсан царилаар нэвт сүлбэн цоргих адил халуу оргих ажээ.

	«Жолоогоо битгий хумьж тат! Өнчин хайлаас өнгөрлөө! Одоо тэр хадан хошуу хүрвэл учир бий. Тэвчээрэй!» хэмээн тэр сэтгэлдээ давтан өгүүлнэ. Ам нь хуурайшаад малын цөс тагнайд нь наалдсан юм шиг гашуун амтагдана. Бөөлжис нь цутгаж, үе үе огиулмаар болно. Давхиж байгаа морио хантайртал жолоогоо татан газар үсрэн буугаад хэвтмээр ч санагдана. Хэн ч хорихгүй, Хэн ч түүнийг бос, мориндоо морд гэхгүй! Байн байн тааралдах уулын горхины аль нэгний дэргэд хүмүүсээ бууж амрахыг тушаагаад өөрөө магнай хага ташим хүйтэн ус ханатлаа уун зүлгэн дээр биеэ сул тавин тэрийн хэвтэх сэн хэмээн тэр хүснэ. «Болохгүй! Яавч тэгж болохгүй! Бага үдээс өмнө сумын төвд хүрэхгүй бол зорьсон хэрэг талаар болно. Туршуулаар явсан хүн, өвгөн Дорлиг хоёрын хэлж ярьсан нийлж байна. Энэ золигийн шарх, Цэнд хоёроос боллоо. Өчигдөр л араас нь мөшгөн хөөгөөд нэг мөсөн дуусгадаг байсан юм. Шархнаас цус гарч байна уу даа! Нойтон оргиод ч байх шиг...»

	Дорж шархаа тэмтрэн үзэх гэснээ болив. Алсад цэнхэртэн байсан хадан хошууны эрвэн сэрвэн аажмаар тодрон бараантан харагдана. Цэнхэр хүрээтэй жижигхэн галт цагаригууд байн байн нүдний нь өмнүүр хөвөн өнгөрч байлаа. «Ухаан балартаж унах вий! Шархаа яая гэж байж бас бэртвэл тоогүй юм болно».

	Морины дөрвөн туурай газар дээр бус толгой дотор нь тачигнан, уураг тархийг нь сэглэн цохилж байх шиг. Эмээлийн урд бүүргээс зууран нуруугаа эгцлэн өндийв. Чихний нь хажууханд давхиж байгаа морины хүнд амьсгаал сонстож, нүдний нь буланд бараан юм бүртэлзэв. Хөшиж чилсэн хүзүүгээ арай ядан хөдөлгөн гилжийн харлаа. Аюуш мориндоо ташуур өгөн зуузай холбон давхиж, амаа том ангайн ямар нэг хэлэх боловч, юу ч үл сонстоно. Нөгөө цэнхэр хүрээтэй галт цагаригууд нүдний нь өмнүүр бужигнан хөврөөд Аюушийн нүүр үзэгдэхээ болив. Шүдээ янгинатал тас зууж, биеийнхээ бүх хүчийг баруун гартаа хуримтлуулан жолоогоо татлаа. Унасан морины нь гүйдэл саарах тусам явдал нь хатуурах шиг. Нүдээ алгуур нээв. Аюуш ташуураа гозойлгон хадан хошуу тийш заан «Дорж дарга аа! Зогсоорой» хэмээн хэлэх бүүр түүр сонстов. Харгана яргайн бут ногоорон багсайж, элгэн хүрэн чулуу арзайж барсайсан хадан хошууны оройд нэгэн морьтон хөшөө мэт хөдөлгөөнгүй зогсоно. Аюуш зэрэгцэн ирмэгцээ Доржийн морийг цулбуурдан авлаа.

	— Даргаа харж байна уу? Хадан хошууны ёроолоор олон морьтой хүн. Түрүүнд нь яваа хүн туг барьжээ! хэмээн Аюуш амьсгаадан хэлэв.

	Дорж дөрөө жийн өндийж түүний заасан зүг хүчлэн харлаа. Нүд нь бүрэлзээд морьтнуудын урт бараан цуваа хадан хошууны ёроолоор могой адил хөврөн айсуйг бүүр түүр олж харав.

	— Аюуш аа! Отрядыг байлдаанд бэлтгэ! Морьдоо хажуугийн жалганд... Өөрсдөө энэ хадан сархианд байрла! хэмээн тэр үгээ таслан хэлж мориноосоо буухаар баруун хөлөө дөрөөнөөс мултлав. Гэтэл хөлөө даан өргөж чадалгүй жолоогоо алдлаа. Аюуш мориноосоо үсрэн бууж, Доржийг түшин газарт буулгалаа. Тэднийг гүйцэж ирсэн Дамиранд Доржийн хэлснийг Аюуш давтан уламжлав.

	— Тэднүүс ямар тугтай явна. Сайн хараач! хэмээн Дорж Аюушийн мөрийг түшин шивгэнэв.

	— Урт иштэй цагаан тугтай байна.

	— Өөр туг алга уу?

	— Байхгүй байна.

	— Ямар зэвсэгтэй явна?

	Аюуш хөмсөг зангидан хараа хурцлан ажиглав.

	— Буу үүрсэн хүн алга!

	— Сайн хар! Ганзаганд нь юм байж магадгүй.

	— Мэдэгдэхгүй байна.

	— Хадан хошууны дээр ямар хүн байна вэ?

	— Мэдэхгүй ээ! Бараан морьтой л хүн байна.

	— Отряд байраа эзлэв үү?

	— Тэглээ.

	Дорж дуниарсан гөлөнгөр нүдээр Аюушийн хажуугаас харж амьсгаадан байснаа:

	Тэднээс хараагаа битгий салга. Шар цэргийн үлдэгдлээс зайлахгүй. Дайрч довтлох янз мэдэгдвэл шууд хариу гал нээнэ шүү! Би газар сууж амсхийгээд авъя. Морины явдалд агсагдаж шарх хөндөгджээ гэлээ. Доржийн нүд нь цагариглан хөхрөөд, хамар нь улам ч монхор болсон мэт. Уруул нь язарч цус шүүрэн, цонхигор царайлан байгааг Аюуш сая ажиглаад «Ийм болсон байж эмээл дээрээ яаж тогтож явсан хүн юм бол» хэмээн гайхав. Тэгээд тохойноос нь түшин байж суулгалаа. Дамиран тэдний дэргэд ирэв.

	— Отряд байраа эзэлж бэлэн боллоо! Морьдоо жалганд нуулаа!

	— За болж! Довтолдог юм бол тушаал хүлээлгүй гал нээнэ шүү. Бартаагүй тэгш газар яах ийхийн завгүй шуугиад орж ирнэ. Урьтахгүй бол хэцүүднэ.

	Үл танигдах морьтнууд алгуур ойртон айсуй. Хадан хошууны орой дээр байсан морьтон байцын ирмэгт тулан очоод дахин хөдлөхгүй болов.

	— Та хоёр хараа битгий салгаарай. Миний нүд бүрэлзээд холын юм харахгүй байна. Тэр хадан хошуун дээрх морьтон эм хүн биш биз хэмээн Дорж өвчиндөө эмзэглэн хэлэв. «Яагаад заавал эмэгтэй хүн байх учиртай билээ» хэмээн Аюуш гайхан мөнөөх бараан морьтныг сая олж харсан мэт сонирхон гайхан ширтэв. «Эм хүн» гэдгийг Дорж их л болгоомжлон Аюушид аминчлан хэлсэн тул «Жавзмаа биш биз» хэмээн асууснаас өөрцгүй сонстжээ. Үүл нүүдэллэн буй тэнгэрийн доор бараан морьтны дүрс зурмал зураг адил тод дурайж, нүдэнд нь улам ойртон ирэх шиг... Үлгэр домгийн шидтэн адил сүр жавхлантай үзэгдэх тэр морьтон үнэхээр Жавзмаа мөн гэсэн итгэл Аюушид төрөв. Морьтнуудын цуваа гэнэт зогсож, мөлхөж асан суман могой биеэ хураан цагариглах мэт бөөгнөрөн үймэлдэв.

	— Нөгөөдүүл зогсчихлоо! Хуйларч бужигнаж байна.

	Яах вэ? Дорж дарга аа! хэмээн Дамиран сандран асуув.

	— Буугаа бэлд! Юмыг яаж мэдэх вэ! Дамиран чи цаадуул дээрээ оч! Бид хоёр ч бас биеэ далдлах газар бараадна байгаа!

	Дамиран отрядынхны байрласан газар тийш гүйв. Аюуш буугаа бэлэн барьж морьтнууд тийш дахин харав.

	— Дорж гуай! Нөгөөдүүлээс хоёрхон морьтой хүн тасраад наашаа айсуй. Нэг нь цагаан туг барьжээ.

	— Юу гэнэ ээ!... Тэгвэл хоёулаа эндээ хүлээе!

	Дорж Аюушаар дэмжүүлэн босож зогсоод малгайгаа засаж өмсөн «За болж! Цус дэмий асгаруулаад яана Хүний амь хайран» хэмээн өөдөөсөө айсуй морьтнуудыг харан аяархан хэлэв. Түүний хацар үл мэдэг улайран, гөлөнгөр нүд нь аажмаар сэргэн байгааг Аюуш ажиглан сэтгэл нь өөрийн эрхгүй хөдлөв. Эгэл олноо хайрлах хайраар сэтгэл зүрх нь үргэлж бялхан явдаг, гай гамшиг нүүрлэн, зовлонд унахын цагт гутарч гансран, халаглаж ч халшрахыг мэдэхгүй, хэзээд ухаан уужуу байдаг энэ хүнээс урам зориг сэрээсэн увдист хүч залуу халуун зүрхэнд нь тасралтгүй цутган, хорвоог таних билгийн харааг нь улам хурцлан байх шиг Аюушид хэдийнээс бодогдох болсон ажээ. Доржийн жишээгээр Аюуш малгайгаа засаж өмсөөд нуруугаа эгцлэн зогсов.

	Морьтон хоёр үүдэн хоймрын зайд ирмэгцээ жолоо татан, мориноосоо яаран буугаад цагаан тугаа газарт чулуудан сөхөрцгөөв.

	— Хөөш! Энэ чинь Нямаа гуай шив дээ! Босоцгоо! Босоцгоо! хэмээн Аюуш дуу алдан тэдэнд ойртов.

	— Жа тийм ээ! Би Нямаа байна. Нүгэлт би биеэрээ байна. Чой хувилгааны сүрд дарагдан, хүчинд автаж та нарынхаа өмнөөс зэвсэг барин тэрсэлсэн өчүүхэн би мунхаг олноо төлөөлөн дарга та нартай биеэр уулзаж дагаар орохоор ирлээ.

	Нямаа хэмээх тэр намхан түнтгэр бор өвгөн сумын захиргаанд галч хийдэг боловч албан ажлын зэрэгцээ уналгын морь маллах, зар мэдээ хүргэх, шөнөд нь манаа хийх зэрэг элдэв ажил гүйцэлдүүлэн борви бохис хийх завгүй, хаа сайгүй бөндгөнөн, хөлстэй нүүрээ ханцуйгаараа байн байн шудран арчиж, хүний өөдөөс хүлцэнгүй инээмсэглэн амар мэнд асууж явдаг эгэл нэгэн байсныг Аюуш мэдэх билээ. Түүний дэргэдэх сэрвээгээрээ бөгтгөрдүү өндөр нуруутай сөлөр залууг Аюуш танихгүй боловч өмссөн зүүсэн нь адуу малтай ноцолддог, хөдөөх эр гэдэг нь илт ажээ.

	— Өвгөн гуай минь! Тун тоогүй юм болж дээ! хэмээн Дорж хэлэв.

	— Харин тэглээ. Дарга аа! Дорой, мунхгийн гайгаар эх эцэгтээ мэс гаргаснаас өөрцгүй айхавтар нүгэлтэй хэрэгт орооцолдлоо.

	— Та нар хэдүүлээ явна.

	— Хөгшин залуу нийлээд гучин хоёр тооны хүн байгаа.

	— Зэвсгээ яав?

	— Тав, зургаан буу, цөөн муна шийдмээ бөөгнүүлээд хоёр моринд нуруу ачаа хийгээд аваад ирсэн...

	— Тэр хадны оройд хэн байна?

	— Ээ гэгээн минь! Нөгөө Цэнд-Очир баяны ганц охин Жавзмаа... Тэр хүүхэд л биднийг наашаа ирэх замыг шулуутгалаа. Бидний хуарагнаж байсан газар өглөө давхиж очоод. Юу болсон гэж санана... Бурхан гончигсум! Ачаа дагаж явдаг нэг нохой, хүнсэнд хэрэглэх гэж байсан хоёр хонь, нэг ямааны хүзүүнд бидний сахиусыг давхар давхар зүүж байгаад... Ярих юм биш! Та бид хонь мал, нохой шиг хөтлөгдөж, хууртаж гээд л аашилж гарсан. Догшин дарь эх байна билээ. Авга ахтайгаа муудалцаад буу сэлэм зөрүүлэлцээд амьд мэнд л хоёр тийшээ салсан.

	— Аан тийм бий! Чагдар хаашаа явсан юм бол?

	— Хаашаа явахаа хэлээгүй. Аль олигтой буу зэвсэг шилж аваад хойшоо хөдөлсөн.

	— Хэдүүлээ явна?

	— Хориод хүн байгаа байхаа.

	Дорж бодол болон газар шагайн байснаа Аюушид:

	— Чи хоёр хүн аваад энэ хоёртой яв. Айж ичих явдалгүй тайван байхыг анхааруулж хэл. Зэвсгийг нь хурааж аваад манаа гарга! Би отрядаа аваад араас чинь очно. Жавзмаа яагаад тэнд зогсоод байгааг мэдээрэй гэв.

	Жавзмаа мөн гэдгийг Нямаа өвгөнөөс сонсож лавтай мэдсэнээс хойш хадан хошуунаас хараа салгаж чадахгүй байж ядан догдлон байсан Аюуш тушаал сонсмогц мориндоо мордон отрядаасаа хоёр хүн нэр цохож аваад Нямаа өвгөн, мөнөөх танихгүй залуугийн хамт хуй салхи адил давхин одов. Морьдын хөлөөр боссон улбар тоос буцалж байгаа цайны уур адил эгц дээшээ суунаглан замхарч байгааг Дорж сэтгэл хангалуун ажиглан зогсоно. Санаа нь амарч гүнзгий амьсгалмаар ч бодогдоно. Түүний цонхигор царайд инээмсэглэл тодрон хуурай уруулаа хэлээрээ шилэмдэж, эмээлийн бүүргэнээс атгаж, морио түшин зогсоод хадан хошуу тийш нүдээ онийлгон харав. Жавзмааг хорьж байсан гэрийн тулганы үнсэн дотор мөнөөх мөнгөн гуутай, мяндсан оосортой бурхан хэвтэж байхыг Аюушийг сугадан босгохдоо олж харснаа нэхэн санав. «Үнэн мөнийг ухуулж таниулах гэсэн бидний чармайлт ор тас дэмий өнгөрсөнгүй ээ!» хэмээн тэр сэтгэлдээ өгүүлэн өөрийгөө урамшуулж, шархныхаа шаналгаа зүдүүрийг түр зуур мартагнав. Тэр дэргэдээ гүйж ирсэн Дамиранд:

	— За хө! энэ удаа буу дуугаргах хэрэг гарахгүй нь ээ! хэмээн урамтай хэлэв.

	Хормой дэвсэн сөхрөн суусан хүмүүсийг Аюуш нүд гүйлгэн харлаа. Эмээж ширвээтсэн тэдний нүүрт аврал энэрэл хүссэн, өршөөл уучлал эрсэн нь илт ажээ. Айж эмээх явдалгүй тайван байхыг цөөн хэдэн үгээр Аюуш тэдэнд захиж хэлээд хамт яваа хоёр хүнээ орхиж, мөнөөх хадан хошууг чиглэн давхилаа.

	Хилэн хар морьтон уул хаднаас ургасан мэт байцын оройд хөдөлгөөнгүй зогсоно. Тэнгэрээс бууж ирээд тэнгэртээ дүүлэн нисэхийг завдан буй бүргэд гэмээр тэр хилэн хар морьтон үнэхээр сүр жавхаатай харагдана. Жавзмаа минь хүлээж байгаарай! Хүлээж байгаарай» хэмээн Аюуш сэтгэлдээ давтан өгүүлж, салхин адил довтолгоно. Дөрөөн доор нь өвсний толгой зуралзан, чихний нь хажуугаар сэрүүн агаар хуринан шуугих авай. 

	Гоолиг турьхан галбирыг нь улам ч жавхлан төгөлдөр болгож, өд адил хөнгөн чанар бүрдүүлсэн хадган цэнхэр дээл өмсөж, уран гоо ихэмсэг тэргүүндээ ягаан пансан алчуур тасамдан зангидаад сул үзүүрийг нь баруун талын шанаа руугаа цацаглан унжуулсан үлгэрийн сайхан Жавзмаа хилэн хар морины нуруун дээр дөрөө жийн цомцойн сууж байна. Аюуш хадан хошууны ёроолд морио тушиж орхиод тэнгэр өөд алга тэнийлгэн залбирч буй үй олон гар адил арсайж сарсайсан ургаа хад чулуун дундуур шоргоолж адил сүлжиж, өгсөн явсаар мөнөөх аварга том байцад тулан очлоо. Мянган жилийн турш өчүүхэн төдий доргиж үзээгүй гэмээр тэр гөлгөр улаан хад, хайртай бүсгүйдээ тэмүүлэх Аюушийн янаг сэтгэлийг боож хориод байсан үл үзэгдэх хүч биелэн хөл хорин хөндөлсөх мэт түүнд санагдав. Бухимдал цухалдаан багтарсан Аюуш байц өөд хэдэнтээ цоройн цамнаснаа аргаа бараад «Жавзмаа!» хэмээн хашхирав. Эргэн тойрны хад чулуу, ногоорон дүнхийх модтой уулс түүнийг элэглэх мэт «Жавзмаа... маа... маа... маа» хэмээн цуурай хадууллаа.

	Байц хадан дээрээс Жавзмаа өнгийж, хараацайн жигүүр адил зургар хөмсөг дороос хагацал ёрлон мэлтэлзсэн хархан нүдээрээ ширтэн байж:

	— Аюуш аа! Надад битгий гомдоорой! Өнгөрсөн шөнөөс хойш Жавзмаа байхгүй болсоон! хэмээн булгилан цохилох халуун зүрхийг нь чичин сочоосон эмгэнэлтэй цэрвүү хоолойгоор хэлээд толгойдоо зангидсан ягаан пансан алчуурыг шувт татан Аюуш руу чулуудав. Уяхан жижиг гараас нь мултарсан алчуур агаарт алгуур хөвөн намилзанхан, хонгор бүсгүй нь сэтгэл зүрхний элч болон чанх дээрээс нь залран айсуй! Аюуш түүнийг алга тосон авлаа. Өнгөрсөн шөнө унтах, сэрэхийн завсар элийрэн байхдаа үзсэн хий үзэгдэл гэнэт санаанд нь орж би зүүдлээгүй байгаа гэж гайхан Жавзмаа өөд дахин харлаа. Гэтэл байц хадны эрвэн сэрвэн, тэнгэрт нүүдэллэх бараан үүлсээс өөр юу ч үл үзэгдэв. Аюуш сэрдхийн:

	— Жавзмаа! хэмээн хашхиран дуудсанд хад чулуу, эргэн тойрны уулс «Жавзмаа... маа.... маа...» хэмээн давтан цуурайтав.

	 

	 

	8. 

	Хүглийн сүглийх их ойн зүгээс сэрүү татаж, зүйл зүйлийн шувуу жиргэн донгодохыг Аюуш чих тавин сонсонгоо эмээл дээрээ балтайн суусан Нямаа өвгөний түнтгэр нурууг ширтэн явна.

	Өвгөний даахирч ширэлдсэн өтгөн буурал гэзэг дал мөрөн дээр нь морины явдлын аясаар годгонож, хөлс тос дааварласан ямбуу дээлийн сарамгар хормой салбалзана. Ямар өнгө, зүстэй, хэлбэр дүрстэй байсан нь танигдахын аргагүй болтлоо онгож үнгэгдсэн эсгий малгайны тамтаг шил рүүгээ дараад, ноорч сэмэрсэн далбагар нударгаар байн байн хөлсөө арчин яваа тэр түнтгэр бор өвгөн өчигдөрхөн хувьсгалын эсэргүү нартай нэг тогооноос хоол идэж, нэхий хөнжлөө хуваалцаж явсан биш үү? Гэтэл энэ өдөр мөнөөх хувьсгалын эсэргүү нарын үлдэгдлийг даран сөнөөхөөр мөрөөр нь мөшгөж буй бидэнд газарчилж «Үнэн хэргийн төлөө үхэвч гомдолгүй» хэмээн зориг зүрхтэй яваагийн учир юу вэ? Хүчинд автана гэдэг дорой буурайн гай боловч шударга үнэнч сэтгэл нь хувираагүй ийм хэчнээн гэмгүй хүнийг эсэргүү дайсан хоморгодоо татаж, нэрийг бузарласныг хэн мэдэх билээ.

	Гэтэл хамтрал коммун байгуулах, жасын кампани явуулах, лам нарыг хар болгох дуулиантай их хэрэг явдлын үеэр гэнэт нэр цоорон улаан хувьсгалч гэж алдаршиж, эрх ямбаа хасуулсан, эд хөрөнгөө хураалгасан, өнөр өтгөн шавиасаа хагацах аюулаас айж сандарсан ихэс дээдэс, хутагт хувилгаадын хор шарыг хөдөлгөж, өс хонзон өвөрлүүлж байсан Чагдар хувьсгалын эсэргүү бослого энд тэнд өрвөлзөн дэгдмэгц урван хөрвөж, нөгөө шүд зуун занаж байсан дайсантайгаа амнаасаа дарс шимэлцэн наргих нь халаг янаг нөхөр болсон нь чихээр сонссон нь байтугай, нүдээр үзсэн хүн итгэмгүй хачирхалтай хэрэг ажээ.

	Өнгөрсөн өдөр хоногуудад туулж өнгөрүүлсэн бүхнээ Аюуш эргэцүүлэн бодоод хувьсгалын галд хуйхлуулсан язгууртан дээдэс, ноёд баяд гэгч өшөө хорслоо тайлахын тулд хонинд чонын туламласан арьс хүчээр углаж, чононд хонины арьс найр тавин нөмөргөж чадах арга ухаан төгөлдөр башир чадалтан мөн тул нөхөр, дайсан хоёроо ялган танихад хөнгөн хуудам загнаж болохгүй юм байна шүү хэмээн бодож явлаа.

	Гэтэл бас хэлдэг, хийдэг нь дайсан гэх аргагүй боловч бас нөхөр гээд дотночилж болдоггүй Цэнд мэтийн хүн хаанаас гараад ирдэг байна вэ?

	Амраг сэтгэлийн холбоотой Жавзмаагаа ач тач тэмцэн устгах учиртай дайсан гэх бас хэцүү еэ! Төөрч будилсан, амьд явахын эрхээр хүчинд автсан эгэл олонд аюул хөнөөлөөс мултрах чиг зам гаргааж өгсөн байтлаа өөрөө газарт шингэж, тэнгэрт хальсан мэт ор сураггүй алга болохын учир юу билээ!

	Ай хөөрхий! Учир шалтгааныг тайлж үнэн мөнийг танихуйяа бэрх ямар төвөгтэй нажтай цаг вэ?

	Мандсан хувьсгал улам өрнөн дэлгэрэх тусам нөхөр, дайсан хоёр гал, ус адил харшилдан тэмцэлдэж түүнээс үүссэн «уур манан, утаа униар дунд» нүд хуурч, санаа садааруулах элдэв хий үзэгдэлд хууртахгүйн тул над мэтийн халуун чулуу долоож үзээгүй хүн Дорж гуай шиг хүний мөс нь танигдсан намын хүнийг түшиж, үлгэр авахаас эрхэм зүйл үгүй ажээ.

	Өвгөн газарчийг даган уул хярлаж, энэ тэрийг тунгаан бодож яваа Аюушийн араас буу зэвсэг агссан арван зургаан хүн унасан морьдынхоо сүүл дарж цувран явна. Улбаа зам мөрийг дагахын эрхээр нэгэнтээ хадтай нүцгэн хяр дамжиж байн, байн шугуйд шурган хэжилж, шогших газраа шогшуулж, алхуулах газраа алхуулан урагшлан яваа сайн дурын отрядынхны хүрэл хүрэн царай, цогтой, шийдэмгий агаад ар гэртээ үлдсэн эхнэр, хүүхэд, настан буурал, аж төрлийн нарийн ширийн зүйлээс эхлээд сүүлийн хэдэн өдөр нүдээр үзэж биеэр туулсан элдэв явдлын тухай тус бүрдээ бас л эргэцүүлэн байв.

	Өвгөн Нямаа гэнэт жолоо татан зогсож, эмээл дээрээ өндийн чимээ чагнаснаа дөрөө харшуулан зэрэгцэн ирсэн Аюуш өөд нүд бүлтийлгэн:

	— Утаа үнэртэж байна уу даа?! Хайрхан уулыг элгэн талаас нь эгц давж болох газар үүнээс өөр байхгүй. Морио хөтөлж, явган мацах ч яггүй дээ. Газрын сүр ихтэй, арга ядсан хүн л аз туршдаг зам даа гэж шивгэнэлээ».

	Аюуш хүзүүгээ сунгасхийн агаар шиншлэн үзэв. Хэдийнээ дасал болсон өвс ургамал, арц сургар давирхайн холилдож сүлэлдсэн аагтай тансаг үнэр л анхилан байна. Гэлээ ч балчир бага наснаасаа энэ хавийн уул хадаар хэрэн хэсэж хишгийг нь хүртэж өсөхдөө гуу жалга, сархиа нугачаа, хад асга бүрийг арван хуруу шигээ нүдэлж, ой тайгын барагдашгүй нууцтай бишгүйдээ тулгаран, өвс ургамал, цэцэг навчны өнгө үнэр ан амьтны гүйдлийг андахгүй таньдаг болсон өвгөн Нямаагийн сонор соргогт эргэлзэх явдал огт үгүй тул гар өргөн дохио өгч отрядыг зогсоогоод шаламгай хоёр залуугийн хамт өвгөн газарчийг туршуулаар явуулав. Тулалдаанд бэлтгэх тушаал авсан эрчүүд элдэв чимээ анир гаргахгүйг хичээн буу, сумаа зэхэж, морь мал, эмээл хазаараа янзална. Цэрэгт алба хааж явсан хэдэн хүнийг Аюуш нэгэн гацуурын доор цуглуулан дайсантай тулалдах арга ухаан сүвэгчлэн зөвлөж ярилцана.

	Хий хөөрөн маргаж мэтгэлцэлгүй, ухаалаг тайвуу зөвлөн байгаа нөхдийнхөө царайг харж, дууг сонсон суухдаа «Бардамнан сайрхахыг мэдэхгүй эгэл даруу энэ эрчүүд Дорж гуайн адил түшигтэй, эрслэн зорьсон үйл хэргийнхээ төлөө амиа өгөхөөс үл буцах зоригтнууд ажээ. Ийм л хүмүүс үгээгүй ардын эрх жаргалын төлөө хувьсгалын тугийг өргөн босож, ялан дийлж цагийн байдал ярвигтай, төвөгтэй ямар ч үед эргэж буцах, гуйвж дайвахыг мэдэхгүй гагцхүү шударга үнэнийг эрхэмлэн тэмцэж, аж төрж, амь насаа ч зориулж чаддаг байна» хэмээн бодож, журамт нөхдийгөө хайрлах сэтгэл нь хөгжин бадарна.

	Туршуулаар явсан хүмүүс цаг гаруйн дараа буцаж ирлээ. Нямаа өвгөний хөлс бурзайн асгарч, догдлон гэрэлтсэн царайг хармагцаа л дайсан холгүй байгааг таасан Аюуш нөхдийнхөө хамт тэдний яриаг тайван сонсов.

	— Эндээс саахалтын зайтай газар үдлэхээр бууцгаасан байна. Ойн цоорхойд гал түлж, цай чанаж байна. Морь, малаа амрааж байгаа бололтой. Хайрхан уулыг давах гэж их ядарч цуцаа биз. Бид уул хярлаж явсан маань л онолоо хэмээн өвгөн Нямаа мориноос буунгаа уухилан ярив. Итгэл хүлээлгэн газарчаар авч, тэр итгэлийг нь хөсөрдүүлээгүйдээ өвгөн магнай тэнэгэр, нүүр баатар байлаа. Туршуулаар явсан хоёр залуу ч ярианд оролцов.

	— Хэдэн хүн байна вэ? хэмээн Аюуш тэднээс шавдуу асуув.

	— Арван есөн хүн!

	— Морьдоо харгалзаж байгаа хоёртой нийлээд хорин нэгэн хүн.

	— Тийм ээ, хорин нэг!

	— Ямар зэвсэгтэй байна?

	— Бүгдээрээ урт буутай. Зарим нь сэлэм зүүсэн. Нөгөө Чагдар гэдэг чинь хоёр гар буу, бүсэндээ зөрүүлэн хавчуулаад тун сүртэй байна билээ.

	— Мань мэттэй эгнэх юм биш ээ. Бүгдээрээ удам судартай цагаан ястан. Мяндаг тушаалтан ламхай нар ч нэлээд хэд байна.

	— Бүсгүй хүн харагдаагүй биз!

	— Үгүй ээ!

	— Харагдаагүй?

	Туршуулаар явсан гурав үзэж мэдсэнээ мартах вий гэсэн шиг ам өрсөн ярина. Эмэгтэй хүн байгаа эсэхийг санаандгүй асуусандаа Аюуш ичингүйрэв. Гэвч ярьж, сонс байгаа хүмүүсийн алин нь ч ажигласангүй өнгөрчээ. «Жавзмаа тэдэнтэй яалаа гэж нийлэх вэ? Тэд шийдсэн дээрэмчид, хувьсгалын эсэргүү, ардын дайсан. Жавзмаа тэдэнтэй одоо зам нийлэх учиргүйг мэдсээр байж яах гэж дэмий юм асуув» хэмээн Аюуш өөрийгөө зэмлэв.

	— Дүү нар минь! Болгоомжтой байгаарай. Улаан хувьсгалч Чагдар гэдэг чинь башир чоно шүү. Чой хувилгаан тэрүүнийг цэрэг захиран та нарын өөдөөс яв гэхэд бие муу байна гээд хоцорсон. Хувилгааныг өөд болсны дараа хүчинд автсан мань мэтийн хүмүүс тарж явахыг завдаад байтал буу зэвсгээр сүр далайлган хонь мал адил хурааж, өөрөө жанжин суусан хүн. Авралтай тэр охины ачаар бид чинь эргэж хүн дүрсээ оллоо шүү дээ! Ээ дээ! Болгоомжтой байгаарай! хэмээн өвгөн Нямаа үглэнэ. Хувьсгалын эсэргүү дайсны үлдэгдлийг хэрхэн даран сөнөөх арга ухааны тухай Аюуш нөхөдтэйгөө нэгэнт зөвлөсөн тул хэзээний цэрэг удирдан байлдаж сурсан хүн адил хаагуур яаж явах, хэрхэн бүсэлж тулалдахыг ончтой түргэн таниулаад хөдлөх тушаал өгөв.

	Ойн гүн тийш лавсан орох тусам морьтон явахад улам бэрх болж байлаа. Шивээлсэн мод ургамал зам боож, морьдын туурай хөвдөд шигдэнэ. Хагсаж хатсан мөчир өргөс адил арзайгаад дээл хувцсанд тээглэн дэгээдэж тас няс хугарна.

	Аюушийн өмнө морио хөтлөн яваа өвгөн Нямаа ноорч салбарсан дээл хувцсандаа түүртэн унтууцаж, модны мөчирт ороолдон тээглэх ханцуй хормойныхоо салбархайг урж таслан хаясаар замчлан алхана. Отрядынхан бүгдээрээ морьдоо хөтөлж, бие биеийнхээ араас бөгтийн ширэнгэ дундуур зүтгэж байлаа. Хуурай мөчирт хатгуулж халширсан морьд жолоо цулбуураа угзчиж, хойш чангааж, хөвдөд цөмрөн орсон хөлөө татаж авах гэж мэгдэн ондчин өөрийгөө ч, эзнээ ч зовооно.

	Аюуш тийш өршөөл хүлцэл эрсэн уруу даруу нүдээр Нямаа өвгөн байн байн хялмалзан «Энэ зурвас ширэнгийг гаталбал цаашаа гайгүй ээ. Хяр барьж явсан бол амархан хүрэх газар. Түүгээр явж болохгүйгээс хойш одоо яая гэхэв. Зүтгээд байя» хэмээн үглэнэ. Аюуш хариуд нь инээмсэглэн гараараа дохиж «Тэдний явах замыг бооё гэвэл ингэж явахаас өөр аргагүй. Зүтгээд байя» хэмээн өвгөнийг зоригжуулж байлаа. «Зорьсон хэргийнхээ учрыг ухаарсан цагт аливаа хүн зориг гарган тэмцэж чаддаг юм» хэмээн Доржийн сургамжлан хэлж байсан нь энэхэн зуур Аюушийн санаанд оров. Шарх нь сэдрэн зовж шаналахын эрхээр отрядаас хоцрох болсондоо өөрөө буруутай юм шиг санаа зовж байн байн санаа алдан хоцорсон Доржийн цонхир царай түүний сэтгэлд ургав. «Бие гайгүй болохоор энэ зуур бага сага ажил амжуулаад байж байя. Та нар минь л сэрэмжтэй, болгоомжтой яваарай. Дайснаа хүч мөхөс гэж ердөө банжиж болохгүй шүү. Гэм хоргүй нь ялгарч бууж өглөө. Тэдэнд санаж бодсоноо хэлж яриад гэр гэрт нь явуулна. Одоо чинь ид л сүү саалийн цаг. За тэр ч яах вэ. Харин та нар шийдсэн дайсантай нүүр учирна. Цаадуул чинь нэгийг албал тэнцэнэ, хоёрыг хороовол хожно гэсэн бодолтой улс. Ээ дээ, хашир үзнэ шүү» хэмээн тэр захисан ажээ.

	Өчигдрийн тулалдаанд толгойдоо хөнгөн шарх олсон нэгэн хижээл эрийн хамт Доржийг нутгийн айлд асрамжлуулахаар захиж үлдээснээс хойш өдрийн хугас өнгөрсөн боловч хэдэн сар алслагдсан мэт Аюушид бодогдоно. Отряд өдрийн хугаст хагас өртөө гаруй зам туулсан байтал өгсөж уруудан, гуу жалга гатлан явсаар хүн, морь хоёрын аль аль нь ихэд сульдаж байгаад Аюушийн сэтгэл түгшинэ.

	Өчигдөр оройноос хойш хэлэн дээрээ гавьтай юм тавиагүй тул гэдэс нь хонхолзон аюулхай доор нь харлан халуу оргиж байлаа. Морь, хүний хөлсний үнэр авсан ялаа, шумуул явигнан жингэнэн довтлохыг хэн аль нь үл ажран урагшаа зүтгэсээр. Балчир бага наснаасаа ой модоор хэрэн хэсэж ангуучилж сурсан өвгөн Нямаа ширэнгэ дундуур гараа даллан өөр хоорондоо сүлжилдэн зуурсан мөчрийг сурмаг яран, бөгтөлзөн явна. Дээлийн ханцуй нь тохойгоо хүртэл хүүрч тасран урагдаад нүцгэн шуу нь өргөс, мөчирт зурагдан хэгзэрч цус шүүрсэн харагдана. Гэвч тэр хөлсөө ч арчих завгүй урагшаа шамдан зүтгэнэ.

	— Гайгүй ээ! Ширэнгэ ингээд дуусна. Тээр жил. Би хүүхэд байхдаа үүгээр эцгийгээ дагаад гахайн авд явж байсан юм. Хээр цасан дээр унтаад... Одоо ч нас даржээ хэмээн Нямаа өвгөн эргэж харан шивгэнээд морио угзран шавдуулсаар хөгшин хушны саглагар мөчир доогуур шургав. Намгийн бамбалзуур адил хөвсөлзөн цөмөрч асан ойн сэвсгэр хөвдөн хөрс морьдын хөлөөр онгилогдон цаанаас нь нойтон бараан чулуу үзэгдэх болов. Цаашлах тутам газарч өвгөний хэлснээр ширэнгэ сийрч, гэрэл гэгээ ч нэмэгдэж байлаа. Хүн, морьдын аль аль нь хүндээр амьсгаалах чимээ нэгдэн нийлээд ямар нэг аварга амьтан биеэ дааж ядан бачимдан мөлхөх мэт. Он жилээр хуримтлан дарагшсан модны навч, хагдарсан ургамлын илжирч нигширсэн чийглэг үнэр ханхална. Тэгш цагаан газар бол ердөө л гаанс тамхи татах зуур туулах газрыг тэвчээр алдам удаан мацан зүтгэн барж байгаадаа Аюуш адгаж цухалдах авч биеэ эзэмдэн тайвшрахыг хичээнэ. Тэр өөрөө ч мэдэлгүй гараа өвөртөө хийн тэмтэрч амьд бүлээн мэт санагдах нөгөө пансан алчуурыг тэмтрэн үзэж явлаа. Ягаан пансан алчуур агаарт өд адил дэрвэн дээрээс нь алгуур намиран дэрвэн алган дээр нь буусан агшин зуурын тэр явдал ухаан санаанд нь зуралзаж, Жавзмаагаа дахин олж харах сан, уулзах сан, сэтгэлийн үгээ чөлөөтэй ярилцах сан гэсэн хүслэнг өдөөх авай.

	Дал мөрөн дээр нь хэн нэгэн хүн аяархан алгадан нэрээр нь шивгэнэн дуудсанд тэр цочин эргэн харж таатай сайхан бодлоосоо ангижрав. Нямаа өвгөнтэй туршуулд явсан Жанцан хонин бор нүдээ зэртгэнүүлэн Аюушийн чихэнд уруулаа ойртуулж:

	— Цаад өвгөн чинь нэг л биш ээ! Биднийг төөрүүлж будилуулж, үгүй бол занганд хөтлөн оруулж магадгүй гэж бодогдоод байна. Өдийд хүрчих газар. Ийм хол явах учиргүй гэв.

	— Бид холуур тойрч, доороос нь ороож очихоор яваа шүү дээ.

	— Гэхдээ л... Цаад түнтгэр чинь эсэргүү явсан хүн гэдгийг мартаагүй биз дээ.

	— Тэр ч тийм ээ! Хүчинд автсан хүн шүү дээ.

	— Юмыг яаж мэдэх вэ. Толгой дотор нь орж үзсэн биш. Ямар хар буруу юм санаж явааг хэн мэдэх вэ.

	— Гайгүй байх аа! Эгэл мөрөөрөө хүн шиг санагдах юм. Бид өөрсдөө газарчаар авсан шүү дээ?

	— Аан мэдэхгүй дээ!

	Нямаа өвгөнийг хардаж сэжиглэсэн Жанцангийн яриа Аюушийг огт түгшээсэнгүй. Энэ түнтгэр бор өвгөн хар буруу санаа өвөрлөсөн дайсны туршуул яавч биш гэсэн зөн билигтээ тэр итгэлтэй байлаа. Мандсан хувьсгалаа хамгаалах чин эрмэлзэл, бие биедээ итгэх итгэл л бидний хэдэн хүнийг сайн дураар нэгэн жижиг отрядад нэгтгэсэн билээ. Хэрэв Дорж гуай надад итгээгүй бол Цэндээс өмөөрөн суллаж, тэр ч байтугай отрядыг удирдуулан дайсныг мөшгөн даруулахаар явуулах байсан гэж үү? Хүний итгэл хүнд урам зориг нэмдэг билээ. Дорж гуай ч, би ч, манай нөхөд ч бас энэ өвгөнийг эсэргүү явсан хүн гэж хар саналгүй газарчаар авч, итгэл хүлээлгэсэн. Итгэл эвдэнэ гэдэг урвасантай адил. Өвгөн түүнийг мэднэ. Өнчин үлдсэн нялх нялзрай хэдэн ач нарынхаа нүдэнд харагдаж, элгийг дэвтээж явъя гэсэндээ л эсэргүү нарын гарт амиа дэмий золихоос эмээгээ биз ээ! хэмээн Аюуш бодож явлаа.

	Нарны гэрэл, хөрсний шим хомсодсоноос нялхаараа хатаж цайсан гачуур, жодоонуудын хооронд ширэлдэн ургасан тавилган, чонын элэгний битүү ширэнгэн саадыг хамгийн түрүүнд гаталсан өвгөн Нямаа араасаа яваа хүмүүсийг хүлээж, мод түшин хөлсөө арчин зогсоно. Ханцуй хормой нь тасарсан дээлийн тамтаг нь нүцгэн биедээ хүрэм хэдэрсэн мэт этгээд сонин үзэгдэнэ. Бороонд норсон бор шувуу адил бээвийн зогсож байгаа тэр өвгөнийг Аюуш өөрийн эрхгүй өрөвдөв. Ширэнгээс ар араасаа цувран гарч ирж байгаа нөхөд нь Аюушийн өмнүүр морио хөтлөн яаран өнгөрөхдөө түүний захиж хэлж байгааг толгой дохин сонсоод модны чөлөөнд гармагц дээл хувцсаа янзлан, буу зэвсгээ дахин шалгаж, олмоо чангалах зуур өөр хоорондоо ганц хоёр үг шивэр авир хэлэлцэнэ.

	Эцэж цуцсан авч халирч шантарсан, уруу дорой царайлсан хүн огт үгүйд Аюушийн сэтгэл уужран «Ойрхон байгаа шүү. Дуу чимээгээ аядаарай» хэмээн тэдэнд найртайгаар давтан сануулж байлаа.

	Сүүлчийн хүн ширэнгээс гарч ирмэгц отряд, өвгөн газарчийн заасан чигт нэгэн эгнээ болон мод бут сүлжин аажмаар урагшлав.

	Сэр сэр салхинаа ой шугуй намуухнаа шуугина. Зүйл зүйлийн шувууд зугаатай шулганан жиргэх авай. Шилмүүс, арц, сургарын содон сайхан үнэр анхилсан сэрүүн агаар толгой мансууруулна. Аюуш хормойгоо шуун үзүүрийг нь бүсэндээ хавчуулаад, буугаа бэлэн барьж ягаан цэцэг багширсан нохойн хошууны төгөл даган явсаар ойн цоорхойн зах дахь моддын дэргэд хүрлээ. Отрядынхан түүний нэг адил мод, бутыг жирх адил шаламгай сүлжин явсаар мөнөөх ойн цоорхойг гурван талаас нь бүслэн давшиж байна. Өвгөн Нямаа Аюушийн араас сүүдэр мэт дагаж, монцгорхон хамраа сарталзуулан амьсгаадна. Тэр зулгарч цус шүүрсэн нүцгэн гарынхаа шуугаар хөлстэй нүүрээ шудран арчиж, эргэн тойрныг сэрэмжлэн ажиглана.

	Аюуш хуш модны саглагар мөчрийг яран ойн цоорхой тийш харлаа. Өөвөн сөөвөн бутнууд бүртийсэн өндөр өвст тэгш халцгай газар гарын алган дээр байгаа мэт тод харагдаж байлаа. Саяхан унтраасан түүдгийн бууринаас өтгөн цагаан утаа суунаглана. Өвс ногоо оорцоглон налсныг үзвээс хүмүүс морь малтайгаа буудаллаж байсан нь илт ажээ. Нүднээ өртөх нэг ч амьд амьтан олж хараагүйдээ гайхаж цухалдсан Аюуш дэргэдээ шуухитнан байгаа өвгөн тийш харав. Нямаа өвгөний хүрэн бор нүүр цас мэт цайгаад зодуулж хаширсан хүүхэд адил далдичин байлаа. «Бид хожимджээ. Үгүй бол эсэргүү нар биднийг араасаа мөрдөж байгааг мэдээд зайлж амжжээ. Одоо яах вэ? Араас нь хөөгөөд гүйцэх болов уу?» хэмээн Аюуш сэтгэл түгшин бодов.

	Баруун талд хөхөө огцом гурав, зүүн талд ойрхон хоёр удаа донгодох сонстов. «Манайхан байраа эзлээд гал нээх тушаал хүлээж байна. Хэчнээн зүдэрч байж энд ирлээ дээ. Би мөн ч мунгинуу хүн юмаа» хэмээн тэр өөрийгөө зэмлэн буугаа мөрөвчлөөд ойн цоорхойг шинжиж үзэхээр модны араас гарахыг завдав. Гэтэл тэнхээтэй бахим гар мөрнөөс нь базан ар тийш нь угз татлаа. Хөл дээрээ тэнцэж ядан дэнжгэнэж байсан Аюуш биеэ халхалж байсан модны мөчрөөс шүүрэн атгаад эргэж харвал өвгөн Нямаа долоовор хуруугаараа уруулаа чагтлан дараад «чимээгүй, бүү хөдөл!» хэмээн дохиж байв. Юу болоод байгаагийн учрыг олоогүй Аюуш өвгөний нүүр өөд гайхан харсанд «Цаадуул чинь биднийг отож байна. Тэр модны завсар хүний толгой шоволзохыг харж байна уу? Чагдар башир чоно гэж би хэлээгүй билүү!» хэмээн тэр догдлон хэлээд «Та нар хүлээж бай. Би тэднийг тандаж мэдээд ирье» гээд майжгий монгол гутлаа суга татаж газарт чулуудаад мод руу шурган оров.

	Төвөгтэй, эгзэгтэй энэ үед чухам яах ёстойг Аюуш мэдэхгүй байв. Тэр дэмий л ойн цоорхой тийш гайхан сэтгэл түгшин ширтэнэ. «Дорж гуай байсан бол ямар нэг ончтой арга ухаан ядаж түдэлгүй олсон байгаа. Би ч энд нь хүрэх яагаа ч үгүй хүн юм. Шууд дайран орвол шивээлж нуугдсан эсэргүү нар манайхныг хяргаж мэднэ. Хоёр талаас нь хавчин байлдъя гэхлээр хүч тарамдана. Яах вэ?!» хэмээн тэр элдэв янзаар эргэцүүлэн бодож байлаа. Аюуш ганцаардан аргаа барж байгааг мэдсэн мэт цэрэгт алба хааж явсан Дамиран Базар хоёр хүрч ирлээ. Тэд нар хэдийнээ эсэргүү нарын байдлыг туршин мэдсэнээ Аюушид танилцуулаад хэрхэн тулалдах тухай өөрсдийн саналыг яарч тэвдэлгүй ярив.

	Отрядынхныг цуглуулах зав бололцоо үгүй тул ойн цоорхойн баруун, зүүн талаар бүслэн байрласан хүмүүсийг авч дайсны ар хударгаар ороон цаад талаас нь ойн цоорхойд шахаж гаргах үүрэг авсан Базар, Дамиран хоёр яаран явцгаалаа. Түдэлгүй Аюуштай хамт эсэргүү нарын зугтаах замыг боож тулалдахаар дөрвөн хүн хүрэлцэн ирээд байраа эзлэв.

	Үүлэн чөлөөгөөр шагайсан нарны хурц гэрэл мэлтийсэн ойн чөлөөний өвс ногоо, цэцэг навч өнгө ялгаран үзэсгэлэнтэй сайхан харагдана. Цэцэгээс цэцэг амилан нисэх мэт, цэцгэн дээр цэцэг айлчлан буух мэт эрвээхэй нисэн буун эргэлдэж, алаглах цэцгийн тансаг сайхан үнэрт согтсон хос эрвээхэйнүүд хөөцөлдөн хөөрөн зугаацахыг хараад Аюуш санаа алдаж, Жавзмаагаа бас л дурсав. Ойн чөлөөний цаахна сүүдэртэн дүнсийх битүү ногоон шугуйд эсэргүү дайсан шивээлэн бүгээд үнэн мөний төлөө амь хайргүй тэмцэж яваа нөхдийг нь отож, зүрхэнд нь тугалган сум зоож, цусыг урсгах шунал тачаалдаа шатаж байгааг Аюуш бас мэдэж байлаа.

	— Зэвсгээ хаяад бууж өгөхөөс нааш дайсанд ямар ч өршөөл байхгүй. Сум гарздаж болохгүй хэмээн түүний хэлснийг хоорондоо гурав дөрвөн алхам зайтай байрлан буугаа шийрлэн хэвтэж байгаа эрчүүд бие биедээ уламжлан мэдэгдэв.

	Амар жимэр нойрмоглон дүнсийж асан ой тайгыг түдэлгүй буун дуу сочоон цуурай хадаалаа. Модны мөчир, навч нахиа чичрэн, саяхан дуу дуугаа авалцан жиргэж байсан шувууд үргэж, буух суух газраа олж ядах мэт нааш цааш бачимдан ниснэ. Буун дуу дараа дараагаар хэдэнтээ зэрэг нижигнээд түдэлгүй харилцан буудалцах замбараагүй пижигнээн болж хувирлаа. «Манайхан амжжээ. Эсэргүү нар сая л сэхээ авч хариу буудаж байна. Удахгүй энэ цоорхойд дайсны түрүүчийн хүн гарч ирнэ! Бидэнд тавьсан зангандаа өөрсдөө орно доо» хэмээн Аюуш бодож байлаа.

	Буудалцаан улам ширүүсэв. Үхлийн шарх олсон хэн нэгэн бачимдан орилох, өөр нэгэн зандран хашхирах ойрхон сонстоно. Аюуш ойн цоорхой тийш өндийж хартал лам захтай шар торгон дээл дээр дайзтай сум бүсэлсэн биелэг залуу эр шархтсан ирвэс адил модон дотроос дүүлэн гарч ирээд эргэж буудсаар эгц өөдөөс нь гүйж байна. Аюуш түүний цээжинд шагайн буудав.

	Лам дээлтийн гараас буу нь суга үсрэн унаж, цээжээ базлан чарлан уналаа. Түүний цаанаас арваад хүн мөн л эргэж харан буудалцсаар модон дотроос гарч ирлээ.

	— Ойртуулж байгаад сайн хараалж буудна шүү! хэмээн Аюуш нөхдөдөө хэлэв. «Эд нар хүчинд автсан, төөрч будилсан хүмүүс биш. Жинхэнэ ардын дайсан, хувьсгалын эсэргүү дээрэмчид! Хайр найргүй устгах ёстой дайсан» хэмээн Аюуш тэдэнд бас хэлэх гэсэн боловч амжсангүй. Эсэргүү нар эргэж буудалцсаар ойрхон ирлээ. Тэдний өмнөөс таван хүн зэрэг буудав. Хоёр, гурван эсэргүү үхэтхийн уналаа. Занганд орж, хоёр талаасаа хавчигдсанаа тэд сая мэдэж сандрав.

	Аюуш буудахаа больж:

	— Буугаа хаяцгаа! Бууж өг! Та нар хаашаа ч зайлж чадахгүй шүү! хэмээн хашхирлаа. Эсэргүү дээрэмчид бууж өгөхийг хүссэнгүй. Тэд бут, сөөг, унанги мод, дархины ард биеэ далдлан хоёр тийшээ улайран буудалцана.

	— Сумаа гамнаарай! Сайн хараалж буудна шүү! хэмээн Аюуш нөхдөдөө анхааруулж, салаалж ургасан залуу гацуурын хоорондуур буугаа гарган унанги өмх модны ард нуугдаж байгаа шар малгайтай ламыг толгойгоо ил гаргахыг анаж байв.

	Цагаан чисчүү дээл дээр шар хоргой хантааз өмссөн өндөр эр модон дотроос гэнэт гарч ирэв. Тэр суран оосортой маузер буугаар даллаж:

	— Босоцгоо! Хэвтээд хэрэггүй! Дайраад гаръя! хэмээн хүнгэнэсэн аргил хоолойгоор эсэргүү нарт тушаагаад ирвэс мэт дүүлэн айсуй. Эсэргүү дээрэмчид түүний араас дагаж, дөрвөн нөхдийнхөө хамт Аюушийн байрласан газрыг чиглэн уухайлан гүйлдэв. Шар хоргой хүрэмтийг хараалан байж буудсан авч оносонгүй. Хэрмэн сүүлэн халзтай эсгий тоорцог духдуулсан тэр өндөр эр Чагдар мөн болохыг Аюуш модон дотроос гарч ирэнгүүт нь таньсан билээ.

	«Чагдар биднийг цөөхүүлээ байгааг ажиглаж мэдээд халз дайрч гарахаар шийджээ. Башир чоно чамд тийм ч амархан няц гишгүүлэхгүй дээ» хэмээн Аюуш шүд зуун шивгэнэснээ:

	— За нөхөд минь! Шантралгүй үзэлцэнэ шүү! Манайхан эдний араас хөөж яваа гэв.

	— Хоржийлоо. Хоржийлоо! хэмээн уухайлан бие биеэ зоригжуулан давшиж яваа эсэргүү нарын өөдөөс мөнөөх тав сүүлчийн удаа нэгэн зэрэг гал нээгээд барилцан тулалдахаар эрслэн босов.

	Эсэргүүнүүд хүний тоогоор давуугаараа аагархан ганц хүн дээр гурав дөрвүүлээ овоорон тал талаас нь ноцлоо.

	Аюуш халз өөдөөсөө дайран ирсэн хижээл лагс эрийн толгой дээрээс бууныхаа бөгсөөр буулгав. Үсээ мөлчийтөл хуссан түүний гялаан толгойн хуйх яз үсрэн хунирч, улаан хүрэн цус садран нүдээ цэхэлзүүлэн мушгиралдан хөсөр унаж байна. Аюуш түүнийг ажиглах завдал гарсангүй. Хажуу талаасаа дайран ирсэн гүжирмэг ламтай барилцан авч дээр дороо орон ноцолдов.

	Тэр цатгалан гүжирмэг лам Аюушийн хүзүүнд бахим гараа шигтгэн эрхий хуруугаараа төвөнхийг нь эрэн тэмтэрч байлаа. Зузаан бүлцэн зовхитой том шар нүдээ эргэлдүүлэн, хавтгай марлигар нүүр нь ягааран минчийгээд хоолойгоо хэрчигнүүлэн уухилан байгаа түүний өмхий бүлээн амьсгал Аюушийн дурыг гутааж, бөөлжис цутгуулна. Дороос нь мултарч гарах гэж Аюуш хэдэнтээ хүчлэн оролдоод чадсангүй. Эрүүн дороос нь алгаараа түлхэн толгойг нь хөшин хөшсөөр цээж нь хөндийрөөд ирмэгц бүх хүчээрээ займчин хөлөө атийлгаж, хоёр өвдгөөрөө аюулхай руу нь тийрэв. Гүжирмэг лам гараа алдлан гэдрэгээ саван унахдаа толгойгоороо бүдүүн хөгшин хушийг доргитол мөргөлөө. Аюуш ухасхийн дээрээс нь мордоод бүдүүн хүзүүнд нь гараа оруулан багалзуурыг шахлаа. Ухаан нь балартсан ламын тамир тэнхээ суларсан нь илт авч амь тэмцэн шаргуу эсэргүүцэв. Тэр Аюушийн бугуйнаас мэдээ алдтал зууран ноцолдоно. Одоо л амжихгүй бол үүнийг би дахиад яавч дийлэхгүй гэсэн бодол Аюушид хүч нэмж багалзуурыг нь улам чанга атгалаа. Олгойтой цус адил чинэрэлдэн асан гүжирмэг ламын нүүр хөхөрч, онгорхой магжгар хамрынх нь нүхээр цэл ногоон өмхий нус бултайгаад завжаараа том улаан хэл унжуулав.

	Нүд нь цагаанаараа эргэн цэхийгээд, амьсгаа хураасан ламын дээрээс Аюуш хий огиулан алгаараа ам хамраа таглан арай ядан бослоо.

	Гэтэл түүний өмнөөс хутга далайсан тагжгар хар хүн хашхиран дайрав. Түүнээс зайлж бултах аргагүй болсон Аюуш хутгатай гарыг нь барьж авахаар өөдөөс нь ухасхийв. Санаандгүй явдал боллоо. Тагжгар эр гэнэт татвалзан хүзүүгээрээ нугдайсхийгээд, нүд нь сөлийн хөсөр унав. Гарт нь байсан үйсэн иштэй хутга өвсөн дотор зүү адил гялтганан унаж байна. Цахилгаан цахих төдий хугацаанд болж өнгөрсөн тэр явдлын учрыг олж ядан байсан Аюушийн өмнүүр хөл нүцгэн өвгөн Нямаа бахим урт мод толгой дээрээ далайн шуугин өнгөрч, алдуурсан бүсээ хөврүүлэн чирсээр амь тэмцэн зугтааж байгаа гэзэгтэй хар хүнийг гүйцэн очоод нам цохин унагалаа. Аюуш нөхдөдөө туслахаар эргэв. Энд тэнд овоорон алхилдаж байгаа хүмүүсийг хараад «Манайхан, манайхан иржээ!» хэмээн дуу алдан ухасхийв. Буун дуу ойрхон пас писхийж, хэн нэгэн «Бүү хөдөл! Гараа өргө!» хэмээн зандрах сонстоно. Дамиран Аюушийг тосон гүйж «Амьд уу? Ашгүй амьд байна» хэмээн уухилан хэлээд тэврэн авлаа. Аюуш уйлмаар болсноо биеэ барив. Нүдийг нь нулимс бүрхээд хүмүүс мод, ургамлын дүрс бүртэлзэн сүүмэлзэн байна.

	Модны араас, өвсөн дотроос эсэргүү дээрэмчид ганц нэгээрээ гар өргөн гарч ирцгээнэ. Шар дээлийнх нь энгэр, хормой цусанд будагдсан, эргэлдсэн улаан нүдтэй лам «Амь азар! Амь авар!» хэмээн орилон дөрвөн хөллөн мөлхсөөр ойртон ирж явна.

	Өвс ногооны шүүсэнд будагдан халтартсан алгаараа Аюуш нүдээ нухлан, ойн анхилуун сэрүүн агаараар хэдэнтээ гүнзгий амьсгалав. Ухаан санаа нь уужран, нүдийг нь бүрхэн мэлтэлзээд байсан нулимс шавхрагдлаа. Түүний өмнө нов ногоон хөвд дээр хөх даалимбан дээлтэй идэрхэг эр дээш харан хэвтэж байна. Хөлөө жийж, нүдээ анин хэвтэж байгаа тэр идэрхэг эр хэдхэн агшны өмнө Аюуштай зэрэгцэн эсэргүү дээрэмчидтэй буудалцаж асан Норсон ажээ. Түүний цээжнээс хутганы эрээн эвэр иш ёрдойно. Бөх нойрсох мэт хөдөлгөөнгүй» дув дуугүй гулдайн хэвтэх Норсонгоос Аюуш хараа салгаж чадахгүй гөлрөн байв. Хутганы эвэр иш цогнойсон могойн толгой адил ёозгүй хүйтэн харагдах ажээ. Дамиран отрядынханд ямар нэг юм чанга чанга ярьж байна. Чухам юу хэлээд байгааг Аюуш ойлгосонгүй. Отрядынхан эсэргүү нарыг нэгэн бүдүүн гацуурын хажууд бөөгнүүлж байна. Өмссөн хувцас, үс, толгойгоор нь хэн нь хувраг, хэн нь хар болохыг амархан ялгаж болох ажээ. Тэд хүлцэнгүй, уруу дорой царайлан байгаа нь Аюушид хачин санагдана. Саяхан цусанд шунасан араатан адил бархиран дайрч байсан алуурч авлагчидтай тэд даанч төсгүй, аймхай хүлцэнгүй мэт ажээ. Эд нар өшөө хорслоо тайлахын учир гэмгүй шударга хүнийг үзэшгүй муухайгаар тамлан тарчлааж, амьд хүний цээжийг хага яран булгилан байгаа халуун зүрхээр туг тахиж, цус нулимсанд хөлчүүрэн улангасагч мөнөөх хувьсгалын эсэргүү дээрэмчид биш гэж үү? Эд нар л алах талахаар сүр далайлгаж эгэл ардыг өөрсдийн эрх ямба, эд баялгаа эргүүлэн булааж авах ялт санааг гүйцэлдүүлэх бузар хэргийнхээ эргүүлэгт түлхэн оруулсан биш гэж үү? Сүсэгтэн олны сэтгэлийг үймрүүлэн зүрхийг хөөргөж, хүссэн зүгтээ зуудаг нохой адил турхиран байсан хувраг, хувилгаан, тайж, тавнан долоон шидийн мяндаг тушаалтан агсан ардын дайсан эд нар биеэрээ байгаа нь энэ биш гэж үү? Тэгвэл одоо яагаад сүү долоосон гөлөг шиг бууны ам хаашаа хөдлөхийг анан ажин гөлөлзөж гэмгүй дорой царайлан байна вэ?

	Дөнгөж сая амь нас нь хутганы ирэн дээр дэнслэн алалдан тэмцэлдэж байхдаа Аюуш зөвхөн дайснаа устгах, самбаачлан өрсөхөөс өөрийг бодоогүй байсан бол алагдсан нөхдөө хараад хувьсгалын эсэргүү дээрэмчдийг үзэн ядах догшин шуурга түүний ухаан санааг дахин эзэмдэн донсолгож, цусан өшөө авах нэхэл хүсэл зүрхийг нь булгилуулан байлаа. Гэвч хүний гарт нэгэнт орсон тэдэнд зэвсгийн сүр үзүүлэн амь насыг дураар бүрэлгэн хөнөөх нь цадигаа алдсан дээрэмчдийн араатан шинж болохоос хувьсгалч хүний зан авирт огт нийцэхгүй гэдгийг Аюуш аль хэдийнээ ухаарч ухаан санааныхаа чанд хууль болгосон тул биеэ барив.

	— Манайхаас хоёр хүн амь үрэгдэж, гурван хүн шархтжээ. Эсэргүү нараас зургаа алагдаж, хоёр шархтаж, гурван хүн сураггүй алга болжээ хэмээн Базар цэргийн хүн адил Аюушид ёсорхуу мэдээлээд өөдөөс нь эгцлэн ширтэж номхон зогсов. Отрядыг удирдах үүрэг хүлээснээ Аюуш гэнэт санасан мэт түүний өөдөөс дуугүй гайхан харж байснаа:

	— Нөгөө Чагдар баригдсан уу? хэмээн асуув.

	— Олзлогдогсод дотор алга шиг байна. Би зүс танихгүй хэмээн Базар хэлээд саглагар гачуурын дэргэд бөөгнөрөн сууж байгаа эсэргүү нар тийш эргэн харав.

	— Тэр зальхай новш хаа нэг газар амиа хоохойлоод нуугдаж байгаа. Модон дотуур самнаж үзье хэмээн Дамиран ярианд оролцлоо.

	— Шархтсан хүмүүсийг даруй асран сувилъя! Алагдсан эсэргүү нарыг тэмдэгтэй газар цуглуулаарай. Төрөл садан нь дараа олж авахад хялбар байх биз. Харин амь эрсэдсэн хоёр нөхрөө авч явна шүү. Отрядыг түр амраая! Бид гуравт ч ярьж зөвлөх юм бас байна. Чагдарыг алдаж болохгүй хүн шүү хэмээн Аюуш хэлээд ургаа мод налан суув. Базар Дамиран хоёр Аюушийн хэлж ярьсныг биелүүлэхээр холдон явцгаалаа.

	Эсэргүү дээрэмчдийн үлдэгдлийг мөрдөн хөөж даран сөнөөсөн боловч Аюушийн сэтгэлд нь ялж дийлсний бахдал үл төрнө.

	Мөнөөх гүжирмэг ламын магжгар хамрын нүхээр бултайн байсан өмхий ногоон нусны үнэр дахин үнэртэх шиг болоод бөөлжис нь хутган хэдэнтээ хий огиуллаа. Тэр тухай дахин бодохгүйг хичээх авч цагаанаар эргэсэн нүд, унжсан улаан хэл, магжгар хамар байн байн санаанд нь орно. Шаналгаат нам гүмийг Нямаа өвгөний хашхирах дуу эвдэв. «Нөгөө...чоно. Чагдар тийшээ!» хэмээн тэр үг бүрээ таслан, модон дундуур амьсгаадан айсуй. Ханцуй, хормойгүй дээлийн тамтаг навсалзуулан, сайртай том хөлөө дээр дээр өргөн яваа түнтгэр бор өвгөн бүдчин, унан тусан «тийшээ... ганцаараа» хэмээн гартаа атгасан хугархай модоор уулын уруу чичлэн заав.

	— Дамиран та эндээ үлд! Түүнийг алдаж болохгүй. Базар надтай яв! хэмээн Аюуш ухасхийн босож шийдэмгий хэлээд эсэргүү нараас хураасан буунаас нэгийг шилэн авч уулын уруу, модон дундуур сүлжин гүйлээ. Түүний араас Базар, өвгөн Нямаа хоёр дагав. Аюуш уулын уруу дээлийн хормой дэрвүүлэн нисэх мэт дүүлэн гүйнэ. Гүйх эрчдээ мод мөргөхөөс тэр болгоомжлон сул гараараа замдаа тааралдсан модны мөчрөөс шүүрэн атгаж хүчээ сааруулангаа Чагдарыг хайн, мод бут бүрийг нэгжин харна.

	— Хүүе хүүхээ! Тэр хусны араар! хэмээн өвгөн Нямаагийн хашхирах тэртээ дээрээс цуурайтан сонстов. Аюуш хар модны нойтон мөчрөөс зууран эргэн тойрноо сайтар ажиглан харсан авч Чагдарыг олж харсангүй. Гэтэл гэнэт буун дуу тасхийн тэнэсэн сум хажуугаар нь улин өнгөрөв. Буун дуу гарсан зүг харвал цагаан чисчүү дээлийн хормой бүдүүн хусны цаагуур гялсхийн үзэгдээд алга боллоо. Аюуш явуут буугаа сумлан мөнөөх хусны зүг баримжаагаар буудав. Чагдар хусны араас цухалзаж, Аюуш тийш дараалан хэд буудаад үргэлжилсэн өтгөн ногоон бут дундуур туучин цаашаа гүйлээ.

	— Зогс! Буугаа хая! хэмээн Аюуш хэдэнтээ зандран хашхирав. Шар хоргой хүрэм хөвсөлзүүлэн, цагаан чисчүү дээлийн хормой дэрвүүлэн амь тэмцэн зугтааж байгаа Чагдарыг нам буудан унагахад ядаж түдэх юмгүй санагдавч амьдаар нь барихаар шийдсэн Аюуш араас нь тэнхээ мэдэн гүйнэ. Өтгөн өвсөнд хөл нь ороолдож бүдэрч унахгүйг хичээхдээ цээжээ түрэн бөгтийсхийн гүйж байлаа. Чагдар гэнэт зог тусан эргэж хараад Аюуш тийш маузераар занган гохыг дарсан авч буу дуугарсангүй. Тэр нохой архирах мэт шүдээ ярзайлган сумгүй болсон буугаа сэгсчин байснаа бут руу ууртай чулуудаад өврөө суйлан бөөрөнхий хар юм гаргаж Аюушийн өөдөөс далайн шидмэгцээ модны араар оров.

	— Бөмбөг! Хэвт! хэмээн Базарын хашхирахыг Аюуш сонссон авч хожимджээ. Нүдний нь өмнө улаан гал цацран манасхийгээд үл үзэгдэх хүчит нударга хэнхдэг өөд нь дэлсэх мэт болоод гэдрэгээ саван уналаа. Өчнөөн төчнөөн хурц улаан дөл нүдний нь өмнүүр хуйлран эргэлдэн байснаа агшин зуур замхрав. Аюуш өндийх гээд чадсангүй. Дааж зайлуулж боломгүй хүнд ачаа цээж дээр нь даран газрын гүн тийш түлхээд байх шиг. «Нүдээ л анихгүй юмсан. Нүдээ анивал няц даруулна. Чагдарыг алдаж болохгүй. Заавал барих учиртай» хэмээн тэр ухаан санаагаа хөвчлөн байж бодов. Эгц дээрээс нь мөс адил гилтгэнэсэн цэнхэр тэнгэр мэлтийнэ. Хатуурч биежсэн тэр тэнгэрт зурвас ягаан үүл наалдсан мэт үл хөдөлнө. «Үүл биш. Жавзмаагийн алчуур байна шүү дээ» хэмээн Аюуш догдлон алгаа тосох гэтэл мөс адил гилтгэнэсэн мөнөөх цэнхэр тэнгэрийг хөөн хар давлагаа агшин зуур нөмрөв. Аюуш юу ч үзэж, сонсож мэдрэхээ болилоо.

	 

	 

	9. 

	Дорж морин тэргэн дээрээс хүнээр түшүүлэн дэмжүүлсээр буулаа. Нимгэн зовхитой жартгайдуу нүд нь хөнхийж, шанаа, эрүүний яс нь шөнтийгөөд ужиг өвчний эрхээр олон жил хэвтэрт тарчилсан мэт үнсэн хөх царайлжээ. Саяхан шаасан гурван майхны гадаа цай ууж суусан хүмүүс яаруу сандруу босоцгоож Доржийг угтан очив.

	Шархандаа шаналаад ямаршуу дорой, хөөрхийлөлтэй царай төрхтэй болсноо өөр дээрээ туссан хос нүднүүдийн харцнаас Дорж даруй мэдээд солбилзон туйвалзан байгаа хөлийнхөө булчинг хөвчлөн чангалж тэнцвэрээ олж, нуруугаа эгцлэн байж бүгдийн амар мэндийг асуув. Хүмүүс хариу мэндлэх дуу хоолойны хөг аялга ч бас өөрийг нь өрөвдөж эвийлж байгааг илтгэх ажээ. Өнгөрсөн хоёр хоногийн турш хөнөөлт шарх түүний биеийн тамир тэнхээг хайр найргүй шавхжээ. Гэлээ ч хөл дээрээ тэнцэн зогсох хүч бас байгаад урамшин омголтож цайсан уруулаа жимийн инээмсэглэв. Доржийн дулаан дотно инээмсэглэл агшин зуур бусдад халдварлав. Хүмүүс түүнийг даган инээмсэглэлээ. Чухам юуны учир инээмсэглэн байгаагаа хэн аль нь оноож мэдэхгүй байлаа. Харин тэр инээмсэглэл хүн бүрийн мөрөн дээр даран ягшаасан хүнд ачааг аваад хаях мэт болжээ. Сэтгэлийг нь харлуулж, цээжийг давч дуулаад байсан бөглөө тээгийг тэр инээд бас суллаж мултлаад хаях мэт болов. Цээжнийхээ гүнээс амьсгаа татан санаа алдан инээмсэглэн байгаа тэр хүмүүсийн нүүр царай, намба төрх Доржид хэн бүхнийхээс илүү танил дотно санагдана. Урьд өмнө хэзээ ч нүүр учирч яваагүй, нэр усаа мэдэлцэж байгаагүй тэд бас Доржийг өөрсдийн элгэн садан шигээ дотночлон байлаа. Нутгийн ард олноос ийм олон хүн түүний анхны дуудлагаар цуглах юм гэж Дорж даанч санаагүй явсан тул баярлахын дээдээр баярлажээ. Түгшүүртэй, аймшигтай бараан өдрүүдийн дараа голч шударга, эгэл бор тэр хүмүүс анх удаагаа чин үнэнээсээ, магнай тэнийлгэн инээмсэглэхийг хараад түүний доройтож сульдсан биед шинэ хүч тэнхээ юүлэгдэж, эд эс бүхэн нь сэргэн төлжих мэт болов.

	Хоёр хоногийн турш Дорж өвдөж шаналах зовлонтой ач тач тэмцэлдэх ялдамд нам, эвлэлийн гишүүн хэдэн хүнийг цуглуулж эсэргүү дээрэмчдийн түйвээн бусниулж, галдан шатаасан сумын төвийг сэргээх, нутгийн ард олныг дайсан этгээдийн тараасан цуурхал, элдэв ятгалгад авталгүй аж төрлөө төвшитгөн засах их ажлыг нэн даруй эхлүүлэх тухай санаж бодсоноо зөвлөн ярилцаад гишүүн бүрд үүрэг даалгавар оноон өгч, тал бүр тийш нь явуулсан билээ. Өвчтэй биеэ ариглахыг мэдэхгүй зүтгэсэн нь талаар өнгөрсөнгүй. Эсэргүү дээрэмчдийн хөлөөс дайжиж орон гэр, мал сүргээ орхин уул хаданд бүгсэн хүмүүсийн түрүүч гал голомтдоо буцан ирцгээв. Дорж хэвтэрт орсон ч түүний үг нам, эвлэлийн гишүүдээр дамжин нутгийн ардуудад өдөр шөнө ялгалгүй хүрч байлаа. Эсэргүү дайсныг даран сөнөөж байгаа мэдээ амнаас ам дамжин түгжээ. Чой хувилгааны шар цэрэгт албан хүчээр дайчлагдан яваад сайн дурын отрядынханд бууж өгсөн мөнөөх хүмүүс ч бас гэр гэртээ тарж очоод нүдээр үзэж, биеэр туулснаа орсон гарсан, уулзаж учирсан хүн бүрд ярьж сайн дурынхны отрядыг «Бурхан отряд» хэмээн алдаршуулжээ.

	Муу юм мууг төрүүлдэг бол сайн үйлийн үлдээсэн мөр бас ариун цагаан байдаг ажээ.

	Ачилга, уналга дөмөгтэй, хүн хүч бололцоотой айл бүрээс сумын төвийг сэргээн босгоход гар бие оролцохоор гуч гаруй хүн, арван хэдэн үхэр тэрэг, уналга, ачлагын мал, майхан, тогоо, шанага, хоол хүнстэйгээ ирсэнд Дорж урамшин зоригжив.

	Анхны зар дуудлагаар сайн дураараа цугласан тэдэнд олон үг нуршихын хэрэггүй, харин юу хийх, яах учиртайг түс тас ярилцсан дээр хэмээн шийдсэн Дорж аяга цай оочих зуур ухаан санаандаа бодож товлосноо ярив.

	Ууланд мод хийж яаралтай татах, хүүхдүүд цуглахаас өмнө сургуулийн байшинг шинээр барих, хоршоог сэргээх, нурсан шатсан гэр байшинг сэлбэн засах ажлыг нэн даруй эхлэхийн чухлыг тэр цөөн үгээр хэлээд «Хувьсгалын эсэргүү дээрэмчдийн учруулсан хохирлыг нэн даруй арилгах явдал бол дайсантай биеэрээ тэмцэж ялж дийлснээс өөрцгүй юм шүү» гэлээ. Цуцаж царгисан хоолойгоор айван тайван ярьж байгаа түүний үг бүр хүмүүсийн ой тойнд шингэж, тэд нар ч хөндлөнгийн хүний яриаг бус, харин өөрсдийн сэтгэлийн гүнээс гарах дуу хоолой, үгийг чих тавин сонсох мэт магнай тэнэгэр байлаа.

	Дайсан этгээдийн түйвэргэний дуулиан дарагдаж гүйцээгүй энэ бэрх үед санаа сэтгэл уймран юу хийх, хаашаа зүглэх чиг баримжаагаа алдаж самгардсан эхнэр хүүхэд, төрөл садныхаа амь бие, өөрийн хар толгой дээр хэзээ ч бууж болзошгүй аюул заналаас эмээж, хойшдын хувь заяаныхаа төлөө түгшиж байсан зарим нэгэн Доржийн үгийг сонсоод «тэгэх учиртай», «тэгэлгүй яах вэ» хэмээн ихэд таашааж, алдаж гээснээ эргүүлж олсон хүний баяр цэнгэл эдлэх авай.

	Халуун амиараа гэр зуураа байхдаа ч баргар царайлан олон хоногийн турш дуугаа хураан бэтгэрч явсан эр, эм, хөгшин, залуу хүмүүс хэлгүй хүн гэнэт хэл орсондоо баярлахын адил дуу нь чангарч үг нь олшроод Доржоос энэ тэрийг зай завсаргүй шалгааж шуугилдана. 

	— Би хүүтэйгээ ирье гэж бодсон юм аа. Тэр маань наашаа зүглэх байтугай, биднийхээ царайг харахаас ч эмээгээд байгаа. Шар цэрэгт албан шаалтаар орсон хүүхэд л дээ. Хувилгаан багш таалал төгссөнийг дуулангуутаа л тэндээсээ оргож харьсан. Хүний амь бүрэлгэх байтугай, хэвтээ хонь үргээж босгодоггүй дорой амьтан юмаа, миний хүү! хэмээн буурал толгойтой бөгтөр өвгөн Доржид ойртон аминчлан ярина.

	— Эсэргүү явсан хүн бүрийг толгой дараалан барьж буудах юм гэнэ ээ гэж би дуулсан. Үнэн үү? Дарга аа!

	— Цоохор чи цуурахаа боль! Буруудсан, будилсан нь хэн болохыг ардын засаг ялгаад өгнө. Төөрөлдөж будилсныг нь өршөөх байлгүй.

	— Гурил, будаа, лаа, шүдэн олдохгүй хэцүү байна. Эсэргүү явсан хүний хөрөнгийг хураавал таарна.

	— Хоршоог дээрэмдэхээс өмнө гурил, будаа, даавуу даалимбыг хэдэн хүн нууцаар зөөж далдалсан сурагтай. Тэр олдох болов уу? Дарга аа!

	— Шар цэрэгт явах хүнгүй бол юу байгаагаа өргөл болгон барь гээд Шадав гэлэн шахаж шаардаад байхлаар саалийн гурван ямаагаа хүнсэнд нь хандивласан. Одоо хаяандаа майлах мал байтугай хуцах нохойгүй үлдсэн эмгэн бид хоёр амьтан ах дүүгийн унаа хөсөг бараадаад наашаа ирлээ. Эрүү өвдөг нь нийлсэн бид хоёрыг эсэргүү гэж үзэх болов уу? Яах бол?

	— Зөнөсөн буурал толгой чамаас л болсон. Ганц ямаа авч үлдье гэхлээр «Авах гээд байгаа юм бол бүгдийг аваг. Нэрийн хор» гээд байл уу чи! Буянт мал ганц ч ганцдахгүй.

	— Хөөе! Дэндэв. Магнай гуай та хоёр хэрүүлээ боль! Хэрэлдэх гээд хэл нь загатнаад байгаа бол майхны ард оч! Энд төрийн чухал хэрэг ярьж байна.

	— Хош гэм! Ганц ямаагаараа тогоо тосодсон бол энэ бид хоёр нэлээн хэд хоног гэдэс цатгалан овоохойнхоо мухарт хэл амгүй хэвтэх сэн дээ!

	— Эмгээн! Дуугаа тат! Хөгшин хонины насгүй болсон чи бид хоёр нүд анихдаа хувьсгалын эсэргүү гэсэн нэр дуулахгүй л бол хүн болсны дээдийн заяа гэж залбир.

	— Дорж дарга аа! Хожуултын амны эхээс мод огтолбол газар нь ойр, зам нь цагаан сан.

	— Мужаан Дашаар хаалга, цонх хийлгэх юм сан. Гарыг нь сайн цайлгахаас нааш хөдлөхгүй хүн дээ!

	— Шумуултайн хүрээний гол дуганыг барихад үнэхээр гараа ч гаргасан, шан хөлс ч их авсан даа. тэр!

	— Тэрүүнийг царайчилснаас өөрсдөө оролдоод үзнэ. Хүний хийж болсон юмыг мэрийвэл дөнгөх байлгүй.

	Гал тойрон хээрийн цай уух зуур санасан бодсоноо ний нуугүй хүүрнэн байгаа нутгийн жир олонтой Дорж ярилцах хүсэл их байвч нүд нь бүрэлзэн хэл нь ээдрээд элдэв асуултад «Тийм!», «Үгүй» гэсэн ганц хоёр үгээр хүч тамираа шавхан байж хариулж байлаа. Хүмүүсийн царай дүгрэг бор толбо болон ойртон холдон, ярьж хэлэх үг нь бүдгэрч, тодрон толгой дотор нь сүрэг зөгий орсон мэт дүнгэнэн жингэнэн зовооно. Морины хөлс үнэртсэн тохом дээр эрүүл талаараа хажуулдан байж үндсэн аягатай халуун цайнаас хэдэнтээ оочин хуурайшсан хоолойгоо чийглэв. Халуун цай цангааг нь тайлсангүй. Шатах мэт төөнөрөн бадайрсан биеэ булгийн хүйтэн усанд булхаж, магнай хага ташим уснаас нь ханаж цадталаа уумаар санагдана. Байн байн элий балай болж байгаа ухаанаа эзэмдэхэд бэрх болсныг Дорж гэнэт ухаараад «Би явъя! Намайг тэргэнд хүргээд өгөөч» хэмээн дэргэдээ сууж байгаа залууд шивгэнэв.

	— Та минь! Дуугаа аядаач! Дорж гуайн бие муу байна. Энэ хүн бидний төлөө гэж амь тавин явсаар байгаад хэцүүдлээ хэмээн хэн нэгэн хүн хэлэхийг Дорж сонсов.

	Яриа хөөрөөндөө ам халж, сэтгэл нь хөдөлсөн хүмүүс сая сэхээрч, нүүр царай нь хор идсэн хүн адил хөхрөн самсаа нь шарлаж, аахилан амьсгаадан байгаа Доржийг хараад дуугаа хураав.

	— Аль вэ ээ! Энгэрийг нь задгайл. Ус авчир!

	— Толгойг нь түшиж бай.

	— Шархыг нь хөндчихөв өө!

	— Зориг тэвчээртэйдээ л тэсэж явжээ, хөөрхий!

	— Миний богцонд шарханд сайн эм бий. Юмыг яаж мэдэх вэ гээд аваад гарсан юм. Архиар даруулаад уулгавал сайн сан.

	— Түрүүний л ядруу царайтай харагдсан юм.

	— Их сайн хүн гэнэлээ. Баруун сумынхан магтаад, хэлэх үгээ олж яддаг юм.

	Зэрэгцэн ярих олон хүний бүдүүн нарийн дуу хоолой Доржид нэгэн хүнгэнэсэн чимээ болон холдон ойртон сонстоно. Нүүрэн дээр нь нар эгц тусаад аньсан зовхийг нэвт гэрэлтэн байна. Нил улаан туяа газар тэнгэрийг бүрхсэн мэт. Зүүн мөрөнд нь туссан сумны шархнаас яг л ийм хурц улаан өнгөтэй цус садарч, түүнд хүрсэн гарыг нь алганд наалдан савирч байсныг Дорж бүүр түүр санав. Хэдэн хүн түүнийг гар дээрээ өргөн майханд оруулаад эсгий дээр хэвтүүллээ.

	Автономитын үед цэргийн алба хааж байхдаа хар цэрэгтэй байлдан элдвийг үзэж, сум мэсний шарх биедээ олж явсан Магсар хэмээх өвгөн Доржийг асарч эмнэж домнохыг хичээнэ.

	— Цус их алджээ. Шарх нь идээлэх янзтай болжээ. Зориг чангатай, яс сайтайдаа л тэсэж явсан хүн юм! хэмээн Магсар өвгөн үглэнгээ хар архиар Доржийн шархыг нь угаагаад хөвөн шатааж, үнсийг нь самбайд боож архи шингээн хуруу багтам онгойсон шархны нүхэн дээр хичээнгүйлэн тавьж боолоо.

	— Магсар гуай минь, мэдэмхийрч байгаад бүүр дордуулчхав даа. Мэдэлтэй, болгоомжтой л оролдоорой. Жаалхан тэнхрэхлээр нь аймаг явуулъя. Тэнд орос сайн эмч бий хэмээн сумын төвийг сэргээх ажлыг хариуцах даалгавар Доржоос авсан намын гишүүн Санжаа хашир хүний буурь зааж хэлэв.

	— Ийм доор орсон хүнийг харсаар байж яаж зүгээр суух вэ гэсэндээ л чадах ядахаар туслах санаатай байна.

	Албаны хүнийг боловсон эмнэлэг бараадуулах нь зөвөө, хүүхээ! хэмээн Магсар өвгөн дурамжхан дуугараад зос адил нунтаг улаан эм модон аяганд хийж архиар шингэлэн Доржийн аманд бага багаар дусаана.

	 

	 

	10. 

	Дорж үүрийн таван жингээр нойроос сэрэв. Майхны хаяагаар сэнгэнэн байгаа агаараар тэр тааламжтайяа амьсгаалан хаана байгаагаа мэдэхийг хүсэж толгойгоо өргөн эргэн тойрноо ажив. Хаяа тийш хөлөө жийж, дээл өрөөлдөн нөмрөөд бөх нойрсон байгаа хүмүүсийн гэзэгтэй, халимаг үстэй толгой майхны амаар туссан бүдэг гэгээнд бүртийн харагдана.

	Доржийн дэргэд өвгөн Магсар эмээл дэрлэн бүхлээр унтаж байна. Өчигдрийн явдлыг тэр дэс дараалан санав. Шарх нь чимчигнэн халуу оргин өвдөх авч бие нь тавирч хөнгөрсөн байлаа. Дээлээ нөмрөн майхнаас гарав. Хоромхон зуур нүд нь харанхуйлан, чих нь шуугьснаа аяндаа зүгээр болов. Зэрэгцүүлж шаасан дан майхнуудаас хүмүүсийн хурхирах сонстоно. Сульдаж гуйвсан хөлөө Дорж аажим аажмаар зөөн тавьж, гуйвсхийн алхсаар майхнаас холдон морь харав. Одод зүүнээсээ шуугдан бүдгэрч цагаан гэгээ мэлтийсэн тэнгэрийг тэр ажиглангаа «Сайхан өдөр болох нь ээ. Бие гайгүй бол эндээ үлдэж хуруу нэмэрлэж чадахгүй ч гэлээ хошуу нэмэрлэдэг юм билүү» хэмээн бодов.

	Дорж майхан тийш буцаж явах гэснээ больж шатаж ямар нэг аварга амьтны сэг адил арсайж барайн харагдах байшин хашааны туурийг зүглэн найган алхлаа.

	Хориод хоногийн өмнө Аюуштай хамт ирэхэд дөрөв таван дүнзэн байшин, арван хэдэн гэртэй хаанаас нь ч харсан төв суурин байна гэхээр цомхон газар байсан билээ. Одоо түүнээс юу ч үлдсэнгүй. Шатаж нурсан гэр байшингийн туурь дээр модны нүүрс, дутуу шатсан эсгий харлан, үнс нурам цайран байна. Хувьсгалын эсэргүү дээрэмчид ардын төрийн нүүрэн дээр бий болсон бүхэнд нүд хорсохдоо устгаж үгүй хийхийг урьтал болгодог байсан нь харах нүднээ ил ажээ.

	Цагийн байдал хаа сайгүй түгшүүртэй, ажил алба гүйцэгдэхгүй, шөнө нь морины нуруу амраахгүй, өдөр нь өөрийн биеийг амраах завгүй зүтгэж явсан тэр нэгэн өдөр аймгийн намын хорооноос яаралтай дуудсан зар бичиг авснаа Дорж нэхэн саналаа.

	Ардын нам, ардын засгийг муулсан элдэв цуурхал дэгдэж нутгийн ардууд «Шамбалын дайн болох юм гэнэ. Банчин богд шашин төрийг сэргээхээр их цэрэг дагуулан дайлаар айсуй гэнэ» гэлцэж, тэр ч байтугай «Эрэгтэй, эмэгтэй ардууд аа! Шамбалын дайнд мордоход бэлэн байгтун! хэмээсэн ятгалга бичиг тарж, хүрээ, хийдийнхэн хурал хурах, сор залах, гаргалга гаргах шалтгаар сүсэгтэн олныг цуглуулан нам, засгийн бодлого шийдвэрийг эсэргүүцэх далд санаатай айлтгал лүндэн буулгаж санаа сэтгэлийг үймүүлж байсан үед тийм зар бичиг авсандаа Дорж гайхжээ.

	Нам, эвлэлийн гишүүдийг цуурхалтай тэмцэх ухуулга таниулгын ажилд дайчилж, айл өрх, хүн бүртэй толгой дараалан уулзуулж ярьж сэнхрүүлэхийн зэрэгцээ сүм хийдийн лам хуврагуудын явдлыг нүд салгалгүй ажиглан шашны эзэн ихэс ламхай нараас огт айж цэрвэлгүй ядуу дорд хуврагуудад үнэн мөнийг таниулсны ачаар толгой өргөн сэгэлзэж байсан хуучин төрийн ихэс ноёд, ламхай нарын ааг омог ихэд дарагдаж байлаа. Гэлээ ч Дорж санаа амарч тайтгарсангүй. Яаруу давчуу ажил гарвал нам, эвлэлийн гишүүдийн хурлыг хээр хөдөө морины нуруун дээрээс буулгүй шахам хэлэлцэж, шийдвэрлэж тогтсоноо биелүүлэхийн тул идэх хоол, унтах нойроо умартан бие хайргүй зүтгэж байв. «Намайг яах гэж дуудав. Сум орны ажил төрөл муугүй байгааг аймгийнхан мэднэ. Гэлээ ч цагийн байдал төвөгтэй байгаа үед хариуцсан ажлаа хагас өдөр ч болов орхино гэдэг хэцүү еэ. Ард үлдэх нөхөд маань намайг эзгүйд хойш сууж, гар хумхихыг мэдэхгүй дутууг гүйцээж, дундуурыг дүүргэж чадах улс тул санаа зовох юмгүй. Гэлээ ч нэг ч гэсэн хүний хүч дутна гэдэг ямар сайн байх вэ. Хувьсгалын эсэргүү явдал гарч болзошгүй тухай аль хэдийнээ аймгийн олон дарга нарт ярьж байхад зарим нь таашаахгүй байсан. «Нөхөр Дорж юу ярьж байгаагаа сайн бодоорой. Элдэв цуу тарааж ард олны санаа сэтгэлийг үймүүлэх хэрэггүй» хэмээн сүрхий чанга буруушааж байсан даа. Ам цуурсан хэрэг босож байгаа юм болов уу? Арай үгүй биз. Эсвэл нөгөө Цэнд дахиад хэл ам таталж байж мэднэ» хэмээн арваад хоногийн өмнө эргэцүүлэн бодож байснаа энэ өдөр Цэнгэл сумын төвийн шатсан буурийг харамсан харж зогсохдоо тэр нэгд нэгэнгүй дурсан санав.

	«Хамтрал коммуныг байгуулж дуусгах, хар жасын хэргийг шалгаж үзэх ажлаар аймгийн төлөөлөгчөөр Баян суманд очиж байсан Цэнд гэгч ядуу, дунд ардын санал зоригийг үл ойшоож, нам, засгийн нэр барьж, албан тушаалын сүрээр далайлган хамтрал коммунд албадан оруулах, сүм хийдийг дураар хааж бурхан шүтээнд нь хүртэл албан татвар ноогдуулах зэргээр эгэл олны санааг урвуулж, дайсны олз завшаан болох хэрэг тарьж, бие тоон ойворгон аашлахыг намын үүрийн даргын хувиар Дорж дуугүй сууж хүлцэх аргагүй болсон билээ. «Чиний хийж байгаа ажил хувьсгалт улсад маань хор, дайсанд тус болохоос цаашгүй шүү» хэмээн арга ядахдаа Дорж түүнд хэлжээ. Гэтэл түүнийг «Аймгийн бүрэн эрхт төлөөлөгчтэй арцалдах гэсэн их санаатан», «Чи бол баруунтны үлдэгдэл», «Хувьсгалыг ухрааж баллах дайсан» хэмээн Цэнд аашилж зандран газарт булж, галд шидэхээс наагуур дүвчигнэжээ. Дорж хүлцэн тэвчсэнгүй. Түүний гүдэс шударга зан Цэндтэй нэгийгээ үзэхийг уриалаад байв. Үнэн зөвөө мэдсээр байж түүнээ хамгаалан тэмцэхээс шантарвал худал хуурмагт найр тавин өөрийгөө басамжилснаас өөрцгүй хэмээн хатуу итгэдэг тэр Цэндтэй үзэлцэн үзэлцсээр аймгийн яам хүртэл заргалдав. Ажил ихтэй, зав муутай зарим дарга нар тэднийг «бие биедээ ихэрхэн мөчөөрхсөн хэрүүл хийв» хэмээн ойшоосонгүй. Гэтэл мөнөөх Цэнд Чойнхорын хүрээнд шавилан сууж байсан хорин хэдэн залуу лам нарыг буу тулган дуганд хорьж, ял цаазаар сүр далайлгаж хар болгохыг тулган шаардсанаас бачимдаж цухалдсан хоёр лам боож үхсэн хэрэг гэнэт босож намаас хөөгдөж, албан ажлаасаа халагджээ. «Хувьсгалын дайсныг нэн даруй сөнөөн устгах гэсэн хувьсгалч миний гавьяа зүтгэлийг хилсээр хөсөрдүүлэв» хэмээн Цэнд аймгийн яаманд дахин дахин гомдол мэдүүлэхдээ: «Баруунтан Дорж мэтийн этгээд нар салхинд явж байгаа цагт миний санаа амрахгүй. Үсээ бууралтаж, ясаа цайтал тэмцэнэ» хэмээн андгайлж байжээ.

	Дорж түүнээс айж хулчийсангүй. Гэвч адгийн зарга арав хоног тул Цэнд бид хоёрын зарга бас босож ажил алба үрэх нь ээ хэмээн бодож аймгийн намын хорооны яаралтай зарыг авмагц даруй морджээ. Гэтэл тэс өөр хэргээр дуудсан байлаа.

	Цэнгэл сумын дарга нар амин хувиа хичээж ажил алба цалгардуулан нутгийн ард олныг чирэгдүүлж байгаа тухай нам, эвлэлийн гишүүн, шударга эгэл ардууд удаа дараа шүүмжилж, аймгийн намын хороо, аймгийн яаманд захидал бичиг ирүүлжээ. Намын хороо ажил ихтэй, хүн хүч дутуу тул Доржийг дуудаж, аймгийн хувьсгалт залуучуудын эвлэлийн товчлох хорооны тэргүүлэгч, тэнхимийн багш Аюушийн хамт Цэнгэл суманд түр ажиллуулахаар тогтсон байв.

	Өдөржин довтолгосоор аймгийн төв орсон Дорж Аюушийн хамт намын хорооны даалгавар биелүүлэхээр мөн өдрийнхөө үдэш яаран морджээ.

	Цэнгэл сумын намын үүрийн дарга Зэвгээг Дорж хэдийнээ таньдаг. мэддэг байлаа. Хошуу тамгын газар алба хааж явсан Зэвгээ бичиг номоороо түүнээс хэдэн хувь илүү, хэлэх ярих, алхах гишгэхээ хянасан, амиа хичээх арга ухаанд боловсорсон нэгэн байв. Бие зүдрээх ажил албанаас эвийг нь олоод мултардаг авч бусдаас илүү түлхүү зүтгэлтэй, ажилч хичээнгүй хүний дүр эсгэн сайшаал магтаалд цатгалдан явагч гэдгийг Дорж бас мэднэ.

	Зэргэлдээ суманд нэг чигийн ажил эрхэлдэг тул Дорж түүнтэй бишгүйдээ нүүр учран, улмаар санаж бодсоноо нуулгүй ярилцах болтлоо танилцжээ. Зэвгээ түүнд «За Дорж минь! Нойр хоолоо хасаж тэрэгний морь шиг зүтгээд эцэст нь буруудаж ялд унавал өөрийн хохь болно. Ялд унадаггүй юмаа гэхэд нутгийн ах дүүсийн өмнө нэр нүүрээ барж аж төрөлд туслан дэмжих хүнгүй болно. Эхийг нь эцээлгүй, тугалыг нь тураалгүй шиг гэлдрээд байвал аль алиндаа хал балгүй, амин хувьд өлзийтэй шүү» хэмээн байн байн ярьдаг байлаа. «Намын гишүүн бид биеэрээ үлгэрлэж аливаа ажилд үнэнч шударга зүтгэхгүй бол хувьсгалт улс орон маань яаж өөдлөн дэгжих билээ. Зэвгээ минь, биеэ оторлосноос чи хожиж, улс хохирвол намын гишүүн гэдэг нэр зүүж явахын хэрэг юун» хэмээн Дорж ч бас бодсон санаснаа ил шулуун хэлдэг байлаа. Зэвгээ хариуд нь тоглоом тохуу хийн мишилзэн байж «Зүтгээд бай! Зүтгээд бай! Мань мэт нь араас чинь сажлах газраа сажилж, мөлхөх газраа мөлхөөд байя» хэмээн ёжилдог байсан нь түүний санаанаас үл гарна.

	Дорж өнгөрсөн явдлыг дурсан аяар аяар алхсаар хоршооны байшин хашаа байсан газар ирэв. Арван хэд хоногийн өмнө хоёр өртөө газрыг мориноосоо буулгүй шахам туулж Цэнгэл сумын төвд үүрийн бүгээн гэгээ туссан яг өдий үед ирэхэд барааны газраас цор ганц нохой эрчээрээ гүйж ирээд хуцаж боргон угтсан ажээ.

	Дорж, Аюуш хоёр гэр, байшин бүрийн хаалгыг захаас нь эхлэн татаж «хүн амьтан байна уу» хэмээн дуудаж явахад өөдөөс нь «Өөе! Хэн бэ?» гээд дуугарах нэг ч хүн үгүйд их гайхацгаасан билээ. Юу гээч болоод сумын төв эзгүйрснийг тэр хоёр элдвээр таамаглан ярилцсаар хоршооны хашаанд ойртон очив. Гэтэл өөдөөс нь айсан чичирсэн хоолойгоор «Юун хүмүүс вэ? Зогс! Ойртвол буудна шүү» гэх сонсгож бууны замаг тас няс дуугарав. Хаанаас яваа хэн болох, хэрэг зориг юу болохоо Дорж, Аюуш хоёр ээлжлэн дахин давтан ярьсны эцэст манаач буугаа бэлэн барьсаар ойртон ирж яриа үүсгэв.

	— Зэвгээ даргын бие чилээрхсэн юм байхаа! Орон гэрээ ачаалаад, эхнэр хүүхдээ аваад Тэрхийн голд нутагладаг ах дүүдээ очихоор аль хэдийнээ явсаан. Сумын дарга Равжаа ажлаасаа чөлөө гуйна гээд ханхай гэрээ орхиж, авгайгаа дагуулаад хоёр хоногийн өмнө урагшаа мордсон. Бодвол та хоёр тэдэнтэй аймаг дээр уулзаа биз. Хоёр дарга хоёр тийшээ явснаас хойш энд тогтох хүнгүй болсон шүү. Сургуулийн багш хүү бид хоёр бие биедээ хань болоод байж байна. Гэгээний хийдийн лам хуврагуудын л нар гарч байх шив дээ. Хөл хөөр болоод хачаан, хачин! Ойрдоо сэвсэн дээр цугласан үхэр шиг л аашилдаг болсон. Улсын эд хөрөнгийг харж хандаж байдгийн хувиар хоёр нүд хөдөлж байгаа цагт тэднээс нэгийг нь ч энэ хашаа, байшингийн босгоор алхуулахгүй дээ. Өчигдөр муна шийдэм барьсан хэдэн банди нар ирээд бид хоёрыг алж шулна, гурил, будаа ачаална гээд дүрэмдлээ. Толгой дээгүүр нь ганц хоёр хий буудаад тавьчихсан чинь пир пар гээд зугтаасан. Ойртсон бол ч хоолны савандаа нүх гаргуулах байсан даа хэмээн манаач өгүүлэх зуураа тэр хоёрыг хөлөөс толгойг хүртэл сонжин ажиглаж байлаа.

	Дорж, Аюуш хоёрыг манаач дахин дахин асууж шалгаасны эцэст хашааны хаалгаа нээн оруулав.

	Тэр хашаанаас одоо босоо бүтэн шургааг ч цөөхөн үлджээ. Шатсан хашаа, байшингийн туурь дээр хөө тортогтой хэдэн хүрзгэр мод хөндлөн гулд хэвтэж байна.

	Гурил будаа хураадаг байсан саравчны дөрвөн модон баганыг хүртэл суга татан унагажээ. Мөнөөх өдрийн үүрээр Дорж Аюуш хоёрыг хашааны хаалгаар морио хөтлөн ортол тэр саравч доор хураасан гурил будаан дундаас хүний толгой шовсхийн харагдаад түдэлгүй дээл хувцас, нүүр, гар нь гурил болсон хүү ухасхийн гарч ирэн Аюушийн зүг «Багш аа!» хэмээн хашхиран очсон билээ. Давжаахан биетэй тэр хүүг Болд гэнэ. Арван таван настай. Өнгөрсөн хавар аймгийн тэнхим төгсөөд Цэнгэл суманд байгуулсан сургуульд багшлахаар иржээ. Болд нялх хүүхэд мэт багшийгаа хүзүүдэн тэврээд уйлав. Түүний нуугдаж байсан газар тосыг нь гүйцэд цэвэрлээгүй зургаан бирдаан буу шуудайтай гурил дээр зэрэгцүүлэн тавьсан харагдана. Тэр буунуудын хүхээнд тус бүр таван сум байсныг Дорж хожим мэдсэн билээ.

	Манаачийг Цэгмэд гэнэ. Зүс царай нь өвгөжөөр харагдах авч аргиатсан хөгшин хүн биш ажээ. Нас дөчин зургаатай. Балчир багаасаа айлд зарцлагдан амь зуулгын эрхээр хүний бие махбод дааж давж гарахад бэрх өчнөөн төчнөөн зовлон туулж үнэхээр үхэхээс бусдыг үзсэн эр байлаа. Тэр сүүлчийн дусал цусаа шавхагдтал эсэргүү дээрэмчидтэй тулалдан амь үрэгдсэнийг Дорж нүдээр үзсэнээр барахгүй цогцсыг нь өөрийн гараар оршуулснаа гашуунаар дурсав.

	Манаач Цэгмэд, багш хүү Болд хоёр хэдэн шөнө дараалан хайнагийн гурван шар, нэг моринд гурил будаа тэгнэн Хайрхан уулын Мухрын салаа гэдэг аман дахь агуйд нууцаар зөөж аваачжээ. Дорж, Аюуш хоёрыг очихоос өмнө шөнийн турш хорин шуудай гурил будаа, бага сага бөс бараа зөөж амжсан гэнэ. Гурав дөрвөн шөнө дараалан хоёулхнаа ээлжлэн зөөсөн гэхэд чамлахааргүй их бараа агуйд аваачиж амжсан байлаа.

	Тэр дөрөв цаашид хэрхэх тухай зөвлөн ярилцаад нэн түрүүнд сумын төвийн гэр байшинд үлдсэн албаны эд хогшил, үнэтэй цэнтэй зүйлийг эсэргүү дээрэмчдэд олзлуулахгүйн тул чадах чинээгээрээ нууж далдлахаар тогтов. Ээлжээр хоршооны байшингийн дээвэр дээр гарч харуул харан бусад нь дайсны гарт алдаж болохгүй гэсэн бүх юмсыг хоршооны хашаанд зөөн оруулж байв. Бага үдээс хойш Аюуш Болд хоёр ачаагаа ачих хөсөг олохоор явсан боловч гар хоосон буцаж ирэв. Айлууд хэдийнээ дүрвэн зайлжээ. Гэтэл үдээс хойш нар баруунаа гудайх үеэр урт буу, бороохой шийдмээр зэвсэглэсэн гучаад морьтон шар цэрэг хэмээгч сумын төв тийш уулгалан дайрав.

	Зууралдсан ширүүн тулалдаан үдшийн харуй бүрий болтол үргэлжлэв. Эсэргүү нар хүний тоогоор хэд дахин давуу боловч зэвсэг муутай, бас зориг зүрх дутуу тул халз дайрахаас илт болгоомжилж хоршооны хашааг тойрон давхилдан хашхирч гуугалан сүр үзүүлнэ. Буутай шар цэргүүд гэр, байшингийн ард бүгэн тэр дөрвийн зүг завсар чөлөөгүй буудаж байлаа. Уулын сүүдэр хүүшлэхийн үес эсэргүү нар санасан санаандаа хүрээгүйдээ хорсон тачаадаж гэр, байшингуудад гал тавив. Энд тэндгүй гал дүрэлзэж байлаа. Тэд галтай цуцал хоршооны хашаа, байшин дээгүүр зогсоо зайгүй чулуудна. Нэг мэдэхэд галт цагариг мөнөөх дөрвийг бүсэлж, давхар аюул тулгарчээ. Хагалж жийргэн хураасан түлээний завсраас эхлэн гал дүрэлзэв. Манаач Цэгмэд түүнийг унтраахаар ухасхийлээ. Гэтэл хашааны зүүн өнцөг бас шатаж эхлэв. Гэр, байшингуудаас өтгөн хар утаа олгойдон бургиад гэрийн тооно, байшингийн цонхоор галын дөл улалзан байснаа пүнхийсэн их чимээ гарч түймрийн гал улам догшрон өчнөөн төчнөөн хурц улаан дөл энд тэндгүй тэнгэр өөд цоролзов. Цэгмэдэд туслахаар Болд явлаа. Өөдөөсөө эсэргүүцэх хүч суларсныг мэдсэн шар цэргүүд улам омогшин «Хоржийлоо! Хоржийлоо!» хэмээн уулгалан дайрсаар байв. Дорж Аюуш хоёр тэвхийтэл өндөрлөн хураасан шуудайтай гурил, будаан дотор хоёр тийшээ харж хэвтээд зэрэгцүүлэн тавьсан буунуудаар тэдний зүг сумаа гамнасхийн буудаж байлаа. Цэгмэд, Болд хоёр дүрэлзсэн гал дунд нааш цааш үсчин гартаа тааралдсан хүрз, шуудай, эсгийний тасархайгаар ааг амьсгаагүй балбан нэг хэсэг галыг арай ядан дарж аваад өөр газраас дүрэлзэн цоролзон боссон гал тийш гүйнэ. Шургааган хашааны зүүн урд өнцөг шатаж нураад гал дүрэлзэж, утаа баагьсан том завсар үүсэв.

	Лам захтай дээлтэй хоёр булиа банди мөнөөх цоорхойгоор гал дундуур зүтгэн орж ирэв. Цэгмэд буугаа шүүрэн авч түрүүлэн явааг нь буудан унагалаа. Ар талд нь бүртэлзэн байсан шар цэргүүдийн зориг мохон ухрав. Аюуш мөнөөх цоорхойг хамгаалахад туслахаар газарт үсрэн буув. Гурав дөрвөн буу тэр сэтэрхий зайгаар зэрэг зэрэг гал нээх сонсгоно. Манаач тэдэнтэй босоогоор буудалцаж байлаа. Дүрэлзсэн галын цаагуур сүүтэлзэх хүмүүсийн зүг Аюуш бас гал нээлээ. Хоршооны байшин тийш дайрч байгаа эсэргүүнүүдийг Дорж ганцаараа эсэргүүцэн хамгаалж байлаа.

	Цэгмэдийн цээжинд сум тусжээ. Гэвч тэр унасангүй. Буугаа барин урагшаа явуут буудалцан байлаа. Аюуш түүнийг дуудаж зогсоох гээд чадсангүй. Гал дээгүүр харайж мөнөөх цоорхойгоор давшин орж ирсэн нэгэн ламыг бууныхаа бөгсөөр цохихоор далайсан боловч амжсангүй. Ламтан түүний цээжинд буугаа тулгах шахам ойртуулж дараалан хэд буудав.

	Аюуш түүний араас ухасхийн гүйж очоод мөнөөх ламыг буудан унагаж, Цэгмэдийг түшиж авав. Түүний нүд гөлийн сүүмийгээд буугаа атгасан чигээр Аюушийн гар дээр амьсгаа хураалаа.

	Арван хэд хоногийн өмнө болсон тэр явдал Доржийн сэтгэлд нэгд нэгэнгүй бууж, нүдний нь өмнүүр хөврөн үзэгдэв. Цэгмэд хэлсэн амандаа хүрч хоёр нүдээ хөдлөхөө байтал эсэргүү дээрэмчидтэй тулалдан эрэлхэг зоригтны ёсоор амь үрэгдсэнийг Дорж бахархан, гуниглан дурсав. Сумын төвийг идэхээр уулгалан дайрсан эсэргүү дээрэмчид санасан зорьсноо гүйцэлдүүлж чадалгүй дэмий л занаж зүхэн хашхирч гуугчиж, авч гарсан сумаа бартал буудаад алагдагсдынхаа хүүрийг ч авалгүй зайлан одсон билээ.

	Түймрийн их гал дунд үлдсэн Дорж, Аюуш, Болд гурав эсэргүү дээрэмчид эргэж ирэхгүйг лавтай мэдмэгц сумын төвийн арын уулын энгэрт Цэгмэдийн цогцсыг оршуулж, бүх буу зэвсэг, сум, албаны чухал хэрэгтэй гэсэн юмс, хоршооны эд бараанаас морь малдаа даах чинээгээр нь ачаалж үлдсэнийг нь галд чулуудаад шөнө дөл болсон хойно Мухарын салааны агуйг зорин хөдөлжээ.

	Маргааш нь Цэнгэл суманд болсон явдлын тухай хэл мэдээ хүргүүлэхээр аймаг тийш Болдыг мордуулж, Дорж Аюуш хоёр эсэргүү бослого гаргагчидтай тэмцэх хүч хуримтлуулахаар үлджээ.

	Өрөөсөн талыг нь хамх цохисон чингэлэг авдрын өнцөг дээр Дорж сандайлан суулаа. Дахиад л шарх нь шархиран өвдөж, бие нь сулран, толгой нь дүйрч, нүд нь бүрэлзэнэ. Өнгөрсөн хэд хоногт болсон явдлыг дурсан санахуй үзэж туулсан аюул гамшиг, санаа сэтгэлийг нь шимшрүүлэн гансруулж, биедээ олсон сумны шархнаас дутуугүй зовооно.

	Ийм явдал зайлшгүй болох албатай байсан гэж үү? Үүнээс зайлах, сэргэмжлэх арга байгаагүй гэж үү? гэсэн асуулт түүний санаанд эргэлдэнэ.

	Хэрвээ Зэвгээ тэргүүтэн хар амиа хичээлгүй, нутгийн ардууд, нам, эвлэлийн гишүүдийн хүчинд итгэж, чадах ядахаараа хөдөлж тэмцсэн бол ядахдаа сумын төвөө бүрэн бүтэн хамгаалан үлдээж болох байсан даа. Тэгж чаддаггүй юмаа гэхэд аюул занал тулгарсан дохио түгшүүр аймагт хүргэж, дэмжлэг тусламж хүсэж болдог байгаа даа!

	Хаяа дэрлэсэн суманд байж мань мэт бас хамар доорхыгоо харахаас цаашгүй, саахалт айлдаа хүн алж, хүрээ талах хэрэг мандах гээд байхад нүдэн балай, чихэн дүлий явсан минь даанч ичгэвтэр. Над шиг дулимаг ухаантай, дутуу хагас бичигтэй, их санаанаас өөр юмгүй амьтан ч цаашаа хол явахгүй дэгээ. Аюушийн дайтай бичиг номтой, идэр залуу сан бол мөн ч сайхнаа. Сайн ч залуу, сайхан ч хүү. Ийм залуус олон болбол хувьсгалт улс маань улам түргэн мандан цэцэглэнэ дээ. Отрядаас яагаад хэл чимээгүй байна. Намайг энд байгааг мэдэлгүй Галсан гуайнх руу яваад өгсөн юм биш байгаа. Үгүй бол эсэргүүгийн үлдэгдлийг мөрдөөд цаашаа явчихсан юм болов уу? Сайн л явцгааж байгаа бол яах вэ.

	Босго тэгнэн унасан Аюушийн дээгүүр Цэнд майга хөлөө хол шидлэн алхан гарч байсан нь Доржийн санаанд гэнэт орж ирэн савхин хүрэм дээр суран бүс бүсэлж, буу, сэлэм агсаад ташаа тулан ихэмсэглэн зогсож байгаа түүний хүйтэн царай гэнэт нүдэнд нь харагдах шиг болсонд дургүй нь хүрч амандаа завааран зунгааралдсан шүлсийг газар нулимав.

	Цээжнийхээ гүнээс амьсгаа татан их хүч гарган нулимсан тул шарх нь хөндөгдөн дуу алдтал хатгуулж өвдлөө. Өвчнөө намдахыг хүлээж биеэ хураан тонгойв. Нүд нь харанхуйлан, амьсгаа нь давчидна.

	— Дорж гуай та яаж байна аа! хэмээн хэн нэгэн тэвдэнгүй хэлээд сугадан авав.

	— Дажгүй ээ! Өглөөний агаар сэрүүн сайхан байна хэмээн Дорж хариу хэлээд дэргэдээ зогсож байгаа хүнийг өлийн хараад «Аан, Санжаа чи юу?» гээд инээм сэглэв.

	Санжаа хэмээх дөч эргэм насны тэр эр хэдийгээр төрөлхийн суунги хазгар авч эрүүл бүтэн хүнээс дутуугүй хөнгөн шаламгай, өвгөд өтгөс хүртэл хэлсэн ярьсныг нь дагамхай, залуу идэр хүмүүс түүнийг бусдаас илүү эрхэмлэн хүндэлдгийг Дорж ажиж мэдээд Цэнгэл сумын төвийг сэргээх ажлыг удирдан гүйцэлдүүлэхийг олны нүүрэн дээр гуйсан билээ. Энгийн ядуу малчин ард Санжаа эхлээд «Хэцс! Би олон хүн удирдаж хөдөлгөх байтугай эхнэр хүүхдэдээ үг хэлж чаддаггүй хүн шүү. Барахгүй ээ, дарга минь» гээд цааргалж хавьтуулах янзгүй байтал Галсангийн гэрт цугласан энгийн ард, нам, эвлэлийн гишүүн арваад хүн нэгэн дуугаар Доржийг дэмжиж, түүнийг ятгасан тул арга буюу «За» хэмээн санаа алдан зөвшөөрсөн билээ.

	Зүүнтээх уулын дээгүүр шижиртэн цацран байгаа нарны туяаг Дорж ширтэн:

	— Өнөөдөр сайхан өдөр болох нь ээ хэмээн өвчний шаналгааг мартахыг хичээн сулхан дуугарав.

	— Тэгэх нь ээ, сайхан өдөр болох шинжтэй байна. Тэнгэр аятай бол манд сайн сан хэмээн Санжаа хэлээд цааш нэг юм хэлэх гэснээ түдгэлзэн дуугүй болов.

	— Тэгэлгүй яах вэ? Хийх ажил мундахгүй байна. Мал ногоолж, сүү сааль элбэгшдэг цагаар ар гэртээ амжуулж эмхлэх ажилтай хүн олон байгаа. Сумын төвөө эртхэн сэргээж янзлаад авбал хэн алиндаа сайн сан хэмээн Дорж үг өдөсхийн хэлэв.

	— Амьд хүн аргатай. Манайхны ар гэрт үлдсэн улс эрвийх дэрвийхээрээ ар гэрийнхээ ойр зуурын ажлыг амжуулчихна. Харин бид л цаг алдалгүй, хичээхгүй бол горьгүй. Мод хийх арван хүнийг өнөөдөр эрт явуулъя. Хөрөө, сүх ч яах вэ болох байх. Харин ганц хоёр буу өгвөл зүгээр сэн. Үлдэгдэл, нуугдмал юмнууд оролдоод байж магадгүй.

	— Чиний санадаг зөв өө! Миний бууг ав. Хориод сум бий байх. Отряд ирэхлээр хоёр гурвыг нэмж өгье.

	— За яамай! Тэдэнд өөрсдөд нь ч ганц нэг цахиур буу бий. Дөрөв таван үхэр тэрэг хөтлөөд ингэсхийгээд хөдөлцгөөнө. Араас нь хүнсний юм хүргэж өгөнгөө буу нэмж хүргүүлье. Мод чирэх булхай, нааш нь зөөх хөсөг муухан байгаа. Санаагаараа туслах хүн олдох байхаа. Бидний хэдэн хүн үдээс хойш мордоно. Багаж, зэмсэг ч хэрэгтэй байна. Хүний хүч ч нэмэгдэж магадгүй.

	— Отрядынхан эргээд ирэхлээр ам бүл олон болно оо гайгүй. Гэр гэрт нь явуулж хэд хоног сайн амраадаг юм шүү. Өлсөж цангаж, ядарч зүдэрч яваа... Өчигдрөөс хэтрэхгүй буцаад ирэх учиртай юм сан.

	— Явдал суудал гараа биз. Тэд ч алзахгүй ээ. Харин та аймаг явж шархаа эмнүүлж, биеэ сувилуулахгүй бол болохгүй. Халуун дулаан цагийн шарх амархан идээлж буглана. Хойшоо санаа зоволтгүй. Бид эрвийх дэрвийхээрээ хөдлөөд болгож бүтээхийг хичээнэ.

	— Энэ шарх аних янз алга. Сум ясанд тогтсон юм болов уу? Янгинаж өвдөөд байх юм. Отряд хүрээд ирэхлээр л аймаг явъя. Энэ шархны царай мориор явуулахгүй нь бололтой.

	— Ийм байж мориор явалтгүй. Галсан гуайн морь тэргийг аваад яв. Би хэлчихье. Ер тэгээд өөрөө ч морин тэргээ хөтлөг. Морь малынхаа аашийг мэддэг хүн явсан нь дээр. 

	— Галсан гуайг ч би хоёр хоног амар заяа үзүүлээгүй. Одоо бас аймаг хүртэл тэрэг яаж хөтлүүлэх вэ?

	— Давс хийвэл уустал, тус хийвэл дуустал гэдэг. Галсан гуай ийм юманд төвөгшөөх хүн биш.

	Дорж Санжаа хоёр энэ тэрхнийг ярилцсаар майханд буцаж ирэв. Хүмүүс хэдийнээ босож цайгаа ууж байна. Хүн бүр Доржийн биеийг асууж «Өчигдрийнхөөсөө царайны чалх дээр байна. Манай Магсар гуай сүрхий чадалтай маарамба юм» гэлцэн инээж шуугилдана.

	Дорж, Санжаа хоёр майхан дотор өөд өөдөөсөө харан завилж суугаад цай ууцгаав. Гадаа хүмүүс ярилцах тодхон сонстоно.

	— Хараач хө! Баруун урдаас хөтөлгөө морьтой хүн айсуй. Аймгаас яваа төлөөлөгч юм болов уу?

	— Ганцаараа галигуулж явдаг сүрхий зоригтой хүн юм аа.

	— Цаг тайван болж байгаа юм чинь юунаас айж ичих вэ.

	— Хүн нэмэгдвэл хүнс нэмэгдэнэ Гэдэг. Хөтөлгөө морины нь нуруун дээр хүүдий шуудайтай юм оволзоод байна. Хоолтойгоо яваа хүн байлгүй.

	Майхны гадаа цайлж суугаа хүмүүсийн яриаг Дорж сонсоод «Ашгүй аймгаас хүн ирж байгаа юм болов уу? Миний сэгсгэр хогшин хүн амьтан гуйж байгаад сэлгэх хувцас, хэл чимээ өгүүлэхээр нааш мордуулсан байж ч магадгүй» хэмээн горьдож байлаа.

	Морин төвөргөөн ойртон ойртсоор түдэлгүй бүдгэрэн товор товор алхаа болон сонстов.

	— Хөөе! Энэ чинь, Балжирын бага хүү шив дээ!

	— Дүрсгүй монш юугаа хийж яваа юм бол?

	— Морины нуруун дээр донхолзоод эр хүн болж л дээ!

	Саяхан л нусаа гоожуулан, сайртай таваг гялалзуулан гүйж явсан жаахан бор юм байсан. Хүүхэд амархан том болох юм аа.

	— Амар сайн байцгаана уу?

	— Сайн, сайн явж байна уу?

	— Хүү хаанаас хаа хүрч явна даа.

	— Энэ зуур...

	— Аав чинь өөрөө яагаа вэ? Чамайг бидэнд тусал гэж явуулав уу?

	— Үгүй ээ! Аав мориноос унаж бэртээд гэртээ байгаа

	— Чи тэгээд үлийгээ хийж яваа хүүхэд вэ?

	— Дэнсмаа эгч намайг нааш нь явууллаа.

	— Гомбын эхнэр Дэнсмаа юу?

	— Үгүй ээ! Цогт-Очир гуайн охин...

	— Цогт-Очирын ганц охиныг Жавзмаа гэдэг сэн биш бил үү?

	— Жавзмаа эгч нэрээ сольж Дэнсмаа гэдэг болсоон.

	— Хэдийдээ сольж амжаав. Чой хувилгаан мажийхаасаа өмнө шинэ нэр хайрлаа юу?

	— Эгч өөрөө сольсон юм гэнэлээ.

	— Нэрээ хэнээ хувиргаад яах ч юм билээ. Зүс царай, санаа бодол нь хэвээрээ бол, 

	— Охин хүүхэд байж эх эцгийнхээ толгой дээр гарсан дамшиг байгаа юм.

	— Ахаа! Дэнсмаа эгч намайг Дорж хамисаар (комиссар) гэдэг хүнтэй уулзаарай гэсэн юм сан.

	— Хамиссаар гэнэ ээ?! Дорж даргыг хэлж байгаа байлгүй дээ.

	Майхны хаяанд хүмүүсийн ярилцахыг нэгд нэгэнгүй сонсож суусан Санжаа ухасхийн гарав.

	Түдэлгүй урьд өмнө огт зүс үзээгүй нэгэн хүү дагуулан майханд орж ирлээ. Онгож гандсан хөх даалимбан бариу дээлтэй, түрийг нь сураар ороож багласан томдсон хуучин монгол гутал хөлдөө жийсэн балтгархан тэр хүү бүдүүрч байгаа эр хоолойгоор хэвлүүхэн мэндлээд Дорж тийш ичингүйрэн хялмалзан байснаа:

	— Хамисаар Дорж гэдэг хүн та мөн үү? хэмээн лавлав.

	— Мөөн, мөн!. Хүү ямар хэргээр явна даа?

	— Дэнсмаа эгч танд энэ богцтой, шуудайтай юмыг хүргэж өг гэсэн юм аа.

	— Юу юм болдоо?!

	— Хувилгаан багш нууж дарж байсан юм гэнэлээ.

	— Алив нааш нь дөхүүлээд задлаач!

	Танихгүй хүү Санжаа тийш байн байн гирвэшин хараад байгааг Дорж ажиглаж:

	— Хүү минь зоволтгүй. Энд байгаа хүмүүс бүгдээрээ өөрийн улс гэв.

	Богцны аманд гогцоорон байгаа үдээс сурыг хүү сурмаг татан тайлаад улаан баадантай юм гаргаж хоёр гардан Доржид дөхөн очсоноо зүүн гар нь хүзүүнээсээ сойлттойг сая анзаарч өмнө нь тавив.

	— Алив хө! Үүнийг задлаач! хэмээн Дорж Санжаад хэлэв.

	Хоёр давхар боодлыг задлан дэлгэлээ. Эмэгтэй, эрэгтэй хүний алт мөнгөн эдлэл, мөнгөн төгрөг, ембүү, алтан бугуйвч, сувдан даруулга улаан даавуу дээр өнгө ялгаран туяаран байна.

	Хүү бусад баадантай юмыг задлан Доржийн өмнө дэлгэлээ. Хэрэгт дурлан сониучирхсан хүмүүс майхны амаар чихцэлдэн толгойгоо шоволзуулан дуу алдан шогширно.

	Маажиндсан даавуунд хэдэн давхар боосон арваад толгой цаасан мөнгөн тэмдэгт шуудайнаас гарав.

	— Хувилгаан багш энэ их юмаар яах гэсэн юм бол оо?!

	— Маниас өргөл барьцад бишгүйдээ л элдэв юм авсан. Олон олны таван цэн гэгчээр овоо юм цуглуулжээ.

	— Дэндэв ноёны хатны нөгөө алдартай сувдан сам, зүүлт тэр байх чинь вэ? Арван хэдэн жилийн өмнө хошуу наадам дээр зүүгээд явж байхыг нь би харсан юм.

	Хүмүүс шогшрон шуугьж, ам өрсөн ярина.

	«Жавзмаа үүнийг хаанаас олоод яах гэж нааш хүргүүлэв. Олзонд дуртай хүн байсан бол хаа нэг газар, хав дараад насан турш идээд ч барахгүй хөрөнгө байна шүү дээ» хэмээн Дорж бодох зуур:

	— Үүнийг хаанаас олж авсан юм бол? Жавзмаа бидэнд юм хэлүүлсэнгүй юу хэмээн хүүгээс асуув.

	— Хийдийн хойд уулын хадны дундах жижигхэн агуйгаас эгч бид хоёр өчигдөр өдөр очиж авсан юм. Хөтөлгөө мориндоо тэгнээд хийдийн хажуугийн жалга даган уруудаж явтал морьтой дөрвөн хүн баруун уулын модон дотроос гэнэтхэн гарч ирээд бид хоёрыг чиглээд давхилаа. Эгч: «За болохоо байлаа. Чи хөтөлгөө морио аваад бушуу яв. Араас чинь хүн хөөвөл зайлж нуугдахыг бодоорой. Богцтой шуудайтай юмаа гээж алдав аа! Сумын төв хавиар байгаа Дорж хамисаарт (комиссар) заавал хүргэж өгдөг юм шүү. Аав, ээж хоёрт намайг хийдэд мөргөл хийхээр үлдсэн гээрэй» гэж хэлээд духан дээр минь үнсээд үлдсэн. Өөр юм хэлээгүй. Жалга уруудаад явж байхдаа эргээд харсан чинь эгч хийдийг чиглээд давхиж явсан.

	— Хүүгийн нэр хэн билээ?

	— Цогтбаатар 

	— Үнэхээр баатар хүү байна. Зоригтой, самбаатай, сайн хүү байна. Тэр морьтой хүмүүс ямаршуу янзын улс байна вэ?

	— Сайн ажиглаагүй. Улаан дээлтэй шиг санагдсан.

	— Аан тийм үү?!

	Дорж жаал хүүгийн холцруутсан бор нүүрийг өхөөрдөн харж:

	— Чи хээр нойр муутай хоножээ дээ. Модон дотор унтсан уу? Цай цүү уугаагүй яваа биз дээ. Цай уу? Юм ид! Амарч нүднийхээ хорыг сайн гаргаад ав гэлээ. 

	Мөнөөх хүү Доржийг гайхаж биширсэн бүлтгэр нүдээр харснаа:

	— Танд хэн хэлээв? хэмээн аяархан асуув.

	— Хэн ч хэлээгүй ээ! Чиний гутал норсон байна. Шүүдэр буусан өндөр өвсөн дундуур явган нэлээн явжээ. Малгай, дал мөрөн дээр чинь давирхайтай ногоон шилмүүс наалдсан байна. Модны мөчир дээр авирч суусан, үгүй бол мөчир доогуур шургажээ. Нүд чинь бүлцийж улайсан байна. Нойр дутуу хоносны тэмдэг мөн биз дээ гэв.

	Хүү ичингүйрэн мишилзэж шилэн хүзүүгээ маажив. Дорж өөрийн дэлдэн бор хүүгээ санагалзан, бодлогошрон жаал хүүг өхөөрдөн ширтэнэ.

	«Жавзмаа үүнийг заавал надад хүргэж өгөөрэй гэдэг нь ямар учиртай юм бол. Санаанд оромгүй хачин юм хийдэг хүүхэд юм аа. Овоодой духдуулаад шар цэргийн манлайд эр хүн шиг буу шуу болоод явж байсан. Оргож босоод л явчихсан. Бусдыг бууж өгөхийг ятгачхаад өөрөө сураггүй алга болсноо гэнэт бас өчнөөн төчнөөн үнэ цэнтэй энэ их юмыг нааш нь явуулдаг! Хуй салхи шиг л... Санаа сэтгэл нь ийм хялбархан эргэж хөрвөдөг хүүхэд юм болов уу? Гэнэн томоогүйгээсээ болоод хууртаж будилж явснаа ухаарсан ч байж мэднэ. За ямар ч гэсэн тэр охин эсэргүүнүүдээс хөндийрчээ. Араас нь ямар хүмүүс элдэж хөөсөн юм бол? Үүний цаана нэг л учир бий!» хэмээн Дорж эргэцүүлэн бодсоор гараа дэрлэн хажуулав. Санжаа мөнөөх жаал хүүд цай уулгахаар авч гараад майхны гадаа энэ тэрийг асууж шалгаана. Хувилгаан багш нь тэр их алт сувд, мөнгөө хээр нуусныг хүмүүс шагшран шуугин ярилцана.

	 

	 

	11. 

	Дуганы нүсэр хаалгыг Жавзмаа яаруу сандруу хаагаад цувраа гурван хөндөл оньсоор чагтлан түгжив. Амьсгаагаа дарж, булгилах зүрхнийхээ цохилтыг намжаахаар гараа цээжин дээрээ зөрүүлэн хаалга налан зогслоо. Дуганы дотор бадаг бүдэг, сэтгэл түгшээм нам гүм, сэрүүн ажээ.

	Зуугаад лам элбэг багтдаг энэ дуганд хурал ном, бүрээ бишгүүр, хэнгэрэг цангийн дуун үл тасалдан цуурайлж, үелүүлэн зэрэглэн өргөсөн үй олон зулын гэрэлд цутгамал, зурмал бурхад, хурал хурж буй ламхай нарын тос даасан нүүр царай нэн сүрлэг үзэгдэн арц, хүж, гүгэлийн тансаг үнэр анхилж, босгоор нь алхан орсон хэн хүний сэтгэл зүрхийг эзэмдэж, сүслэн бишрэх, даган баясах хүслэнг эрхгүй хөгжөөн бадраадаг асан.

	Нүднээ өртөх бузар буртаг байтугай, сэтгэлдээ далдалсан хар хорыг ариутгах чадал бүхэн бүрдмэл мэт бодогддог байсан хурал номын ариун дагшин тэр газар одоо бурхан шашинд тэрслэгч алив албин тийрэн, ад шулам, ороолон чаралбаа цөм далд эвсэн шүглэсэн булш бунхан гэмээр айдас хүйдэс сэрээсэн баргар битүүлэг, эл хуль болжээ.

	Хоймор голлосон олон шургуулгатай шүүгээн дээр залсан суугаа хүний дайтай цутгамал бурхан багшийн алтадмал тэргүүн харуй бүрийн дунд гялтайн үзэгдэх авай.

	Улаан, шар хив хадгаар баринтаглан нолом жанч нөмөргөсөн бурхан багшийн өмнө ёлтойх ганц ч зул үгүй, сангийн бойпор, хүжний онгоцноос уугих төдий утаа ч үл гарах нь бурхдын бурхан өнчирмөл өрөвдөлтэй агаад харанхуйд нуугдан шигдээд чимээ анир чагнан дагжин жихүүцэн байгаа мэт сүр бараа гутанги харагдана.

	Дуганы хаалганы хоёр талд буй шувууны нүд адил гэгээвчээр багцран садрах нарны гэрэл хөхөмдөг тоосго шигтгэсэн шалан дээр зууван шар хос толбо үүсгэсэн нь тэнгэр хялайн хярсан аварга том яст мэлхийг санагдуулах авай. Эзгүйрсэн дуган Жавзмаагийн ухаан санааг улам бачимдуулан гансруулав.

	Цухалдаж цочрохын цагт авран тэтгэх бурхан сахиустаа сүжиг алдсан нүгэл хилэнц нь энэ дуганд байтугай хорвоо дэлхийд ч багтамгүй болсон мэт санагдам тэр нүглээ арилгахын учир мянган жил наслан буян үйлдэвч чамламаар бодогдоод амьд явах хүслэн ухаан санааг нь эзэмдэв.

	Тоост хорвоод мөнхөрсөн юм шиг, исгэрэх сумны өөдөөс далдиралгүй явж байсан нь энэхэн агшинд санагдан зүрх алдаж, ээжийн нь нулимстай нойтон нүүр харуй бүрийн дунд гэнэт бас үзэгдэх шиг боллоо. «Ээж минь! Бурхан минь! Би юу хийж явна аа. Таадгар лам намайг яах гэж мөрдөөд байна. Амьтны амийг тэвчих буян биш гэж үү! Хөдөөх дорой хөөрхий тэр олон хүн эргүү ямаа шиг цустайгаа хутгалдахыг бурхан багш таална гэж үү? Хувилгаан багш нирваан дүрийг олсноос хойш мань мэтэд хайрласан сахиусны чадал харьсныг тэд яахан мэдэх билээ. 

	Эд баялаг, өнгө мөнгөнд тачаадахыг хувилгаан багш буруушаадаг байтлаа тэр их алт мөнгийг хэнээс харамлан нууж хад чулуунд дарж далдалж байв аа?! Үхлийн шарх олоод хэзээ мөдгүй амьсгаа хураах гэж байж хиа ламтан алт сувд ярьж, түүнийг авчирч өгөхийг ахин дахин аминчлан гуйгаад байсны учир юу вэ? Таадгар бирдийн саварт түүнийг алдсанаас үгээгүй ядууст тараан хүртээвэл буян болох биш үү?...» хэмээн Жавзмаа агшин зуур олныг эргэцүүлэн бодож өөрийн хийсэн нүгэл буяны заагийг олж ядан бурхан багшийн алтадмал тэргүүнийг ширтэн байлаа.

	Хэрэм доторх чулуу шигтгэн зассан зам дээгүүр яаруу сандруу алхах хүмүүсийн хөлийн чимээ ойртон ойртсоор хаалганы цаана Таадгар ламын дуу гарахыг тэр сонсоод бүх бие нь зарсхийв. «Бурхан гончигсум! Тэд нар ирлээ! Намайг авлахаар ирлээ» хэмээн Жавзмаа дуу алдан хаалганаас ухасхийн зайлж, өлмий дээрээ аяар аяар гишгэлэн явсаар бурхан багшийн өмнөх тахилын ширээнд тулж очлоо.

	Амь биеийг нь авран хамгаалах цор ганц чадалтан түүний өмнө нолом жанч нөмрөн сууж байна. Эх болсон зургаан зүйл хамаг амьтны тусыг хичээгч, алив нүгэл хилэнцтэнийг өршөөн нигүүлсэх өгөөмөр сэтгэлтэн түүний өөдөөс амарлингуй мэлмийгээрээ ширтэн байна. «Бурхан багш минь!» хэмээн Жавзмаа дуу алдан сөхрөөд алга хавсран залбирч:

	— Бурхан минь! Нүгэл хилэнцэт өчүүхэн боол наддаа авралын мутраа сунган амь насыг минь хамгаалж хайрла! Энэ хэрцгий догшин хүн дүрст араатнуудын соёо, саварт үнгэгдэн тарчлах аюул зовлонгоос гэтэлгэж хайрла! хэмээн сүслэн шивгэнэн өчив.

	Бурхан багшийн амарлингуй мэлмийн харц Жавзмаагийн толгой дээгүүр дуганы хаалганд эгц тусах нь «Өнөр өтгөн шавь нар минь наддаа эргэн ирлээ» хэмээн бахдаж, амь нас нь хутганы ирэн дээр дэнслэн байгаа хөөрхий түүний залбирал өчлийг үл сонсох мэт.

	— Нөгөө эм шулам ийшээ ороод хаалга түгжсэнээс зайлахгүй. Амьдаар нь арьсыг нь өвчиж цовдлох хун! хэмээн Таадгар лам заналтай хэлэх сонстоно.

	Хаалганы хүрэл цагариган бариул хажигнаж, нүцгэн нударгаар түг түг цохих чимээ гарав.

	Жавзмаагийн зүрх дахин балбалзаж тэр нүцгэн нударга хаалгыг бус харин цээжин дотроос нь ёвроод байх шиг улам ч аймшигтай санагдаж бурхан багшийн алтадмал тэргүүнээс харц үл салган өршөөн нигүүлсэхийг цөхрөлтгүй шивгэнэнэ. Түүний шивгэнэн залбирах дуу амнаас нь гармагц бүрэг бараг дунд замхран залгигдаж бурхан багшийн сонорт үл хүрэх мэт гэнэт санагдсан тул тоос дарсан шалан дээгүүр өвдөглөн мөлхөж, тахилын ширээн дээгүүр цээжээ түрэн алга хавсран толгой дээрээ өргөж:

	— Бурхан багш минь! Лха таван тэнгэр минь! Мах цусанд төрсөн нүгэл хилэнцэт үнэнч боол намайгаа тэтгэн амь насыг минь ивээлдээ багтаан аварч хайрла! Энэ яваа насныхаа эцсийн амьсгааг автлаа чин сүжиг барин буян үйлдэхээ амлая! хэмээн дуугаа чангаруулан өчив.

	— Хаалга бушуу тайл!

	— Эндээс чи нойтон голтойгоо гарах бий вий!

	— Бурхан шашин бузарласан эм шулам чи наанаа юугаа хийгээд байгаа юм.

	— Шар цэргийн толгойг эргүүлж мухар толгойт чаралбаа нарт зулгуйдсаны шанг чамд хүртээнэ ээ гайгүй, 

	— Хувилгаан багшийн үлдээсэн өвийг чи яасан бэ?

	— Тайлахгүй бол эвдээд орно шүү!

	— Хурал номын ариун газар хөл тавьдаг ямар бөх зүрхтэй гичий вэ?!

	Уурсаж бухимдсан Таадгар тэргүүтэн мод, чулуу, бууны бөгсөөр дуганы хаалгыг хайр найргүй балбаж хараал тавин шуугилдана. Хаа нэгэнтээ бүгж бугшсан мөнөөх албин тийрэн, ад шулам сэрэн босоод харанхуй дунд чарлалдан цовхчиж Жавзмааг тавлан дамшиглаад байх шиг.

	Таадгар лам дагуул банди нартайгаа нөгөө бяцхан гэгээвчээр толгойгоо цухалзуулан:

	— Энэ муу гичийг энд нь эд бад хийчихье!

	— Алив ээ, наад буугаа өгөөд орхи!

	— Хурал номын газар буу дуугаргаж цус урсгах нүгэл байгаа.

	— Нүгэл чивэлт энэ мууг яасан ч яадаг юм.

	— Байз, та нар больцгоо! Сэг харсан хэрээ шиг юу гээд гууглалдаад байгаа юм. Үүнтэй би ганц хоёр үг солиодохъё. Алив чи цаашаа бай. Миний араас түшиж бай.

	Таадгарын тушаангуй жингэнэсэн дууг сонсоод Жавзмаагийн бие зарсхийв. Давааны өөд шар цэргийг давшуулж байхад тэр дүрэмдэн хашхирч Шамбалын дайнд мордсон сүсэгтэн олны зүрхийг хөөргөн зоригжуулахыг хичээж, бас Жавзмаа тийш буу занган сүр далайлгаж байсан билээ. Тугч лам алагдмагц газрын гаваар орсон мэт тэр алга болоод энэ өдөр модон дотроос гэнэт гарч ирэн Жавзмааг мөрдөн хөөжээ. Буяны мөр хөөсөн лам хүний намбагүй, ярьж хөөрөх алхаж гишгэх нь балмад түрэмгий тэр лам хэмээгдэгч арван зургаа долоотой хүүг чоно нохой мэт ноолон хэнхдэгийг нь хутгаар хага яран чарлуулж, цустай халуун зүрхийг нь суга татаж гарган ирж байсан аймшигт явдал Жавзмаагийн нүдэнд дахин үзэгдэх мэт болоод эргэж харахаас ч зүрхшээн авралын тарни амандаа үглэн нүдээ анин залбирав.

	— Хөөе, чи амьд уу? Сүнс чинь зайлчхаагүй бол наад хаалгаа тайл! Чамайг бид яах ч үгүй хэмээн Таадгар лам хорсол тачаадлаа нууж ядан аргадангуй хэлэв.

	Жавзмаа сөхрөн суусан газраасаа үл хөдлөн бурхан багш өөд цөхрөлтгүй ширтэн аврал энэрэл горьдон залбирсаар авай.

	Бурхан багшийн амарлингуй мэлмийн харц дуганы хаалга дээр тусан хэвээр «Охин минь, миний журамт шавь нарт хаалгаа тайл» хэмээн өгүүлэх мэт. Жавзмаа тэсэлгүй нулимс бөмбөрүүлэн «Болохгүй, чадахгүй! Ээж минь намайгаа авар!» хэмээн уйлагнан үглэв.

	— Хиа лам чамайг нааш нь яах гэж явуулсан бэ? Багшийн нандин юм хаана байгааг тэр чамд хэлсэн шүү дээ... Чи дуугарах дургүй байна уу? Чамайг би яаж ийгээд дуугаргаж дөнгөнө өө! хэмээн ламтан заналтай хэлэв. Түүний дуу харанхуй хөндий агуйн гүнээс сонстох мэт. Жавзмаа тахилын ширээг гараараа тулан босож бурхан багш тийш царайчлангуй гөлрөн цөхрөлтгүй аврал эрэн наманчлавч ёрын муухай зөн сэтгэлийг нь эзэмдэнэ. «Эдний гараас амь гарахаа өнгөрчээ. Намайг бурхан багш, Лха таван тэнгэр ч авран хамгаалахгүй нь ээ» хэмээн хэн нэгэн чихэнд нь шивгэнэх мэт болсонд хаа нэг газраас авран хамгаалагч гараад ирэх юм шиг дуган дотуур тэр нүд бүлтгэнүүлэн харав.

	— За чи битгий маяглаад бай! Хаалга онгойлго! Чамтай наана уу цаана уу гэж маяглах цаг биш. Тайлж өгөхгүй бол наад дотор чинь чамайг шороо үнхүүлж орхино шүү. Багшийн нандин юм хаана байгааг хэлэхгүй бол Цэнд-Очир баяны голомтыг баллаж, эх эцэг хоёрыг чинь шөрмөсөлж ална. Шөрмөслүүлж байгаа хүн яаж зовж тарчилдгийг чи мэднэ шүү дээ хэмээн Таадгар лам тавлангуй тайван хэлэв.

	Ээжийн нь нулимсандаа норж халтартсан нүүр Жавзмаагийн сэтгэлд дахин урган «Охин минь чи юу л хийж явна даа. Миний л үйл лай» хэмээн уйлагнан хэлэх сонстох шиг болоод «Ээ халаг, ээж минь! Ээж минь...» хэмээн амандаа үглэн хацраа даган урсах нулимсаа алгаараа шувтран арчив.

	Гэгээвчээр бууны ам ёрдолзон Жавзмаа тийш чиглэлээ. Тэр зүрхээ даран ухарч бууны амнаас нүд салгалгүй ширтэв. Ламтны марлигар нүүр сүүдэртэн нэгэн том бараан толбо болон харагдах агаад занаж зүхсэн хүйтэн харцтай хоёр нүд нь ёлтгонон байна.

	«Буун дуу бушуу сонстоосой! Тамлуулж тарчилж үхсэнээс энэ нь шулуун. Онож буудаасай» гэсэн хүсэл Жавзмаад гэнэт төрөв.

	— Хэлэхгүй бол буудлаа шүү! Ганц сумаар л шороо үнхүүлчихнэ хэмээн Таадгар ууртай хэлэв.

	— Бууд аа! бууд! хэмээн Жавзмаа зоригтой чанга хэлээд цээжээ түрсхийн зогслоо.

	— Хохь чинь болно шүү. Хувилгаан багшийн нандин юм хаана байгааг хэлбэл чамайг амьд үлдээнэ.

	— Надад байхгүй.

	— Хиа лам чамайг олж авч ир гээд явуулсныг би мэдэж байна. Та хоёроос өөр мэдэх хүн байхгүй. Чи шунаад байгаа юм бол хэрэгтэйгээ аваарай. Бусдыг нь надад өг!

	— Би аваагүй. Надад хэрэггүй.

	— Тийм бий. Муу өлөгчин!

	Буун дуу тасхийв. Жавзмаа цочин агдасхийгээд цээжээ тэмтэрч үзлээ.

	— Ха... ха... ха. Хэлэхгүй бол духанд чинь сум зооно шүү.

	— Би авсан...

	— Тэгээд яасан бэ? Энд нуусан уу?

	— Эзэнд нь буцаагаад өгсөн...

	— Хэнд гэнэ ээ?

	— Эзэнд нь

	— Чи битгий тоглоом хийгээд бай. Аминаасаа уйдаагүй бол үнэнээ хэл!

	— Лам хувраг та нар алт мөнгөөр элэнцгээ хийх юм.

	— Чамд хамаагүй.

	— Дорж хамисаарт бүгдийг нь явуулсан

	— Яах гэж...

	— Чамд хамаагүй

	— Аан тийм бий! Өлөгчин гичий...

	Буун дуу дуган дотор нүргэлэн цуурайтав. Сум Жавзмаагийн хацрыг хайрах шахан шивхийн өнгөрч, ард нь «дон» гэсэн чимээ гарав. Сум бус ялаа жингэнэн өнгөрөв үү гэлтэй. Тэр айсангүй. «Сум хаана тусав аа! Хөндий төмөр сав онох шиг болдог чинь юу билээ. Бас л надаар тоглоом хийлээ дээ» хэмээн гайхан эргэж харлаа.

	Бурхан багш хаалга тийш амарлингуй ширтсээр байна. Баруун хацар дээр нь нэг том батгана суужээ. Үгүй ээ! Батгана биш чигчий хуруу багтам нүх гарсан байна. Бурхан багш хаалга тийш ажиггүй гөлрөн байгааг Жавзмаа хараад дотор хүйт оргиж айдас хүрэв. Таадгарыг үзэн ядаж, уур хилэн нь дүрсхийлээ.

	— Яргачаан! Чи намайг албал ал! Бурхан шүтээн битгий сэвтээж сэглэ! Бурхан багш чамд ямар гэм хийсэн юм!

	— Өлөгчөөн чи наашаа гэрэлд ойрт! Наанаасаа холд! Хаалганы зүүн талын гэгээвчээр бас бууны ам орж ирлээ. Жавзмаа онь холбосон хоёр бууны амыг хараад мятран балмагдаж яахаа мэдэхгүй босоогоороо хөшив.

	— Давааны уруу дээлийн хормой дэрвүүлэн харайж эгц өөдөөс нь гүйж асан Аюуш түүний нүдэнд харагдах мэт болов. Хад чулууны араас өлийсөн олон бууны амыг ханхар цээжээрээ халхлан уяхан туяхан биеийг нь тэр хоёр гараараа чанга тэврээд хав даран унасан билээ. «Аюуш минь, би өнгөрчээ. Надад хар буруу битгий санаарай. Намайг одоо бурхан багш ч, буг чөтгөр ч авран хамгаалахаас өнгөрчээ. Заяа төөрөг маань ийм л байжээ. Ээж минь л хэцүүднэ дээ. Хөөрхий ээж минь...»

	— Өлөгчөөн! Чамаас эцсийн удаа асууя! Багшийн хадгалсан юмыг мухар толгойтнуудад өгсөн чинь үнэн үү? Чи хөтөлгөө морьтой явж байсан. Тэр чинь хаана байна.

	«Бурхан минь, эднүүс Цогтбаатарыг олж хараагүй нь яамай. Надаас урьтаад жалганд орсон нь болжээ»

	— Шунал нь шулам болсон чамд түүнийг алдсанаас өнчин ядууст өглөг болгосон нь дээр...

	— Аан тийм бий! Май шангаа хүрт! 

	Баруун зүүн гэгээвчээр цухуйсан бууны амнаас хэт цахиур цохих мэт гал манасхийж дуган тэр чигээрээ донслон доргив. Өрцний нь дороос үл үзэгдэх нударга аяархан дэлсэж, улайдсан шөвгөөр нэвт цоргих мэт болохыг Жавзмаа мэдрэв.

	«Онолоо! Амин газар туссангүй. Өвдөхгүй байна. Огт өвдөхгүй байна. Бууны сум өвдүүлдэггүй байх нь ээ. Энэ чинь юу вэ? Халуун нойтон оргиод байх чинь...» хэмээн Жавзмаа гайхан алгаараа аюулхайн тус газар дарав.

	Буун дуу дахин сонстсон боловч биед нь сум туссангүй. Шувууны нүд шиг гэгээвчээр цухуйж байсан буунууд үзэгдэхгүй, дүгрэг бараан толбо болон харагдаж байсан хүний нүүр бас алга болжээ. Харин гадаа хүмүүс хашхиралдан пас писхийх дуу сонстож байна.

	Жавзмаа бүлээн нойтон оргих гарынхаа алгыг дээш өргөн нүдэндээ ойртуулан харлаа. Гарын нь алганд цус наалдсаныг үзээд «Ээж ээ!» хэмээн дуу алдан урагшаа алхах гэтэл хөл нь хөдөлсөнгүй. Араас нь ямар нэг ид шидийн хүч чангааж, тамир тэнхээг нь зугуухан сороод байх шиг. «Бурхан багшийн хацраас дусал ч цус гараагүй. Гэтэл надаас... үхэж байгаа ямааны ам, хамраас гарсантай адил цус байна. Бурхан минь! Хурал номын ариун газар цус дусааж бузарлах нь ээ... яаж болох вэ? Цус дусааж болохгүй. Бузарлаж буртаглаж яаж болох вэ?» хэмээн тэр сэтгэлдээ өгүүлэн хүч тамир нь шавхагдан байгаа уяхан туяхан биеэ арай ядан эзэмдэж, хаалга тийш алхав. Цус дусаахгүйг хичээн хоёр гараараа шархаа даран гуйвалзан туялзан аяар аяар алхсаар хаалганд тулж очив. Хаалганы түгжээнд цус хүрэх вий хэмээн болгоомжлон хөндөл оньсыг хуруугаараа цэрвүүхэн барьж углуургаас нь мултлав. Цувраа гурван оньсыг тайлах гэж бүх хүчээ шавхсан тул хаалга налан сөхрөн уналаа. Хутганы ир багтах төдий завсраар нар тусч байна. Хийдийн хэрэм дотор буудалцах чимээ сонстоно.

	«Хаалга онгойлгох юм сан. Эндээс гарах юм сан. Ганц дусал цус ч дуганы шалан дээр унагахгүй юм сан» гэдгээс өөрийг Жавзмаа үл бодно. Амьд яваа насны нь эцсийн тэр хүслийг хэн нэгэн хүн заавал биелүүлэхээр ирэх ёстой мэт түүнд санагдан зурвас гэрлээс харцаа үл салгана.

	... Аюуш дээлийнхээ хормойг дэрвүүлэн хад чулуун дээгүүр харайж дүүлэн айсуй. Эрэмгий, шийдэмгий нүүр царай нь тодхон харагдана. Өтгөн хөмсөг нь нумран, тунгалаг хар нүд нь гялалзан байна. Ямар нэг юм хэлж амаа ангайснаа уруулаа жимийлээ. Ээжийн нь нулимстай нойтон хацар, нулимс мэлтэлзсэн нүд, чичирхийлсэн уруул бас түүнд үзэгдэв. Зурвас хурц гэрэл бүдгэрэн бүдгэрсээр юу ч харагдахаа болилоо.

	Нүсэр хүнд хаалга чахран онгойж байгааг Жавзмаа сонсов. Хурц шар гэрэл зовхийг нь нэвт гэрэлтэн улаан туяа татлаа.

	Хормойгоо шууж, үзүүрийг нь бүсэндээ хавчуулж бирдаан буу барьсан Дамиран дуганы хаалгыг мөрөөрөө түлхэн оров.

	Хүрэн тэрмэн дээлтэй, улаан пансан алчуур толгойдоо тасамдан зангидсан цонхигор бүсгүй хаалганы зүүн самбарыг мөрөөрөө налан, толгойгоо гэдийлгэн сууж байгааг тэр олж харлаа. Ямар нэг хэврэг нандин юм өвөртөлсөн мэт жижигхэн хоёр гараа аюулхайн тус газар даржээ. Булбарайхан гарыг нь салаагаар цус шүүрчээ. Шархтсан янзага мэт атиралдан сууж байгаа түүнийг Дамиран таниад нойрноос нь сэрээчих вий гэж болгоомжлох мэт «Жавзмаа» хэмээн аяархан дуудан мөрөнд нь гараа хүргэв. Жавзмаа нүдээ аниатай хэвээр цусгүй болсон уруулаа арай ядан хөдөлгөж:

	«Аюуш аа!» хэмээн дуулдах төдий шивгэнээд «намайг...» гэснээ үгээ гүйцээж чадалгүй тэргүүнээ гудайн дуугүй боллоо.

	Дамиран дуган доторхыг нэгэнтээ нүд гүйлгэн харж Жавзмааг хоёр гар дээрээ өргөн босго алхан гарав. Түүний зүг яаруу түргэн алхаж явсан Базар:

	— Хэн бэ? хэмээн дуугаа намсган асуув.

	— Жавзмаа! Энэ муусайн яргачид бас л цус урсгажээ. Гар хоосон бүсгүй амьтныг яалаа гэж эд нар ингэдэг байна хэмээн Дамиран ууртай хэлэв.

	— Буун дуу сонстоогүй бол бид ажиггүй өнгөрөх байжээ.

	— Яльгүй хожимдлоо.

	— Таадгар алагдсан. Нөгөө гурвыг нь барьж зэвсгийг нь хураалаа.

	— Зүйл дуусгалаа гэсэн чинь бас л шавхруу нь үлджээ.

	— Жавзмааг яадаг юм билээ?

	— Яаж ийгээд аваад явахаас... Тэргэн дээр зай гаргахыг бодъё!

	— Үхэр тэрэг газар хороохгүй. Зам голоод явж өгөхгүй хэцүү юм.

	— Чухам аа чухам! Тойрч дугуйрч явсаар байгаад хамаг цагаа барлаа. Одоо ч яах вэ, овоо дөхлөө дөө.

	— Нямаа гуайг нэг хүн дагуулаад Дорж даргад хэл хүргүүлэхээр явуулъя.

	— Морь мал их мууджээ. Шилээд шилээд энэ нь дээр гэх юмгүй болсон шүү.

	— Цаадах баригдсан хэдийн морьд овоо юм харагдсан. Хоёрыг нь унуулаад явуулъя!

	Дамиран, Базар хоёр явуут ярилцан хэрмийн хаалга тийш яаруу алхав. Дамиранд хүүхэд мэт тэврүүлсэн Жавзмаагийн баруун гар сул санжганан, хоёр салаалан сүлжсэн урт хархан гэзэг нь газар шүргэн алдана.

	Нямаа өвгөн улаан цэмбэн цув авчирч зүлгэн дээр дэвсэв. Жавзмааг түүн дээр хэвтүүллээ. Тоос шороонд дарагдан бүрзийсэн царайтай, өлсөж ядрахын туйлд хүрсэн эрчүүл тал талаас цугларан Жавзмааг тойрон зогслоо. Улаан цэмбэн цув дээр хүрэн тэрмэн дээлтэй хэвтэж байгаа бүсгүйн царай цас мэт цайран харагдана.

	Хуруу гараа хөдөлгөх ч үгүй, амьсгаалах ч үгүй хэвтэж байгаа түүний дээрээс нар мэлтийн тусжээ.

	— Хөөрхий, өнгөрчихлөө! хэмээн өвгөн Нямаа хоолойгоо чичрүүлэн аяархан хэлэв. Тойрч зогссон эрчүүл цээжнийхээ гүнээс амьсгаа татан гунигтайяа санаа алдацгаалаа.

	 

	 

	12. 

	Ногооны униар татсан уудам хөндийн дундуур умраас өмнө тийш хөврөн хөтөлсөн тоост замаар нэгэн морин тэрэг үд дундын наран сөөрөг түжгэнэн таржигнан явж байна.

	Дэлбэгэр хүрээтэй хуучин хар эсгий малгайг дух руугаа дарсхийн нүүрээ сүүдэрлэн өмсөж, онгож гандсан хөх даалимбан тэрлэгийн баруун ханцуйг сугалдаргалан өлөн хир суусан ямбуу цамцыг ил гаргаж, мойног тойног барвагар гартаа морин жолоог гогцооруулан атгасан Галсан өвгөн «Хааг! Хээг! Чүү! Чүү» хэмээн сөөнгөтсөн хоолойгоор чанга чанга хашхиран суудал дээрээ өндөлзөн явна. Түүний баруун талд саравчтай хар ногоон малгайг хазгай тавьж, тоос дарсан өрмөг данз дээл дээр суран бүс бүсэлсэн Базар мухар хоншоортой гутал жийсэн хөлөө сул унжуулан жишүү харан суугаад нойрмог сүүмгэр нүдээр уулын орой ширтэнэ.

	Тэрэгний тээшин дээр Дорж, Аюуш хоёр хөл жийн дээш харан хэвтэж байна. Хоёулынх нь царай цонхийн цайж, уруул омголтон хатжээ. Аюушийн толгой, цээж боолттой, нүд аниастай, ухаангүй байна. Доржийн шарх тэсэхүйеэ бэрх шархиран өвдөвч шанааныхаа булчинг гүрийтэл шүдээ зуун дутуу аньсан зовхи завсраар тэнгэр ширтэнэ.

	Өвгөн Галсан газрын өө сэв, энхэл донхлыг нүд цавчилгүй ажиглан морины явдлыг тохируулан тэрэгний дугуйг бартаанаас зайлуулахыг хичээвч модон дугуй байн байн дэнхэлзэн донхолзон донсолж, түжгэнэн тачигнаад өвчтэй хүн байтугай эрүүл хүн ч явшуургадан ядармаар түүнд санагдах тул улам ч бухимдаж, хамаг бурууг буурал мориндоо тохон уурсана. Олон хоног нойр дутуу явснаас нүд нь улайж бүлцийсэн Базар үе үе сэмээрхэн эвшээлгэж нойроо сэргээхийн тул өвгөн Галсангаас энэ тэрийг асууж үг өдөвч цаадах нь там тум ганц хоёр үгээр уцаарлангуй хариу хэлнэ.

	— Галсан гуай та чоно авлаж үзсэн үү?

	— Үгүй ээ! үгүй

	— Та ямар буутай вэ?

	— Элэнцэг нь байх вэ.

	— Ер нь буудаж үзсэн биз дээ.

	— Юугаа буудах юм.

	— Ингээд явж байтал эсэргүү нар гэнэт гараад ирвэл та яах вэ?

	— Чи л биднийг харж хамгаалахаар яваа биз дээ.

	— Тэр ч тийм ээ! Намайг тэд алчихвал яах вэ?

	— Тийм заяа нь хаясан юм болохгүй биз.

	— Намайг пис хийлгэчихлээ. Би буугаа тэргэн дээр орхиод өнхрөөд өглөө. Та тэгвэл яах вэ?

	— Нүгэлтэй тархи! Юугаа зөгнөөд донгосоод байгаа юм.

	— За, за! Наргиан болгож л ярьж байна.

	— Үхнэ, хатна гэж тоглодог ч сайн ёр биш ээ!

	— Эсэргүү нартай буудалцаж байхад үхэх тухай огт бодогддоггүй юм билээ. Харин үхсэн хүн хараад л бие зарсхийгээд, базаахгүй юм санаанд орохыг яана. — Уманибадмэхум!

	Өвгөнтэй ярих эв олдохгүй мухардсан Базар урамгүй, толгой сэгсрэн суудлаа засаж суунгаа Дорж, Аюуш хоёрыг эргэн харж санаа алдав. «Энэ хоёр маань ядарч зүдэрч явна даа. Болдог сон бол хоёр сугандаа хавчуулаад нисэх юм сан. Даанч тэгж болох биш. Ядахдаа энэ замын байж байгаа царайг! Дэгэн догон гээд л. Хатуу хэцүүг ч үзлээ дээ, энэ хоёр маань! Зориг чангатай тулдаа л тэсэж явна. Тэсэж л үзээрэй. Яаж ийгээд эмч докторын бараа харвал учир бий. Эрхбиш газар хорж байна. Хүрэхээ л хүрнэ» хэмээн тэр бодож өмнөх замаа өлийн харж дахин санаа алдав.

	Доржийн бие нозоорон хоолой, хамар нь хатангадан, ам нь цангана. Зовхи завсраар үзэгдэх мэлтгэр хөх тэнгэр сэрүүн тунгалаг нуурын мандлыг санагдуулах авай. Хүйтэн юм уумаар байгаагаа хэлэх гэснээ дөнгөж сая тэрэг зогсоож модон бортоготой хар цайнаас залгилснаа санаж түдгэлзэв. «Ухаан мэдрэлтэйгээ байгаа би ч яах вэ. Ус унд нэхээд л явж байна. Аюуш минь л хэцүү байна даа. Гурав хоног ухаангүй. Ганц сумны шарханд би гэдэг хүн амь тавихаас наагуур тэлчилж байгаа юм чинь ширмэн бөмбөгний хэлтэрхийд биеэ сэглүүлсэн энэ маань бүүр ч хэцүү байгаа даа. Залуу бие тулдаа л тэсэж байна... Зальхай Чагдар гар бөмбөг хаанаас олсон юм бол... Үхэхдээ үхэр буугаа тавина гэгчээр... Урваж хөрвөж явдаг нь одоо л нэг мөсөн дуусгавар болоо биз. Тэсэрдэг бөмбөг өвөрт нь явааг Аюуш яаж мэдэх вэ. Дайсны санаа айхавтар хорон юм аа... Аюушийгаа түргэхэн докторын бараа харуулах юм сан. Би ч яах вэ...» хэмээн Доржийн санаа Аюушийн төлөө зовно. Тэр баруун гараа сунган Аюушийн гарыг атгав. Сарвайж хөших янз орсон гар нь мөс мэт хүйтэн байлаа. Дорж цочин давхийж бугуйг нь базан хурууныхаа өндгөөр судсыг нь тэмтрэн олж дарлаа. Тасалданги сулхан лугшилт хурууны нь өндгөнд мэдэгдмэгц түүний бие тавиран сэтгэл нь бяцхан тайтгарав. «Судас лугшиж байна гэдэг зүрх нь цохилж байгаа хэрэг. За яамай даа. Ямар ч байсан амьд байна» хэмээн Дорж өөрийн шаналгаа зовлонг мартагнан бодов. Төмөр цагариг хүрээ өмсгөсөн модон хигээстэй дугуй чулуурхаг зам дээгүүр дэржгэнэн түржигнэн эргэлдэнэ. Хөрс нь улайж, чулуу шороо ил гарсан тоост зам дээгүүр нарийхан хос мөр үлдээн эргэлдэн байгаа тэр модон дугуй газар дэлхийн биетэй бодитойг, энхэл донхлыг, шороотой чулуутайг тэрэгний арал тэвш дээр хэвтээ, суугаа хүмүүст мэдүүлэх гэсэн юм шиг ондолзуулан дэндэлзүүлэн, таржигнан түржигнэнэ.

	Доор нь дэвссэн шар эсгий туурганаас шороо исэр үнэртэн Доржийн амьсгааг давчдуулан, ам нь улам цангаж цухалдана. Гэвч шүд зуун тэснэ. Тамир тэнхээ нь улам улмаар шавхагдан толгойгоо өргөх чадалгүй болох вий гэхээс түүний айдас хүрч байлаа.

	Ногооны униар татсан уудам хөндий дундуур умраас өмнө тийш хөврөн хөтлөх тоост зам эцэс төгсгөлгүй мэт. Өвгөн Галсан «Хааг! Хээг! Чүү! Чүү» хэмээн байн байн хашхиран морины жолоог дугтчиж байна. Базар тэрэгний донсолгоонд зайлагдан бүүвэйлүүлж нойрмог нүдээр замын хажуугийн өвс ногоо, алсын уулын оройг ээлжлэн ширтэн бодлогошрон үе үе сэмхэн эвшээлгэж байна.

	— Хүүхээ! Урдаас замын тоос босоод байна. Чи нүдтэйгээрээ хараач! хэмээн өвгөн Галсан сөөнгө баргил хоолойгоор Базарт аяархан хэлэв.

	— Морьтой гурван хүн айсуй. Аль вэ! Миний нөгөө буу хаана байна хэмээн Базар бачимдан асуув.

	— Буу ард чинь байна. Сум эсгий доогуур бий!

	— Танаас болж буу, сумаа ийш тийш нь тараасан. Цэнэгтэй буу осолтой гээд байл уу та!

	— Сумлаж ядах юу байх вэ?

	— Энээ тэрээ явдал болох янз мэдэгдвэл морио шавхуурдаад шалавхан зайлахыг бодно шүү.

	— Юугаа хүлээх вэ? Тэгэхээс... Дан морьтой хүн морин тэргийг гүйцэж ядах юмгүй дээ...

	— Болохгүй бол би үлдээд хорьж саатуулахыг бодно. Галсан, Базар хоёр дуугаа хураан таг чиг боллоо. Чулуурхаг зам дээгүүр морин тэрэгний дугуй түжгэнэх чимээ л сонстоно. Дутуу аньсан зовхи завсраар мөнөөх сэрүүн тунгалаг нуурын мандал мэлтэлзэн цэлэлзэн үзэгдэхийг Дорж шимтэн харж хүйтэн ус залгилах юм сан, нуурын усанд умбаж сэрүүцэх юм сан гэдэг хүсэл ухаан санааг нь эзэмдэнэ.

	— Дрр... Дрр... хэмээн өвгөн жолоо татан морь тэргээ зогсоов.

	— Амар сайн явцгааж байна уу?

	— Сайн. Аян замдаа сайн явцгааж байна уу?

	— Сайн л явж байна. Та бүхэн хаанаас хаа хүрч явна даа?

	— Цэнгэл сумаас аймаг орохоор явж байна.

	— Аан тийм үү? Бид аймгаас Цэнгэл сум орохоор явж байна. За тэгээд цаагуур чинь цагийн байдал ямаршуу байна даа.

	— Гайгүй ээ! Саянаас амар жимэр болох төлөвтэй болж байна.

	Явуулын хүмүүс Базартай ярилцахыг сонсоод Дорж толгойгоо өргөн харав. Нүд нь бүрэлзээд морин дээр байгаа хүмүүсийн нүүр царайг таньсангүй.

	— Пээ! Энэ чинь, манай Дорж дарга явж байна шүү дээ! Анхлан хараад таньсангүй.

	Танил хүний дууг сонсоод Дорж нүдээ нээж түүний зүг анхааран ширтэв. Гоохгор бор залуу мориноос яаран бууж түүний дэргэд ирээд дээрээс нь тонгойн шогшрон харав.

	— Цэмбэл чи юу?

	— Тийм байна. Дорж дарга аа! Ханд гуай үглээд, манайхан ч санаа зовоод...

	— Нутаг орноор ямаршуу байна?

	— Нам тайван байгаа. Элдэв шалдвын явдал гараагүй өнгөрсөн. Нөгөө Да ламтан аргаа бараад хэдэн хүн дагуулаад оргосон. Хаашаа явсныг мэдэхгүй. Таны хэлж захиснаар бид нар чадах ядахаараа хамгаалж сэргийлж байсан маань оносон шүү.

	— За яамай даа. Би сураг чимээ сонсож байсаан. Амар жимэр байгаа бол яамай... Манай хоёр сайн биз дээ.

	— Сайн сууцгааж байгаа. Ханд гуай л зовж шаналаад... Тэгэлгүй ч яах вэ. Сольж өмсөх дээл хувцас, жаахан ааруул өрөм явуулсан. Аймаг орох ажлын далимаар... бас хамт явах хань тааралдахаар наашаа ухасхийлээ. Шархтсан гэдгийг чинь дуулаагүй шүү.

	— Эд нар бас аймгаас яваа гэл үү?

	— Тийм гэнэ ээ. Аймгийн яам, дотоодыг хамгаалахаас Цэнгэл суманд ажил албатай яваа гэцгээсэн.

	— Аа тийм үү?

	Доржийн ам хуурайшиж, хэл нь ороолдон зүдэрч байж хэдэн үг солив. Цэмбэлээс асууж лавлах, ярьж хөөрөх юм их байвч тамир тэнхээ сул, цаг давчуу тул дэмий л духаа үрчийлгэн инээмсэглэв. Базар модон бортоготой хар цайнаас үндсэн аяганд хийж толгойг нь түшин уулгав. Эргэн тойронд чих жингэнэм нам гүм. Тэртээ зүүн уулын бэлд хэдэн үхэр, адуу бараантан харагдана. Аймгаас яваа мөнөөх хоёр залуу мориноос бууж, тэрэгний дэргэд ирж Дорж, Аюуш хоёрыг царайгаа барайлган дуугүй харж байлаа. Өвгөн Галсан Аюушийн хэвтрийг засаж, аманд нь цай дусааж асрамжлан байна. Хоёр аяга зэлгээн цай уугаад Доржийн нүд сэргэн хэдэнтээ уртаар амьсгаалан олонтоо зүс үзсэн боловч нэр оноон хэлж чадахгүй байгаа саарал даавуу дээлт залууд хандан:

	— Та бүхэн ямар тухайн ажлаар явж байна даа гэв.

	— Би Цэнгэл суманд хувьсгалт хороо байгуулах, эсэргүү дээрэмчдийн учруулсан хор хохирлыг арилгахад танд туслах даалгавар аймгийн намын хорооноос аваад явж байна. Энэ Дэмбэрэл хотоос ирсэн шинэ хүн. Дотоодыг хамгаалахын Цэнд даргын нууц чухал даалгавар аваад явж байгаа юм.

	— Ямар Цэнд вэ?

	— Яагаа вэ, нөгөө тантай зарга хийгээд байдаг! Дотоодыг хамгаалахын Лувсан гуай эсэргүү дээрэмчидтэй тэмцэж яваад амь эрсэдсэн. Талийгаачийг Цэнд гуай түр орлож байгаа юм байх аа.

	— Комиссар Лувсан гуай юу?

	— Тийм ээ!

	— Хайран хүн!

	— Дотоодыг хамгаалахын Шагдар гуай бас... Сүрэн үхлүүд шархтай аймгийн эмнэлэгт хүргүүлж ирсэн...

	— Чоно борооноор гэгчээр... Цэнд цагаа олж биднээс салж явж дээ!

	— Дам сонсвол, Цэнгэл суманд гарсан хувьсгалын эсэргүү бослогыг дарахад Цэнд гуай их гавьяа байгуулсан юм байхаа...

	— Аан тийм бий!

	Доржийн цонхигор царайд ёжтой хүйтэн инээмсэглэл тодрон аймгаас яваа хоёр залууг ээлжлэн харж байснаа:

	— Дарга нар аймгийн төвд бий юу? гэв.

	— Манай намын хороо, аймгийн яамны дарга нар бараг бүгдээрээ сумдад яваа. Ганц нэг хүн төлөөлж үлдсэн. Намын хороог нөгөө бичээч Даржаа, аймгийн яамыг зарлага Намжил гуай төлөөлж үлдсэн. Би ч бас хэд хоног намын хороон даргыг орлож байлаа. Дарга нар хэд хоногоос цуглаж ирнэ байх. Намын хороон дарга надтай Тариат суманд уулзаад Цэнгэл суманд очиж танд тусал гэсэн юм хэмээн саарал даавуу дээлт залуу учирлан өгүүлэв.

	Дорж шархандаа эмзэглэн ярвайсхийснээ зовуурьтай сул дуугаар:

	— Аргагүй ээ, аргагүй! Ийм цагт хэн аймгийн төв сахиж, яамлаж суух билээ гэв.

	Ухаангүй хэвтэж байгаа Аюуш хэдэнтээ бачим амьсгаадсанаа дуулдах төдий ёолсонд бүгд санаа зовнин түүн тийш харцгаалаа. Өвгөн Галсан Аюушийн духан дээр хар цайгаар чийглэсэн алганы чинээ даавуу тавьж «Хүү минь, дажгүй ээ. Тэснэ ээ хө, тэснэ!» хэмээн амандаа үглэн байв. Гар бөмбөгний ширэмний хэлтэрхий залуу халуун цогцост нь шигдэн сэглэсэн Аюушийн царай төрх үнэхээр нүд халтирам ажээ.

	Нууц чухал даалгавартай яваа хүн гэж өөрийг нь танилцуулсанд ихэд урамшсан сэргэлэн бор залуу хийх юмаа олж ядсан мэт цэрэг ногоон малгай дээрээ буусан замын өлөн тоосыг өвдгөндөө аяархан гуядан унагаж байснаа Доржид хандан:

	— Та нар яаж яваад ингэтлээ айхавтар шархтаа вэ? Цэнгэл суманд эсэргүү дээрэмчдийн үлдэгдэл олон байна уу? гэв.

	Аюушийн төлөө санаа зовон бодол болон хэвтэж байсан Дорж түүнийг сая л анзааран хүүхэд гэнэн царайг нь өхөөрдөнгүй харж:

	— Гэнэгүй явж байгаад суманд өртчихлөө. Эсэргүүгийн үлдэгдэл мэр сэр байгаа бололтой гэв.

	— Тоогүй юм болж дээ. Болгоомжтой байхгүй бол зэвсэглэсэн ангийн дайсан яаж ч мэднэ. Манай дотоодыг хамгаалахынхаас олон хүн амь үрэгдсэн. Би ч яггүй юмнуудтай хөөцөлдөх даалгавартай яваа. Та нар дуулсан уу? Урвасан хулгай Дорж, Аюуш гэдэг хоёр эсэргүүг... хэмээн тэр албархуу асуув. Яриаг нь сонирхон сонсож байсан хүмүүс түүнийг сэртэсхийн гайхан харцгаалаа. Дорж өөрийн эрхгүй мушилзан инээмсэглэж:

	— Сураг сонсохоор барах уу! Тэр айхавтар «урвасан хулгай нар» чинь энэ тэргэн дээр хэвтэж байна гэв.

	— Та надаар тоглоом даажин хийх хэрэггүй. Би чухал нууц даалгавартай яваа хүн шүү! хэмээн сэргэлэн бор залуу бүлтгэр бор нүдээ гялалзуулан, уцаарлан хэллээ. Тэдний яриаг гайхан сонсож байсан Базарын царай хувьсхийн тэргэн дээрээс буугаа шүүрэн авч залууд тулж очив.

	— Чи юу гээд донгосоод байгаа юм. Амны нь салаа арилаагүй ангаахай минь, олон юм шалчигнаад байвал ах чинь чамд жавтий хүртээж орхино шүү! хэмээн тэр ууртай хэлээд бирдаан бууныхаа гол төмрийг алгадан сүр үзүүлэв.

	Мөнөөх залуу цочин сандрахдаа ташаандаа зүүсэн ширэн гэртэй буугаа тэмтэрснээ хөдөөх эрээс дэмий сүрдсэнээ сая мэдээд ичингүйрэн нүүрээ улайлгасан авч албаны тохитой хүний буурь заахыг хичээн хоолойгоо засаж:

	— Та буу зэвсэг шүүрээд юу болов? Би албаны чухал даалгавартай яваа хүн шүү! хэмээн омог бардам хэлэв.

	Базар улам уурсаж, чинэрсэн хүрэн нүүрээ түүний нүүрэнд ойртуулан:

	— Албаны том дарга гуай та тэр явдаг замаараа явж үз! Ангийн дайснаа авлаж устгахаар яв! Харин биднийг зүгээр байлга хэмээн зандарлаа. Дорж түүнийг гараараа дохин хориглож «Базар аа! Дуугаа аяд!» хэмээн аяархан хэлэв.

	Юу болоод байгаагийн учрыг олж ядсан мөнөөх залуу хүн бүрийн царайг тойруулан харснаа Доржийн цонхигор нүүрэн дээр харцаа тогтоож, ямар нэг юм асуух гэснээ больж малгайгаа өмсөв. Дорж омголтож цайсан уруулаа хэлнийхээ үзүүрээр шилэмдээд, бодлого болон байснаа цуцаж царгисан хоолойгоор:

	— Хүү минь санаа зоволтгүй. Тэр урвасан хулгай Дорж, Аюуш гээд яриад байгаа хүмүүс чинь бид хоёр байгаа юм. Урваж тэрсэлсэн гэх ял сонсох хэрэг хийгээгүй. Үүний учрыг бид өөрсдөө олно оо... хэмээн үгээ зөөж таслан ярив. Түүний итгэлтэй хэлэх үгс залуусыг тайвшруулав

	Цэмбэл ганзагалж явсан богцтой юмаа тэргэн дээр авчирч тавиад:

	— Дорж гуай танд үүнийг Ханд гуай өгүүлсэн юм шүү. Би ч эндээсээ шууд сум руугаа буцъя даа. Танд хэлүүлэх юм бий юү гэв.

	— Цэмбэл минь! Манайханд намайг сайн явж байна гэж хэлээрэй. Хандад санаагаа бүү зовоо, намайг удахгүй харина гэж хэлээрэй.

	— За тэгье! Би заавал хэлнэ. Харин та биеэ сайн сувилуулаарай. Манайхан алзахгүй ээ! Айдгийгаа авдартаа хийгээд авсан юм чинь санаа зоволтгүй ээ..

	Дорж тохойлдон өндийх гэснээ чадалгүй гэдрэг хэвтэж, шархандаа эмзэглэн хөмсөг зангидсанаа өөрийгөө албадан инээмсэглэв. Түүний эцэнхий цонхигор царайг зүрх шимшрэн харж зогссон Цэмбэл хариу инээмсэглэн мориндоо мордож, хамт явсан хоёр залуу тийш тоомжиргүй толгой дохиод «Би ч ингээд буцлаа» хэмээн дуулдах төдий хэлээд морио давиран баруун тийшээ алхуулав.

	Өвгөн Галсан тэргэнд хөллөсөн мориныхоо тоногоор оролдон газар шагайн шуухитнан байснаа «За даа! Бид ч бас нар дээр байгаа дээр эртхэн хөдөлж газар хорооно байгаа» хэмээн амандаа гүвтнэн жолоогоо авлаа.

	Дал мөрөө хавчин урамгүй урвайн зогсож асан бор залуу Доржийн дээрээс тонгойж:

	— Цэнд дарга та хоёрыг баривчилж ир гэж хатуу үүрэг өгсөн юм л даа. Дайчлан баривчлах тамгатай бичиг надад бий хэмээн аяархан учирлан хэлэв.

	— Хүү минь! Бид тэртэй тэргүй аймаг орно. Дарга нар аяндаа буруу зөвийг ялгаад өгнө. Цэнд бидний хоорондын явдлаас болж чи зэмлүүлж шийтгүүлэх учиргүй. Харин чи Цэнгэл сум тийш явснаараа яв! Эсэргүүгээс баривчилсан хэдэн хүнийг Гэгээний хийдэд хорьж байгаа. Дамиран гэдэг хүнтэй уулзаарай. Баригдсан хүмүүсийг аймагт хүргүүлэх үү? эсвэл хувьсгалт улаан цэргийн отрядад тушаах уу гэдгээ ярилцаж шийдээрэй.

	— Өгсөн үүрэг даалгавар биелүүлээгүй гээд би ч хатуу авхуулна даа! хэмээн сайх залуу цэрэг цамцныхаа хормойг засан санаа алдаад дэргэдэх нөхрөө тохойгоороо ёврон «Одоо яах вэ?» хэмээн шивгэнэв.

	— Яах юу байх вэ! Надтай хамт яв. Сум орныг төвхнүүлэхэд туслахгүй юу! хэмээн саарал даавуу дээлт залуу гүдэсхэн чанга хэлээд Дорж тийш бэргэж хулгасхийн харав.

	Хүүхэд ахуйн гэнэн цайлган зангаа хараахан гээгээгүй тэрсхэн хоёр залууг Дорж өхөөрдөнгүй харж:

	— Хүүхдүүд минь, хувьсгалт хорооныхоо ажилд Санжаа, Дамиран гэдэг хоёр хүнийг заавал оруулаарай. Тэд та нарт тусална. Бид бага сага ажил эхлүүлээд гарсан. Хийх юм их бий. Гурил, будаа, тамхи, чүдэнз их хэрэгтэй байгаа. Мухарын салааны агуйд хадгалсан жаахан юм өнөө маргаашдаа хүрнэ. Аймаг ороод дарга нарт би хэлнэ ээ. За сайн яваарай! гэв.

	Доржийн яриаг буруу харан суугаад чих тавин сонсож байсан өвгөн Галсан «Чүү! Чүү» хэмээн хашхирмагц буурал морь толгой хаялан түхэлзэн хөдлөв. Морины дөрвөн туурай замын сул шороон дээр тал дугуй мөрүүд тамгалан үлдээж, түүний араас тэрэгний дугуйн мөр хос тууз адил хөвөрнө.

	Замын хажууд морио хөтлөн хоцорсон хоёр залуу тийш Базар хяламхийн харж «Хэцс!» хэмээн доогтой дуугарснаа буугаа тэргэн дээр тавиад өвгөний дэргэд бөгтийн сууж өмнөх замаа бодлого болон ширтлээ.

	Дорж нүдээ анив. Өнгөрсөн өдрүүдэд болсон явдлыг нэхэн санахыг оролдсон авч тоймтой тодорхой юм санаанд нь орсонгүй. «За яах вэ. Биеийн тэнхээ ч шавхагдав. Сэтгэлийн тэнхээ л барагдахгүй бол дажгүй ээ» хэмээн тэр шивгэнэн хэлээд Аюушийн гарыг атгав. Морин тэрэгний донсолгоонд шархтай бие нь эмзэглэн шархиран өвдөхийг тэр үл ажран Аюушийн гарын бугуйг хурууныхаа өндгөөр тэмтрэн судсыг олж дарав. Сулхан жигд цохилох судасны лугшилтыг Дорж мэдрэв. Тэр лугшилт залуу бие цогцос амьд байгааг төдийгүй, амьдрах давагдашгүй хүслэнг хүний хорвоод зарлах мэт... Хурууны өндгөнд мэдэгдэх төдий тэр лугшилт Доржийн шавхагдаж асан биеийн тэнхээг сэлбэн тэтгэж, хэзээ ч үл тасрах амьд халуун урсгал болон тамирдсан судсаар нь цутган орж нэгэн хэлхээ үүсгээд хоёр бие нэгэн бүлээн зүрхтэй болсон мэт ээ...

	Ногооны униар татсан уудам хөндий дундуур умраас өмнө тийш хөтлөн хөвөрсөн тоост замаар морин тэрэг түжгэнэн таржигнан зогсолтгүй урагшилна. Газар дэлхийн хөрс хатуу хүтүүг, энхэлтэй донхолтойг морин тэрэг дээр хэвтээ, суугаа хүмүүст мэдүүлэх гэсэн шиг төмөр цагариг өмсгөсөн модон дугуй ондолзон дэндэлзэн, түжгэнэн таржигнан эргэлдэх авай.

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

